
*FIKRAH WRITERS ASSOCIATION.*

*BAYAN NA MUTU..!*

*©AYHA SHAFI'EE*

*(☆_☆)*

*Da sunan Allah Mai rahma Mai jin ƙai.*

______

Rayuwa.

Mece ce ita?

Nasha tambayar kaina hakan.

Wannan lokacin dake tsakanin haihuwa da mutuwa.

Lokacin da ruhi ke tare da gangan jiki.

Ko kuma lokacin da dukkan wata halitta walau d'an adam, dabba ko tsirai ke iya numfashi.

Dukkan wad'annan bayanai ne na ma'anar rayuwa, amma wani ya tab'a fad'a min cewa rayuwa itace abinda yake faruwa a lokacin da ka shagala cikin harkokin gabanka, itace dukkan gwagwarmaya da k'addarar dake samun Bawa a tsakanin zamansa na duniya da mutuwa, rayuwa itace lokacin da matsaloli suka sa ka kaucewa hanyar layin da zai kai ga nasararka, sannan rayuwa itace ke d'aukanka daga cikin mafarkan da ka shirya a zuciyarka zuwa k'addarar ka dake jira a zahiri.

Amma ni a tawa fahimtar, zan iya fassara rayuwa da wannan motsin dake gefen k'irjinka na hagu, wannan dukan dake sawa ka riski abinda gobe ta tanadar, wannan bugawar dake baka kwarin gwiwar fuskantar abubuwa, sannan wannan kid'an dake sawa ka sami fatan canji a rayuwarka.

Bayan wannan ma'anar ta rayuwa... Meye kuma DANGI? Su waye su? Ka tab'a tunanin cewa DANGI suna da muhimmanci a rayuwar kowanne d'an adam? Ka taba sanin cewa suna da damar da zasu hargitsa su kuma kuntata rayuwarka ba tare da ka iya wani katab'us ba? Sannan ka tab'a tunanin cewa DANGI zasu iya zama silar ajalinka?

Sunana Fatima Bintu, Biyo ni in baka labarin k'alubalen DANGI, har kuwa BAYAN NA MUTU!

****

07:1 AM.

"Allah ya sani, ina sonki Fatima." Muryarsa mai dad'i da zurfi ta fad'a.

Na k'ara sunkuyar da kaina k'asa sanda tarin kunya fal ta cika kumatuna, idanuna na kallon yatsuna da suka kasa tsayawa waje d'aya saboda na san cewa idanunsa na kaina ta yadda ko yaya na d'ago da nawa, zasu had'e ne cikin nasa.

"Na san dukkan halin da kike ciki  kuma na san irin ra'ayinki daya banbanta da namu, nayi miki alk'awarin zan tallafa miki ki cimma burinki in har kika bani dama."

Kwalla ta cika idanuna a lokacin da naji hakan, wad'annan kalmomin su na shafe tsawon shekaru biyu a rayuwata ina fatan jin irinsu daga bakin wani a cikin 'yan uwana, koda kuwa mutum d'aya ne da zan samu tallafi daga wajensa.

Zuciyata ta cigaba da bugawa da k'arfin da yasa na kasa gane a cikin zahiri nake koko a mafarki, na kasa yarda cewa tsawon wannan lokacin abinda nake nema zai zo ya same ni a daidai wajen daya tarwatsa rayuwata ta baya, wajen da kullum nake ganinsa kamar kurkuku sab'anin gida da aka san d'an adam yana rayuwa cikin mutunci da girmamawa.

Sai dai dama ance dukkan nasara tana zuwa ne cike da k'alubale dake k'ara mana fahimtar wasu abubuwan, kuma zamana a cikin gidan ya koya min tarin ilimin da yasa na fahimci wani b'angaren mai duhu na rayuwa sab'anin wanda na taso a ciki.

Nayi murmushi a hankali zuciyata na fatan wannan ya zama mafarin wata sabuwar rayuwar da zan fuskanta.

"Ba zan takura ki ba, zan jira har zuwa lokacin da yayi miki, ki bi tunaninki a nutse Fatima."

Ya fad'a sanda shiruna yayi tsawo.

Sai dai kuma zuciyata ta buga da yadda muryarsa ta ambaci sunana a hankali, naji kamar zan iya narkewa cikin gulbi.

"Ke!"

Wata k'atuwar murya a gefe ta janyo ni daga cikin tunani na, na zabura da sauri sanda atamfar rigar da nake wankewa ta sub'uce cikin bokitin kafin in d'aga idona akan siffarsa, Yaya Sule.

Wani kwayan mutum guda d'aya da baya tab'a barin inyi yini guda a rayuwata ba tare da hargitsi ba, a lokuta da yawa da tunani na ke tafiya rubutun wasik'ar jaki, nasha hasko cewa rayuwata a cikin gidan nan zata fi sauk'i in har zai matsa wani wajen, don shi ba mutum ne mai yawan fita ba, saboda haka kusan kullum yana gefen hajiya yana k'ara b'antare ragowar rusashshiyar alak'ar dake tsakaninmu.

"Me kike yi anan?"

Ya tambaya yana kallon bokitin dake gabana.

Me? na zata kana zaune a wajen lokacin da Hajiya ta jefo min tarin kayan wankinta da sanyin safiyar da ba kowa ya gama tashi ba taje inje in wanke.

Naso ace zan iya gaya masa hakan ba tare da na jawowa kaina wani abun ba.

"Kayan Hajiya nake wankewa." Ba yadda na iya, na amsa a hankali.

"Toh tana jiran kokonta in kin gama."

Na gallara wa bayansa harara sannan na janyo wata k'atuwar rigarta mai kama da Buba akan yadda take matseta in ta saka a jikinta, a shekaruna kaf! ban tab'a ganin mace mai k'iba irin Kakata ba.

A lokacin da nake matse kayan ina shanyawa, zuciyata ta shiga tunanin irin fad'an da zan sha inda sai yanzu da na gama zanje in had'a kokon, Allah yaso Aunty Habiba taji tausayina da sassafen nan tace zata had'a nata dana hajiyan sai inje in karb'a in na gama, duk da cewa kuwa abin ya bani mamaki sanda ta tsaya tayi min magana.

"A'ah Bintu kayan wa kike wankewa da sassafen nan?"

"Kayan Hajiya ne." Na amsa bayan na gaishe ta.

Ta d'an tab'e bakinta kad'an. "Ai da an barki sai rana ta d'aga, amma a sanyin nan haka kamar yak'i..."

Dama na san zata fad'i hakan saboda duk da cewar Hajiya surukurarta ce, basa shiri ko kad'an da ita akan wani dalili da ban san shi ba. Har tayi gaba sai kuma ta juyo tace.

"Kin had'a mata kokon safen ne?"

"A'ah, sai na gama tukunna."

"Toh ai kya jawa kanki wani fad'an tunda kafin ki gama wannan wankin ai rana ta d'aga, je ki d'auko filas d'in nata sai had'a nawa da ita, in ki gama kya zo ki karb'a."

Da murnata a lokacin nayi mata godiya sannan na koma b'agaren Hajiya na d'auko filas d'in ba tare da kowa ya ganni ba, ashe hakan shine mabud'in k'addarata!

______

10:30 AM.

"Kin gama dukka?" 

Hajiya ta tambaya a lokacin da na shiga cikin d'akin. Tana manne akan tabarmar kabarta dake shimfid'e a tsakiyar d'akin.

"Eh na k'arasa, har na shanya."

Ba kallon fuskarta nake ba, amma ina iya jiyo tasirin hararar da take aiko min a jikina. Na mik'a mata filas d'in kokon dana karb'o daga wajen Aunty Habiba amma bata karb'a, sai ta nuna min k'ashen tabarmarta da sandar dogaronta kamar shi d'in wani abin kyankyami ne basha zata yi ba.

"A ina kika yi shanyar?"

"Bayan d'akin Aunty Sadiya."

"Kinga ki tabbata, ki tabbata ko d'ankwali d'aya bai fad'i ba in ba haka ba sai ki sake wanke su wallahi."

"Ai Hajiya na k'ulle k'asan su ta yadda iska ba zata d'iba ba."

Daga yadda ta kalle ni, na san ba haka taso taji ba, amma duk da haka ta sake manna min wata hararar gargad'in kafin ta kad'a hannunta a iska alamun sallama.

Na mik'e a hankali na nufi wani waje daga can k'arshen d'akin, wajen da ya zama makwanci da wajen zama na tun lokacin da k'addara ta jefo ni rayuwa cikin BABBAN GIDA.

Gidan dake cike taf! da tarin zuri'ata na dangin uba, tarin zuriar da basa tab'a jin k'aina kuma basa k'aunata a  dalilin turbar da Hajiya ta d'ora su akai tun farko, na k'in mahaifiyata da kuma ni da 'yar uwata da muke jininta.

Mahaifina shine d'a na shida a wajen Hajiya, kuma yana da tarin k'anne kusan bakwai a k'asansa, a lokacin rayuwarsa, ya auri mata uku kuma yana da 'ya'ya takwas.

Gwaggo Lami itace matarsa ta farko mai 'ya'ya shida dukkansu maza, ita d'in 'yar uwarsa ce da ta zama 'yar k'anwar Hajiya, saboda haka da ita da 'ya'yanta sune mafi soyuwa a cikin zuri'armu.

Amma mahaifiyata da ta kasance d'iya ga 'yan gudun Hijira bata tab'a zama abu mai daraja ba a wajensu, duk kuwa da cewar sun san yarintarta don ta taso ne a gidan maigari kasancewar iyayenta sun rasu tun tana yarinya, kuma sun san halinta na hak'uri da juriya, don ba kowa ke iya rayuwa a gidan maigari tare da azababbun mata da 'ya'yansa ba.

Amma a lokacin da mahaifina ya nuna yana son aurenta, ba irin tashin hankalin da ba ayi ba akan zai auro wadda bata da asali, sai da maigarin yasa baki tukunna sannan suka hak'ura ba don son ransu ba. Bayan shekaru uku da auren ne ta haifi Yayata mai suna Maryam da muke kira da Mairo sannan ni kuma nazo bayan wasu shekaru ukun, a lokacin Baba ya sake aure.

Ya auro 'yar gidan wani attajiri a garin mai suna Saratu, mace mai tsananin kirki data k'arb'i Innata damu 'ya'yanta hannu biyu ta rik'e, don bayan mahaifinmu zan iya cewa duk k'auyen babu wanda ke k'aunar mu sama da ita, munyi zama na aminci tare da ita kafin k'addarar Mairo tazo ta gifta.

Lokacin da Mairo ta kammala karatunta na sakandire ne Baba yace zaiyi mata aure da d'an gidan wansa Ibrahim, abinda ya haifar da rikici a cikin gidanmu da kuma Babban gida a lokacin kenan, su can Babban gida suna fad'an basu yarda da had'in ba saboda shi Ibrahim d'in yana da d'an samunsa a lokacin, a cikin gidanmu kuma Mama da Aunty Saratu na rikicin lallashin Mairo akan ta yiwa Baba biyayya, don sanin kowa ne tana da wani saurayi da take mutuk'ar so wanda ba d'an garinmu bane, aminin mahaifinsa ne kawai a garin yake zuwa wajensa don haka ba wanda ya san aslinsa sosai.

Sai dai alk'alami ya riga ya bushe akan abinda Ubangiji ya tanadar, don Mairo bata saurari shawarar kowa ba, ta sulale ta gudu tare da saurayin nata a wani dare, ba irin nema da cigiyar da ba ayi ba a lokacin, har d'an aminin mahaifin saurayin sai da aka k'ulle a kotu amma ba'a same su ba. Dalilin da ya jawowa Mamana ciwon zuciya kenan wanda ya kaita har kabarinta, don a lokacin da abin ya faru sai ya zama kamar Mairo tayi mata wanka da ruwan bak'in fenti ne bayan d'igon da ake ganinta dashi.

Bayan rasuwarta sai rik'o na ya koma hannun Aunty saratu da tsawon shekara biyu kafin hatsarin mota ya zama sanadin rasuwar Babanmu, a lokacin ne kuma komai ya sake hargitsewa, aka raba gado sannan aka raba ni da Aunty Saratu, don ba yadda bata yi akan a bata ni ba, amma su Hajiya suka k'i yarda, wani zaice suna sona da gaske ne a lokacin, wani zaice suna k'okarin kare 'yancina ne na kar a kaini inda za'a dinga min kallon 'yar karo, sannan wani zaice zasu nuna min tarin gata ne sab'anin tulin bautar da nazo na tarar.

Gwaggo Lami da 'ya'yanta su suka cigaba da zama a gidanmu dake can bayan Babban gida saboda shi kansa gidan ma ya shiga cikin gadon 'ya'yanta maza, wanda ni nawa gadon ban ma san ina yake ba. Dawowata Babban gida ya zama sanadiyar yankewar karatuna na boko da islamiyya saboda Hajiya mai iko kad'ai a gidan a matsayinta na matar Kakanmu guda d'aya data rage tace Mamana ma bata yi ko d'aya daga karatun ba don haka bata ga amfaninsa akaina ba nima.

Nayi kuka da jimami kamar an sake min sabuwar mutuwa a lokacin, don Allah ya sani ina mutuk'ar son makaranta amma ba yadda na iya, haka na cigaba da zama tsawon shekara d'aya da rabi ba wanda ke koya min ko alif, sai tarin bautar da nake yi safe da rana, wanda in na samu d'an lokacin hutu ne kawai zaka ganni zaune a can k'uryar d'akin don ko waje Hajiya bata tab'a barina na fita, sai in shafe wata guda a cikin gida.

Daga inda nake zaune ina wannan tunanin, ina iya ganin yadda Hajiya take shan kokonta a hankali bayan ta zuba shi a kofin murfin filas d'in, navsan cewa da ta gama wani aikin ne zai biyo baya don haka na kishingid'a kad'an na rufe idona, sannan tunanina ta gangara kan mamallakin wannan muryar, wannan sabuwar muryar da ta shigo cikin rayuwata a yanzu take shirin bani sabon fata irin wanda na dad'e ina sak'a mafarkansa a zuciyata.

Sai dai banyi nisa a tunanin ba wani irin tari mai k'arfi yasa na bud'e idanuna na kalli b'angaren da sautin ya taho, abinda na gani yasa zuciyata ta buga sau uku da wani irin k'arfi sannan naji jinin dake jijiyoyina yana zuk'ewa. Hajiya kwance akan tabarmarta ta juyo tana kallona cikin ido yayin da jikinta ke girgizawa da k'arfi!

Bakinta yana fitar da wani irin farin yawu mai kauri sannan hannunta na hagu dunk'ule akan k'irjinta, d'ayan kuma yana baje akan tabarmar rik'e da kofin kokon nan. Na janyo dukkan k'arfin jikina na mik'e da sauri na isa gareta.

"Hajiya....me...me ya sameki?" Muryata ta fito cikin rawa.

Idona yana kallo tana k'ok'arin bud'e bakinta amma ba sautin daya fito illa yawan yawun daya k'aru wajen fitowa.

"Innalillahi wa'inna ilaihir raji'un..." 

Na fad'a ina rufe bakina da duka hannayena, k'arar bugun zuciyata kamar zai fito waje, Idanunta sai faman k'iftawa da bud'ewa suke yi kwalla na zirarowa daga cikinsu, alamun tana cikin tsananin ciwo.

"Hajiya...Hajiya." Na shiga kiran sunanta da muryar da bata yi kama da tawa ba, amma bata iya amsawa.

Sai na mik'e da sauri na nufi k'ofa, amma wani tunani ya tsaida ni a daidai bakin k'ofar, ina zanje? wa zan kira? me zance ya faru? cewa kawai na bud'e ido na ganta a haka? hankali zai d'auka? ko kuwa wani zai yarda dani?

Na juyo na sake kallonta, idanunta na kallon rufin d'akin a yanzu, sannan fuskarta ta d'ashe, me hakan yake nufi? me ya faru kenan? ko dai alamar.... sai kuma nayi saurin katse kaina ban k'arasa ba, ba zan iya k'arasawa ba.

Na dawo da sauri na sake tsugunnawa a gabanta, a daidai hakan kuma k'arar shigowa b'angaren ta cika kunnuwana, sai na kasa banbance k'arar takun dana bugun zuciyata wanne yafi fitowa fili, Numfashi na ya tsaya cak! sanda murya tayi magana daga bayan labulen.

"Assalamu Alaikum, wannan 'yar tsohuwar tana nan?"

"Innalillahi wa'inna ilaihir raji'un...!" 

A zuciyata nayi niyyar fad'a amma sai naji bakina ya furta hakan da k'arfi.  D'agewar labulen d'akin ta nuna min fuskarsu tar! a cikin hasken safiyar, Salisu, Auwal, Sule, Yakubu da kuma wani da ban san sanshi ba. A lokacin ne kuma na tuna da abinda Yaya Sule ya gaya mata jiya dadaddare.

"Salisu yazo gari jiya, watakila gobe ma zai shigo ya gaida ki."

Sai tayi dariya tace.

"Ai kuwa ina maraba da maigidana."

"Me ya same ta? me kika bata?" Yaya Salisun da a lokaci d'aya ya karaso cikin d'akin ya fad'a yana girgiza jikinta.

"Na rantse... Na rantse da Allah ban sani ba kawai bud'e ido nayi na g..."

"Kamar yaya baki sani ba? Tun yaushe take a haka?" Yaya Auwal ya daka min tsawa wadda tasa na zabura zan mik'e tsaye.

"Kawai, Kawai, kawai... bud'e idona nayi na ganta..."

"Ku kamata mu fita da ita!"

Yaya Sa'id ya katse k'ink'inata, suka ciccib'eta gabad'ayansu suka yi waje, ni kuma na cigaba da zama a wajen ba tare da wani katab'us ba, don dukkan tunanina a lokacin ya tattara ne ya rataye a iska. Ba abinda nake iya yi sai kallon kofin kokon nan da kuma farin yawunta dake zube a k'asa.

Me kika bata?

Kalaman Yaya Salisun suka dawo cikin kaina.

Me kuwa na bata banda kokon nan? don in bashi ba na san ba abinda taci sai goronta na sanyin safiya, toh amma ta yaya koko kawai zai b'ata mata ciki haka?

Kafin in sake k'ok'arin wani tunanin, muryoyi suka shiga b'ulb'ulowa cikin d'akin sannan wani hannu ya cakumo ni ta wuyan rigata ya d'agoni sama, sanda kalla sai naga Aunty Sadiya ce bayanta fal da mutane.

"Me ya faru? me kika bawa Hajiya? nace don uw*rki me kika bata?"

"Na rantse da Allah Aunty, Wallahi Allah...."

Wani kyakykyawan mari mai zafi ya katse ni, naji zafinsa yana tafiya cikin kaina sannan a lokaci d'aya ya maida ganina dishi-dishi, na k'ifta idanuna da k'arfi amma ba abinda ya canja.

"Rantsuwa aka tambaye ki? cewa akayi me kika zuba a cikin kokonta?"

Muryar Ramatu ta fito daga wata siffa mai rawa.

Kokonta? Suma tunanin da suke kenan? Da sauri nace.

"Wallahi tallahi ban sani ba, bani ma na had'a kokon ba, Aunty Habiba ce ta had'a da nata, tace zata taya ni da ta ganni ina wanki, tace...."

"Laaahailah ha illallahu..." Muryar Aunty Habiban daga cikin mutanen nan ta katse tawa.

"Yaushe na ganki a safiyar nan bayan tashi na kenan yanzu naji ana hayaniya? ko kuwa wani ya taba ganina ma na damawa Hajiya koko a duk masu dama mata na cikin gidan nan? ba aikinki bane wannan? me nayi miki a duniyar nan Bintu da zaki kira sunana a wannan lamarin?" Sai kawai ta fashe da kuka.

Wani irin sanyi ya shiga bin kowacce jijiya ta jikina lokacin da na zare idona akanta, duk wata ma'ana ta mamaki da firgita shine halin da nake ciki, kafin inyi wata magana kuma wani marin ya taho daga Aunty Sadiya ya sake maida ganin nawa dishi-dishi.

"Ke kad'ai ce kika tsani Hajiya a gidan nan Bintu, wa zai cutar da ita haka in ba ke ba? Innalillahi wa inna ilahir rajiun...." Sai ta sake ni muka sulale k'asa tare.

Amma Aunty Zainab ta finciko ni kafin in kai k'asa.

"Na rantse da Allah in baki fad'a mana gaskiya ba sai na kashe ki a wajen nan!"

Ta fad'a sanda ta janyo sandan dogoron Hajiya ta shiga dukana kota'ina, zafin dukan farko ya d'auke ni ya zagaya dani cikin duniya, na biyu kuma ya dawo dani cikin d'akin.

"Kar kiyi magana wallahi sai na kashe ki a d'akin nan koda kuwa hakan shine abu na k'arshe da zanyi." 

Ta sake fad'a cikin kuka, kuma na tsinci muryoyi da yawa suna goyon bayanta.

"Aunty Sadiya! Aunty Sadiya!" Ba zato muryar umar ta kwararo daga cikin dimbin mutanen da suka shak'e k'ofar d'akin.

"Hajiya ta mutu!" Ya fad'a cikin ihu.

"Ta mutu."

Ya sake fad'a sai dai wannan karon a hankali kamar cikin sheshshek'ar kuka.

A cikin sheshshek'ar muryar tasa, na hango yadda rayuwata take gangarawa cikin bala'i.

________

8:00 PM

Kusan awanni tara kenan da suka shud'e tun bayan da aka tabbatar da rasuwar Hajiya Balaraba, sannan awanni hud'u da gama jana'izar binneta. Ta yaya ta mutu? ance wai an saka guba mai k'arfi ne a cikin kokonta wadda ta kasheta cikin 'yan mintuna k'alilan.

Ta yaya hakan ya faru? Labarin ya gama zagaye kewayen garinmu kaf! cewa nice da alhakin kisan, tare da kawo wasu tarin dalilan da suka maida labarin irin wanda hankali zai d'auka.

Ni kuma fa? ina k'ulle a wani d'aki na b'angaren gidan yayin da zaman makokin ya cigaba da gudana a can b'angaren Hajiya, sai dai kafin a k'ulle ni su Yaya Salisu sunyi min d'an banzan dukan da yasa na fita daga haiyacina, kuma a cikin tarin jama'ar gidan kaf! ba wanda yayi yunk'urin cetona in banda tururuwar 'yan kallon da aka samu wand'anda ke k'ara masu dukan.

Kawu Ibrahim, wan Babana shi kad'ai da ya shigo gidan ya taimakeni, ya rik'e bulalar daga hannun Yaya Salisu sannan ya waska masa mari tare da fad'an cewa bai san bashi da hankali ba sai a lokacin.

Daga nan ya ja ni zuwa b'angaren Babban d'an Hajiya wato Kawu D'anjuma, anan ne na kula cewa gidan ya fara cika da d'imbin mutanen dake tunkud'owa don tabbatar da labarin da yaje musu, ta cikinsu na hango Gwaggo Lami kuma kamar kowa a wajen idanunta cike suke da tsana, wata irin tsana fiye da wadda na saba gani a wajenta tun tasowata.

Sanda muka shiga b'angaren sai Kawu Ibrahim yace in tsaya daga gefe shi kuma ya shiga cikin k'aton d'akin da nake hango maza fal a ciki, na fahimci yawancinsu manyan gidan ne sai kuma wasu 'yan uwa na kusa. Daga inda nake tsaye jikina na d'agawar kuka, ina jiyo muryar Kawu Danjuma yana fad'in wad'anda zasu yiwa gawar wanka in an dawo da ita daga asibiti.

Bayan wani lokaci mai tsawo sai na jiyo muryar Kawu Ibrahim tayi magana ban san me yace ba ko me akace masa, amma lokacin daya fito sai kusan idanun kowa ya biyo bayansa suna kallona, jikina ya shiga b'ari sosai, saboda kallon da kowannensu ke min, kallo ne kamar na tabbacin cewa ni na kashe mahaifiyarsu... zan iya rantsewa naga hakan k'arara.

Daga nan Kawu Ibrahim ya kaini zuwa can b'agarensa ya k'ulle ni a cikin wani d'aki na yaransa k'anana, Ba kowa a gidan don duk wani mahaluki yana b'angaren Hajiya a lokacin.

"Komai zai daidaita insha Allah Bintu, ki zauna anan kafin in dawo."

Ya fad'a kafin ya tafi, ina iya jin sanda ya k'ulle kofar d'akin sannan ya fita. Sai kawai na sulale k'asa naci kuka mai d'imbin yawa har saida hawayen suka k'afe suka daina fitowa sai ajiyar zuciya kawai, sannan kuma wani zazzab'i mai zafi ya rufe ni.

Bayan wani lokaci na kifa kaina a jikin bango tunani da yawa na yawo cikin kaina, nayi-nayi in gano dalilin da yasa Aunty Habiba ta d'ora min wannan mummunan laifin amma na kasa, don kawai ta b'ata rayuwata ne ko kuwa wani abu ya faru tsakaninta da hajiya? duka biyun zai iya zama daidai amma na k'arshen yafi d'aukar hankalina... saboda rashin shirin dake tsakaninsu, amma duk da haka na kasa tunanin wane irin abu ne zai faru tsakaninsu da zai kai Aunty Habiba ga kashe Hajiya? Kashe surukarta? kuma ta binne ni a cikin laifin!

Tsawon zamana a gidan, nayi k'okarin binne komai na karb'i rayuwa a yadda yazo min saboda bani da zab'i, amma abinda ya faru yau ya bud'e dukkan ramukan cikin zuciyata, rushin dake binne ya sake ruruwa ya kama da wuta, kuma ina iya jin yadda yake k'one duk wani sauran fatana daya rage.

Me yasa rayuwata take cike da k'alubale ne?

Me yasa kowa ya tsane ni?

Ta yaya zan iya rayuwa mai kyau a yanzu?

Ya Rabbi!

Na san a duk duniya babu wanda zai yarda dani a wannan al'amarin irin Aunty Saratu, ita kad'aice na san zata iya tsayawa a gaban ko waye ta bada shaidar da zata wanke ni, sai dai a yanzu tayi min nisan da ganinta zai min wuya, don watanni shida baya tayi aure a can jihar Kaduna.

Ba zan iya da wannnan halin ba ya Allah ka taimakeni!...  zuciyata tayi ta nanata hakan kamar istigfari.

Tsawon lokaci ina kwance a cikin d'akin nan ina kallon k'ofar dake k'ulle, na san cewa bada dad'ewa ba Kawu Ibrahim zai dawo da bayanin da aka tattauna na yadda k'arshen rayuwata zai kasance, saboda haka na cigaba da jira ina kuma k'okarin kar bacci ya d'auke ni saboda zazzab'in dake jikina.

Kwakwalwata nata juya yadda zamana yanzu a gidan zai kasance, don duk fad'in garin bani da wajen zuwa in ba Babban gida ba, amma a yanzu rayuwa da mutanen da suka tsaneni tare kuma da abinda ya faru yau zai zama kamar yadda yaro ke hango jahannama ne.

Tunaninnika da yawa suka cika kaina amma duk da haka bacci b'arawo ya tsame ni daga cikin koginsu!

_______ 

03:15 AM

"Lokacin da aka kai gawar Hajiya asibiti, likitocin sunk'i tab'ata sai da shaidar 'yan sanda shi yasa ba yadda aka iya dole abin ya kai gaban hukuma, saboda haka Kawu Danjuma yace in gaya muku keda Habiba, 'yan sandan zasu zo gobe su tafi daku."

Ina zaune gaban Kawu Ibrahim a lokacin da yake fad'in hakan, ya dawo ne ya tashe ni da tsakar dare yake gaya min labarin da na kasa fahimta, don sai da ya kai k'arshen zancensa sannan naji ma'anar kowacce kalma na bi ta kan fatata tana isa cikin kwakwalwata.

Za'a kaini ofishin 'yan sanda gobe!

Kalaman suka yita maimaitawa a kaina amma suka gagara nutsewa, abin da mamaki, kamar mafarki... wai ni za'a kai ofishin 'yan sanda gobe? me yasa rayuwata take cike da masifa ne?

Subahanallahi! wani yankin zuciyata yayi saurin kwab'ata.

"Kar kisa damuwa a ranki, ba wani babban abu bane, kawai za'ayi muku wasu 'yan tambayoyi ne shikenan."

Ya fad'a don kwantar da hankalina, amma kalaman suka tafi can bayan kaina suka yi matsugunni, ban yi girman da zan iya tsallakewa maganarsa ba, amma rayuwa ta koya min wayon da na san meye matsayin zuwa ofishin 'yan sanda a matsayin wanda ake zargi da kisa, kamar a shafe mutum ne da gishiri sannan a jefa shi cikin kejin mayunwatan kuraye!

"Na san baki yi wannan abin ba Bintu, sai dai abinda ya d'aure mun kai shine yadda kika ce Habiba ce ta dama kokon Hajiya da safen, na san Habiba tsawon lokacin da aka auro ta gidan nan, bata tab'a damuwa da harkar mutane ta wannan fannin koda 'ya'yanta ne kuwa."

A lokacin da Mamana take gab'ar mutuwa kuma ina rik'e da hannunta, akwai wani irin bugu da zuciyata keyi, a lokacin da Kawu Yahya yazo sanar damu rasuwar Baba, irin wannan bugun zuciyar yana nan, a lokacin dana had'a ido da Hajiya ranar da na dawo gidan nan, ba abinda ya canja game da bugun zuciyar.

Sannan a yanzu ma da Kawu Ibrahim mutum d'aya da nake samu sassauci a gurinsa ya fad'i wannan maganar, irin wannan bugun zuciyar dai na sake ji, bugun zuciyar da kullum ke gaya min cewa wani shafi na k'addarar rayuwata ya bud'e.

Idona ya sake cika da kwalla, amma meye amfanin kukan? bayan tun safe nake yinsa kuma babu abinda ya canja?

"Ina son ki gaya min gaskiyar abinda kika sani Bintu, ta haka ne kad'ai zan samu kwarin gwiwar cigaba da taimakonki, kuma idan akwai wani abun ma ki yarda dani ba wanda zan gayawa."

Kun san ma'anar kalamansa? Bai yarda dani ba kawai, don lokacin da na d'aga ido na kalle shi, zargi ya haska sosai cikin nasa idon.

"Wallahil azeem Kawu, na san darajar rai kuma na san laifin kisa, ba zan tab'a iya cutar da hajiya ba kome take min kuwa, ina sonta a matsayin kakata da kuma mutum mafi kusanci da nake dashi na b'angaren Baba, na san hukuncin kashe mutum wallahi Kawu ba zan tab'a iya kashe ta ba, wannan tunanin ma bai tab'a zuwa kaina na...."

A lokacin kukan da nake rik'ewa ya fito cikin 'yancinsa.

"Ya isa, ya isa, nima na san baza ki iya ba Bintu, kiyi shiru komai zai daidaita insha Allah."

Ya fad'a a hankali kamar bai yarda da abinda yace d'in ba.

"Wani yaro Abdul  yazo nemanki d'azu amma Kawu Bashir yace kar a bar kowa ya ganki."

Ya fad'a bayan wani lokaci, Sai naji k'arar wani abu ya tarwatse a k'irjina daya fad'i sunan mutumin da ya shigo cikin rayuwata ya karb'e ni da dukkan tabona, ta yaya zan iya kallonsa a yanzu da wannan sabon tabon da ba zai goge ba. Na san a lokacin Kawu Ibrahim zai so sanin waye Abdul da kuma alak'a ta dashi, amma ba hakan ne mafi amfani a sannan ba.

"Kici wannan na san ba abinda kika ci tun safe."

Ya fad'a yana mik'o min wani faranti a rufe, sai a sannan nima na tuna banci komai d'in ba tun safe, na zame murfin a hankali sanda hoton wata damammiyar shinkafa da na san ta wajen zaman makokin ce ya fito.

"Nagode."

Na fad'a a hankali ina jan farantin kan cinyata.

"Zanyi dukkan k'ok'arina in taimake ki insha Allah."

Ya sake fad'a kafin ya bar d'akin, sai dai wannan karon bai k'ulle k'ofar ba, ina jin maganganunsa shi Aunty Hassana a k'ofar kafin su tafi.

Wata kwalla mai d'umi ta fad'a cikin abincin, Ba zan tab'a bari rayuwata ta gintule iya nan ba, saboda zuwa ofishin 'yan sandan nan baya tab'a nufin dawowata, ba wanda zai tab'a yarda Aunty Habiba tana da hannu a lamarin nan, dalilan da suke nuna ni sunfi tasiri.

Kuma dole ne inyi wani abin, dole inyi dukkan iyawata don in fita daga wannan hargitsin, na cigaba da cusa abincin cikin bakina yayin da kwakwalwata ke bincike cikin kaina, neman mafita nake yi ko ta wace hanya kuwa.

A lokacin dana kai lomar k'arshe bakina, a lokacin wani tunanin ya dirar min, na damk'e farantin a hannuna zuciyata na maimaita shi, kuma da kowanne maimaici sai naji ina kara yarda dashi, Haka za'ayi kawai! 

Na ajiye farantin da sauri sannan na lalubo k'arshen atamfata, na kwance d'aurin kud'in da nake tarawa tsawon watanni na sake k'irga su, sannan na mayar na k'ulle.

Na d'auki curkudadden hijabina da muka sha duka tare na saka sannan na nufi k'ofa, na tura ta a hankali amma k'arar net din ta cika tsakar gidan, sai da na tabbatar ba wanda yaji sannan na zura k'afa na fita. Iska mai sanyi ta busa kan fatata sanda na fita daga b'angaren, tunda gidan a rarrabe yake waje-waje ba wanda ke damuwa da rufe b'angarensa in dai an rufe k'ofar can waje.

K'afata ba ko takalmi na dinga wuce tabarmi da aka jingine da kuma butocin da akayi amfani dasu da rana, babu kowa kuma ba karar komai sai ta kukan gyare. Nayi ta tafiya a hankali har sanda na iso babban zauren dake rik'e da k'ofar fita, an sanya sakata a tsakaninsa.

Na tsirawa sakatar ido da zuciyata mai zurfi! 

Fita daga gidan yana nufin guduwa kenan, guduwa kuma zai tabbatar musu da rashin gaskiyata, zai sa kowa ya yarda cewa da gaske ni mai laifi ce, amma ban damu ba yanzu, ban damu da abinda mutane zasu yi tunani akaina ba, abinda na sani kawai shine rayuwata ba zata rushe a haka ba, dole ne in tafi in samo wajen da zan cigaba da ginata!

Nasa hannuna na bud'e sakatar sannan na taka waje, taku daya kawai ya fitar dani daga cikin Babban gida, kantangarsa ta tsaya a bayana, sai naji na shak'i wata iska mai dad'i kamar ada ina rik'e da numfashina ne, na gyara fuskar hijabina sannan na nufi cikin duhun.

Ko'ina yayi shiru da fad'i, duhun daren da nake tsoro a da ya zama mai haske cikin idona a yanzu, na riga nasa zuciyata a abinda nayi niyya kuma ba abinda zai hanani. Burina shine inyi nisa da babban gida, inyi nisa da duk wanda ya san ni, inje wani wajen da mutane baza su lura dani ba, wajen da damuwar kowa ke kan rayuwarsa ba ta wani ba, zan iya rayuwa cikin duniya amma banda nan.

Tunani da yawa ya cika kaina akan wajen da zanje kafin fitowar rana wani tunanin yace in samu waje in b'oye amma na ture shi, wani zai iya fitowa ya ganni duk da cewa guduwa shine abu na k'arshe da kowa ke ganin zanyi.

Abinda yafi kawai shine in tafi wajen da zuciyata ke hank'oro, saboda haka na cigaba da mik'ar titin yayin da kukan karnuka ya cika kunnuwana.

______

06:20 AM.

Na sunkuyar da kaina a jikin tagar motar sanda direban ya tada injinta tayoyin suka shiga motsawa.

"Allah ya kaimu lafiya." kwandastan motar ya fad'a yana rufe k'ofar, muryoyi da yawa suka amsa da Ameen.

"Allah ya kiyaye oga!" wani mai talla ya fad'a yaana d'agowa direban hannu.

"Allah ya kaiku KANO lafiya."  maigadin tashar motocin Ikara ya fad'a yana dukan bayan motar, naji zuciyata ta buga tare da k'arar.

Na sunkuyar da kaina lokacin da muka hau titi gudun hangen idon sani, na tuna lokacin dana iso cikin tashar bayan tafiyar kusan awa biyu a k'afa mai cike da 'yar b'uya duk sanda naji motsin wani abun, na hango Hamza daga cikin tashar wani abokin Yaya Sani, hakan yasa nayi saurin b'uya a k'asan wani karyayyen tebur. A lokacin tashar ba mutane sosai saboda haka anan nayi ta zama har sai da wajen ya cika da hayaniya.

"Kano! Kano!!" Wani mutumi nata ihu sanda na fito.

"K'anwata Kano zaki je? taho nan, motocin suna can."  Ya fad'a sanda ya k'arasowa wajena, ba tare da musu ba nabi bayansa, don bani da tunanin inda zanje, abinda nake nema kawai taya ce da zata gangara dani na bar cikin garin Ikara.

"Subhaanal-lathee sakhkhara lanaa haathaa..."

Na jiyo muryar wata mata a gefe na tana biyawa 'yarta yayin da yarinyar ke maimaitawa cikin gwarancinta.

"....wa 'innaa'ilaa Rabbinaa lamunqaliboon." Tawa zuciyar ta k'arashe sanda na hango shafin hisnul muslim d'ina.

A take kuma tunani na ya gangara kan kayana dake d'akin Hajiya, Ya salam! kwata-kwata na manta da zancensu sai yanzu, ta yaya zan iya rayuwa da kaya d'aya kawai... sai na tuna ma ai ba ko takalmi a k'afata saboda haka na ajiye wannan tunanin a gefe, Kaya ba sune abinda ya kamata ya dame ni yanzu ba.

Na juya fuskata jikin tagar, ina kallon yadda hoton waje ke sulalewa cikin gudun motar, korayen bishiyu, k'auyuka da kuma digon mutane na yawo cikin safiyar. Naji zuciyata na washewa da kowanne hoto dana kalla, dukkan tsoro da damuwata suka dinga bajewa da kowanne motsi da tayar motar ke yi.

Bayan awa d'aya da rabi, zuciyata nata yawo cikin gajemaren tunani, na tsinci muryar wani yana k'orafi game da gyaran hanya da kuma bin titi d'aya.

A wannan lokacin kuma naso da dukkan fatana direban nan bai juyo yayi magana ba.

Motar ta tarwatse, k'arfin shigowar gingimarin dake d'auke da itace ya haddasa wata k'ara kamar ta tashin bam, k'ofofin motor suka yage daga jikin bodin, gaba wajen zaman direba ya fita ta taga, injin motar ma yayi tsalle wani wajen. Ka'ra mai yawa ta cika iska, yadda k'arfe ke had'uwa da d'an uwansa, yadda k'arfe ke datsa bishiyoyin gefe da kuma yadda karfe ke k'onewa.

_______

BAYAN SHEKARU BIYAR!

WASHINGTON, AMERICA.

"Zaki iya tuna me kika gani bayan hakan?"

"Zan iya..."

Fadeelah ta amsa a hankali tana rufe idanunta, hotunan mafarkin da tayi a daren jiya ya haska tar cikin ganinsu.

"Ina gudu, a cikin wani daji mai yawan bishiyu, ganyen bishiyun suna da siffar fuskoki munana, bana iya jin me suke cewa amma suna ta ihu akaina... bana iya gani sosai amma na cigaba da gudun zuwa wajen wani abu, zuwa cikin duhun dake gabana, ban san me..."

Sai ta tsaya a daidai nan, kalaman suka gutsire a iska.

"All through the way, a voice was shouting 'kin kashe ta!"

"A cikin gudun na tsinci wata murya na fad'in 'kin kashe ta!"

"Me abinda kika fad'a na k'arshe yake nufi?"

Dr. Gilbert ya tambaya cikin harshen turanci yana kallonta.

Hakan yana nufin na kashe ta, nayi kisa a cikin wata rayuwar da ban santa ba, na kashe wata a can d'aya duniyar da idona ke nuna min, wata da ban san wacece ba.

A cikin kanta tayi wannan tunanin yayin da Dr. Gilbert ya cigaba da kallonta yana jiran amsa. "Miss Malik?"

"Me? Oh yi hak'uri, hakan na nufin kamar in gudu kenan."

Tayi k'arya cikin harshen turancin da suke magana, Dr. Gibert likitanta ne tsawon shekara guda, wanda ke bata tallafin warkar da ciwon kwakwalwarta, (Psyiotherapist.)

Saboda haka bata tab'a b'oye masa wani abu da ya shafi ciwon nata, amma abinda ta gani jiya a mafarkinta wani abu ne da bata tunanin akwai mahalukin da zata iya shaidawa, babu wanda zata iya tunkara tace mafarkanta na kwanan nan suna nuna mata ita mai kisa ce a wata rayuwar!

Tana iya jin yadda idanunsa ke nazarinta kafin yace.

"Wancan mafarkin da kika yi shima wani abu ne ya biyo ki koh?"

"Yes, wannan karon kuma muryoyi ne, Dr. Gilbert ban san ya zan maka bayani ba amma ina ganin abin k'aruwa yake, a baya ina dad'ewa kafin mafarkin yazo sai dai na zahiri kawai, amma wannan shine kusan na sha biyar fa a wata d'aya."

"Well, bari mu gwada wasu tambayoyi toh." Ya fad'a yana ajiye biron hannunsa akan k'aton littafin dake gabansa.

Sai ta kwantar da kanta kad'an a jikin kujerar da take zaune, wata kujera mai taushi da dad'i, kamar yadda komai na ofishin yake mai kyau, don shi kansa ginin a wani waje yake da zuwansa kad'ai zai sa maka nutsuwa.

"Tunda aka fara hayaniyar nan game da addininku, kin fuskanci wani k'alubale?"

Ta girgiza kanta.

"In banda kallon da mutane ke bina dashi duk sanda na fita, ban fuskanci komai ba."

"Wani na kusa dake fa?"

Ta d'an had'iye yawu kafin ta amsa wannan.

"Wancan satin an kori Mami Saffiya daga aiki akan tace baza ta daina zuwa da hijaab d'inta ba."

"A lokacin kin saka abin a ranki sosai?"

"Zuwa kwana biyu ne kawai na damu, amma yanzu Alhmdlilah mun manta shi, ya wuce kuma tana neman wani aikin."

Ya rubuta wani dogon layi cikin littafin kafin ya sake d'agowa ya kalle ta.

"Yaushe kika yi bacci jiya?"

"Ban tabbatar ba amma zai kai kusan sha d'aya da rabi."

"Me kika yi kafin ki kwanta?"

"Na k'arasa wani zane dana fara ne."

"Har yanzu kina gidan yayanki?"

"Eh."

"Akwai wani abu... ina nufin kina d'an takura ko yaya ne da hakan?"

Da sauri ta sake girgiza kanta.

"No, I'm Okay."

"Kina da matsala a makaranta?"

"A'ah na fara sabawa da komai, sai dai karatun kawai da yake min yawa."

"Fassara min kalmar 'yawa'"

"Yawa sosai, da sai in kai dare ina assignment."

"Kina ciwon kai?"

"Wani lokacin."

"Kina shan magani?"

"Sosai, yadda wata rana ma zan tashi cikin dare ne in sha."

"Kina--"

Wasu tambayoyin da yawa akan makaranta kafin ya fad'i abinda tayi hasashensa.

"Daga yadda na fahimta Miss Malik, yawan mafarkan yana faruwa ne saboda wata damuwa--"

Abinda yake shirin fad'a min shine gajiyar makaranta da kuma yawan karatun dake shiga kwakwalwata ne suka jawo min yawan mafarkan ba wai wani abu ba, saboda haka in ragewa kaina abubuwa sannan---"

"Kuma ki dinga hutawa, sai na ganki a wani appointment d'in."

Ya k'arashe tare da tata zuciyar.

"Thank you, zan k'okarta."

Ba wani taimako daya bani yau.

Zuciyarta ta ayyana sanda ta rataya jakarta ta nufi hanyar fita, sai dai kafin ta tura k'ofar wani dogon mudubi daga gefe ya d'auki hankalinta, ta juyo a hankali ta kalle shi, ta kalli kanta, sannan ta kalli siffarta dake tsaye sanda hoton wata 'yar siririyar matashiya ya kallota ta ciki.

Fuskarta d'auke take da kamanni irin na fulanin k'asar Nigeria da take gani a hoto, sai dai tata fes! babu irin tsagun fuskarsu da internet ke nuna mata. Ta cikin kalar ruwan k'asar idon tana iya hango damuwa fal da kuma rashin kwanciyar hankali a k'asan su, a kowacce rana dake wucewa, fuskarta na k'ara zama bak'uwa a wajenta ne, tana jin kamar wani ne daban yake son kwace jiki da zuciyarta, ya ture nata ruhin gefe.

A ranakun data fara zuwa wajen nan, lokacin da Daddy ya kawo ta da kansa ranar appointment d'inta na farko, zuciyarta na rike da wani fata ne, fatan cewa damuwarta zata yaye, rayuwarta zata haska kamar yadda komai na wajen yake cikin kala mai kyau, Amma a yanzu bayan shekara d'aya da watanni ta sarewa wannan fatan kamar yadda ta lura Dr. Gilbert ma ya fara sarewa al'amarinta... ya rage yi mata yawan murmushi da bata fatan warkewa. Watakila matsalarta tafi k'arfinsa ne.

Nayi sirranta da yawa.

Zuciyarta ta rad'a mata.

Dole ne in dinga cin abinci da yawa.

Tana fita daga office d'in, wata tsohuwar Baturiyar dake zaune ita kad'ai a waiting area ta mik'e ta shiga rik'e da sandar dogaronta, a lokaci d'aya kanta ya sara sanda ta kalli sandan, saboda haka tayi hanyar waje da sauri bata ko tsaya kiran da receptionist ke mata ba na tayi booking wani appointment kafin ta wuce. 

Daga Clinic d'in zuwa Bus stop mafi kusa tafiyar minti goma ce, haka tayi ta bin hanyar idonta a k'asa, hannunta na dama damk'e da jakar ratayenta kamar hakan ne zai kare abinda take gudu kar ya faru.

Bai fi mutane sha biyu ba a Bus Stop d'in saboda haka ta sami damar tsayawa daga cikin 'yar rumfar, sai dai ta gefen idonta tana iya ganin yadda baturen dake tsaye a kusa da ita ke kallonta, wani tsoho ma ya kyallaro da idonsa ta saman jaridar da yake karantawa sannan wata mata ta sak'e damk'e hannun d'anta. Kamar ita d'in bomb ce dake shirin tashi a kowanne lokaci.

"Hola..!"

Direban Bus d'in data tsaya ya d'ago min hannu sanda na taka k'afarta cikin motar, tana yawan hawa motarsa saboda yana tsayawa a stop d'in kusa da makarantarsu, shi mutumin k'asar spain ne kuma kamar yadda yaren spanish yake mai mafi rinjaye akan duk wani yare bayan turanci a Washington, baya tab'a mata turancin... yace tayi kama da matan k'asarsu don haka shi yarensa zaiyi mata.

"Buenas tardes. (Barkanki da rana.)"

Murmushi ya sub'uce a fuskarta, ganin mutane basa tab'a zama d'aya, wasu na gudunta wani kuma na son yi mata magana.

"¿Cómo está? (Kana lafiya?)"

Ta tambaya sanda ta mik'a masa Metro-card d'inta, don zama tare da Romilda k'awarta a makaranta yasa ta fara iya maida gaisuwa.

"Estoy bien, gracias. (Lafiya k'alau, Nagode.)"

Ya mik'o mata katin bayan ya cire iya kud'insa, ta nufi can k'arshe ta zauna daidai sanda wayarta tayi k'ara.

"Kina ina?"

Sak'on ya fad'a daga lambar Mami Saffiya cikin yaren Hausa.

_"Minti Ashirin zata dawo dani yanzu."_

Ta tura mata hakan da turanci don bata iya rubuta Hausa sosai, sannan ta k'ara gyara zaman rolling d'in mayafinta tana kallon titinan da suke wucewa. Duk sanda ta fita da yamma sosai irin haka, lokacin da fitilun garin ke walk'awa cikin idanunta, sai taji kamar yaune rana ta farko data iso cikinsa.

Da tunanin hakan kuma, idonta ya hasko mata wad'annan iyalin da suka zama gatanta.

Ahmad Malik da suke kira da Daddy, Babban likitan hak'ori ne anan garin Washington, mahaifinshi asalin African-American ne na k'asar nan, Ya auri mahaifiyarshi 'yar Nigeria ne a wani course-work da suka je yi garin Kano na wayar da kan mutanen Nigeria akan shan magunguna asibiti tun a wancan lokacin, anan suka had'u a matsayin d'aya daga cikin Nurses d'in asibitin da suka sauka, ya aureta bayan shekara d'aya da zuwansu kuma tsawon rayuwar aurensu kaf! a America suka yi ta, sai bayan ya rasu ne sannan ta buk'aci Daddy ya maida ita Nigeria cikin 'yanuwanta.

Daddy shine kad'ai d'anta saboda haka shi ya cigaba da rayuwarsa a nan da matarsa Mami Saffiya wadda take 'yar uwar mahaifiyarsa itama. Soyayyarsu ta fara ne tun suna yara lokacin da duk suke zuwa Nigeria ziyara, amma bata yi k'arfi ba sai bayan da ita Saffiyan tazo karatu America ta zauna a gidansu, kasancewar duk wani d'anuwansu in wani abu ya kawo shi k'asar a gidan nasu yake zama.

Bata ko kammala karatun nata ba akayi auren nasu a lokacin shima mahaifin Daddy yana raye, saboda haka bayan rasuwarsa mahaifiyar tasa ta barshi da matarsa ta dawo wajen 'yanuwanta Nigeria inda itama ajalinta ya riske ta a can.

Daddy mutum ne mai kamala, nutsuwa da tsananin hakurin da yake iya jurewa halin matarsa Mami Saffiyya, don ita macece mai kaud'i da kuma mita, sai dai tana da tsanani kirki da kuma hira, ga hidima baza ka tab'a ganinta ta rasa abin yi ba.

Tana da mutuk'ar kishin yare da al'adarta, shi yasa bata tab'a bari yaren hausa ya mutu a gidan kasancewar duk wanda yaga 'ya'yanta ma ba zaice sun had'a jini da Africa ba, yanayin abinci, iskar can, kammanin mahaifinsu da kuma farar fatarta yayi rinjaye wajen rufe had'insu da hausawan Nigeria.

D'ansu na farko Faruq, kusan halin mahaifinsa ya d'auko, don bayan tsabar nutsuwarsa, murd'adden miskili ne da in ba Mami ta bud'e halwar fad'anta ba, sai yayi sati bai kula kowa a gidan ba bayan gaisuwa. Shekararsa 17, ita ta girme shi da shekaru biyu amma ya fita aji a makaranta.

Zahra ita ake kira da baibai d'in d'an uwanta, ta d'auko wasu halayen na Mami amma nata har sun zarta sun kai iyaka. Tana da magana, iyayi da kuma ji da kai, sannan idonta na kan kowa a gidan, ta san hanyar da zata yi ta san abinda mutum ke k'ullawa shi kad'ai a cikin d'aki. A shekara Goma sha hud'u kawai ta san duk wata harkar kwalliya da wani abu da zai saka mace kyau, Fadeelah zata iya cewa ma ta fita wayo a wasu abubuwan.

Iman 'yar shekara shida, yarinya ce da ba ruwanta, tana cin komai kuma tana yarda da duk abinda ka gaya mata, burinta a kullum baya wuce kallon cartoon d'in Disney da kuma fatan ta tashi watarana taga ta zama d'aya daga cikinsu.

***

"Aunty deela ta dawo!" Iman ta fad'a lokacin da Fadeelah ta bud'e k'ofar falon.

"Yey na dawo!" Ta amsa da irin muryarta sanda ta zube mayafi da jakarta a kusa da ita, tayi kissing kumatunta amma bata ko kalle ta ba don idonta na manne kan Tv tana kallon cartoon d'inta na yau da kullum, 'Wrect it Ralph'.

"Me ya tsaida ke har k'arfe biyar? the last time da zan iya tunawa baki ce min zaki ko'ina ba."

Mami Saffiya ta fad'a daga can k'ofar kitchen hannunta rike da cokalin girki, ta k'arasa gareta amma kafin tayi magana ta zura mata cokalin a baki da zummar taji mata yanayin girkin.

"Mhmmm, gishiri yaso yayi yawa, a yanka dankali a ciki."

Mami ta daki goshinta da tafin hannu.

"Hai Allah, yaushe zan dinga gane awon gishiri ne?"

"Kar ki damu Mami, da nayi kud'i zamu hayo chef, kin daina girki a gidan nan."

Muryar Zahra ta fad'a daga kan couch tana kokarin zana gira akan tata da ta fik'e.

"Me kike yi haka?" Fadeelah ta tambaya tana kallon yadda ta fente kumatunta da blush bayan hakan.

Zahra ta juya idanunta kafin ta d'ago ta kalleta.

"Duh! sabon style d'in saka blush ne, Karki damu zanyi miki anjima in nayi wa Iman nata." Ta fad'a tafin hannunta kantafi cikin iska.

Iman daga can gefe ta juyo tace.

"Amma nawa ya fito sosai kamar na Venoloppe." (yarinyar cartoon din da take kallo.)

"Kar ki damu honey, sai yafi nata ma kyau." 

Ta amsa tana tand'e bakin da take shirina zana masa janbaki, Fadeelah ta girgiza kanta kawai sannan tabi bayan Mami kitchen d'in.

"So ya interview ya kasance?"

Ta tambaye ta sanda ta tsaya gaban gas ta shiga juya miyar dake kai, Mami na yanka dankalin, ta d'aga kafad'unta duka biyun sannan tace.

"Ban sani ba, amma dai sunce zasu neme mu."

"Ku?"

"Eh, zamu kai wajen mu sha biyar."

"And..."

"Ni kad'ai ce Musulma."

Fadeelah a girgiza kanta sanda Mamin ta juyo tana zuba dankalin a miyar.

"Baza su tab'a kiranki ba."

"Na sani, amma zan sake duba classfied adverts d'in, baza a rasa wani waje ba."

Ta fad'a idonta baya kallonta, tsaf kuma Fadeelah ta gane me hakan yake nufi.

Baza ta tab'a samun aiki ba in har ana cikin wannan rikicin na k'okarin hana musulmai irinsu rayuwa a America.

***

"Daddy, dan Allah!"

Zahra ta fad'a tana buga kafarta cikin shagwab'a sanda suke hanyar makaranta. Kullum da safe shi yake sauke su a makaranta kafin ya wuce wajen aiki, Zahra da Iman makarantarsu daban, Fadeelah da Faruq haka, sai dai babu nisa tsakani.

"Nace ba zai yiwu ba koh? you're fifteen ta yaya zan fara baki tuk'i? kalli yayanki ki gani, wata shekarar zai shiga sha takwas amma baya tab'a k'orafi."

Faruq dake gaba ya d'ago da kansa daga danna wayar da yake yi, ya gallara mata harara ta mudubin gefe. Daddy ya cigaba da cewa.

"..Ba zai yiwu ba, ke yarinya ce har yanzu."

Ta turo bakinta cikin b'acin rai sannan a hankali tace.

"Banda yanzu, nima daidai nake da kowa."

Fadeelah kad'ai ta san me hakan yake nufi, don ita da Mami kad'ai suka gane tana murnar mensturation d'inta na farko ne ranar da ta had'a walima ita da k'awayenta.

Makarantarsu aka fara zuwa suka sauka ita da Faruq, Zahra ta dawo gaba a lokaci d'aya, ta saita mudubin gaba tana k'ok'arin fito da gashinta ta cikin nad'in hijaab d'inta, Iman na baya hankalinta ya tafi duniyar chocolate d'in da take sha.

"Sai na ganki." Kawai Faruq yace, ya rataya jakarsa ya nufi cikin makarantar kamar ita d'in wani wajen zata daban.

Tabi bayansa ta cikin d'imbin d'aliban d'in dake ta harkokinsu da niyyar zuwa lokarta ta duba ajin da take dashi, don har yanzu time table d'inta hargitse mata yake.

Tana ta sauri ta lalubo paper daga cikin tarin litattafanta, don Allah ya sani bata son ta had'u dashi balle shi ya ganta ma, ta san tabbas zata ga wani abun da zai b'ata ranta a sanyin safiyar da bata fara saka komai akanta ba, me yasa ne ma k'addara ta had'a number lokarta kusa da tasa ne? me yasa bata nesanta shi da ita ba kamar yadda take hangensa a baya?

Ta zaro paper ta kalla, tana da English yanzu ita kad'ai, anjima History tare da Melissa, sai commerce gabad'aya da k'awayenta biyun Romilda da Melissa... Arrgh! tana da Maths ma yau, Babban abin tsoronta kuma Babban abinda bata ganewa a makarantar, kwakwalwarta toshewa take da an fara taji kanta ya fara ciwo, kamar lokacin da mutum ke son tuna wani abu da bai tab'a saninsa ba.

Duk da hayaniyar cikin hall d'in na sauran students dake wucewa sai da taji sanda ya tsaya ta gefenta da kuma sanda k'amshin turarensa ya ziyarci hancinta... Ranta ya b'aci a lokaci d'aya, zata iya rantsewa ba ranar da zata zo wajen lokar nan bata had'u dashi ba, dalilin da yasa ta tsani ajiye wani abu nata mai amfani a ciki kenan.

Da k'arfi, ta banka k'ofar locker sannan ta juya da niyyar barin wajen, sai dai wasu tarin fastocin dake fad'owa daga cikin locker tasa suka sata tsayawa, kuma idonta ya kai kan rubutun jikinsu kafin tayi tunanin tsallakewa.

*Back up you terrorists!...Muslim sucks!"*

(B'atanci game da Musulmai.)

●﹏●

Idan mutum ya duba ma'anar tsana a shafin yanar gizo, za'a fassara maka kalmar ne da lokacin da tsananin k'iyaiyar wani abu ko wani ya d'arsu a zuciyarka saboda wasu dalilai na rayuwa dake sa mutum cikin fushi, fushin da zai ta yad'uwa yana fito da tsiron wasu laifukan da zasu dad'a habb'aka tsanar.

Kuma in dai har tsanar tayi masauki, to komai kankantar abu zai dinga k'ara ta ne, balle kuma babban abu, babban abu irin wanda Fadeelah ta gani a wajen mutumin da ta tsana yanzu a rayuwarta. Shima kuma ya tsani ire-irenta saboda suna saka hijaab, suna sallah, suna azumi, sannan basa cin fiye da rabi na kalar abincinsu... ko kuma a saukak'e kawai ace saboda su d'in Musulmai ne!

A lokacin da ta k'addara ta kawo ta k'asar America ana dab! da fara zab'e na sauyin Shugaban k'asa ne, kuma takurar da akewa musulmai ko kad'an bata kai haka ba sai a yanzu da canji yazo na sabon d'an takarar daya lashe zab'en, canjin daya tab'a kowa, kuma ya tab'a rayuwar duk wani musulmi dake cikin k'asar America.

Saboda tun kafin hawansa ya fito kiri-kiri ya nuna kiyaiyarsa ga Musulmai ya kuma dad'a k'arfafawa wanda suke da akida irin tasa hakan, sai ya zama musulmai suna fuskantar tozarci a fili kuma har ta kai ma ana shirin hana wasu musulman dake waje shigowa k'asar.

Kuma suma kamar kowanne musulmi a k'asar suna fuskantar wannan k'alubalen don a kwanakin baya har wasu sun daki Zahra a cikin motar makaranta saboda ta saka baki wajen hirar siyasar sabon shugaban k'asar da akeyi. Gashi kuma a satin daya wuce an kori Mami Saffiyya daga wajen aiki saboda tace ba zata bi ka'idar sabuwar shigar da suka sanya na cire hijaab ba.

Allah ya sani komai nata YA MUTU a baya, amma zuciyarta na rik'e da son addininta, tana mutuk'ar samun nutsuwa a cikinsa, don ta tabbata ba zuwanta gurin likita ko magani ne ya tallafi kwalwalwarta a baya ba, k'arfin imanin da take dashi game da addininta ne.

Sai gashi a yanzu da cikin makarantar nan ya zama waje d'aya da take iya sakewa bayan cikin gidansu shima za'a takura ta a cikinta. Mutumin da a yanzu ta tsana fiye da kowa a makarantar yana cikin kungiyar dake shirin datse walwalarta. Don me yasa kuwa baza ta damu ba?

"Toh don me yasa zaki damun?"

Romilda ta fad'a daga gefenta tana tauna sandwich d'inta cikin baki, Suna zaune a cafteria ne bayan fitowarsu daga class na uku a ranar, commerce.

"Naga dai bamu kad'ai ne musulmai a makarantar nan ba, saboda haka bamu kad'ai zasu takurawa ba."

Ta fad'a cikin turancinta mai cakud'e da yaren Spanish. Fadeelah ta juyo ta kalle ta.

"Shine matsalar, don kawai bamu kadai za'a takurawa ba sai kice kar mu damu? bamu san me suka shirya ba? ba mu san k'ank'anta ko yawansa ba da zamu ce ba zai shafe mu sosai ba."

Melissa dake tsallaken teburin da suke zaune ta gyara zaman dogon gashinta zuwa bayan kunne sannan tace.

"Deelah, kome suke shiryawa ni na san hukumar makaranta bata san da zaman k'ungiyarsu ba, don haka za'a taka musu birki da zarar sun fara."

Turancinta a kwance yake fita ba irin na Fadeela dake a warware kona Romilda mai cakud'e da yarenta ba, don ita haifaffiyar baturiyar America ce kuma ba musulma ba, amma duk da haka k'awancensu na tafiya daidai kasancewarta mai saukin kai da kuma fahimta.

Fadeelah ta buga kanta cikin hannayenta tare da yin ajiyar zuciya.

"Kamata yayi kawai ace na yaga fastocin nan a lokacin da na gansu."

Romilda ta girgiza kanta.

"A'ah Deelah, a dai yanzu gwara da baki fara ba, gwara da baki yi abinda zai sa ya fara lura dake ba balle har mu shiga cikin lists d'insu don ko kin yaga zasu sake yin wasu ne."

Ta sake yin ajiyar zuciyar tana d'ago da kanta. Ta san cewa shi bai santa ba, baima tab'a lura da ita ba a cikin d'imbin matan da suke cikin makarantar, Amma ita zuciyarta ta dad'e tana bidirin tsanarsa, tsana irin wadda d'an adam ke yiwa annoba!

"Kin je kiran Mr. Hawkins kuwa?" Romilda ta katse shirunta, a hankali ta girgiza kai.

"Me ya faru?" Mellisa ta tambaya.

"Faduwa nake yi a komai na Math, makina yayi k'asa da yawa. " Ta bata amsa muryarta a hankali.

"I'm sorry, ya kamata ki same shi gaskiya, ki gaya masa irin ciwon kwakwalwarki na san zai baki wani aikin ne da zai d'ago ki."

"Zanje." Ta amsa.

"Insha Allah." Ta k'ara akai.

"Mun tab'a zancensa bai zo ba kuwa..."

Muryar Romilda tasa ta wulk'ita da idonta gefe kuma a lokaci d'aya hoton fuskarsa ta shigo cikin ganinta.

Adam Steve, Saurayin da yafi kowanne tashe da d'aukaka a makarantar saboda dalilai biyu, fasahar kwakwalwarsa da kuma tsananin kyawunsa wanda ya had'e cikin kammani irin na Africa da kuma mutanen k'asar Turkey, tsananin kyawun da ya jawo masa girman kai da kuma tarin d'abi'u na d'agawa wanda baya hana d'aukacin matan makarantar suji kamar su bauta masa don kawai ya kula su.

Yana tafe rik'e da lemo cikin wani taku na tak'ama da kuma Izza, Dylan babban abokinsa na d'auke da tray din abinci a gefensa yana masa magana, amma shi in banda lemon ba komai a hannunsa don ba wanda zai iya bada shaidar ranar da aka ga yaci wani abu a makarantar, kafin a ganshi a cafteria d'in ma aiki ne.

Tana iya ganin yadda yawanci fuskokin mata ke binsa da kallo kamar yaune rana ta farko da ya shigo makarantar, da kuma yadda wasu ke cije lebbensu kamar suna hana kansu ihu ne saboda mahaukaciyar kwakwalwarsu na gaya musu cewa shine k'arshen burinsu.

Sai dai duk wannan hank'oron nasu yana bajewa ne a iska, Adam bai tab'a kula d'aya daga cikinsu ba kamar yadda aka san duk wani saurayi mai irin qualities d'insa nayi, mata da yawa sun sha yarfa kansu wajen masa shishshigi don baya tab'a damuwa da kowa sai tarin abokansa da suke harkar karatu tare, mutane sunce yana da wani bak'in tarihi ne game da mata, amma abinda fadeelah ta sani shine bak'in tarihinsa bai hana shi yad'a tozarci ga addininta ba.

"Inaga ina da abinyi fiye da zama anan." Ta fad'a tana d'aukan jaka da wayarta ta bar teburin.

"Baki ci abincin ba..."

"Bana jin yunwa, sai na ganku a aji."

Daga cikin cafteria a mik'e office d'in Malamin Maths d'insu ta nufa, Mr. Hawkins.

"Ina ganin ya kamata ki samu wanda zai dinga koya miki wani karatun daban a gida, makin ki ya b'aci da yawa, in zaki cigaba a haka bana tunanin zaki iya kaiwa gejin da ake nema wajen cigaba zuwa wani ajin."

Zuciyarta ta buga a cikin ramin k'irjinta, ta yaya zata maimata ajin da take tsawon shekara guda, ta yaya ma zata kalli Daddy tace masa rashin k'ok'arinta ya kai har ta maimaita aji?

"Zanyi iya k'okarina sir, zan dage in dinga ganewa, watakila in ka bani wani aikin naje nayi zan samu k'arin makin."

"Yaudarar kai kenan, ina fada miki ne ya kamata ki nemi malamin da zai dinga miki wani karatun a gida, sai ki iya samun maki mai kyau nan gaba amma a haka, ba zaki iya kaiwa inda ake so ba."

Ta d'anyi shiru tana murza 'yan yatsunta, ita ta san Daddy ba zai iya d'auko mata wani malami ba a yanzu. Kuma ta san in har ta amsawa Mr. Hawkins to ta yaudari kanta ne ta guntulewa kanta samun wata hanyar da zai iya kawowa ta taimake ta, saboda haka tace.

"Kayi hakuri sir, Babana ba zai iya d'auko min wani malami a yanzu ba."

"Saboda me?"

Yayi tambayar da zuciyarta ta san zata biyo baya, sai dai har ta bud'e baki zata yi magana k'ofar office d'in ta bud'e bayan bugu d'aya kawai da akayi.

"Ance kana kirana... sir?"

A cikin sakan d'aya kawai tunaninta ya tsaya cak!

Don a cikin sakan d'ayan kawai wannan muryar ta shiga kunnenta, muryar wanda ta tsani had'uwa dashi, wanda zuciyarta ke gudunsa kamar irin gudun da bawa ke yiwa Shaid'an. Me ya kawo shi nan kuma bayan ta yiwa kanta katanga dashi daga cafteria? Sai kawai ta d'auki jakarta tace da mr. Hawkins ta gode sannan tayi hanyar k'ofa.

Ta rik'e numfashinta sanda tazo gifta shi, ko kad'an bata k'aunar ta shak'i kamshin turarensa wanda ta haddace shi a gefen lokarta.

Sai dai abinda bata sani ba shine alkalami ya riga ya bushe akan k'addararsu, Office d'in Mr. Hawkins shi ya zama jigon mafarin k'addarar dake jiransu a gaba!

****

"Bayan duka kuma abin ya kai har ga zagi? Daddy ya kamata muje makarantar nan, ba zan zauna kowa ya dinga takura musu don kawai wani dan isk** shugaban k'asar su ya basu damar...

Mami Saffiyya ta fad'a cikin fad'a tana ajiye bowl din miyar dankali akan dining table inda suka taru gabad'ayansu suke cin abincin dare.

"Kar ki k'arasa, yaran nan suna jinki." Daddy ya fad'a yana tauna abincinsa.

Zahra wadda ke zaune a gefensa, ita ta gama k'orafi akan wani d'an ajinsu dake zaginta, amma kamar ba akanta ake maganar ba, hankalinta ya tafi wajen raba abincinta da nikak'ken naman da aka had'a.

"Da gaske nake, bana tunanin shirunmu zai sa rashin mutuncin nasu ya ragu. " Ta sake fad'a sanda taja kujerarta ta kusa da Fadeelah ta zauna.

"Kana jin me nake fad'a kuwa?"

"Kowacce kalma, amma ba inda za kije, dole ne mu k'ara hakuri don makarantar yara ce k'anana, ba zai yiwu muje fad'a dasu ba, in har abun ya k'ara yawa ne sai ayi reporting."

Ba haka taso ba amma ba yadda zata yi, sai ta miko masa plate d'in salad tana fadin.

"Amma dai ko kiran malaminsu ne ya kamata ayi, don su san ba tsoronsu muke ji ba."

"Karki damu, abincin nan yayi dadi da yawa... Kin iya girki.!"

Sai murmushin dad'i ya maye gurbin fushinta.

Fadeelah na zaune a gefenta tana tauna abincinta a hankali, tunani take a cikin kanta in har yara k'anana zasu fara nuna kiyaiyarsu ga yara irinsu musulmai, me yasa take ganin hakan ba zai faru a makarantarsu ba? zuciyarta ta cika da d'aci sanda fuskar Adam ta shigo cikin tunaninta, wani mutum guda d'aya da ta tsana fiye da kowa, bata sani ba ko a rayuwarta ta baya akwai wanda ta tsana irin hakan, amma BAYAN TA MUTU, shine halitta na farko da taji bata sonsa, kuma bata sonsa har cikin zuciyarta.

"Do you know what the boy even said...?" Muryar Iman ta fad'a cikin kunnenta.

"Iman, Hausa!" Mami Saffiya ta katse ta.

"Cewa mata fa yayi 'Black' ba wani abu ba."

Abin ya bawa Fadeelah dariya, don daga yadda Zahra ta gama fadar yaron na zaginta wani zaice babbar magana ce.

"Kwalliyar me kika yi da daddaren nan?" Mami wadda sai yanzu ta lura da fuskar Zahra ta fad'a.

"Ba na hana ki saka wad'annan abubuwan a fuskarki ba..?"

Fadeelah ta kalli fuskar Zahran, bata san wane fad'a Mami zata yi ba da taga yadda ta yiwa gashinta d'azu Allah yaso taji shawararta ta canja shi.

"Mami dan Allah kwalliya fa ba haramun bace, so nake kawai inyi kyau."

"Kina da kyanki ba sai kinyi kwalliya ba Mamana, kawai kin matsu kiyi saurin girma ne."

Daddy ya fad'a daidai sanda Faruq ya sauko daga stairs.

"Yaya!" Iman ta kira sunansa da murnarta tana kallonsa, ya k'araso ya gaida iyayensa a hankali sannan ya zauna kusa da Iman.

"How's my sweetheart" Ya fad'a yana hargitsa gashinta. Mami ta miko masa plate d'in shinkafa ya gyad'a kansa alamun godiya. Daddy ya kalli Fadeelah.

"Dr. Gilbert ya kirani yace kinje wajensa kwana biyu da suka wuce, wai zancen kina fama da mafarkai da yawa."

"Eh Daddy." Fadeelah ta amsa a hankali.

"Amma ba wani abu bane yayi sauki yanzu." Ta k'ara akai amma duk da haka tana iya jin idanunsa na kallonta.

"Da gaske nake Daddy I'm fine."

"Amma baki tab'a zuwa wajensa ke kad'ai ba, kin tabbata ba wani abu?" Mami ta tambaya cikin tausayawa.

"Sannan bata fad'awa kowa zata je ba." Zahra tace tana juya idanunta.

Mami ta gallara mata harara wadda kowa ya san wata hanyar tace ta cewa  'Dake ake magana?' 
"Wallahi ba komai naji sauki." Fadeelah ta fad'a a hankali tana cusa wata lomar cikin bakinta.

Sai dai ita kanta ta san k'arya takewa kanta. Ciwonta yayi sauki a baya amma daga lokacin da ta fara irin wannan mafarkan, kwakwalwarta da duk wani abu mai hankali a jikinta na gaya mata cewa wani Babban al'amari na shirin faruwa da ita!

***

BAYAN KWANAKI BIYU.

Fastocin nan suka shiga yawo a makarantarsu Fadeelah, kuma hakan ya karb'u a wajen d'aliban makarantar sosai don k'ungiyar su Adam ta cigaba da printing wasu ana mannawa a koina na cikin makarantar, koina kuma ya had'a harda cikin toilets na mata da maza, ya zamana babu inda wani musulmi zai juya a makarantar bai ga kalmar b'atanci ga musulunci ba, ko kuma a dinga kiransu da sigar tsokana ana dariya.

Wasu sun damu wasu kuma basu d'auki abin da zafi ba, a cewarsu ai babu hannun hukumar makaranta don haka abin ba zai d'ore ba.

Saboda a lokacin ma malamai sun fara tsawatarwa wad'anda ke hassasa abun. Fadeelah tafi kowa takura ba don komai ba sai don ciwon kwakwalwarta, kwakwalwarta da bata iya jure duk wani abu da zai takurata komai k'ank'antarsa kuwa. Dalilin da yasa har a lokacin ta cigaba da fad'uwa ayyukan lissafi kenan, wanda a yanzu ta riga ta gayawa Mr. Hawkins cewa baza ta iya samun extra malami ba saboda Daddy yana iya kokarinsa wajen managing rayuwarsu ne, don har a lokacin Mami Saffiya bata samu aiki ba.

Tsanar da take wa Adam ta k'ara yawa a ranta, saboda ta yarda cewa tunda ta fad'o cikin sabuwar rayuwarta, wannan shine hargitsi mafi muni daya tab'a faruwa da ita, Ashe ko kusa ba hakan bane, mafi hargitsin rayuwarta ya fara ne a wata ranar laraba da daddare.

A ranar sun dawo daga wajen wanki tana jera kayansu cikin wardrobe ita da Iman dake taya ta ninkewa, Su Mami gabad'aya suna falo.

"Jiya na karanta wani labari a tablet d'in Zahra." Iman ta fad'a daga kan gado inda take ninkin, ita kuma tana zarya tsakanin gadon tana d'iban kayan.

"Labarin 'yan Nigeria ne, akan wata yarinya da bata jin magana sosai, tayi ta rigima da mutane da kuma 'yan gidansu, sunanta wai 'BINTU'"

A lokaci d'aya Fadeelah ta tsaya tsakiyar d'akin, bata ce komai ba kuma bata taya Iman dariyar da take yi ba, tarin mafarkan da take yi masu d'auke da sunan Bintu suka haska a cikin kanta lokaci guda, Tunaninta ya hargitse a take ta shiga jin alamun muryoyin dake binta a mafarkin suna kiranta da sunan Bintu.

A take kuma wani b'arin na kwakwalwarta ya shiga bugawa da sauri, sannan fuskoki suka shiga haskawa cikin kanta kuma suna d'aukewa a lokaci d'aya.

"Na san suna Bintu." Ta fad'a a hankali.

"A ina?" Iman ta tambaya.

"A cikin mafarkina." 

Ta amsa tana juyowa a hankali rik'e da kayan data d'iba.

"Ni ban tab'a sanin wata Bintu ba, kuma na san dai duk wanda kika sani mun san shi."

Bata amsa ba saboda wani irin azababben ciwo da kanta ya shiga sara mata.

"Me ya faru?" Iman ta tambaya. "Me ya same ki?"

Bata amsa ba, don baza ta iya amsawar ba, ciwon kwakwalwarta ne ya tashi kamar yadda yake yi a d'aid'aikun lokuta, hankalinta ya gushe ya zamana babu maraba tsakaninta da mahaukaci.

Zuciyarta na bugawa ta fara bugawa da k'arfi kamar zata faso ta fito daga kirjin nata sannan kanta ya cigaba da sarawa kamar ana buga mata guduma, yayi nauyi, ya kuma yi zafi, taji babu abinda take bukata kamar wani yasa wuka ya sare mata shi.

Hankalinta yayi nisa da tunaninta, kamar yadda yake faruwa a irin hakan, saboda haka b'arin zuciyarta mara hankalin ya bata shawarar tayi gudu kawai ko zata sami sauki, ba tare da wani tunanin ba kuwa ta matsa wajen windon d'akin, ta  bud'e shi sannan ta dira waje, tabi ta bayan gidan ta tsallake 'yar k'aramar katangar data zagaye gidan sannan ta shiga gudu kan titin unguwar, gudu take da dukkan zuciyarta amma babu abinda yayi sauki game da ciwon kan.

Taji tana son tayi ihu, tayi gudu har sai numfashinta ya k'are, ta dinga bin iskar tana wuce mutanen dake wucewa ta kan titin, motoci, gine-gine, ta fita daga unguwarsu ta fad'a wata, ta iso cikin wani park ta mik'e cikinsa, duhun bishiyun ya dinga gizo a idanunta.

Bata san ina zata ba, fatanta kawai yawan gudun ya tsayar da azabar dake faruwa a kanta.

****

Adam yana zuwa cikin park d'inne a duk lokacin da kwakwalwarsa ta hargitse, ciwonsa ya tashi. Yana zuwa ne don samun nutsuwar da zai saita tunaninsa ya koma, walau da rana ko da daddare duk sanda ciwon nasa ya tashi.

Sai dai wannan karon shigowarsa kenan, idanunsa suka hango masa abinda ya sashi tsantsar mamaki, bai san kammaninta sosai ba amma ya tabbata itace, ita d'in da ya gani a office d'in Mr. Hawkins kwanakin baya.

Sai dai shigarta ta yanzu da wancan lokacin ta banbanta, a baya jikinta a rufe yake sannan fuskarta lullub'e take da mayafin dake nuna shaidar addininta, a yanzu k'aramar riga ce a jikinta sannan gashinta a kwance yana tashi cikin iskar!

Bai santa ba, amma tabbas ya san a lokacin wani abu ba daidai yake tare da ita ba, kuma tana buk'atar taimako, daga yadda take lulawa ma cikin duhun wajen daya tabbata bata san ina ne ba. Sai kawai ya ajiye jakar hannunsa yabi bayanta!

●﹏●

_Wane irin ciwon kwakwalwa Fadeelah take dashi?_

_Wane irin ciwo ne da Adam?_

_Wace irin k'addara ce ke shirin had'asu?_

BAYAN NA MUTU!

(☆_☆)

K'arar jiniyar motar Amblunce ita ta wuce gudun da yake yi zuwa cikin duhun bishiyun da yarinyar ta shiga, kuma kafin ya k'arasa motar ta tsaya sannan ya hangi tarin mutane sun fito daga cikinta, kowannensu yayi cikin bishiyun ba tare da sun damu su rufe k'ofofin motar ba.

Sai yaja birki ya tsaya daga inda yake, tunda taimakon da yafi nasa ya riga shi isa gareta. Cikin abinda baifi minti d'aya ba sai gasu sun dawo d'auke da ita a kwance jikin kafad'ar d'aya daga cikin mazan biyu, yayin da d'aya ke rik'e da waya yana magana, daga inda yake tsaye yana iya hango tashin hankali k'arara akan fuskarsa.

Sauran mutanen suka shiga k'okarin fito da gadon dake bayan motar Amblunce d'in don a d'ora ta akai. Sai a lokacin ya lura da kayan jikinta sosai, tana kwance a kafad'ar mutumin sanye da 'yar k'aramar riga mai hannun vest, gashinta ya kwanta kan kafad'unta. Haka kurum sai yaji ba dad'i, yadda ya ganta a makaranta ta rufe jikinta ya san a hankalinta baza ta so wani ya ganta a hakan ba.

Yana kallo suka rufe motar sannan suka yi hanyar fita cikin sauri har a lokacin mutumin nan dake zaune a gaban motar nata waya cikin rud'ewa, idonsa yabi fitilin motar har suka b'acewa ganinsa.

A zuciyarsa, yayi fatan ta samu sauki.

***

Muryoyin suna fita a hankali ne a kusa da ita sosai, kamar kuma sun dad'e suna maganar amma sai a lokacin hankalinta ya fahimci me suke cewa.

"Ban san ya akayi na kasa fahimtar taje retrival stage ba, yanayin mu'amalarta da komai yana nuna har yanzu tana kokarin fahimtar kewayenta ne..." 

Muryar farko ta fad'a, mai zurfi da kuma nauyi. Namiji ne ta tabbata.

" ...abin da mamaki ace har tayi kwarin da zata fara re-accessing past d'inta." a lokacin taji kamar zata iya tuna sunan mai muryar amma d'ayar data shigo ta katse ta.

"It's a good sign, hakan ya nuna kwakwalwarta na da k'arfin da zata iya warkewa ne a d'an kankanin lokaci." 

Mace ce wannan mai siririn sauti kamar an fik'e shi.

"Ba kowa ne kuma ke experiencing creative reimagination a farkon mataki irin haka ba, dole ne ta fita daga haiyacinta."  

Namijin ya sake fad'a.

"Zata samu sauki na tabbata, tana da karfin hali.. tayi kokarin kwantar da ciwonta a baya, har ta iya shiga cikin mutane, so wannan ma zata k'ok'arta na sani."

Akwai wani k'arshe a cikin muryarta sanda ta fad'i hakan, (Fata! Hope.) Zuciyarta ta bashi suna cikin harshen turancin da suke magana.

K'arar motsin injinan dake zagaye da ita suka shiga kunnenta kafin Namijin ya sake magana.

"Zuwa yaushe zata iya farkawa?" Muryarsa ta tambaya cikin damuwa.

"Duk lokacin da jikinta ya shirya, ta shiga cikin halin da ita kad'ai zata iya fassara shi, jikinta yana buk'atar ya karb'i komai tukunna kafin ta iya fahimtar wasu abubuwan." 

Shiru ya biyo baya daga nan, don haka a cikin wannan shirun Fadeelah ta bud'e zuciyarta zuwa hasashen inda take. Asibiti ne ta tabbata kuma muryar farko ta Namijin nan tayi mata kama da Dr. Gilbert, amma mamakinta shine me yasa ta tsinci damuwa irin wadda ta daina gani a wajensa? tayi zaton matsalarta tafi k'arfinsa da har ya daina d'orawa kansa damuwa akanta.

Ta biyun kuma tabbata Dr. Florence ce, wata babbar likita da ba kowa ke iya ganinta a asibitin ba sai in har cutar mutum tayi k'arfi da yawa, kenan abinda ya faru da ita har yayi k'arfin da Dr. Florence ce zata iya dubata? Bata fahimci komai a cikin zancensu ba amma ta san dole ne bayan farkawarta tayi magana akan abinda ya same ta don haka dole ne ta shirya, ta san amsar da zata bawa dukkan tambayoyin dake jiranta, tayi ajiyar zuciya a hankali, k'arar monitor d'in dake gefe ya shaida cewa yayi registering hakan.

Tsoro ya shige ta kad'an don ta san in har zata nemo abinda Dr. Florence zata tambaya dole ne ta dawo da abinda ya faru cikin kanta, abinda ya sanya ta fita daga haiyacinta, tunaninta ya dulmiya cikin kanta, a  yanzu bata iya hasaso komai sosai, abinda ya faru na shirin b'acewa daga cikin kanta, kamar yadda mutum ke hasashen mafarki bayan ya farka.  

Ta sake yin ajiyar zuciya a hankali... monitor dake gefe ya sake shaida cewa ya d'auki hakan. Tunaninta ya nutsa cikin kanta, ta shiga lalube cikin  duk wani tunani daya tab'a zama a kanta, wad'anda ta sansu tun lokacin da sabuwar rayuwarta ta fara, komai daidai yake, komai yana nan kamar yadda ta san shi.

Sai dai daga can karshe ta lalubo wani sabon tunanin da bata san dashi ba, a cikinsa ta hangi wata yarinya tana tafiya cikin duhu, bata iya ganin fuskarta amma tana iya kwatanto gajiyar da take ji a lokacin don tayi tafiya mai nisa ta cikin duhun titunan dake bayanta, jikinta na rawa ta cikin cukurkudadden hijabinta.

Ta kasa gane wacece yarinyar da kuma inda ta ganta, a ina ta ganta da har zata shiga cikin tunaninta?kwakwalwarta ta shiga lalube amma tunaninta ya kasa nemo amsar hakan, ta sake tafiya wani b'angaren a cikin kanta amma sai ta daki bango. 

Anan tunanin ya k'are kuma babu komai sai abinda ta wuce a baya, kamar ansa wani abu ne an goge sauransa don ta san ba nan ne k'arshe ba, kamar kwakwalwarta ta lalace ne daga nan.

Taji ranta na shirin b'aci, zuciyarta ta shi bugawa da k'arfi sannan hannayenta suka damk'e cikin tafinsu.

Monitor dake gefe ya nuna rahoton haka k'arara akan screen dinsa, a lokacin taji alamun taku na tahowa wajenta sannan muryar Dr. Florence ta kira sunata a hankali.

Fadeelah.

****

"Kina buk'atar a kashe fitulun?" Dr. Florence ta tambaya tana kallon yadda ta kasa bude idanunta sosai tun bayan lokacin da ta farka.

"A'ah a barsu, ina son hasken." Muryarta ta fito kai tsaye babu alamun wani ciwo ko rikicewa.

"Na san kinyi mamakin ganina a maimakon likitan da kika saba gani Dr. Gilbert, ba wai hakan na nufin ciwonki yafi karfinsa bane, kawai ya d'an d'auki hutu ne ni kuma zan maye gurbinsa."

K'arya take, ciwona yafi k'arfinsa ne.

Fadeelah ta ayyana a ranta, wane hutu Dr. Gilbert ya d'auka bayan yanzu ta gama jin muryarsa cike da damuwa anan? ta fadi hakan ne don kawai ta d'auke hankalinta kar ta damu akan abinda suke tunanin babban al'amari ne. Bata san cewa rikicewar data tayi na farko ya wuce ba, kuma tunda ta bud'e idonta ta ayyana cewa hakan ba zai sake faruwa ba da ita ba.

Don irin wannan ciwon kan yafi duk wanda ta taba fuskanta a baya shi yasa ta kasa tsaida rikicewarta, amma kamar yadda suka fad'a ne, a baya ta karb'i ciwonta da hannu biyu ta tallafi kanta, a yanzu kuma data fahimci ciwon nata na sake k'aruwa ne zata gayawa b'arin kwakwalwarta mai lafiya haka, ba zata sake yarda ciwon yayi galaba a kanta ba, ta daure a baya kuma zata daure ma yanzu, zata daure ta fuskanci dukkan matsalolinta a yadda rayuwa ta kawo mata, ita ba mai rauni bace!

"Na fahimta." Ta amsawa likitar tunda ta nuna alamun tana jiran amsarta ne. Sai ta gyada kanta sannan tace.

"Na san zaiyi miki wuya ki tuna abinda ya faru dake a kwanakin baya, amma..."

Kalmar kwanakin baya ta d'auki hankalinta.

"Kwana na nawa anan?" Cikin sauri ta katse ta.

"Kwananki uku kawai cikin kulawar da kwakwalwarki ke buk'ata, kuma da alama'yanuwanki na mutuk'ar sonki, don duk da mun hana kowa ganinki basu daina sintiri zuwa da kuma jero addu'oinsu ba." 

Ta k'arasa tana kallon gefe, Fadeelah tabi idanunta da kallo, ganinta ya sauka akan wani d'an k'aramin table dake cike taf da tarin flowers da kuma katina masu d'auke da rubutun addu'a da fatan samun sauk'i, a gefen wani mai rubuce da sunan Iman ta hango, akwai na kawayenta ma Romilda da Melissa daga gefe, sai sauran data san bayan 'yan gidansu na tarin 'yan uwan Daddy ne.

"So muna magana..." Dr. Florence ta katse ta, ta juyo ta kalle ta.

"... In akwai wani abu da zaki iya fad'a min na abinda kika tuna zai taimaka sosai wajen bamu sanin ainihin abinda ya same ki."

Jin cewa har a lokacin basu san ainihin abinda ya same ta ba yasa ta ture tunanin 'yan uwanta a gefe.

"Bana tuna komai banda irin azababben ciwon da naji a cikin kaina."

"Na fahimci hakan, zaki iya gaya min me kike yi kafin farawar ciwon?"

Ta rufe idonta a hankali.

"Muna zaune da k'anwata ne a lokacin, tana gaya min wani labari data karanta daya dangaci k'asarmu Nigeria, ta fada min cewa sunan yarinyar ciki BINTU, a lokacin sai naji sunan kamar a irin mafarkaina yake, kamar na sanshi ne a wani wajen daban, wajen k'okarin tuna inda na san sunan sai ciwon ya fara."

"Fadeelah..." Dr. Florence Ta kira sunanta da kyar cikin murd'adden turancinta.

"Bari mu koma baya kad'an game da ciwon ki, kin samu matsalar kwakwalwa dalilin wani abu daya faru dake a baya, bamu san me ya faru ba saboda ba zaki iya tunawa ba amma muna hasashen kin samu damewar kwakwalwa ne ta hanyar buguwar kai, wanda ya haddasa miki ciwon 'Retrograde amnesia.'

Kalar Amnesia data saka kika manta rayuwar data faru dake kafin faruwar ciwon, tunaninki na baya duk ya mutu, sai sababbi kawai kike iya rik'ewa, I'm i right? kina sane da hakan?"

Fadeelah ta d'aga kanta ba tare da ta kalleta ba. Zancenta ya nuna mata ta karanci file d'inta ne tas! koma ta haddace shi.

"Kuma bayan anyi haka kwakwalwarki tana hargitsewa a wani lokacin ki manta komai na kewayenki, haka ne?"

Ta sake gyad'a kanta.

"Amma cikin shekara d'aya, sanda kika fara zuwa wajen Dr. Gilbert ciwonki yayi sauki, abubuwa sun fara daidaita har kin shiga makaranta rayuwarki ta fara tafiya cikin tsari. A watannin baya kuma sai kika fara mafarkai masu yawa da tsoratarwa, murya da siffofin mutane na binki suna maganar da ba kya iya ganewa. Haka ne?"

Maimakon ta amsa sai ta kalli yatsunta tace.

"A lokacin Dr. Gilbert yace gajiyar makaranta da kuma yawan karatun dake shiga kwakwalwata ne suka jawo min ba wani abu ba, amma daga sanda na fara mafarkan nan, kwakwalwarta da duk wani abu mai hankali a jikina ya bani alamar cewa wani babban al'amari ne ke shirin faruwa dani."

"Tabbas hakan ne." Dr. Florence ta fad'a kamar mai k'arashe mata zancen, sai kuma ta d'anyi shiru zuwa wani lokaci kafin ta sake magana. 

"Yanzu ina son kiyi k'ok'arin tuna wani abu game da mafarkanki na baya, ina son ki bincika cikin muryoyin nan na mafarkinki ki gani zaki iya tsinto wani abu da suke cewa... ko meye kuwa, ko bashi da ma'ana zai zama shirme a bakinki just say it, ni zan nemo ma'anarsa."

Kin kashe ta!

Kalaman mafarkin da tayi na k'arshe  suka amsa rangadadau a cikin kanta, a baya ta b'oyewa Dr. Gilbert don tana ganin hakan babban abu ne amma a yanzu da abubuwa suke cakud'ewa dole ne ta hak'ura ta yaye shi, dole ne ta fad'awa Dr. Florence don a yanzu ta yarda cewa a irin ciwonta babu wani abu wai shi Sirri.

Ta d'ago a hankali ta kalli likitar da yanayin fuskarta ya nuna alamun jiran amsa.

"Mafarkin da nayi na k'arshe akwai wata murya dana tsinci tana cewa na kashe wata a yayin da nake gudun."

Ta fad'a kamar wadda aka tursasa ta fad'i kalaman.

Dr. Florence ta kamo hannunta a hankali cikin sigar jan hankalinta.

"Fadeelah zan gaya miki wani abu da yake gaskiya kuma wani abu da kowa muke gayawa ba sai irin wad'anda suka karaso matakinki... Dr. Gilbert ya taba fad'a miki cewa ciwonki ba mai d'orewa bane koh? ya gaya miki cewa akwai lokacin da kwakwalwarki zata warke har ki iya tuna wacece ke a baya koh?

Ta gyada kanta tana saurare.

"Toh zan gaya miki gaskiya a yanzu, ciwon irin na damewar kwakwalwa bashi da wani takamaimai magani duk duniyar nan... bau wata kwaya da za'a baki ya zama rana d'aya kin tashi kin warke.

A baya sanda kika fara zuwa asibitin nan, treatment d'inki yana tafiya ne akan kokarin tallafar kwakwalwarki a saita ta ta karb'i sabuwar rayuwar dake kewayenki, kuma hankali muka samu akayi yi sa'ar hakan. A yanzu kuma da kwakwalwar take jin alamun cewa ta daidaita kanta sai wani b'angarenta ya fara kokarin tattaro abubuwan da suka faru dake a baya da ciwon naki ya k'ulle.

Don haka a yanzu kina wani mataki ne da ake kira 'Memory Retrival'. Daga yanzu kwakwalwarki zata dinga d'aukan duk wani abu da zaki ci karo dashi wanda kika sanshi a rayuwarki ta baya, kuma a matakin farko na Memory retival akwai 'Creative Reimagination, wanda shine abinda kika fara experiencing a yanzu.

Shi yana faruwa ne a lokacin da tunanin baya ya had'e dana zahiri, shine halin da kwakwalwa ke fara shiga kafin ta iya sanin yadda zata banbance abinda ya faru a bayan da kuma sabo da ya shiga cikinta, Sai abubuwa da yawa su cakud'e waje d'aya su fidda wani abu daban da zai iya shallake tunanin d'an adam.

Saboda haka wannan azababben ciwon daya fitar dake daga hankalinki Fadeelah ba komai bane face alamun warkewarki.

Yanzu kin samu abu na farko, wato suna BINTU, tunda har kwakwalwarki tayi reacting akan sunan to yana cikin rayuwarki ta baya kenan, dole akwai wanda kika sani a baya mai suna Bintu.

Zan baki d'an littafi wanda daga yanzu duk sanda kika ji ko kika ga wani abu da ya sa kwakwalwarki ta d'auke shi, walau na farin ciki ko bak'in ciki komai k'ankartarsa kuwa zaki rubata shi a ciki, kuma zaki dinga yawo da ita ne koina ki rubuta dukkan abinda ya faru dake a take ba sai kin matsa wani wajen ba."

"Hakan na nufin zan dinga fuskantar irin wannan ciwon?"

"Ba wannan ciwon kad'ai ba Fadeela, creative reimagination yana zuwa a siga da yawa, a yanzu kinji murya a cikin kanki a gobe zaki iya haduwa da jiri, jibi zaki iya suma gabadaya ko kuma ki shiga furta wasu maganganun da hankali ba zai d'auka ba."

Fadeelah ta gyada kanta a hankali alamun ta fahimci hakan, sannan tace.

"Zaki yi min wata alfarma?"

"Ina jinki Fadeelah." Ta kara kokarinta wajen furta sunan.

"Karki bari su daddy su san ciwona ya kai haka please."

"Baki da matsala, babu wanda zai sani."

Dr. Florence ta fad'a sannan ta kifta ido tana kallonta cikin wani abu mai kama da damuwa. Haka kurum taji tausayinta har cikin ranta, a 'yan shekarunta kawai da basu fi k'irgen yatsu ba rayuwarta na shirin tarwatsewa.

Don Retrival stage mataki ne da in ba mai k'arfin hali da dauriya ba, a cikinsa d'an adam na iya haukacewa gabad'aya a rasa hankalinsa!

***

"Kin tabbata kinji sauk'i sosai?" Zahra ta tambaya tsaye daga gefen gadon tana danna wayar hannunta, kusan karo na biyar kenan tana mata wannan tambayar tun bayan shigowarsu cikin d'akin da aka canja mata daga ICU.

"Na warke Zahra, wai bakya gani tun dazu nake miki murmushi ne." Ta amsa mata tana washe fararen hakoranta.

"Gwara in tabbatar ne saboda zanyi posting a handle dina, bana so daga baya inzo ina cewa kin sake komawa rashin lafiyar."

"Toh dole ne komai sai kinyi posting?"

Ta d'ago ta kalle ta da idanunta rabi a bud'e tsabar jin kai, sannan hannunta a k'age gefen fuskarta.

"Hello, a 21st century muke fa ta yaya kike tunanin zan iya..."

"Zahra taho daga nan wajen ki barta ta huta."

Aunty Nina, d'aya daga cikin 'yanuwan Daddy na b'angaren Babansa da suma suke zaune a garin ta fad'a. D'akin cike yake da duk wanda Mami Saffiya ta kira ta shaida musu cewa ana iya zuwa ganinta yanzu. Daga can gefe idonta ya sake gano mata Iman, ta mak'ure a jikin Mami tana kallo ta, ta sake mata alamar tazo da hannunta amma ta matse kafad'unta. Mami ta shaida mata cewa tun daga ranar da aka kawo ta asibiti kuka take yi tana ganin cewa labarin da ta bata ne ya tayar da ciwonta.

Pleeese!.

Bakinta ya fad'a ba tare da ta furta ba, Iman ta sake matse kafad'arta, ta san halinta sarai saboda haka tayi ta fad'a har saida taci galaba akanta ta taho.

"Kiyi hak'uri Aunty deelah..."

Ta fara tun kafin ta karaso.

"Sshhhh, waya gaya miki laifinki ne Iman? ki daina ganin hakan kinji, laifin kwakwalwata ce kawai da bata jin magana sosai, nasha gaya mata ta daina hargitsa ni amma bata fahimta."

"Amma ai ni na fad'a miki..."

"Iman." Ta sake katse ta.

"Kin san k'addara ai koh? toh ko baki bani labarin nan ba, Allah ya kaddara haka zai faru kuma babu mai iya canjawa."

Ba ta ce komai ba tayi shiru kawai tana mutsutstsuka zanin gadon a cikin 'yan hannayenta.

"Kin san me? a lokacin da nake gudun nan cartoon d'inki kawai nake tunawa, na zata nima turbo zan shiga!"

Ta fad'i maganar cikin cartoon d'in da ta san tana so, 'Wreck it ralph' hakan kuwa yasa ba shiri ta kyalkyale da dariya.

Itama tayi murmushin tana kallonta, zuciyarta cike fal da fatan ina ma a yanzu rayuwarta zata koma baya irin shekarunta, alkalamin k'addararta ya zama a hannunta.

***

BAYAN SATI GUDA.

Ta koma makaranta d'auke da tarin jotters a jakarta wad'anda zata dinga recording duk wani single abu na farin ciki da kuma bak'in ciki daya sameta a kowanne yini, yadda a kowacce ranar k'arshen mako da take da appointment da Dr. Florence zata kai mata dukkaninsu su tattauna wanda ya kamata. Fatan Fadeelah guda d'aya ne a lokacin, kar ta sake jin irin wanban ciwon kan, ko kuma wani abu da yafi ciwon yaci galaba akanta.

"Good morning class, kwanan watan yau shi ya kama daidai da ranar da aka kafa makarantar nan wanda ina girmama hakan, saboda haka na hutar daku babu karatu ko Assignments daga yau har zuwa gobe, zaku iya yin hirar ku amma cikin hankali ba da k'arfi ba, kuma banda cin abinci ko fito da waya please!"

Malaminsu na English Mr. Ryan ya fad'a lokacin da ya shigo cikin ajin. Fadeelah ta kifa kanta a table d'inta, wannan class ne da bata yinsa tare dasu Melissa, ita kad'ai ce kuma sauran 'yan ajin duk ba wani sabawa tayi dasu ba don haka bata san dawa zata yi hira ba. Sai kawai ta janyo textbook d'in English d'insu 'How to kill a mokingbird' ta fara karantawa yayin da ajin ya rud'e da surutu.

Lokacin da k'ararrawar gama period d'in ta kad'a, da sauri ta maida littafin cikin jakarta sannan ta riga kowa fita daga ajin.

Wayarta tayi k'ara a cikin aljihun doguwar rigarta lokacin da ta nufi lokarta don d'auko textbook d'in history da suke dashi, ta janyota ta kalli screen din, text ne daga Melissa.

Already @history, mun ajiye miki seat.

Ta maida ta cikin aljihunta, sanda ta k'arasa wajen lokar ta bud'e sannan ta rage litattafan jakarta a jiki, sai dai idonta ya kai kan wata 'yar siririyar paper data fad'o k'asa daga gefen lokar kamar dama an zura ta ne cikin dabara. Ta sunkuya a hankali ta d'auko ta, wani tsararren rubutu ne a jiki kamar an buga shi sab'anin ink din biron da take gani.

Ya jikin naki?.

Aka rubuta daga tsakiyar paper cikin harshen turanci, sai daga can gefe kuma.

Mr. Hawkin's yana nemanki.

Kanta ya d'an so ya d'aure, don wannan ba rubutun Mellisa bane ko Romilda, kuma ta san su kad'ai suka san da rashin lafiyarta a makarantar, sai ko principal da Daddy ya gaya masa a waya. Kamar ta yar da paper amma rubutun jiki ya sake d'aukar hankalinta sai kawai ta zuge wani d'an k'aramin zip a jikin jakarta ta ninke ta a ciki.

Bayan ta d'auki littafin, tayi tunanin ta fara zuwa wajen Mr. Hawkins kawai tunda su Romilda sun samar mata seat a kusa dasu kuma ta san ba zata makara ba.

"Shigo." Muryarsa ta bata umarni sanda ta kwankwasa k'ofar office d'in nasa.

"Na samo miki wani labari mai dadi ne.. "

Ya fad'a a lokacin data k'arasa gaban desk d'in nasa rik'e da hannun jakarta.

"Game da performance d'inki ne, na samo wanda zai dinga miki lesson a makarantar nan tunda kince baza ki iya samun malamin lesson ba. Shine best sudent da muke dashi a maths gabad'aya makarantar nan don haka in kin maida hankalinki kin saurare shi zaki yi passing sosai ki tsallake sirad'in maimaita ajin da kike kai."

Wani irin dad'i da farin ciki ya mamaye zuciyarta a lokaci d'aya, taji cewar insha Allah kamar ta tsallake masifar Maths ne don ba abinda zai hana ta sauraren wanda zai koya mata ita kadai sab'anin na aji mai gabadaya. Hannunta ya damk'o jotter ta a cikin jaka da shirin rubuta hakan kafin ta hau yiwa Mr. Hawkins godiya.

"Zaku dinga zaman awa d'aya ne kullum bayan an tashi daga makaranta, So sai ki gayawa iyayenki."

"Ba matsala, Nagoode sosai da sosai."

Bai saurareta ba ya d'auko wata paper daga cikin ma'adanin littattafanshi ya mik'o mata.

"Ga number shi nan a jiki na rubuta, ki kira shi kuga yaushe zaku fara, amma zan baki shawara, gwara ku fara da wuri don lokacin jarabawa ya k'arato."

Kamar yadda ruwa ke d'aukewa daga famfo in an kashe shi, kamar yadda tashin hankali ke samun Bawa a lokaci d'aya sannan kamar yadda mutuwa ke janye ruhi cikin kiftawar ido haka Fadeelah taji an zuk'e farin cikinta lokacin da idonta yayi arba da sunan dake jikin takardar.

Adam Steve.

Daga can cikin jakarta hannunta ya saki jotter nan data rik'o a hankali. 

●﹏●

BAYAN NA MUTU!

"An kori Zainab daga aiki."

Zainab, k'awar Mami ce da suka had'u tun a makaranta, kuma har a yanzu da shekaru ke gangarawa kowannensu cikin iyalai da nasarori, babu abinda ya shafi abotarsu.

Fadeelah ta juyo daga tsane plates d'in data gama wankewa a gaban sink ta kalleta, suna gyaran kitchen ne a lokacin bayan gama cin abincin dare.

"Ya salam! Mami yaushe? Me ya faru?"

"Zancen hijaab dai, in ba haka ba me zaisa deelah, abin k'aruwa yake kullum."

A farkon canjin shugaba da kuma tsare-tsaren sabuwar siyasa, sabuwar gwamnatin ta bawa european court of justice's decision goyon bayan cewa ma'aikata nada damar cire duk wani nau'i na shigar musulunci a wajajen ayyukansu. A farkon hakan Fadeelah bata tab'a tunanin cewa abun zaiyi yawa ba sai bayan an kori Mami kuma an cigaba da korar duk ire-irenta da suka ki yarda su cire Hijaabin d'in nasu kafin zuwa aikinsu.

"Naso kinga yadda last CEO d'in da nayi interview a wajensa yake saurarata, ya rufe idonsa yana d'aga kansa irin yadda mutane suke yi idan ba amsar da suke so kake basu ba d'in nan. Daga k'arshe kuma, tambayar dana san ita ta kore ni shine lokacin da yace.

“You or your parents must’ve immigrated from somewhere, right?”

(ke ko iyayenki kun zo daga wani waje ne koh?)

Ban damu da fad'awa kowa asalina ba saboda ina alfahari dashi, kai tsaye na gaya mishi ni 'yar Nigeria ce, kuma daga nan bai k'ara cewa komai ba, kawai wani kallo yayi min dana fassara da cewa. 

Lady, ba zan taba d'aukan ki ba.

Ta d'anyi shiru sannan ta cigaba.

"Tun ina shekara goma nake amfani da Hijaab a rayuwata kuma ban taba tunanin cewa sai a lokacin da girma ya same ni sannan zaizo ya zame min k'alubale ba."

"Kar ki fad'i haka Mami, komai zai wuce ba zai yiwu ace kowa ne ya d'auki ak'idarsu ba, za'a samu wanda zasu fahimta insha Allah."

"Har zuwa yaushe deelah? Tambayar da nake yiwa kaina kenan kullum, naje interview masu yawan da Allah kad'ai ya san adadinsu, kuma inada tabbacin cewa ina da abinda suke so, amma a yanzu ba wanda yake son d'aukan mace mai hijaab, kamar shi d'in wani bomb ne da zai iya tarwatsa su."

"Mami ki gwada applying wani kamfanin a matsayin recruiter (Mai talla akan ayyuka) kinga kusan aikinsu gabad'aya a waya ne, kuma mutane suna kira ne da karamci tunda aiki suke nema baza suyi wani abin da bai dace ba, irin wannan aikin kuma kamar suna da religious minorities kamfanin baza su damu sosai ba."

Ta girgiza kanta ahankali.

"Haka ne tunaninki Fadeelah, amma a yanzu ko a bayan gini zaka yi aiki, sai ka bi tsarinsu."

Fadeelah ta ajiye bowl d'in hannunta akan dryer, zuciyarta ta tafi wani tunani ba tare da tace komai ba, Mami bata taba fad'a mata ba amma ita ta san dalilin da yasa ta damu sosai da samun aikin nan. Ta tsinci hirarsu ne ita da Daddy a wata rana da daddare data fito kitchen d'aukan ruwa, kowa yayi bacci a lokacin sai su biyu a falon kuma sun kashe fitila saboda haka basu kula da ita ba.

Tattaunawa suke akan yadda albashin Daddy yayi musu kad'an wajen tafi da rayuwarsu, kud'in ruwa, kud'in wuta, kudin gida, kudin siyan kayan abinci da abubuwan yau da gobe, sannan mafi girman abun kuma kudin makarantar kowannensu da yake mai d'imbin yawa, a lokacin tana jin yadda suke soke abubuwa da yawa ana hak'ura dasu don a samu a fito da kud'in makarantar kawai.

"Ya akayi kike aikin ke kad'ai? Ina Zahra?"

Mami data juyo a lokacin ta katse ta daga tunanin data tafi.

"Ta yanke hannunta da peeler ne, shine na k'arasa."

Sai ta girgiza kanta kawai tace.

"Ko kuma bata son yin aikin ba, ta yaya peeler ke yanke mutum."

Bayan ta gama goge kwanukan ta jera su a dryer, sannan tabi ta falo inda Daddy ke kallon news, su Zahra na daga can study suna homeworks d'insu itada Iman, Faruk kuma na kan dining yana danna wayarsa, ta wuce zuwa d'akinta zuciyarta d'auke da wani irin nauyi.

Shawarar data yanke tare dasu Melissa a kwana biyu da suka wuce ne ke tantama a ranta, sun yanke cewar baza ta tab'a kiran Adam da sunan lesson d'in Maths ba, don basa son kowacce irin alaqa ta had'a su dashi, kuma itama ta rantse in har ta hanyarsa zata iya sanin maths sai dai ta mutu a dak'ik'iya.

Toh amma meye amfanin rantsuwarta a yanzu? meye amfanin rantsuwar data san zata cutar dasu Mami ne, tunda suna iya bakin kokarinsu wajen ganin sun bata ilimin da bai zama dolensu akanta ba, ita kuma tana gefe tana shirin watsa musu k'asar kunya a ido koma abinda yafi hakan, tunda ya zasu ji a lokacin da aka gaya musu kud'in maimata aji zasu k'ara biya mata har na tsawon shekara daya? 

Sai kawai ta kwanta akan gadon ta dukunkune jikinta, zuciyarta na gaya mata cewa kar ta sake ta soma bin shawarar da kwakwalwarta ke bata don baza su iya jurewa ba, ba zasu iya  jurewa mu'amala da mutumin da suka tsana ba, amma sai kwakwalwarta ta hasko mata ranar da za'a kafe sunanta b'aro-b'aro a jerin masu maimaita aji, watakila ma sunanta kad'ai za'a saka... Toh taya zata iya kallon idanun Daddy a ranar? kuma ta yaya zata iya cigaba da sakewa da Mami tare da tambarin wannan laifin a fuskarta?

Sai tayi k'arfin hali ta mik'e ta jawo jakarta, a aljihun gefe ta rab'a paper da Mr. Hawkins ya bata, wani waje da ba zai rik'eta sosai ba, amma duk da haka a lokacin sai da zuciyarta ya gaya mata cewar jakar ta k'ara nauyi. A hankali ta zaro ta, idonta ya manne akan number da kuma sunan dake jiki, Sunan wanda zuciyarta ta tsana fiye da duk wata halitta mai numfashi a doron k'asa, sai gashi yanzu a cikin hankalinta tana shirin kai kanta gare shi, bisa dalilin data kira da sunan abinda yafi kaddara!

A hankali ta kwafe number cikin dial log na wayarta, sannan ta tsira mata ido kamar tana so ta tsince guda d'aya daga ciki ko hakan zaisa kiran ya tafi cikin wata lambar daban, kuma mai lambar ya amince shine mai koya matan.

Me su Romilda zasu ce in suka ji me take shirin yi? wane irin tunani zasu yi akanta?  zuciyarta ta rad'a mata amma sai kwakwalwarta ta goge hakan, Ba zata iya raunana fatan su Mami akanta ba. 

Bayan kusan rabin awa cikin muhawara kwakwalwarta tayi nasara. Hannunta yayi dialling number. 

Sai dai kiran ba shiga ba ya katse, ta sake dannawa kusan sau uku amma ya dinga katsewa a hanya kafin ya kai ga shiga, watakila itama wayar tata bata goyon bayan wannan al'amarin ne.

Kiyi hakuri ba yadda zamu yi ne, ba zan iya b'ata ran su Mami ba.

Ta ayyana tana kallon screen d'in, kamar kuwa taji abinda tace wannan karon sai kiran ya shiga a take, kuma k'ararsa ya shiga bugawa tare dana zuciyarta, kamar a irin lokacin da dalibi ke kokarin binciko sakamakon jarabawarsa.

"Heelllooo..."

Tsigar jikinta ta mik'e yar! har zuwa tafin k'afarta, Muryarsa a lalace take kamar wanda ya amsa cikin bacci, ta kalli agogon gefen gadonta, karfe tara da rabi... ta yaya mutum zaiyi nisan bacci a wannan lokacin?

"Mhmmmm...."

Muryar ta sake fad'a a hankali jin anyi shiru, wannan karon sai da ta matsar da wayar kad'an don ji tayi kamar numfashinsa zai busa ne a cikin kunnenta.

"Naga kamar bacci kake yi, wani lokacin."

Ta daure ta fad'a sai dai bata sauke wayar k'asa ba.

"Nahh, ina jinki." Ya fad'a cikin wani lallausan turancin daya kwanta a sautinsa.

Taji kamar ta katse kiran kawai amma muryar Mr. Hawkins ta amsa a cikin kanta.

...ina baki shawara gwara ku fara da wuri, don jarabawa na kan hanya.

Ta san in har bata yi maganar a sannan ba, zata k'ara b'ata lokacinta ne don a yanzu haka ma an shafe kusan kwana uku da Mr. Hawkins ya mata maganar.

"Na tashi..." Muryarsa ta sake fad'a mata a hankali cikin speaker wayar kamar wanda bai gama wartsakewa ba, taji kamar taja tsaki amma sai wata zuciyar ta gargad'e ta. Ba yanzu ya kamata ta fara kwance d'aurin data tanada ba. 

"Sunana Fadeelah Malik."

Ta fad'a kuma tayi shiru shima yayi shiru, me yasa zata yi shiru kamar tana jira ne yace wani abu game da sunan.

"Nice wadda Mr. Hawkins yace zamu.." Sai tayi saurin canja hakan. 

"... zaka min lesson na Maths."

Shiru ya biyo baya sannan muyarsa ta sake fitowa a hankali.

"Oh... Yarinyar!." Ya  fad'a alamun kwakwalwarsa ta tuna masa.

"Na gane, zan kiraki gobe a makaran..."

Dib! ta kashe wayarta.Ta fahimci abinda yake nufi don haka bata ga amfanin sai ya kai k'arshe ba. Ta wullar da wayar gefe sannan ta jawo jotter ta, zuciyarta cike da nauyi ta rubuta.

 Alhamis, 9:36 pm.

Na karya alkawari, saboda sadaukarwa.

Ta mik'e ta shiga toilet, tayi alwala sannan tayi sallar Isha'i, tana idarwa ta nufi wajen alon zanenta, kusan wata guda kenan zanen dake kai bata k'arasa shi ba. Zanen gida ne a cikin daji mai yawan bishiyu da shuke-shuken fulawoyi, a gabansa akwai wata fadama kwantacciya, zanen yayi kama da lokacin da akayi ruwa aka d'auke, Daga can gefe akwai wajen da babu komai, ta rasa a baya me tayi tunanin zanawa a wajen don yana da fad'i sosai amma ta kasa tunawa, sai kawai ta yanke shawarar zana dutse wanda zai zama kamar ana hango shi daga can nesa ne.

Ta d'auko pallette (Abin zuba kaloli) ta cakud'a Acrylic kalolinta akansa sannan ta d'auko sababbin brushes, tunda wanda tayi amfani dasu sun dad'e a bushewa bata wanke ba. Ta saka siririn glasses d'inta sannan ta maida hankalinta kacokam! wajen zana hoton dake cikin kanta.

Zane, wani abu ne da ta tsinci hannunta nayi tun farkon sabuwar rayuwarta, bata da sanin cewa tayi shi a baya ne ko kuma taga ana ayin, ta san dai kawai ta samu hannunta da son zana taswirar abubuwa da yawa wanda take son fito dasu daga cikin kanta. Dalilin da yasa Daddy ya kaita wata painting school ta tsawon wata biyu kenan kafin shigarta makaranta, kuma a yanzu haka ta sayar da zanenta guda uku wad'anda aka kai kantin Daddyn, Grocery store d'in da ya bud'e a gaba dasu kad'an.

"Nayi zaton kince fad'uwar rana zaki zana anan wajen."

Muryar Zahra ta fad'a tsaye daga step d'in k'ofar d'akin, a lokacin tayi kusan minti talatin tana zana rabin dutsen. Ta juyo ta kalle ta sannan ta dawo da ganinta kan zanen, kuma hakane, faduwar rana shine yayi daidai a wajen tunda yanayin kamar na yamma ne.

"Wallahi na manta ne, bari in gyara."

"A'a ki barshi.. Dutsen ma yayi. Kinga sai a kasa gane wane irin yanayi ne a wajen, yamma ko safiya?"

Da ta sake kallo kuma sai ta ga hakan ne, ta girgiza kanta da murmushi tace.

"Rana ta farko da kika fadi abu mai amfani." 

"Ko kuma rana ta farko da kika bar zuciyarki ta fahimce ni ba."

Sai tayi murmushi kawai ta juya ta cigaba da zanenta.

***

"Da gaske kike?"

Romilda da Melissa suka had'a baki wajen fad'a, idanunsu a zare da tsantsar mamaki, Fadeelah ta damk'e rigarta ta baya yadda baza su gani ba.

"Da gaske nake, ba yadda zanyi bani da wani zab'i bayan hakan, ba zan iya b'ata ran su Mami ba."

Melissa tayi tagumi da duka hannayenta biyu sannan tace.

"Bayan duk k'okarin da muka yi don kar mu shiga hanyar mutanen nan, sai a yanzu da muke ko kike ganin kin kusa cimma hakan zaki b'ata komai?"

Romilda ta girgiza kanta, cikin turancinta mai cakud'e da spanish tace.

"Kuma kin san munce zamu taya ki samo wani solution d'in bayan hakan koh? me yasa zaki yanke hukunci a lokaci d'aya, me ya canja ra'ayinki haka?"

"Duk abinda zamu samo ba zai wuce abu guda uku ba, na farko ko ku kuce zaku koya min, wanda wasu topics d'in kuma baku kware akansu ba, ko kuma in shiga summer classes da hutu, in zaku fahimta kuma duk abu d'aya ne da yanzun... kwakwalwata bata iya gane lissafi a cikin mutane, hanya ta k'arshe da zamu iya samowa shine muce zamu nemi wani a cikin makarantar nan ya koya min, amma ku kalla ku gani..."

Ta fad'a tana nuna wata poster a gefensu dake nuna b'atanci ga musulmai.

"Da wannan abin wa kuke tunanin zai b'ata lokacinsa don koya min karatu?"

Gabad'ayansu suka yi shiru cikin tunani kafin Melissa ta kalle ta tace.

"Kafin ki kira Adam a jiyan, kwakwalwarki tayi tunanin me yasa shi d'in ya yarda zai koya miki bayan yana daga cikin masu yad'a irin wannan abubuwan?"

Tunanin hakan ya dirar mata a lokaci d'aya, tabbas yaci ace tayi wannan hangen... Me yasa duk fad'in makarantar shi kadai kaddara ta tsamo a matsayin wanda zai koya mata karatu? ita d'in da bata ko kai shekara guda a makarantar ba kuma ba kowa ne ya kai ga saninta ba... ko dai hakan yana daga cikin wani shirinsu ne? amma kuma sai tayi tunanin wane shiri zasu yi akanta ita kad'ai sab'anin sauran musulman dake makarantar. Fuskarta ta nuna damuwa amma tayi saurin ture ta gefe, a yanzu ta riga ta saka kanta cewa zata yin kuma bata son ta bawa su Melissa damar da zasu raunana dauriyarta.

"Ban sani ba.." Ta fad'a tana d'aga kafad'unta, "..watakila don bai san ko ni wacece bace, kuma ina fatan in ya sanin yace ya fasa, Sai Mr. Hawkins ya samo wani."

A haka hirarsu ta cigaba tana kare duk wata hanya da suke kawowa wajen sukar shawarar data yanke, ita kanta har mamaki tayi na yadda bakinta yake furta yak'ini akan abin, bayan can cikin zuciyarta fanko ne.

A lokacin da period ta uku ta shiga, Fadeelah ta samu kanta da yawan kallon screen d'in wayarta haka kawai, ta rasa gane dalilin da zai sata yin hakan, amma sai zuciyarta ta kare ta da cewar don wayarta na silent ne bata son tayi missing kiransa lokaci ya dad'a tafiya.

Tare take yin AP Biology da Melissa,  saboda haka tare suka tafi Ajin wanda ya kasance period na hudu a ranar,  kamar kowanne class d'in Biology, science lab ne mai d'auke sinks da kuma kujeru a tsakani. Mrs Rease ta shigo rik'e da folder ta a hannu, dogon gashinta a yau nannad'e cikin bun.

"Good morning class, Today we will..."

Muryarta ta cigaba da karad'e ajin tsawon period d'in, kuma duk da cewa hankalin Fadeelah a rabe yake gida biyu ba abinda bata fahimta a topic d'in ba, Biology yana d'aya daga cikin subjects d'in da take mutuk'ar so kuma take ganewa, watakila kuma don malamar ta iya koyarwa ne kamar yadda kowa ke fad'i.

Daidai lokacin da aka kad'a kararrawar gama class d'in, daidai lokacin kararrawar vibration na wayarta ya kad'a, wayar ta shiga motsi akan table d'in gabanta yayin da Number jiya da k'arfe tara da rabi ta nuna akan screen d'inta.

A hankali ta d'aga ta kara a kunnenta sanda hayaniyar ajin ta ragu saboda fita da ake tayi.

"Hellloo..."

Sai ta matsar da wayar kad'an saboda yadda muryar ta sulale cikin kunnenta, me ya same shi ne wai? yau ma baccin yake yi?"

"Kin shigo makaranta?" Nadadden turancinsa ya tambaya kafin ta iya cewa wani abin.

"Eh." ta amsa a takaice.

"Okay." Ya fad'a sannan kiran ya katse. Ta sauke wayar a hankali tana kallon yadda kiran ya b'ace daga fuskar wayar.

"Kin san cewa daga yanzu kin sa kanki cikin masifa ko?"

Melissa ta fad'a daga gefenta, sai ta gyad'a kanta a hankali ba tare da ta kalleta ba.

"Na sani."

***

Melissa tana da wani class d'in, saboda haka ita da Romilda ne kad'ai a cafteria suna cin abinci, a hankali take tauna abincinta tana saurarar mitar da Romildan keta nanatawa akan zancen Adam.

Wayarta tayi k'ara alamun shigowar sak'o.

Ki same ni a bayan makaranta.

Alhamdlilah, ta ayyana a ranta, in har baya son a gansu tare hakan yayi mata daidai, don itama abu na k'arshe da zata so a rayuwarta shine wani ya san da alaqar dake shirin faruwa a tsakaninsu. A hankali hannayenta suka shiga cikin message d'in, ta rubuta.

I'm a freshman (ni sabuwar d'aliba ce) ba'a barinmu mu fita bayan makaranta.

Sakan d'aya, wani k'arar message d'in ya shigo.

Ki same ni a wajen store.

Wata mab'oyar, yayi daidai! abu na farko da baza su sami matsala akansa ba kenan. Sai da ta gama cin abincinta tsaf! sannan tace da Romilda zata je lokarta, ta fad'i hakan ne saboda bakinta ba zai iya furta cewa zata je wajen Adam ne ba.

A jikin wata k'ofa dake fuskantar Store d'in ta hange shi, yana tsaye ya juya bayansa yana kallon can bangon ginin da baya b'ullewa. Zuciyarta ta dagule a take, ta lumshe idanunta sannan ta kalli k'afafunta dake tafiya, k'arya zata yiwa kanta in har tace wannan ba shine abu mafi muni daya tab'a faruwa da ita tun da ta fara sabuwar rayuwarta ba.

Ya juyo da fuskarsa jin takunta.

"Kin san dad'ewar da nayi ina jiranki?"

Sai yanzu ta tabbatarwa kanta cewa a baya bata tab'a jin muryasa ba, don yanzu ma bata canja ba, kamar yadda taji ta a waya ne ta zata bacci yake... a lalace kamar baya cikin haiyacinsa sosai.

Ta tsuke bakinta kawai ba tare da ta amsa ba, idanunta na k'asa.

Shima bai nemi amsar ba, sai ya d'age hannunsa zuwa sama, alamun ya cusa shi cikin gashinsa ne yayin da d'ayan ke rik'e da wata folder, sai ya mik'o mata kafin tayi tunanin meye a ciki.

"Nayi magana da Mr. Hawkins, zamu fara ranar monday, awa d'aya bayan an tashi kullum, a Library. Wannan Topics d'inku ne watannin da akayi, ki duba su kafin monday."

Ta karb'i Folder ta bud'a ta, paper d'aya ce a ciki mai d'auke da jerin sunayen topics d'in.

"Sai na ganki."

Sautinsa ya sake fad'a a hankali sannan ya gifta ta ya wuce.

Kwakwalwar Fadeelah ta tsaya cak! da aiki yayin da k'afafunta suka manne a wajen, me ya d'auke ta? Dak'ik'iyar da har baza ta iya rik'e sunayen topics ba?

Idonta ya sauka akan wasu daga cikin sunayen.

_•Pythagoras_

_•Numeric and Geometric Patterns_

_•Functions and Relationships_

_•Algebraic Expressions_

_•Algebraic Equations_

_•Geometry of Straight Lines...._

Ta cije lebb'enta na k'asa a hankali, ranar monday zata fara kwance wannan d'aurin data tanada!

*●﹏●*

RANAR ASABAR.

"Lokacin yarintata a tsakanin shekarun 1980's zuwa 1990's, ni da yayyena biyu ne kad'ai musulmai a makarantarmu, kuma nasha had'uwa da k'alubale da yawa a lokacin saboda ni kad'aice macen dake saka dogon wando a maimakon k'aramin da ake sakawa na wasanni, ni kad'aice wadda bata zuwa fati irin na rawa da makaranta ke had'awa, sannan sunana yasha jawo min habaici da izgilanci ba'a wajen d'alibai kad'ai ba har da malamai.

Shi yasa a yanzu nake k'ok'arin cusawa 'ya'yana alfaharin kasancewarsu musulmai da kuma juriyar dogaro da kansu a lokaci irin wannan. A watannin baya ne 'yata ta biyu ta shaida min cewa yara da yawa a makaranta na mata kallon kyama saboda hijaabinta amma bata tab'a basu damar da zasu tunkareta ba saboda bata damu da sanin gurb'ataccen tunaninsu game da addinita ba, a wannan lokacin nayi mutuk'ar farin ciki akan karfin hali da kuma juriyar dana hango a cikin idanunta, na san cewa tarbiyar dana ke mata ta fara tasiri akanta."

Sarah Muhammad, wata dattijuwar mace ta fad'a zaune a jerin zagayen kujerun sanda layi yazo kanta. Fadeelah ta k'ifta idonta a hankali daga inda take zaune tana kallonta, suna zaune ne a cikin fad'ed'en d'akin taron dake cikin ginin wajen 'MUSLIM SUPPORT GROUP' (k'ungiyar tallafi ta musulmai.)

A watan baya daya wuce ne Mami Saffiya ta samu labari daga k'awarta cewa k'ungiyar ta bud'e zauren tattaunawa tsakanin mata da yaransu game da k'alubalen da suke fuskanta a yanzu, wanda ake saka ran haka zai taimaka wajen k'arfafa zuciyar yaran da wasu masu rauni wajen fuskantar duk irin k'alubalen da zai zo musu.

Zahra ta motsa kujerarta a gefen Fadeelah alamun gajiyawa sanda matar dake gaba ta shiga nata bayanin.

"Dani da k'anwata mu kad'ai ne ke azumi a cikin watan Ramadan, k'awayenmu sai suyi ta tambaya 'Yanzu baza ku ci komai ba tun daga safe har fad'uwar rana? ko ruwa baza ku sha ba?', duk sanda lokacin cin abinci yayi sai mu tafi can d'akin karatu mu k'are lokacinmu."

"Saura awa nawa lokacin ya k'are...?" Muryar Zahra ta rad'a a cikin kunnenta.

"... Na gaji wallahi."

Fadeelah ta d'aga kafad'unta.

"Ban sani ba amma watakila nan da 

wasu awannin biyun."

"Ya salaam ya Allah!" Ta fad'a tana jefa kanta saman kujerar.

Sarai Fadeelah ta san me Zahra ke kewa, Wayarta. A tsawon wata gudan da suka fara zuwa wajen nan, suna barin gabad'aya wayoyinsu ne a mota, kamar yadda tsarin Mami ya tanadar.

"... Ni da iyayena munsha mutuk'ar wahala wajen wayar da kan hukumar makarantar dana ke a lokacin su san cewa hijaabin da nake sakawa yasha banbanci da tsarinsu na cewar ba'a yarda d'alibai su saka hula a makarantar ba, da kyar suka fahimci cewa hijaabin yana daga cikin 'yancina kuma ba zai zama watarana na saka watarana na cire ba kamar yadda hula take.

Amma duk da haka nasha fuskantar k'alubale daga wajen d'aliban, k'alubalen da bana son 'ya'yana su fuskance shi, shi yasa a yanzu na tura 'yata wata makarantar musulmai mai zaman kanta dake West Valley City."

"Kinyi hukunci mai kyau Zeena..."

Shugabar k'ungiyar, Amani Omar ta fad'a, da yawansu suka gyad'a kansu kafin ta cigaba.

"... Abune mai kyau yadda kowannenmu ke fitowa yana fad'ar irin nasa k'alubalen da kuma tsoronsa, na yarda cewa hakan hanya ce mai b'ullewa da zata sa mu yak'e su.

Kuma ina fatan dukkanin mu mun k'aru daga bayanan da muka ji, Sannan akwai wani babban abu dana ke son in jawo hankalinmu akai, dole ne sai kowanenmu sai yayi taka tsan-tsan da kewayensa da kuma irin mutanen da zai dinga mu'amala dasu a yanzu.

Idan baku manta ba a shekarar data wuce ne cikin daren ashirin da bakwai na azumin Ramadan muka sami labarin kashe wata yarinya 'yar shekara 17 da daddare bayan ta fito daga McDonald's bayan gama cin abincin Iftaar d'inta zata koma masallacin k'ungiyarsu don yin sallar taraweeh, mutane da yawa sunyi kuka kuma sun jajanta akan tunanin wace irin America muke ciki da har za'a samu masu kashe yarinya k'arama irin haka don kawai tace ita musulma ce.

Saboda haka ya kamata mu iyaye musa ido sosai akan 'ya'yanmu, a lokacin yarintarmu da ake mana kallon bare, yafi sauki akan yanzu da 'ya'yanmu ke fuskantar zalinci da muzantawa k'iri-k'iri, don haka dole ne a kullum mu tashi da wannan tambayar a cikin kanmu... Ta yaya zamu kare kanmu da kuma 'ya'yanmu daga irin wad'annan mutanen?"

Wani k'aton abu da Fadeelah bata san menene ba ya wuce ta cikin mak'ogwaronta, akasin tunanin kowa a wajen nan shine nata tunanin, kowa na gudun mutanen dake tozarta su, ita kuma a yanzu take shirin kai kanta ga d'aya daga cikinsu.

A take fuskar Adam ta haska a cikin idanunta, ko kuma yanayin fuskar, tunda bata tab'a bawa kanta damar k'are masa kallo ba balle har kammaninsa su zauna cikin kanta. Wane tabbaci take dashi a yanzu cewa alak'ar dake shirin faruwa a tsakaninsu bata da aibu?

Abinda Melissa ta fad'a gaskiya ne, ya kamata ta binciki dalilin da yasa ya kawo kansa cikin rayuwarta, ba zai yiwu ace daga Mr. Hawkins yayi masa magana ne zai amince ya b'ata lokacinsa akanta ba, ita d'in dake cikin jerin al'ummar da yake nuna tsanarsu a fili.

A lokacin da taron ya k'are suka koma cikin mota don tafiya gida, a lokacin ta d'auko jotarta ta rubuta.

Asabar, 11:30am

Bani da tabbacin abinda nake shirin yi.

***

Adam yasha had'uwa da mata kala-kala, dubunnai ma a tak'aice, manya da k'anana, masu burin cusa kansu cikin rayuwarsa ko don wani abun daban. Kuma a duk cikin yawansu, baya tab'a maida hankalinsa kan rik'e sunayensu, sanin kamanninsu ko kuma tuna wasu 'yan k'ananan abubuwan daban, misali idanunsu.

Saboda kusan duka d'auke suke da sak'onni iri d'aya, hank'oro, fata, buri, naci, ko kuma jin kai. Amma nata idanun suna da banbanci, banbanci daga na duk wata halitta da ya tab'a gani a duniyar nan.

Ya tuna ranar daya fara lura da hakan, wata safiyar laraba, tana tsaye daga jikin allon sanarwa tana karanta wani abu, wani abu da ya riga ya gama sanin menene, domin duk sanda zai hangota a wajen, zai kasance sanda suka gama manna fastocin ne. Yaji zuciyarsa ta tsaya kamar yadda yake faruwa duk sanda ya ganta, yaji ba zai iya yin gaba ba tare da yaga yanayinta ba, yanayinta da baya tab'a canjawa a duk irin lokutan da yake ganinta tsaye a jikin lokarta.

Saboda haka ya juyo ya dawo wajen allon, ya samu kansa da tsayawa daidai bayanta sannan ya karanta abinda ya rubata da hannayensa cikin harshen turanci.

Zanga-Zangar da za'a gudanar don hana mata saka Hijaab!

Jin alamun mutum a bayanta yasa ta juyo da sauri, yana tsaye dab! da ita ne don haka fuskokinsu suka yi kusa sosai, idanunsu suka had'u na wasu sakanni kafin ta matsa baya da sauri.

Sai dai shi ya kasa motsin ya kuma kasa d'auke idonsa daga kanta, rana ta farko kenan a rayuwarsa da ya fara tsayawa kusa da ita haka, ya kasa daina kallon kyakkyawar fuskarta dake nad'e cikin mayafin dake nuna shaidar addininta, sannan kamar kullum idanunta na manne da siraran glass d'in da ya k'ara fito da ilhamarta, idanunta kyawawa masu maik'o da kyalli, suna haskawa kamar an kunna wuta ta k'asansu.

Sai dai mafi rincab'ewar al'amarin tana masa kallon tsana ne! tsana wadda ke tasowa tun daga k'asan zuciyarta, tsana wadda baya tunanin wani mahaluki ya tab'a yiwa waninsa, sannan tsana irin wadda bai san dalilin wanzuwarta ba, don ko a cikin...

Wani dunk'ulallen naushi ya ziyarce shi a tsakiyar bayansa, bai tab'a wajen ba balle ya juya sai ya d'ora tissuen hannunsa kawai akan hancinsa dake zubar jini. 

"Meye haka kuma Alex, na zata kun gama wasan?"

Muryar Matar dake amsa sunan mahaifiyarsa ta fad'a lokacin da take k'arasowa hannunta d'auke da towel da kuma robar ruwan d'umi. 

Kowacce ranar Asabar, rana ce da suke wasan dambe (Boxing) shi da mahaifinsa kuma yawanci shi yake yin nasara, amma yau rana d'aya da Mahaifin nasa 'Alex Steve' ya cinye shi sai murna yake yana k'ara kawo masa wani naushin akai-akai yana fad'in cewa kar ya damu kansa da zafin, zai rayu.

"Nasha fad'a muku bana son wasan nan ko kad'an don banga amfaninsa ba, ta yaya ma za'a kira wannan da sunan wasa? Kalli fa irin raunin dake jikinka, meye amfanin hakan yanzu?"

Ta fad'a tana danna masa tawul d'in a gefen idonsa, Adam ya lumshe idonsa a hankali yana sauraren mitar tata, sannan kuma yana jin yadda jikinsa ke amsawa da ciwo, kamar gab'ob'insa sun kumbura ne saboda tsabar duka da naushin daya sha kota'ina. Wanda abu d'aya ne ya jawo masa hakan, tunanin wad'annan idanun da bai tab'a ganin abu makamancinsu ba.

"Ka tabbata ba abinda ya sameka?" Ta tambaya tana zuro kanta gefen fuskarsa.

Yana jin yadda dogon gashinta ya sauka a jikinsa sai ya mik'e tsaye kawai ya girgiza kansa.

"Ba abinda ya same ni, ina jin na gaji ne kawai." 

Kusan hakan ne kuma, ciwon jikinsa bai dame shi ba, gajiya ce kawai a tare dashi, gajiyar da yake so yaje ya kwanta yayi barci ko ya samu ma kwakwalwarsa ta wanke tunanin da ya tashi dashi a yau.

Tunanin idon wata yarinya.

"Ina ganin zanje in d'an kwanta."

Ya fada sanda ya k'ara share jinin hancinsa.

"Amma baka ci abinci ba fa, ta yaya zaka kwanta cikinka ba komai?"

"Bana jin yunwa.."

"Ban yarda ba, dole ne kaci wani abun, ba zai yiwu weekends ma ace baza kaci wani abun kirkin ba..."

"Mum..!" Ya kira ta da sunan da ya san dole ne ta saurare shi, sai ta juyo daga k'ok'arin tafiya hanyar kitchen d'in da take ta kalle shi, hannunta rik'e da towel d'in nan.

"Bana jin yunwa, zan ci idan na tashi okay?"

Ba zata iya yi masa musu a yanayin da yake yanzu ba, baza ta taba iyawa ba... saboda haka ta d'aga kanta kawai tana kallonsa da idanunta masu cike da ramin da take so ya cike su, wani abu kuma da ta san ba zai taba faruwa ba.

Ya nufi hanyar d'akinsa a hankali, d'akin da ya shafe shekaru a cikinsa yana gina rayuwar da ba tasa bace, rayuwar da kuma baza ta tab'a zama tasa ba.

Ya saka muk'ulli ya k'ulle kofar sannan ya kife akan gadonsa, fatan iyayensa a yanzu wani abu ne da yake wa kallon fitar rak'umi ta ramin allura, don ba zai tab'a kasancewa ba, lokaci ya riga ya tafi da abinda ya shud'e kuma babu wanda ya isa ya dawo dashi baya!

A yanzu ba abinda yake fata da buri, irin tsarinsa ya tafi daidai, komai ya tafi babu tangard'a, kuma da alamun nasara tunda a yanzu zai fara taka mataki na farko a hanyar samun mafitarsa.

Oh God!

Idanunta suka haska cikin kansa, Me yasa ne k'addara ta had'a hanyarsa da tata? wane tabbaci yake dashi a yanzu cewa alak'ar dake shirin faruwa a tsakaninsu baza ta kawo masa matsala ba?

Da daddare a wannan ranar, bayan dukkan harkokinsa basu goge hoton idanunta daga cikin kansa ba, wani b'ari na zuciyarsa ya tabbatar masa cewa bashi da tabbacin abinda yake shirin yi.

***

RANAR MONDAY.

Fadeelah ta kalli kanta a mudubi, ta gyara zaman nad'in d'in hijaab d'inta sannan ta furtawa kanta cewa zata iya!

*●﹏●*

A karo na goma sha ya d'aga kansa ya kalli k'ofar, babu alamun an tab'a ta ma balle yasa ran shigowar wani, ko kuma ita d'in da ya ke zaman jira fiye da mintuna goma sha biyar a yanzu. Ya sake kallon agogonsa, ya rantse a cikin ransa cewa minti biyar in ta k'aru akai zaiyi tafiyarsa ne, ba zai b'ata awa gudar daya sadaukar cikin lokacinsa a banza ba.

Baza ta so kasancewarta tare dashi ba ya sani, don haka ba zaiyi mamaki ba in har bata zo, sai dai in bata zo ba zata b'ata masa tsarinsa ne, zata k'ara masa nisan hanyar da zai kai ga manufarsa alhalin yana ganin ya biyo gajeriyar hanya.

Ya janyo jakarsa dake gefe ya bud'a aljihun gaba, ya san ba zai rasa wani abin ci ba, don ka'ida ne kullum mamansa sai ta saka kayan cima kala-kala cikin jakar, a nata tunanin wannan sabuwar kulawar zata sa ya manta komai, zata sa ya manta k'aryar da suka raine shi a ciki.

Ya zaro ledar wani biscuit mai chocolate, ya bud'e ya fara ci a hankali yana lumshe idonsa, a shekarun baya rayuwarsa bai-bai take, kamar wanda ya saka riga gaba a baya ne yake ta harkokinsa, sai a yanzu daya ankara ya shiga fafutukar juya ta.

Ya jingina sosai da kujerar da yake kai sannan ya sake kai biscuit d'in bakinsa a karo na biyu ya tauna, zuciyarsa na gaya masa cewa zai cimma manufarsa, zai tsallake duk abubuwan dake gabansa kuma zai kai ga manufarsa da yardar ubangijinsa!

Abinda bashi da tabbacinsa guda biyu ne, gwagwarmayar da zai gamu da ita, da kuma lokacin da komai zai k'are, sannan ga matsalar ciwonsa ma, bai sani ba ko hakan zai shigo cikin hanyarsa, amma alkawari yayi wa kansa cewa ba zai k'ara dosar hanyar asibiti ba, yana da nasa hanyoyin da zai saita kansa.

A daidai wannan lokacin k'ofar ta bud'e, Idanunsa ma suka bud'e a lokaci d'aya, ita d'in da yake jira ce ta shigo, sanye cikin doguwar riga da nad'in da ya rufe gashinta, ta rataya jakarta sannan ta rik'o wannan folder a hannunta. Ya sake bud'e girman idonsa ya kalli fuskar tata sosai, yanayi kala-kala a jikinta, ba wanda zaka iya tsinta ya zama jigo musamman daga idanunta, Ya Allah! wad'annan idanun da suka hana shi sukuni tsawon kwanaki biyu. Asabar, Lahadi... akan wani dalili da bai san shi ba.

Bai san cewa ya tsira mata ido ne ba sai sanda ta juyo daga kallon kujerar Mr. David da take ta kalle shi, wani gefen zuciyarsa ya gaya masa cewa ya d'auke kansa kafin ta fahimci kallonta yake amma ita ta riga shi, ta juya ta sake kallon kujerar. 

Ta san cewa an tashi daga makaranta ne a lokacin, don haka ba d'alibin da zata gani, amma mai zaman wajen fa? (Librarian) ya kamata ace shi yana zaune akan kujerarsa da take kallo fanko a gefenta.

"Mr. David baya nan."

Muryarsa a hankali ta katse tunaninta, ba don ta san cewa haka take a baya ba, zata ce ya rage sautinsa ne don a d'akin karatu suke. Ta juyo ta sake kallonsa, yana jingine da kujerar da yake kai yana kallonta ta k'asan lumsassun idanunsa. Taji tana son ta waska masa mari yadda zai dad'e bai sake bud'e idanun ba.

Sai kawai ta d'auke nata idon gefe sannan ta k'araso wajen teburin, ba yadda zata yi dole ne ta tsaya wajen mutumin da ada, bata tab'a barin zuciyarta ta yarda cewa ma yana raye.

"Me ya tsaida ke har mintuna goma sha biyar?"

Lallausan turancinsa ya nad'o kalmomin cikin sautinsa, wannan sautin nasa data tsana kamar me. Ya Allah ta tsani komai nasa ma.

"Naje sallah ne."

Muryarta ta fito kai tsaye babu gargada, a wayewar safiyar yau, ta furtawa kanta cewa 'zata iya' yafi sau cikin carbi, sannan ta nunawa su Melisaa dake ta sukar abin dauriyarta da kuma tabbacin cewa zata iya d'in, me yasa sai a gabansa zata k'aryata kanta?

"Na d'auka Sallar bata wuce minti biyar."

Ba tambaya yayi ba, fad'a yayi kamar kamar yana bata tabbaci ne. A cikin shawarar da Melissa ta bata harda cewa tayi k'ok'arin b'oye addininta a gabansa, amma saboda me? ta tambayi zuciyarta, zata yi mu'amala dashi na tsawon lokacin da bata tantance ba kuma a daidai lokacin da sallar azahar ke shiga, toh saboda me zata b'oye kanta bayan ya riga ya san ko ita wace ce?

"Baka da hurumin da zaka yi magana akan addinina, don ba abinda ya kawo ni nan kenan ba."

Abinda ta koya a k'ungiyar 'Musulm Support' sanin hanyoyi ne na yadda zasu kare kansu daga mutane irinsa masu k'alubalantarsu, amma Allah ya sani, ko kad'an zuciyarta bata kwanta da wannan tsarin ba, saboda ta yarda cewa a lokacin da mutum ya nuna tsoronsa, a lokacin hanyoyin da za'a sami galaba akansa ke k'aruwa.

Ga mamakinta sai ya gyad'a kansa a hankali sannan ya nuna mata kujerar gefenta alamun ta zauna. Ta dire jakarta akan table d'in dake tsakanin kujerar da tasa sannan ta zauna.

Ya mik'e zaune sosai.

"Yaya ma kika ce sunanki?" 

"Fadeelah."

"Right, leelah..."

"It's Fadeelah." Ta katse shi da sauri.

"Fadlah?"

Sai ta juya idanunta kawai ba tare da ta kalle shi ba tace.

"Ka fad'a kawai yadda zaka iya."

Ya sake gyad'a kansa a hankali sannan ya juya jakarsa d'auko wani abin, sai a lokacin ta kalli fuskarsa sosai, fuskar dake b'oye halayyarsa a idanun mutane, fari ne sosai amma ba irin farin turawa ba Allah kad'ai ya san daga wace k'abila ya fito, dogon gashin idonsa ya kwanta akan na k'asa yabi saitin cikin jakar da kallo.

Zuciyarta ta matse da tunanin suna zaune a waje guda ne kuma suna shak'ar iska d'aya, daga yadda take jin k'amshin turarensa wanda ta haddace a gefen lokarta, k'amshin da tayi wa tambari da NASA.

Ya fito da tarin takardu fal! sannan ya d'ago ya kalleta, sai ta zame idanunta kan jakarta.

"Kafin mu fara komai, in kina da abin cewa, wannan ce damarki."

Kanta yaso ya d'aure, abin cewa kamar me? in ba addu'a yake nufin ta bud'e taron da ita ba ita bata san me yake nufi ba. 

"Baki da wani abu da zaki fad'a min?"

Ya sake tambaya a hankali. A can cikin kwakwalwarta ta rubuta cewa dole ne ta sabawa kanta da wannan sautin muryar tasa.

"Abinda zan fad'a maka kamar me? na d'auka nazo nan ne don ka koya min lissafin da ban iya ba, ba don na fad'a maka wani abu ba."

Ta fad'a a lokacin da ta d'ago tana kallonsa ta cikin glass d'in idonta.

"Eh na san abinda ya kawo ki ai, amma ina tunanin kafin mu fara komai akwai wani abu da ya kamata mu fara tattaunawa, don hakan ne kawai zai sa mu san irin hanyar da zamu bi."

Fadeelah ta hard'e hannayenta a kirji, zuciyarta cike da d'acin yadda yake maganarsa hankali a kwance alhalin ita dukkan nata tunanin a dagule yake.

"Bani da wani abu da zan tattauna da kai in ba lissafi ba, saboda haka ko ta wacce hanya ne ma ka bi."

A cikin kanta ta fassara kallon da yake mata da na rainin hankali, kamar yana kallon wata k'aramar yarinyar da bata iya kirga 'one plus one' ba.

Sai ya mik'o mata wata paper da babu komai a jiki, ta karb'a. 

"Bari mu gwada wannan hanyar, ki rubuta min sunayen subject guda biyar a wanda na baki friday."

Bata ko kalle shi ba ta zaro biro a cikin jakarta ta shiga rubutu, sai da ta jero su guda ashirin da biyu sannan ta mik'o masa ba tare da ta d'ago da kanta.

"Kinyi k'okari." ya fad'a ganin ta rubuce su duka.

Sai ka fara gyara tunaninka akaina!

"Wanne kike ganin kinfi iyawa a ciki?"

Kamar ta zab'i wasu a cikinsu ta nuna, sai kuma taga meye amfanin zuwanta kenan, saboda haka kai tsaye tace.

"Kowanne ina da matsala dashi."

"Haka na gani a takardunki."

Ta d'ago da kanta lokacin da yake fito da gabad'aya papers d'in ayyukanta na Maths wanda Mr. Hawkins ya tattaro masa, sai ta had'iye yawu sannan ta godewa zuciyarta da bata yi k'arya ba.

"Kin taba tambayar kanki me yasa bakya gane lissafi?"

Tambayar tasa ta d'ago da kanta a lokaci d'aya ta kalle shi, wani abu ya motsa a cikin kanta, kwakwalwarta ta maimata tambayar, Me yasa bata gane lissafi?_ Taji a jikinta cewar tambaya ce da ya kamata ace ta dad'e da yiwa kanta tun farko, me yasa take gane komai amma banda lissafi.

"Bud'a takardunki ki gani."

A hankali tasa hannunta ta janyo papers d'in dake kan table d'in, ta shiga bud'a su d'aya bayan d'aya, a jikin kowacce, a kan kowanne lissafi akwai iya wani waje da aka zagaye da jan biro.

"Duk inda kika ganshi a zagaye daidai kika amsa tambayar, daga k'asan sa ne kika kuskure wani wajen, saboda haka in kin kula zaki ga kowacce tambaya kin amsa rabinta daidai ne, rabi kuma yake fad'ar dake.

Saboda haka dole ne da akwai dalilin da yasa kike gane farkon kowanne lissafi kuma kike fad'uwa k'arshen kowanne."

Tayi shiru tana bin takardun da kallo, ita bata tab'a tunanin tana yin wani abu daidai ma a Maths ba, ta d'auka komai shirme take yi saboda data fara take jin kwakwalwarta ta cushe komai ya d'auke mata.

"Shi yasa na tambayeki idan akwai wani abu da zaki gaya min kafin mu fara."

"Ni bani da wani abun da zan fad'a maka, ban san komai ba."

"Kinga leelah..."

"Its Fadeelah..."

"Na kasa fad'ar hakan, kince zan iya fad'ar yadda zan iya."

Muryarsa da zurfi ta fad'a, sai ta gyad'a kanta kawai ba tare da tace komai ba.

"Idan muka ce zamu fara karatun nan a haka, baza a sami banbanci da yadda kike ganewa a aji ba, idan akwai matsala a abu dole ne sai an magance ta in ba haka ba, baza'a tab'a cigaba ba."

"Kana nufin akwai abinda ke hana ni ganewa kenan?"

"Haka nake nufi, kuma ke kin san kanki, idan kina da wata matsala ko yaya take, say it! zai taimaka miki sosai."

Tayi shiru tana murza yatsunta, bayan matsalar 'Memory loss' d'inta bata san wani abu dake damunta ba, sai dai in har ta bud'e baki a yanzu ta fad'i hakan, ta fad'a masa wani rauninta ne a matsayinsa na mak'iyinta. 

Wani abu da baza ta tab'a bari ya faru ba, baza ta tab'a bari yaga gazawarta ta koina ba balle har ya samu damar danganta hakan ga sauran musulmai 'yan uwanta.

"Zan baki lokaci kiyi tunanin sosai, nan da zuwa kwana biyu."

"Kwana biyu?" Ta tambaya da mamaki.

"Subject ashirin da biyu nake dashi a cikin kwanakin da basu fi wata d'aya ba, amma har za'a sami kwana biyun kawai da zan zauna ina tunani?"

Ya cije gefen lebbensa na k'asa yana kallonta da idonsa a lumshe.

"Na fad'a miki baza mu iya fara komai ba sai mun san matsalarki, sauran karatun abu mai sauki ne da zamu iya gama shi in har ba matsalar."

Ta tsani yadda yake amfani da kalmar 'Mu' tsakanin shi da ita, kamar ta sake cewa wani abin sai zuciyarta ta gaya mata ai itama hutun ta ne baza taga fuskarsa har na kwanaki biyu ba, saboda haka ta mik'e tsaye ta d'auki jakarta.

"Ina ga ba amfanin zama na anan kenan."

Da haka ta juya ta fita daga cikin library d'in. Ta isa daidai gate d'in makarantar sanda yazo ya wuce ta cikin motarsa.

***

"Hace tiempo que no te veo!"

(Na dad'e rabon da in ganki)

Direban Bus d'in ya fad'a sanda yake mik'o mata metro-card d'inta bayan ya d'auki kud'insa.

"Abubuwa ne suka d'an min yawa, amma ina nan..." Ta amsa masa cikin harshen turanci sanna ta k'ara da..

"...muchas gracias." Hakan na nufin ta gode sosai.

Sanda ta sauka daga cikin motar, kwakwalwarta na ta aunawa da tarawa ne akan maganar da ya fad'a mata, da ace akwai wani abu dake damunta bayan matsalar kwakwalwarta, da tun farkon zuwanta asibiti Dr. Gibert ya fad'a mata ko kuma a yanzu da take ganin Dr. Florence ta san da hakan.

Ta yaya za'ace don kawai yaga takardunta ne zai yanke hakan, shi kad'ai ransa? kuma har yana fad'in taje tayi shawara ta samo matsalarta, sai yanzu sosai ta fahimci rainin hankali k'arara a cikin zancen.

A baya tayi kokarin goge tunani irin nasu melissa a cikin kanta amma a yanzu kwakwalwarta ta fara gano ingancinsa, dole ne akwai wani dalilin da yasa ya kawo kansa cikin rayuwarta, akwai wata manufarsa daban da yake son cimma, kuma tayi wa kanta alkawari in har da ita yake tunanin amfani yayi koma me yayi niyya to sai dai su rasa damarsu su duka biyun!

Da haka ta k'arasa k'ofar gidan nasu, ta tsaya a barandar ta danna door bell dake gefe.

"Aunty deelah! kin san su waye suka zo?"

Iman ta fad'a da k'arfinta sanda ta wangale k'ofar.

"Su waye?" Ta tambaya sanda ta shigo ciki tana kokarin cire takalminta.

"Aunty Miryama dasu Haneey! Kuma kin san me? wai sun dawo nan gabad'aya."

Gabanta ya fad'i a lokaci d'aya, ta juyo da sauri ta kalleta.

"Nan ina?"

"Nan garin mana, anjima ma zamu je muga sabon gidansu! Dad'i nake ji sosai... Haneey tace tana da games d'in su Moana da yawa kuma har da..."

Daga nan corridor d'in tana iya jiyo muryoyin mutane dake ta tashi daga falo, Aunty Miryamah 'yar uwar daddy ce ta dangin mahaifinsa dake zaune a garin Vegas ita da mijinta Balarabe da kuma 'yayansu guda uku duka mata.  Fatimah, Sa'ar Zahra guda d'aya, sai wadda ta girmi Iman Aysha da kuma sa'ar Iman d'in Haneefa.

A farkon zuwanta k'asar nan, lokacin Aunty Miryaman da 'ya'yanta sun zo hutu,  matsalar da ta fara samu daga wajenta ne, don ba irin fad'a da maganganun da bata yi ba, akan rik'e ta da Daddyn yace zaiyi, ta dinga ziga Mami Saffiyya da shawara kala-kala akan kar ta yarda da zamanta sai da Daddyn da kansa ya taka mata birki sannan tayi shiru.

Ta fahimci ita macece da bata tab'a son wani ya rab'e ta ita da 'ya'yanta, don duk shirin da suke da Mami Saffiya ma, su Zahra basu cika zuwa gidanta ba don ko sunje d'in ba wata kulawar kirki suke samu ba.

Ta k'arasa cikin falon jikinta a sanyaye sanda Mami Saffiya ke fad'in.

"Har kin dawo deelah, nayi zaton sai nan da awa d'aya."

Aunty Miryaman dake zaune a gefen Mami ta juyo jin hakan, tana sanye cikin doguwar riga bak'a ta abaya, ta had'e girar sama data k'asa kamar mai shirin lailayo zagi.

"Eh, Mami bamu fara ba tukunna sai jibi."

Ta fad'a muryarta a hankali sannan ta tsugunna har k'asa ta gaishe ta.

"Lafiya." Bakinta ya motsa kad'an ba tare da wani sauti ya fito ba, sai ta juya gefen Mami tace.

"Dama har yanzu wannan yarinyar tana nan? kinyi kokari wallahi Saffiya kinyi k'okari!"

A baiyane yake tun da bata tab'a b'oye kiyayyarta ko a gabanta ne kuwa.

Fadeelah na ganin yadda Mami ta d'anyi murmushi alamun bata ji dad'in hakan ba, sai ta mik'e da sauri tayi hanyar d'akinsu amma kafin ta isa kunnenta ya jiyo mata Aunty miryaman na fad'in.

"Kuma har yanzu tana fama da wannan ciwon haukan?"

Ta rufe k'ofar da sauri sanda kowannensu ya d'ago ya kalleta. Zahra da sa'arta Fatima nata danne-danne cikin Ipad dinta yayin da Iman ke nunawa Haneey stickers d'inta na cartoons, d'ayar Aysha na daga can jikin zanenta tana kallo.

"Kin fara lesson d'in?" Zahra ta tambaya lokacin da Fatiman ta maida kanta kan abinda suke yi, ba tun yau ba ta fahimci dukka 'ya'yan halinsu d'aya da mahaifiyarta, Aysha ce kawai mai d'an saukin kai a cikinsu. A baki su 'ya'yan musulmai ne, amma a d'abia da tarbiyya basu da banbanci da 'ya'yan turawa, akwai layi mai kauri tsakaninsu da 'ya'yan Mami.

"A'ah Zahra, sai jibi tukunna."

"Amma ko waye ya raina miki hankali wallahi, zaman da kika yi a banza kenan?"

Murmushi kawai tayi ba tare da tace komai ba, don a yanzu zancen Aunty Miryamah ya shafe na Adam a cikin kanta.

Ta ajiye kayanta sannan ta shiga band'aki tayi wanka, har ta shirya ba wanda ya kula ta a cikin 'ya'yan itama bata bi kansu ba ta saka doguwar riga mai k'aramin hannu sannan ta d'aure gashinta cikin bun.

Har zata fita a haka, ta tuna da Aunty Miryama saboda haka ta d'auko hijaabinta ta zura. Sanda tazo wuce su ta falo, kanta na k'asa saboda haka bata ga irin banzan kallon da Aunty Miryaman tabi ta dashi ba.

Tana shiga kitchen ta cire hijaabin ta fara kokarin had'a tea don haka kawai taji bata sha'awar cin abinci.

"Fadeelah."

Mami ta kira sunanta sanda ta shigo kitchen d'in. Da murmushinta ta juya ta kalle ta.

"Dan Allah kar ki saka zancen Miryamah a kanki ya dame ki, tun farko bata fahimce ki bane amma na tabbata tunda yanzu sun dawo kusa damu komai zai gyaru insha Allah."

"Insha Allah Aunty, ba komai." Ta fad'a da murmushi ba tare da ta tabbatar da abinda ta fad'a ba, don daga yanayin Aunty Miryamah bata tunanin ko tunda aka haife ta suke tare zata tab'a sonta.

A hakali ta juya ta cigaba da kokarin zuba sugar da take yi a cikin madara. Sanda ruwan zafin dake cikin kettle ya tafasa take zubawa, lokacin taji motsi a bayanta, tayi zaton Mami ce saboda haka bata juya ba har ta gama had'a tean ta.

"Uhmm... ina kike ganin zan ajiye wannan?"

Da wani irin sauri ta juyo jin muryar namiji a bayanta. 

Ai kuwa karaaf! idanunta suka shiga na cikin wani saurayi daga bakin k'ofar kitchen d'in, yana tsaye hannayensa rik'e da manyan ledojin siyayya. Kallo d'aya tayi masa idanunta suka gano mata wani irin tsantsaren kyau da kamala.

Fararen idanu tas! d'an siririn hanci a tsaye masu k'ananan k'ofofi na shak'ar iska kawai, gira mai kauri, dogwayen gashin idon da har inuwarsu ake gani akan fatarsa, d'an siririn leb'e dake tsakiyar wani kwantaccen saje... sai a lokacin kuma ta tuna irin rigar jikinta sai ta juya baya da sauri ta lalubo hijaabinta ta zura, kanta cike taf da mamakin WAYE SHI kuma me yake yi a tsakiyar kitchen d'insu.

Sai dai muryar Aysha data shigo a lokacin, ta amsa mata dukkan tambayoyin a cikin jimla d'aya.

"Ya Al'ameen kazo inji Mommy zamu tafi yanzu."

Sai k'afafunta suka k'ame cike da tsananin mamaki, wannan d'an Aunty Miryaamah ne? Tayi zaton ai Fatima ce babbar 'yarta, ya akayi bata tab'a ganinshi ba?

Taji k'arar sanda ya ajiye ledojin akan counter kitchen d'in sannan muryarsa ta biyo baya, wata husky murya mai zurfi da kuma kwarjini, wadda ta fito da zallar matsayinsa na namiji.

"I'm sorry, kiyi hakuri na ganki a haka."

BAYAN NA MUTU!

Tana tsaye daga bayan wata had'addiyar mota hannayenta rike da ledojin siyayyar nan wad'anda ta rik'o bisa umarnin Mami a lokacin da suka rako su Aunty Miryaman dake shirin tafiya.

"Toh shikenan idan ya dawo zamu yi maganar dashi, kince ma kuna buk'atar wata motar ta kai yara makaranta ko?"

Mami ta fad'a sanda suke cigaba daga tattaunawarsu daga bayan motar nan, wadda a cikinta yaran Aunty Miryamah ne dasu Zahra da zasu je su gano sabon gidan da suka tare.

Yana zaune daga mazaunin direba, ya saita mudubin gefensa yana kallonta tsaye daga gefen su Mamin, headphone ne a kunnensa wanda k'arfensa na sama yabi ya nutse luf! cikin sumar gashin kansa irin ta jinsin larabawa, a karo na biyu data kai idonta cikin mudubin suka had'a ido sai ta koma bayan Mami a hankali ta kare kanta.

A cikin zuciyarsa, tunani ne fal! na son sanin ina Mami ta samo wannan 'yar kamilalliyar budurwar da kuma sanda tazo, tunda shi dai ya san ko a wajen 'yan k'annensa bai tab'a jin zancenta ba duk kuwa da yana yawan ji suna hirar su Zahra, ya k'ank'ance idonsa kad'an yana hango gefen fuskarta ta tsakanin fuskar Mamin data tsaya a bayanta, haka kurum yaji yana da interest na son sanin wacece ita.

"Goben idan kin shigo sai muje mu siyo curtains d'in."

Aunty Miryama ta fad'a sanda ta zagaya can gaba zata shiga motar, har Mami tayi gaba tabi bayanta sai kuma ta juyo tace.

"Deelah wannan a booth za'a saka su... Al'ameen bud'e mata booth d'in."

Aunty Miryama da bata kai ga shiga motar ba ta juyo tabi ledojin hannun Fadeelan da wani irin kallo, kamar tana shawarar fasa amfani da kayan ciki ne tunda hannayen wadda tak'i jini sun tab'a. Har zata yi magana sai fitowar Al'ameen ta katse ta.

"Button d'in yak'i dannuwa daga nan, bari in gani..."

Ya rufe k'ofar motar, ya zagayo baya daidai inda take tsaye, yayi mata murmushi mai nuna alamun sannu sanda ya danna mukullin motar, booth d'in ya shiga d'agawa da kansa. Bata ce komai ta shiga k'ok'arin had'a bakin ledojin don ta saka, sai ya sunkuyo da hannunsa k'asa ya karbi na hannu d'aya, muryarsa mai zurfi kamar maganad'isu ta ratsa cikin kowanne senses na jikinta.

"Ban tab'a ganinki a gidan nan ba... Zan iya tambayar yaushe kika zo?"

K'amshin sassanyan turarensa ya busa a hancinta sai ta sakar masa ledojin cikin hannunsa ba tare da ta shirya ba, haka kurum taji ta takura a gabansa.

"Last year." Kwarjininsa yasa ta amsa hankali ba tare da ta d'ago da kanta ba.

"Fadeelan last year, ya akayi ba wanda ya tab'a fad'a min kinzo?"

Ta d'ago da kanta da sauri ta kalle shi jin ya ambaci sunanta, tunda take bata tab'a jin wanda ya fad'i harafan sunan daidai kuma yayi mata dad'i kamar shi ba, idanunta suka shiga cikin nasa farare tas! sai dai bata yi wani nisa ba muryar Aunty Miryama daga baya ta finciko ta.

"Baza ta iya sawa bane?"

A tsorace ta juyo ta kalli gaban motar, Mami na amsa waya yayin da Aunty Miryaman ke tsaye a jikin k'ofar motar ta had'e girar sama data k'asa tana kallonsu, sai dai shi bai saurareta ba don sake sunkuyowa yayi ya karb'i na d'aya hannun nata ya saka a booth d'in.

Sai ta juya da sauri ta koma hanyar cikin gidan idanunta na kallon yadda tafin hannunta yayi ja saboda nauyin kayan.

"Mommy wacece ita? Baku tab'a fad'a min tazo ba."

Ta jiyo muryarsa sanda yake komawa gaban motar.

Amsar da Aunty Miryaman ta bashi  cikin harshen turanci ta daki kunnuwanta ba shiri ta bud'e k'ofar falon ta shige.

"Uwarka ce Al'ameen, dole ai a gaya maka in tazo."

***

"Dan Allah Deelah kar ki saka damuwar Miryama a cikin kanki, kiji da tarin abubuwan da suke gabanki, na gaya miki insha Allah zata fahimce ki tunda sun dawo nan gabad'aya."

Mami ta fad'a sanda ta shigo gidan ta tarar tana wanke plates d'in da akayi amfani dasu.

"Takurawar da ake yiwa musulmai ne a can Vegas yafi yawa akan nan, har wasu mutane sun jefi Aysha a ido sai da aka mata surgery shine mijinta yace gwara su dawo nan garin tunda ko ba komai akwai 'yan uwanta a kusa, shi kuma yana can sai ya samu hutu zai dinga zuwa.

Jiya suka iso kuma unguwar da ya kama musu gida babu nisa daga nan, don haka gobe zamu je gidan gabad'aya zan taya ta siyayyar wasu kayayyakin."

"Wallahi Mami ba komai fa ni ba wai damuwa nake yi ba, na fahimci kawai jininmu ne bai had'u ba kuma zan dinga k'okari ina kaucewa hanyarta insha Allah, saboda haka gobe ma in zaki je ba lallai ne in biki ba."

"Ai ba zai yiwu ba kuma, kema kamar kowa ce a gidan nan don haka baza'a taba ware ki a komai ba, kuma itama ta haka ne zata saba dake. Sannan ki k'ara hakuri akan abinda tace wa Al'ameen d'azu, na san kema baki sanshi ba, shine babban d'anta lokacin da kika zo yana England ne a makaranta."

Da murmushinta tace.

"Mami kuwa sai cewa kike inyi hak'uri kamar wani laifi aka min, wallahi na rantse miki ba komai ni banji wani abu ba."

"Toh Allah yasa, naso su Zahra ma sun bari sai gobe muje gabad'aya, yanzu dole sai sun saka shi ya dawo, wai ina Farouk yaje ne? Al'ameen d'in yana ta tambayarsa."

"Stadium, Ball."

"Haka ne wato yau babu Tahfeez."

Har ta juya zata fita, Fadeelah ta juyo a hankali ta kira sunanta.

"Mami me ya faru da kantin daddy kwanakin baya?"

Sai ta tsaya cak daga bakin k'ofar cike da mamakin yadda akayi zancen da suke b'oyewa ya fito. 

"Waya fad'a miki wani abu ya faru deelah? me kika gani?"

"Sau biyu ina jin yana amsa wayar dake ke da alak'a da zancen kantin ne, kuma na san ba haka aka saba ba."

Sai Mami ta lalubo ajiyar zuciya ta d'ora a kirjinta, da farko tayi zaton ko Fadeelan taji tattaunawarsu da Daddy ne a jiya.

"Babu komai ba abinda ya faru, watakila zancen sabon xubin d'in da zasu fara ne yasa yake yawan wayar."

Sanda ta fad'i hakan, Fadeelah na iya hango rashin tabbacin maganar a idonta, sai dai bata son matsawa akan abinda bata yi niyyar gaya mata ba, saboda haka tace.

"Gobe zanje wajen Dr. Florence bayan makaranta."

"Kina da appointment ne?"

"Patients d'inta basa buk'atar appointment, kowa zai iya zuwa bayan ranar data maka fixing."

"Toh kar ki dad'e tunda zamu fita."

A baya duk ranar da tace zata je wajen Dr. Gilbert Mami ko Daddy zasu tambaye ta akan me zata je, amma tunda ta koma wajen Dr. Florence ta kula sun daina hakan, sun yarda cewa a yanzu ciwonta keb'antaccen abu ne da ba kowa ya kamata ta dinga zancen dashi ba.

Itama kuma sai ta godewa Allah da bata tambaya ba, don bata san ta yadda zata yi bayanin cewa zata je tambayar rainin hankalin Adam ne ba.

A wannan daren data zo kwanciya, tunanin hoton fuskar Al'ameen ya cika kanta, ba wai don bata tab'a ganin mai kyau irinsa ba, A'ah.. sai don bata taba ganin mai kyawu da tsarin halittar da yayi mata kwarjini irinsa ba. Ta tabbata da Mahaifinsa yake kama wanda akace balarabe ne don babu abinda ya had'a siffar Aunty Miryaamah data fi kama da turawa da tasa.

Ta jawo wani d'an k'aramin throw pillow ta rungume lokacin da shirun d'akin da duhunsa ya shaida cewa Zahra ma ta ajiye wayarta tayi bacci. Dole ne ma ta goge zancen kwarjini Al'ameen a ranta tunda dai ba abinda hakan zai k'are ta dashi kuma ta riga ta sani baza ta so koda tunaninta ya rab'i duk wani abu daya kasance daga hanyar Aunty Miryama ba, balle kuma jininta.

Ta jero addu'o'inta sannan ta rufe idanunta a hankali, amma sai hoton fuskar Al'ameen ya sake yiwa idanun nata rumfa!

Sai kawai ta d'ora filon a sama ta binne kanta cikinsa.

***

"Maganar Gaskiya ni bana tunanin mutumin nan niyyarsa ta koya miki karatu ce, in ba haka ba me yasa zaice wai kina da wata matsalar dake baki san da ita ba?"

Romilda ta fad'a sanda suke zaune a k'afar benen hanyar classes d'in dake hawa na uku a makarantar inda ba'a fiye wucewa sosai ba, suna k'arasa zana wani format na architecture da aka basu aikinsa.

"Sannan ta yaya ma za'a ce duk tsawon lokacin nan ba wanda ya tab'a fad'a miki hakan daga asibiti sai shi kawai, idan nice ke daga yanzu ba zai k'ara ganina ba."

Melissa ta fad'a kanta na kan zanenta, sai kuma ta d'ago ta tattara dogon gashinta ta tufke shi a baya, saboda yadda yake wa fuskar tata rumfa.

Fadeelah tayi ajiyar zuciya a hankali tana nata zanen, abinda suka fad'a haka ne tunaninta itama, amma babu zancen cewa kar ta koma wajensa, ta riga ta rufe wannan babin da kwarin gwiwar cewa zata iya, zata sadaukar da nata farin cikin don ganin bata b'atawa su Mami ba, saboda haka tace.

"Yau zanje Clinic idan har Dr. Florence ta tabbatar min da bani da wata matsalar bayan ciwona, zanje muyi ta ta k'are dashi, in zai koya min fine! in kuma ba zai iya ba, na samu wata hanyar da Mr. Hawkins zai canja min wani kenan.

Abinda Romilda ta fad'a yasa ta d'ago da kanta ta kalle ta.

"Bana tunanin zai tab'a bari hakan ta faru, sai idan har ba zai shafi dalilin da yasa ya shigo cikin rayuwarki ba."

A lokaci d'aya sai zuciyarta ta cilla kan wannan tunanin da itama ya d'arsu a ranta.

Wane dalili ne ya shigo dashi cikin rayuwarta?

***

"Barkanki da zuwa! Kina da appointment ne yau?"

Receptionist d'in Clinic d'in ta tambaya a lokacin da Fadeelah ta tsaya gaban kantar ta. Ba sau d'aya ba sau biyu ba, tasha tantamar shekarunta a cikin kanta, don wani lokacin sai tayi kama da babbar mace wani lokacin kuma yarinya, gashinta a kullum zube yake a gefen kafad'unta bak'i sid'ik yasha gyara yana kyalli, sannan idanunta kalar ruwan toka ne da duk sanda ta kalle su sai taji kamar tana son ta nemo wani abu daga cikinsu.

"Bani da appointment yau, nazo ganin Dr. Florence ne."

Tayi mata wannan murmushin da kowacce sakatare ke mannawa a fuskarta sannan ta juya kan computer, ta danna harafan da suka had'a sunanta.

"Kin goge appointment d'inki na ranar Asabar baki zo ba, haka ne?"

Haka ne. Bata zo satin daya wuce ba, wannan satin data yanke shawarar zuwa wajen Adam a Alhamis d'insa, a juma'a kuma ta had'u dashi ya bata sunayen topics d'in, saboda haka Dr. Florence bata da masaniyar alak'ar ta dashi kenan ko kuma dukkan abinda ta rubuta game dashi a cikin jotar ta, Ta ayyana a ranta cewa bayanin da zata yi mata zaiyi tsawo kenan.

"Kiyi hak'uri amma rashin zuwanki yasa kinyi missing sak'on Dr Florence, ta tafi wani aikin garin Alaska ranar Monday kuma sai nan da sati uku zata dawo, saboda haka yanzu file d'inki yana hannun Dr. Martins in kina so zaki iya ganinsa yanzu don yana ciki."

Sai tayi shiru kawai tana kallonta, kwakwalwarta na k'irga adadin sati uku a cikin kanta, don ba sai tayi tunani ba ko ta laluba, zata jira ta ne har zuwa sanda zata dawo kamar yadda ta tab'a yi lokacin da Dr. Gibert yaje New York tsawon wata guda.

Don ta tsani cewar duk sanda likitanta yayi tafiya sai taje ta maimata abubuwa da dama a wajen wani sabon, sannan in ya dawo kuma ta sake maimata abinda aka d'ora ga wanda ya dawo. Matsalarta ma a yanzu Dr.Martins ba zai fuskance ta ba, ta san shi sarai wani dattijon likita ne mara fara'a, sab'anin Dr. Florence mace mai sanyi hali da juriyar sauraro.

"Ba sai kinyi min booking appointment ba, zan dawo wani lokacin."

Ta fad'i hakan tare da wani d'an guntun murmushin dake tsayawa iya fatar baki.

Lokacin da ta nufi k'ofar fita daga clinic d'in, zuciyarta ta gaya mata cewa a yanzu k'addarar mu'amalarta da Adam a hannunta take!

A daidai bakin k'ofar, wata tsohuwar Baturiya ta bud'e ta shigo hannunta rik'e da sandar dogarawarta, a lokaci d'aya Fadeelah taji kanta ya sara sanda ta kalli sandan, kamar kwakwalwarta na son tuna mata wani abu data sani a baya game da irin sandar, kanta ya fara  juyawa a take sannan idonta ya fara yin duhu daga hasken ranar dake dallare a ko'ina.

Ta shiga k'ok'arin rik'e bangon gefe lokacin da abubuwa da yawa suka shiga faruwa a cikin kanta, abubuwan da suka fi yi mata kama da tarin muryoyi na jama'a kala-kala wanda ta kasa fahimtar me suke fad'a da wani irin sauti da take jinsa kamar reza na yanka cikin kanta.

"Lafiya? Me ya faru?

Wata murya daga gefenta ta tambaya.

"Me ya same ta? ku rik'e ta."

Wata muryar a zahiri ta sake fad'a da turanci, hakan ya tuna mata cewar a cikin clinic d'in nan take inda a yanzu za'a iya kwantar da ita a kira su Mami cewar bata da lafiya bayan alk'awarin da tayi wa kanta cewar zata fuskanci dukkan matsalolinta a yadda rayuwa ta kawo mata, kuma ba zata sake yarda ciwonta yayi galaba a kanta ba.

Sai ta saki bangon ta mik'e tsaye sosai ta kalli mutanen dake shirin taruwa a kanta ta cikin dishi-dishin idanunta tace musu lafiyarta k'alau babu komai.

Hankalinta yayi nisa da tunaninta lokacin da ta bud'e k'ofar ta fita, banbancin tafiyarta da gudu kad'an ne, don tana iya jin yadda k'afafunta ke dukan k'asa da k'arfi kamar mai shirin had'a wani sauti na kid'a.

Har a lokacin bata iya fahimtar komai ba daga cikin muryoyin dake ta hawa da sauka a cikin kanta ba, sai wani irin jiri da ya mamayeta ta dinga jin kamar zata yi amai, tana iya ganin yadda mutane ke ta juyowa suna kallonta da tunanin gudu take yi ko tafiya, amma wannan bai dame ta ba neman inda zata fake kawai take yi.

Daga can wani gefe idonta ya hango mata hanyar wani waje mai tarin bishiyu, bata da lokacin tunanin inda ya fishi saboda haka ta durfafi wajen har tana tuntub'e. A k'asan wata bishiya ta zauna ta duk'unk'une jikinta bakinta na furta tarin addu'o'i kala-kala. 

Abubuwa da yawa suka fad'o daga cikin jakarta dake yashe a gefe.

***

"Baki kalli wayarki kafin ki shigo ba ko?"

Mami Saffiya ta tambaya sanda Fadeelah ta k'arasa cikin falon.

"10 missed call deelah hankalina ya tashi baki d'auki waya ba, naje har clinic d'in ance kinzo kin tafi, titi-titi duk inda na san kina zuwa naje ban ganki ba."

Sai ta ajiye jakarta akan kujera kai tsaye tace.

"Mami bayan na fito ne kaina ya shiga juyawa shine na sami waje d'aya na huta, amma yanzu naji sauki komai ya tafi."

"Ya salam! Kinga abinda nayi ta gudu kenan, yanzu yaya kike ji? Ta yaya kika iya dawowa gida?"

"Ya tafi ai, na samu waje na huta bana jin komai yanzu."

"Toh shikenan, bari in kira Miryamah in gaya mata baza mu samu zuwa ba, d'azun nan Farouk ya tafi dasu Zahra."

"A'ah Mami, wallahi naji sauki, muje kawai ko mun zauna ba abinda zanyi ai."

"Kin tabbata?"

Ta d'aga kanta a hankali.

"Toh shikenan, jeki ki shirya sai mu tafi."

Bayan ta fito daga wanka, tana nad'a hijabinta a gaban mudubi, Fuskar Al'ameen ta haska cikin kanta. Ya salam! wai meke damunta ne? Tana da tarin abubuwa a gabanta, Al'ameen kamar tsakuwa ne sabuwar haihuwa a cikin kanta, me yasa tunaninsa zaiyi girma ya dame ta a d'an k'ank'anin lokaci?

Ta danne k'arshen hijaabin da pin, sannan ta jawo wayarta cikin jaka da niyyar fita wajen Mami dake jira a mota, sai dai vibration na alamar shigowar sak'o ya katse ta a daidai k'ofar d'akin.

A lokaci d'aya, zuciyarta ta fad'o har dandaryar k'asa sanda tayi arba da number da sak'on ya fito ta cikinta, star ce guda d'aya tal! kamar yadda tayi saving number ADAM da ita, ba shiri ta bud'e sak'on sai dai abinda ta gani yasa zuciyarta data fad'i k'asa ta rugurguje har garinta.

Jotter ki tana wajena, in case zaki nema baki gani ba!

●﹏●

_A ina Adam ya sami jotter ta?_

_Kenan yanzu ya tabbatar da ciwonta da take b'oye masa?_

_Ya lesson d'insu zai kasance a yanzu da babu Dr. Florence a gefenta?_

_Me yake shirin faruwa a kanta game da Al'ameen?_

BAYAN NA MUTU!

©AYSHA SHAFI'EE

"So, kin shirya yin magana?"

Raunanniyar muryarsa ta fad'a yana kallonta daga tsallaken teburin dake tsakiyarsu, ya riga ya gama yi mata bayanin cewa ya tsinci jotar ta ne a k'asan wata bishiya dake gefen gidansu, ya karanta kuma ya fahimci tana fama da matsala ciwon kwakwalwa ne.

Takaicin Fadeelah d'aya ne a lokacin, na yadda jotar  bata d'auke da bayanin tsanarsa ko d'aya kamar yadda ta rubata a ta baya, idan har k'addara ta kaita har gefen gidansu ta yar da ita, ya kamata k'addarar ma tasa ya fahimci yadda ta tsani mu'amalarsu.

Saboda haka rashin rubutawar da bata yi a wannan ba yasa zuciyarta ta cika fal da k'ulli-k'ulli na haushin yadda bai ga ainihin tunanin zuciyarta game dashi ba, ta rasa wanne kuma daga k'ullin zata fara kwancewa.

Adam ya ciji k'asan lebb'ensa kad'an sannan ya juya gefe, bata san yaya yake jin wannan kallon da take masa bane, bata san yaya yake jin kamar idanunta na d'aure shi tsam! da jijiyoyin jikinsa ne ba.

"Akwai wani abu da ake cewa sirri, wanda na tabbata ba'a addinina kad'ai ba duniya gabad'aya ana girmama shi. Me yasa ka bud'a min sirri na?"

"Saboda na tambaye ki kin k'i fad'a min, kuma dole sai da sanin abinda ya shafi sirri zamu iya yin komai, don haka akwai wani abu da ake cewa sadaukarwa ma a duniya don abubuwa su tafi daidai."

"Abinda nayi a baya kenan, shi yasa har ki ka ganni anan."

Kamar ya fahimce ta sai ya gyad'a kai kawai tare da rufe idonsa kad'an sannan ya fad'i abinda ya naushi kwakwalwarta.

"Leelah kina fama da 'Memory loss' right?" (Gushewar tunani)

Bata ce komai ba don bakinta ya k'ulle, ta cigaba da kallonsa kawai ba tare da ko kiftawa ba.

"Ba zan tambaye ki me ya faru ko a wani stage kike ba, don na riga na sami abinda nake nema, na samu amsar da yasa kwakwalwarki take hargitsewa wajen gane Maths."

Sai ta rage kaifin kallon da take masa, mamaki ya sirku a cikinsa.

"Akwai wata cutar kwakwalwa da ake kira 'Dyscalculia' tana faruwa ne idan an haifi mutum da ita ko kuma idan kwakwalwa ta bugu, ta samu ciwo ko kuma tayi rauni da yawa. Nakasa ce da take dakushe b'angaren dake iya rik'e adadin abu, gane numbobin, sanin duk wani abu da zai had'a da lissafi ko kuma number-based operations.

Abinda na fahimta shine Memory loss d'inki ne ya jawo miki wannan cutar, shi yasa baki da matsala a sauran subjects d'in sai Maths kad'ai, da ace science kike karantawa kina yin Physics, dole ne a shima ki samu irin wannan matsalar.

Kuma zaki iya ganin cewa a asibitin ki basu gaya miki haka ba saboda basu sani bane, Dyscalculia ciwo ne kamar memory loss ba'a iya ganinsa sai dai alamunsa, kuma ke ba wata mu'amalar lissafi dake had'a ki da likitanki don haka ba lallai ne ya fahimta ba."

Fadeelah ta rasa wani irin yanayi take ji a lokacin da kasalalliyar muryarsa ke wannan bayanin, Mamaki? Haushi? ko kuma rashin yarda da abinda ya fad'a?

Kamar ya karanci tunaninta kuwa, sai ya janyo wata hadadd'iyar tablet d'insa ya turo gabanta, a fuskarta shafi ne dogo dake d'auke da tambarin Sunan da ya gama fad'a yanzu.

*Dyscalculia*

Sai ta girgiza kanta game da maido  masa da tablet d'insa.

"Ni ban yarda ba, sai na tuntub'i likitana tukunna."

Ya d'aga kafad'unsa kad'an idonsa baya kallonta.

"Bani da lokacin jiran amsar likitanki leealah, kwanakin da zamu yi abin nan a k'aiyade suke, so ni zan koya miki yadda zaki yarda da hakan."

Kafin ta sake cewa wani abin, ya turo mata wata blank paper da biro akanta.

"Zaki iya rubuta min dukkan abubuwan da kike so a jiki? I mean hobbies d'inki, duk wani abu kike jin dad'i in kina yinsa."

Bata d'auki paper ba, kuma bata bar kallonsa da idanunta da yake jinsu kamar wani gaushi a jikinsa ba.

"Idan baki rubuta ba ina da hanyar da zan sami amsata, kinga wancan karon ma dana tambayeki baki fad'a ba."

"Idan banyi niyyar rubutawa ba, magana ko barazanarka ma basu isa su canja min ra'ayi ba."

"Naji, rubuta."

Ya fad'a hankalinsa a kwance, ta ja tsaki a k'asan numfashinta sanda ta jawo paper ta shiga rubutawa.

Maganar da ya fad'a bayan ya gama karanta abinda ta rubuta ya kwance dukkan wani k'ulli dake zuciyarta.

"Good, zamu fara gobe."

Wannan wane irin yawo da hankali ne?

Tabbas yanzu ta k'ara yarda akwai dalilin da ya shigo da wannan mutumin cikin rayuwarta, dalilin kuma daya kamata ace ta fuskance shi don ta san yadda zata kare kanta in har yana tunanin ruguza mata rayuwa ne.

***

Da yamma gari yayi luf! kamar ana shirin samun saukar ruwa, Mami, Zahra da Iman sun tafi saloon a lokacin, Daddy bai dawo daga aiki ba, daga ita sai Farouk a gidan wanda ke can d'akinsa shi da wasu abokansa suna kallon ball.

Ita kuma tana daga kitchen tana girkin da Mami ta bar mata ta k'arasa, Basmati rice ce da miyar waterleaf wadda tasha nama. Bata dad'e da yin wanka ba don bayan ta dawo daga makaranta ta shafe fiye da awa d'aya tana zaune tana yiwa Mami mitar cewa ita bata tunanin wannan extra lesson d'in da take yi zai amfane ta komai.

Kamar kullum doguwar riga ce a jikinta mai hannu iya gwiwa peach colour, ta nad'e kanta da mayafi kalar light brown, ranta cunkus da haushin da Adam ya bata, da kuma yadda ya d'auki jakarsa ya riga ta fita daga library d'in, a gefe kuma ga ihun abokan Faruk da ya cika gidan sanin da suka yi cewa Mami bata nan.

Tana k'ok'arin rage wutar miyar, falon ya karad'e da sautin k'ararrawar da aka danna daga waje.

Ba tare da tunanin kowa ba, ta isa k'ofar ta bud'e ta, wannan siffar tasa mai tsananin kyau sanye da k'ananan kaya farare ta baiyana a gabanta ba tare da wata katanga ba, sai taji kamar shi d'in fatalwa ne da in ta rufe idonta ta sake bud'ewa zata ga babu shi.

"Zaki iya gaya min me yasa Fadeelah bata amsa sallama?"

Muryarsa mai zurfi ta amsa a cikin kanta. Sai ta d'an matsa baya kad'an alamun ya shigo sannan ta amsa sallamar da tunaninta bai bari taji ba.

"Nayi zaton ko ba kya amsa sallamar wanda baki sanshi bane tunda last time ma baki amsa ba."

Ya fad'a ba tare da ya shigo d'in ba, bata ce komai ba sai ya mik'o mata ledojin hannun sa biyu.

"Rik'e min wannan in d'ebo sauran."

Bayan motarsa dake bud'e ya koma ya d'ebo wasu kusan guda biyar sannan ya rufe motar, tana tsaye a bakin k'ofar har ya shigo ya tsaya dab! da ita sannan ya tura kofar ta baya da k'afarsa.

"Me kuka dafa yau yunwa nake ji Allah."

Kalmar 'Allah' ta fito a had'e da wata madda a mulmule, kafin ta amsa ihun abokan Farouk daga can d'aki ta karad'e falon, da ido yayi mata alamar me ake yi?

"Abokan Farouk ne suke kallon ball."

Ya tab'e baki kad'an, ta matsa daga kusa dashi sannan tace.

"Ina za'a ajiye wannan?"

"Kitchen zamu kai, baki fad'a min me kuka dafa ba?"

Ya fad'a yana yin hanyar kichen d'in, sai tabi bayansa da kallo cike da mamakin yadda yake magana kamar dama can sun saba, tunaninta ya gaya mata shi ba mutum ne mai k'umbiya-k'umbiya ba.

A kitchen d'in ta same shi yana ta fito da kayan cikin ledojin, kallo d'aya tayi musu taga kusan duk wasu 'yan k'ananan abubuwa ne da suke buk'ata a gidan, ya akayi ya san babu su? ko dai Mami ce ta aike shi?

"Mami bata nan?" Ya tambaya yana kallonta, kallon yayi mata nauyi saboda haka ta k'arasa a hankali ta ajiye guda biyun na hannunta a gabansa.

"Sun tafi Saloon dasu Zahra."

"Ke kad'ai ce a gidan?"

Ta d'aga kai.

"Good, kice muna da isashshen lokakacin da zamu sha hira kenan, amma fara zubo min abincin tukunna, na gaya miki yunwa nake ji tun safe na bar gida."

"Zaka ci miyar water leaf?"

"Zan ci ko meye hannunki ya tab'a Fadeelan last year, ke dai zubo min."

Yaja kujerar jikin teburin tsakiya na kitchen d'in ya zauna. Allah ya sani zuciyarta ta san cewa ya iya fad'ar sunanta kuma tana son hakan.

A plate mai fad'i ta zubo masa sannan ta had'o da lemo da ruwa, ya rufe idonsa yana girgiza kai bayan yayi yayi lomar farko.

"Ya salam! abincin nan yayi dad'i da yawa Mrs. chef hannunki mai albarka ne."

Tana zuba sauran abincin a warmers sanda ya fad'i haka, kamar tayi shiru ta karbi yabon, amma haka kawai ta samu bakinta da fad'in cewa ba ita tayi girkin ba Mami ce.

"Ai babu banbanci..." ya d'orar "...tunda kullum kina tare da ita kina ganin yadda take yi. Kuma ni ke na gani ma kin k'arasa."

"Girki daban, K'arasawa daban."

Ya gyad'a kansa.

"Ashe kina magana sosai, yanzu toh ki zubo naki abincin kizo ki bani labarin kanki da yadda akayi ba wanda ya tab'a gaya min kin..."

Ihun ball d'in su Farouk ya sake katse maganarsa.

"A 'yan uwan Mami wane side kike?.." ya cigaba. "... saboda a da ina yawan binsu hutu Nigeria na san wasu daga ciki."

Ta shiga rud'ani kad'an da wannan tambayar, don ta san ko tayi niyyar amsawa da k'arya babu amfani tunda duk daren dad'ewa zai zo ya san wani abu game da ita ne.

"Ni ba 'yar uwar Mami bace." Ta yanke shawarar bada amsar da bai furta kai tsaye ba."

Sai ya fasa kai cokalin da ya d'auko bakinsa, kallon da yake mata ya nuna tsantsar hanqoron jiran abinda zata ce na gaba, amma tayi shiru bata cigaba ba.

Har zaiyi magana ta juyo daga rufe warmers d'in ta kalle shi.

"Ni kaina ban san wacece ni ba, ban san komai a kaina ba, ance watak'ila nayi hatsari ne nayi losing 'Memory' d'ina, wanda hatsarin ma ban san sanda ya faru ba... na manta komai harda suna na, Hajiyan Daddy ta Nigeria ita ta saka min FADEELAH kafin rasuwarta."

Kalamanta suka tsaida duk wani sauran tunani a kwakwalwar Al'ameen saboda tsananin mamaki.

Memory loss ne ya same ta!

Ya maimata hakan a cikin kansa kamar sai ya fad'a tukunna sannan zuciyarsa zata yarda, ba'a karance ya san cutar ba kawai, akwai wani d'an ajinsu da suke shiri sosai a makaranta, mutum ne shi mai surutu da barkwanci, kwatsam! bayan wani hutu da akayi yayi hatsari yayi losing memory d'insa shima, ya manta komai ya manta kowa har iyayensa, haka ya dawo makaranta bai san kowa a cikinsu ba, tun basu yarda ba suna binsa da tsokanar daya saba musu har suka daina don kallo kawai yake binsu dashi.

Gabad'aya halayyarsa ta mutu tare da Memory d'insa, ya koma kamar wani soko da bashi da tunani sai abinda aka sa shi kawai, daga k'arshe dole iyayensa suka hak'ura da karatun nasa aka maida shi gida ya zauna, ya zama rayuwarsa ta dasa aya ne daga nan sai kuma ranar da Allah ya kawo masa waraka.

Saboda haka babban mamakinsa shine na yadda aka yi itama take da matsala irin tasa amma take wannan k'okarin da baya nuna gazawarta a komai cikin sabuwar rayuwar data fara, yaji zuciyarsa ta d'aure tamau da tausayinta, shi yasa ya fahimci Maminsa bata sonta kenan, don ya kwana da sanin cewa ita mace ce mai son 'yanuwanta masu kud'i kawai da kuma k'in duk wanda zai rab'eta in har bashi dashi, balle kuma ita da asali ma bata dashi.

Tunaninsa bai tab'a kawo masa abu makamancin haka akanta ba, yayi zaton rayuwarta tana tafiya ne kamar ta kowa ba wai a birkice ba, saboda haka yaji kamar ansa muk'ulli ne an bud'e zuciyarsa, tausayinta da tarin wasu abubuwan fal suka cikata kafin a maida muk'ullin a rufe. Ya fahimci ciwonta, ta shiga cikin rud'ani da tashin hankali a 'yar k'aramar rayuwarta, kuma tayi dauriyar da har ba'a ganin gazawarta.

Idanunta basa kallonsa a lokacin, suna kan yatsunta da take ta murza su kamar mai son fito da wani abun. A hankali bakinsa ya furta...

"I'm sorry!"

Sai ta girgiza kanta da sauri.

"You don't need to be, bana son tausayawar mutane da yadda suke nuna ina cikin matsala, shi yasa ba kowa nake gayawa hakan ba, shi yasa kullum nake b'oye ciwo na inyi k'ok'arin rayuwa tare da kowa, tausayawar mutane ita take dakusar dani a koyaushe bayan na riga na saka zuciyata ta yarda cewar zan iya fuskantar komai har lokacin da zan warke. So dan Allah kar ka nuna min tausayinka kaima."

Baiyi magana ba sai taji k'arar motsin kujerarsa, ya k'araso gabanta ya tsaya.. ba yadda ta iya haka ta d'ago da idanunta ta kalli nasa masu tsananin kyau a lokacin da take jiran amsarsa.

"Kin san irin wanda ake tausayi ? sune wad'anda zuciyarsu tayi rauni da yawa ko kuma ta mutu gabad'aya har basa iya tallafar kansu da komai, su ake tausayawa don ganin basu da wani sauran nasara a rayuwa, amma irinki alfahari akeyi dasu Fadeelah, ga duk wanda ya san mai k'arfin hali dana zuciya irinki tink'aho yake ya dinga bada misali a duk inda ya samu kansa.

Saboda haka in har akwai tausayinki a raina, ba wanda zaiyi galaba akanki bane, sai dai tausayin cewa tabbas kinsha wahala a baya, irin tausayin da zai bani k'arfin gwiwar ganin cewar nima na taimaka miki da wata hanyar da zata amfane ki. Zuciyata ta samu interest akanki tun kwanaki uku a baya dana fara ganinki Fadeelah, so kina ganin zaki bani damar da zan fahimce ki mu zama abokai?"

A sabuwar rayuwarta ta san bata tab'a fuskantar bugun zuciya ba, amma tunaninta yana gaya mata cewa babu banbanci tsakanin bugun zuciyar da abinda take ji yanzu saboda tsananin rud'anin da kalamansa suka sa mata, a iya saninta kaf! bayan 'yan gidansu da kuma likitanta babu wanda ya tab'a yi mata magana da tsananin affection da kulawa irinsa, toh amma kasancewar babu da wata alak'a tsakaninsu da zata iya d'orarwa, sai taji kamar zata sulale ne k'asa ta narke.

Abu d'aya ne ya ceceta daga jiran amsarta da yake wadda bata santa ba, sautin k'ararrawar doorbell daya karad'e kaftanin falon.

"Mun dad'e ko Deelah?" Mami ta fad'a sanda suke shigowa cikin falon bayan ta bud'e musu k'ofa.

"Gaskiya baku dad'e sosai ba."

"Aah tunda Al'ameen sarkin surutu yazo ai ba zaki ga dad'ewarmu ba dama."

Cewar Mamin tana kallon Al'ameen daya fito daga kitchen d'in bayan ya biyo bayanta, ya rarumi Iman ya d'aga  ta can sama a hannunsa, ta shiga callara ihun murna tana k'ank'ame shi.

"Baby girl, muga kwak'idon gashin naki da aka gyara, yayi kyau?"

Zahra ta turo baki jin haka kafin tayi hanyar d'aki bata ko kalle shi ba.

"Allah ya kawo ranar da zaki fahimci tsakonarki nake yi."

Mami tayi dariya kawai tana k'ok'arin  fito da wasu 'yan kayayyaki da suka siyo, Sai yanzu Fadeelah ta fahimci ashe basa shiri shi yasa bata tab'a jin zancen Al'ameen a bakin Zahra ba, duk kuwa da had'uwarsa na irin mazan da take bi a social media.

Yana k'ara cilla Iman a hannunsa ya nufi d'akin Farouk inda sautin k'arar TV ya ragu jin dawowar Mami.

"Mami wasu kayan kuka siyo?"

Fadeelah ta tambaya tana kallon ledar gabanta guda biyu.

"Kaya dai na siyo, amma kinga an kawo wasu ne yau?"

"Al'ameen ya shigo da wasu d'azu suna kitchen, nayi zaton ma ke kika aike shi."

Rana ta farko da bakinta ya fara furta sunan 'Amintacce!'

Murmushin dake fuskar Mami ya k'aru kafin tace.

"Allah ya kawo mu kenan ya dawo, in dai Al'ameen ne Deelah yanzu kika fara ganin wannan d'awainiyar tasa."

A take Fadeelah taji zuciyarta ta nutse can wani k'arshe mai nisa, tana son mutum mai kyautatawa a rayuwarta.

Har ya tafi a ranar, basu k'ara magana ba don sai da Magriba ya baro d'akin su Farouk suka je masallaci gabad'aya, bayan sun dawo kuma hira sosai ta kama tsakaninsa da Mami don ta fahimci suna shiri sosai, haka kurum ta samu kanta da yawan kallon fuskarsa mai fara'a lokacin da suke hirar da Mami har sai da Iman dake gefenta ta lura.

A wannan daren lokacin da tazo kwanciya, sai wayarta tayi k'arar alamun shigowar sak'o, ta d'auko ta a hankali daga bedside drawer ta kalla.

Bak'uwar number ce a jere mai kyau, sai dai sak'on jiki ne yasa zuciyarta ta matse ta kuma kwance a take.

Hey memory loss girl!

Good night!

Murmushi mai fad'i ya sauka akan d'an k'aramin lebbenta, har ya tale zuwa tsawon da bata tab'a tunanin ya tab'a kaiwa ba.

Allah ya sani a wannan ranar kaf! ta manta cewar Al'ameen jinin Aunty Miryaamah ne.

***

"Bari in duba in gani, idan baya nan sai mu tafi."

Fadeelah ta fad'a bayan sun gama classes d'insu na ranar suna shirin tafiya gida, Romilda taja tsaki kafin tace.

"Dole ne sai kin duba? kawai ki taho mu tafi, meye amfanin zuwanki kullum yana b'ata miki lokaci?"

"Ina ga yafi da ace banje ba gabad'aya, zan miki text in zan tsaya d'in."

Lokacin da ta murd'a k'ofar Library d'in ta shiga, yana zaune daga wani sabon tebur, dogo mai fad'i, akansa tarin wasu ledoji ne kamar na siyayya. Shima ya d'ago da kansa jin an bud'e k'ofa, yana sanye cikin wata doguwar jacket light brown da gashinsa cikin wani style kamar an barbaza shi wajen goshinsa, k'arya zata yiwa kanta in har tace bai yi kyau ba.

Ya k'ifta idonsa a hankali kafin yace.

"Kin kyauta yau da baki makara ba."

Ya salam! taji kamar ya rad'a mata maganar a cikin kunnenta ne saboda yadda muryar ta fito cike da laziness.

"Bani da lokacin b'atawa yau, idan har ka san zaka sake cewa sai gobe ne, ka fad'a min tun yanzu in juya."

Kamar bai jita ba sai ya turo leda d'aya gaban teburin.

"Kizo ki duba, ina ga kamar na siyo komai daidai, in kuma akwai abinda baiyi ba gobe sai a sake siyowa."

Ba yadda ta iya, haka ta k'araso ciki zuciyarta cike da mamakin me ya siyo, Ledar farko data fara bud'ewa kayan painting ne na kaloli da kuma brushes d'in shafawarsu, ta biyu kuma tarin tarkace ne fal da suka tabbatar mata da abinda kwakwalwarta ke tunani... abubuwan da take so ne gabad'aya a cikin ledar! ma'ana duk abubuwan da suka shafi hobbies d'inta wanda ta rubuta masa jiya.

Ta shiga fiddo su d'aya bayan d'aya zuciyarta na juyawa cike da mamaki, har zuwa kan wata hadaddiyar MP3 dake d'auke da complete karatun alqur'ani... ta tuna cewar ta rubuta harda sauraren alk'ur'ani don hakan ma ya dad'a k'ona ransa, sai gashi da hannunsa yaje ya siyo ya kawo mata.

Ta kasa daure mamakin don haka sai ta d'ago ta kalle shi, ya sake lumshe idonsa kad'an sannan ya gyad'a mata kai.

"Yau zamu fara Maths, ta hanyar da kwakwalwarki zata karb'e shi."

Ya lura bakinta ya k'ulle gabad'aya, ta rasa me zata ce ko kuma abinda ya kamata tace d'in. A daidai wannan lokacin ne kuma wayarsa tayi k'ara, ganin number dake kira yasa ya mik'e da sauri ya nufi can d'aya b'arin library d'in, wajen da dogwayen durowuyin littattafai ke jere.

"Barka da aiki yallab'ai." Ya fad'a muryarsa cike da girmamawa.

Daga d'aya b'angaren wayar aka amsa.

"Barka dai Adam, komai lafiya?"

"Lafiya k'alau, komai yana tafiya daidai."

"Babu wani suspect?" 

"Babu ranka ya dad'e daga malaman har d'aliban babu mai zargin wani abu har yanzu."

Da alamun gamsuwa a muryarsa ya sake tambaya.

"Ka kusa gamawa?"

"Duk da ya amince dani a yanzu, wasu abubuwan baya sakin jiki akansu sosai, amma dai a yanzu ma akwai evidence da yawa."

"That's good, kuma babu wata matsala data k'aru?"

Wannan maganar tasa ya juya a hankali ya kalli Fadeelah dake tsaye tana ta juya kayayyakin nan har yanzu, bayanta kawai yake iya gani daga nan, amma zuciyarsa na iya karanto labarin kan fuskarta, musamman daga cikin wad'annan idanun nata...

Sai ya girgiza kansa kawai, ita d'in kamar nauyinsa ce a yanzu ba zai tab'a sanyata cikin lissafinsu ba.

A hankali muryarsa mai taushi tace.

"Babu wata matasala ranka ya dad'e, kuma ina k'okarin kare duk wata hanya da zata fito da cewar ni LAWYER ne!"

*●﹏●*

BAYAN NA MUTU!

©AYSHA SHAFI'EE

09

(☆_☆)

"Mu fara?"

Muryarsa ta tambaya bayan ya dawo daga wayar daya amsa. Ta juyo da idonta ta kalle shi, me yasa ne wai yau yayi kyau a idanunta?

Har yanzu bakinta ya k'ulle ta rasa me zata ce, don haka sai ta d'aga kanta kawai sanda yaja kujerarsa ya zauna, tana shirin zama a ta gabanta ya tsaida ita ta hanyar d'ago mata zara-zaran yatsun hannunsa.

"Wane irin lenses kike amfani da shi a glass d'inki?"

"Aspheric."

Ya gyad'a kansa a hankali.

"Yana nuna rubutu a juye ne?"

"Kamar yaya?"

"Ina nufin idan nayi rubutu anan, zaki ganshi a daidai daga nan?"

Ta gane me yake nufi amma bata da niyyar magana saboda haka ya nuna mata kujerar dake gefe da d'an allinsa, wadda dama kamar ya tanade ta ne saboda ita. Bayan d'an gajeren tunani taga cewa bata da zab'i saboda haka ta saki kujerar ta zagayo a hankali ta zauna a gefensa.

Sassanyan k'amshin turerensa kuwa ya nemi k'ofofin hancinta yayi masauki, sai ta runtse idonta kad'an jin k'amshin da kwakwalwarta ta yiwa tambari da NASA.

Ya jawo ledar farko mai d'auke da kalolin zane, ya b'are su daga cikin ledojinsu sannan ya d'auko wata farar cardboard paper a gefe.

"Abu na farko da kika fara rubutawa jiya shine kina son zane (painting), don haka dashi zamu fara."

Yanzu da take kusa dashi, sai taji kamar ya lalubi kunnenta ne yana rad'a mata maganar, saboda haka sai ta karkatar da kanta kad'an.

Ya bud'e robobin kaloli guda goma sha biyu.

"Daga 0 zuwa 9, kowacce number zan zana ta da kala daban, sai ki rik'e kalolinsu yadda idan muka fara amsa tambayoyin, kwakwalwarki zata karbi kowacce number da irin kalarta, za'a samu saukin hargitsewarta wajen gane nambobin."

Bata ce komai ba ya cigaba.

"0 - green, 1- blue, 2 - orange, 3- yellow, 4- red, 5-...."

"Kayi d'aga muryarka bana ji sosai."

Ta katse shi. Ya juyo a hankali ya kalleta.

"I'm sorry haka muryana yake, ina damunki ne?"

Kamar yaya yana damunta? yana tunanin muryarsa tana da wani tasiri akanta ne?

Ta girgiza kanta da sauri.

"Ta yaya zaka dame ni, ka cigaba kawai ina jinka."

Bayan ya juya tasa yatsanta d'aya ta k'asan glass d'inta, ta duba kwarmin idonta da tunanin ko kwantsa ya gani a ciki, don ta lura duk sanda zai kalle ta cikin idonta sosai yake kalla kamar mai son lalubo wani abu nasa da ya tab'a rasawa.

Da wata tambaya guda d'aya a topic na farko 'Pythagoras' suka fara, kamar wasa ko wani abu ma majigi, sai gashi  a hankali Fadeelah ta fara gane abinda yake yi, saboda yadda yake bin kowanne step na lissafin daki-daki cikin rubutunsa mai tsananin kyau da kuma yadda raunanniyar muryarsa ma ke mata bayanin kamar ana zirara ruwa cikin roba a hankali.

Sannan dad'in dad'awa da taimakon yadda kowacce number ke fitowa cikin nau'in kalarta daban, sanda suka gama tambaya ta farko sai yayi kama da draft d'in zane, ta dinga gani a idanunta yadda zata ja kowacce kala zuwa 'yaruwarta har su had'u su fitar da wani hoton. Lissafin da ake yinsa a aji tana ganinsa kamar wani tashin duniya sai ya zama kamar d'an uwan zanenta a yanzu har taji ta k'agu a tafi wata tambayar don ta samu a sake fitar da wani abun.

Wasa-wasa, a cikin awa guda kawai sai ta suka amsa tambayoyi hud'u, wanda babu wanda bata fahimta ba a cikinsu, Allah ya sani kwarai ta jinjina masa yadda ya iya mata bayanin cikin nutsuwa, sai yanzu ta fahimci zancensa da yace zasu iya gama gabad'aya topics d'in cikin lokaci.

A wannan daren bayan ta gama dukkan harkokinta na ranar, tayi sallah sannan tayi wanka, ta saka wata 'yar k'aramar riga armless iya gwiwa, sannan ta d'ago cardboard paper da ta amsa question guda d'aya da yace in ta koma gida tayi, rana ta farko a rayuwarta data amsa lissafin Maths kuma tayi daidai, don ya rubuta mata final answer a bayan paper yace in har tayi daidai amsar da zata samu kenan, kuma bayan ta dawo gidan ta kasa ko cin abinci sai da ta zauna tayi, haka tayi ta zagaye gidan da murna  rik'e da paper su Mami ma na taya ta.

Ta rufe idonta a hankali, sanda fuskarsa ta ranar ta haska a cikin su, tana son kalar brown sosai watakila shi yasa shigarsa ta yau tayi mata kyan da har ta kasa manta ta.

Ta hango yadda gashin idonsa ke kwantawa akan na k'asansa duk sanda yake rubutu, sai kaga kamar ya rufe idon ne gabad'aya. Me ya same ta ne wai? ya kamata tayi wa kanta fad'a, Adam d'in data tsana kamar me shine tun ba'a je koina ba take b'ata lokacinta wajen tunaninsa? don kawai ya koya mata maths ta gane? wannan ma ai shirme ne.

Ta ja tsaki a hankali sannan ta ninke paper ta ta ajiye akan bedside drawer, daidai sanda wayarta dake gefe tayi haske alamun shigowar message.

Memory loss girl kin kwanta?

Ta karanta sak'on da muryar Al'ameen kamar yadda number ta nuna shi ya aiko, a cikin kwana biyu ta fara sabawa da Al'ameen sosai ta hanyar chatting d'in da ta koya ta dalilinsa, don kullum zai aiko mata da text lokacin da zata kwanta wani lokacin ma har da safe kafin tafiyarta makaranta, sai dai bai k'ara zuwa ba don kullum yana gaya mata abubuwan sun masa yawa, don harkar settling d'insu a garin da komai yana hannunsa.

Da murmushi a fuskarta hannayenta suka rubuta.

A'a

Beeem!

Wani sak'on ya shigo a take.

Thank god ban tashe ki ba, kin yini lpya?

Lafiya k'alau. And you?

Dama baki tambaya ba, don nasha wahala sosai yau, in na fara gaya miki zaki tausaya min.

Ta sake wani murmushi sannan ta rubuta.

Me kayi?

Intrested? ya tambaya.

Yes.

Ta tura sak'on da ya haddasa doguwar hira a tsakaninsu, doguwar hirar data shafe ta kuma wanke tunanin Adam a kanta!

***

Adam ya rufe idonsa a hankali yana hasko nata daga ciki, idanun dake hana masa sukuni a kowacce bullowar rana zuwa fad'uwarta, musamman a kowanne dare lokacin da zai zo kwanciya. Ya lullub'e jikinsa da bargo baki d'aya kamar hakan ne zai hana shi tunanin idanun nata kafin bacci ya d'auke shi.

A baya inda zai karanta cewa wani abu zai zo ya dami kwakwalwarsa bayan burin da yake dashi, zai k'aryata koma meye ne kuma yayi sanadin dakatar dashi.

Sai dai sanin gaibu baya hannun d'an adam, a yanzu ya tabbata koda wani zai kawo masa hanyar da zai cire tunaninta daga kansa ba zai tab'a karb'a ba, don watak'ila ya saba koma yana jin dad'in hakan.

A hankali tunaninsa ya gangara can baya zuwa wani lokaci baya kad'an...

*WANI LOKACI BAYA KAD'AN.*

K'arfe takwas da rabi na safiyar ranar talata, had'addiyar motarsa tayi parking cikin jerin gwanon motocin dake harabar ma'aikatar kotun.

Ya d'auki ragowar lemonsa dake gefe yana d'iga saboda rab'ar sanyi ya k'arasa shanye shi sannan ya zare bak'in gilashin dake fuskarsa, kwayar idonsa mai kyau ta haska a cikin d'an karamin mudubin dake gaban motar, gashin kansa a kwance yake cikin style mai kyau yana kyalli sannan yana da saje amma ba mai yawa ba, mai laushi wanda yabi ya kwanta kan fatarsa mai kama da launin chocolate mai haske.

Ba wai fuskar tasa yake kallo ba, a'a tunani ne fal a cikin kansa wanda zuciyarsa ke d'ebewa da tarawa a hankali. A jiya ya gama case d'in da yake aiki akai kuma yayi nasara, yana fatan hakan ya bashi ikon samun hutun watanni ukun da yake nema wanda zai saita rayuwarsa dasu, ya san abu ne mai wuya a yanzu da ba lokacin leave d'insa ba ya samu hakan shi yasa ya dage iya k'okarinsa ba dare ba rana ya had'a evidence d'in da suka bashi damar cinye shari'ar da fatan a dubi nasararsa a bashi wannan damar.

Ya jawo 'yar k'aramar briefcase d'insa dake kan kujerar mai zaman banza sannan ya fita daga motar, ta tsakanin d'inbin motocin dake tsaye a wajen yayi ta kurd'awa har zuwa cikin tamfatsesiyar kotun.

"D'an k'araminsu babbansu kenan!"

Muryar wani abokin aikinsa ta fad'a sanda ya nufi hanyar elevator d'in da zai kaishi ofishinsa.

"Ka san jiya ban zauna ba, ashe an gama case d'in nan kuma kayi nasara, gaskiya Man na taya ka murna kayi k'ok'ari sosai, weldone Steve! "

Ya kirashi da surname d'in da suke kiransa a kotun.

"Thank you Ryan, Nagode sosai."

Ya amsa da muryarsa mai zurfi sanda ya bud'e elavator suka shiga bakid'aya, sai dai kafin k'ofar ta kai ga rufewa wani lawyer mai suna John ya shigo rik'e da files d'insa, bai ko  kalle su ba ya nemi waje ya tsaya, lift d'in ya shiga d'agawa.

"Ka san me, zan zo in karb'i clues a wajenka, don ina assisting wani case lowcoast court shigen naka, wa ya sani mu ma muyi nasara in mun bi irin hanyoyin da kayi amfani dasu saboda..."

Ryan ya cigaba da magana lokacin da gravity na lift d'in ke d'aga su sama, sai da hankalin Adam kwata-kwata baya kansa, yana ga mutumin nan dake gabansa hannayensa rik'e da files, haka kurum jikinsa ya bashi wani abu, don mutumin yana d'aya daga cikin 'yan team d'in da suke adawa dashi tun farkon fara aikinsa a wajen wanda yanzu shekara guda kenan.

Zarginsa ya k'ara tabbatuwa lokacin da John d'in ya tsaya a hawan da office d'in shugabansu yake, saboda haka ya sawa zuciyarsa ta yarda cewa dole akwai wani abu da aka shirya masa yau wanda ke shirin faruwa, don ya fahimci cewa an daidaici lokacin zuwansa ne ma aka saka John yazo rik'e da wad'annan files d'in don a nuna masa daga ina koma meye ake shirin k'ulla masan ya fito.

Da kyar ya samu ya tserewa surutun Ryan ya k'arasa cikin office d'in nasa. Kasancewar jiya ya gama case d'insa sai ya zama ba abinda zaiyi yau illa rubuta wasu dokoki da zai turawa wani d'an kasuwa kan sha'anin da ya shafi kasuwanci.

Wajen k'arfe goma ya jawo wayarsa ya danna kiran da kusan kullum yake saman call log na wayarsa, kiran kuma da ya san ba zai tab'a amfanarsa da komai ba.

"Hello, barkan ka dai, kana magana _ne da gidan kula da tsofaffi da masu rauni na garin Leicester a k'asar England."

Ya lumshe idonsa kad'an jin wata sabuwar murya ba ta matar daya saba ji in ya kira ba. A hankali ya amsa.

"Barkanki da aiki, ina neman wata mata ne mai suna Magareth, ance min tana tare daku."

"Haka ne kwarai Magareth tana tare damu, waye kai a wajenta? d'anuwa ne?"

"A'a..." ya amsa abinda yake fad'a kullum, sannan ya cigaba da k'arashen.

"Ina son inyi mata wasu tambayoyi ne game da IYAYENA!"

"Na fahimta amma sai dai kayi hakuri, magareth ta tsufa da yawa kuma tana da lalurar kunne bata iya amfani da yawa, sai da kazo da kanka in har kana son amsar tambayoyinka, zata ji dad'in zuwanka!"

D'ib! ya kashe wayarsa sannan ya koma da baya ya kwanta a jikin kujerar, a kowacce safiya dake fitowa magareth k'ara tsufa take, don haka dole ne yayi k'ok'arin samun lokacin da zai isa gareta kafin ta mutu, damar da yake da ita guda d'aya ta tankwab'e.

Da kyar ya samu ya saita tunaninsa, sannan ya koma kan aikinsa ya cigaba. Da misalin k'arfe sha biyu na wannan ranar kuma ya samu kiran da ya sawa zuciyarsa tsammaninsa, ya samu kiran da ya canja akalar rayuwarsa kamar yadda igiyar ruwa ke tambali da k'aramin jirgi a tsakiyar teku.

"Na taya ka murnar samun nasara akan case d'inka."

Muryar shugaban nasu ta ambata lokacin da yake zaune a kujerar tsallaken teburin bayan ya amsa kiransa.

"Nagode sir." Adam ya fad'a a hankali kamar koyaushe.

"... sannan naga proposal d'inka cewa ka nemi hutu na wata uku ko?"

"Haka ne sir, ina da wani abu mai muhimmanci ne da nake son yi a yanzu."

Sai ya tab'e bakinsa kad'an.

"Amma ka san baka dad'e da karb'ar hutu ba ko?"

"Na sani, shi yasa na nemi hakan a matsayin alfarma."

Shiru ya biyo baya kafin ya sake magana.

"Mu ajiye zancen hutunka a gefe Steve, akwai aikin da shigo yanzu kuma ba wanda ya dace dashi sai kai... saboda haka wannan ba case ne da zaka yi din ra'ayinka ba, case ne da ya zama umarni bama daga ni ba, daga can shugabanmu gabad'aya kuma babu wanda ya isa ya canja shi."

Adam bai ko yi motsi ba balle yayi magana har zuwa lokacin da hannun shugaban ya d'auko wannan file d'in daya gani d'azu a hannun John, a sannan ne yaji zuciyarsa tayi wani irin motsin da shi kad'ai ya san ma'anarsa.

"Case ne akan wani mutumi da ake zargi da kisan kai daga can garin Alaska, an neme shi an rasa sai a yanzu ake tunanin ya gudo daga garin yazo nan ya bud'e sabuwar rayuwa a matsayin malamin makaranta, saboda haka babu hanyar da za'a tabbatar da hakan sai ta 'Private investigation'.

Saboda haka zaka b'ad da kamannika sannan kaje makarantar da yake a matsayin d'alibi, kabi dukkan wasu hanyoyin da zai amince da kai a harkokinsa yadda zaka sami enough evidence d'in da zamu iya tunkararsa, daga nan sai ka dawo kotu ayi handling case d'in."

Saurararsa kawai yake yi amma kwakwalwarsa ta gagara saita maganganun akan layi d'aya, yaje wata makaranta a matsayin d'alibi? ta yaya hakan zai yiwu? ta yaya zai rage shekarunsa? me yasa ma sai shi d'in?

"Saboda kaine mai k'ananan shekaru duk cikin ma'aikatar nan kuma kai ne kad'ai baka tab'a magana da media ba ba ka fara aiki bada dad'ewa ba, babu wanda ya sanka sosai, sannan akwai wanda zai kula da harkar kammaninka a gefe guda, shi zai saita ka akan duk abinda zaka bi ka koma irin yanayin d'aliban makarantar."

Bai yarda da zancen ko kad'an ba, don  ya riga ya san su waye suka yi masa cunen wannan aikin, amma kamar yadda shugaban ya fad'a ne a farko ba yadda ya iya dole ne ya amsa, saboda haka ya gyad'a kansa sannan yace.'

"Na fahimta kuma zanyi dukkan k'ok'arina ranka ya dad'e babu matsala, a bani files d'in da kuma sauran abubuwan da zan buk'ata."

Watak'ila ya fahimci cewa dauriya kawai yayi ya fad'i hakan, don maimakon ya amsa sai ya kira sunansa da wani irin amo  mai jan hankali.

"Yes sir."

Ya amsa shima cikin malalaciyar muryarsa.

"Idan har kayi nasara a wannan case d'in, na tabbatar maka ni da hannuna zan yi signing cewa a baka leave na shekara guda."

Sai ya d'ago da fuskarsa sosai ya kalle shi, da gaske yake zai nema masa hutu har na tsawon shekara guda? a hankali yaji wani abu kamar sabon k'arfi da kuma son case d'in ya gifta a zuciyarsa, yaji cewa dama zai iya gama aikin a cikin 'yan kwanaki kawai!

"Amma akwai wani hanzari ba gudu ba Steve, mutum da zaka yi binciken akansa, yana da tsananin k'in wannan addinin na musulunci, saboda haka abinda zaka fara yi shine had'a k'ungiyar da zata dinga sukar wannan addinin, ta nan zai fara lura da kai bayan ka shiga k'ungiyarsa ta kwallon k'afa sannan..."

Adam bai san zancen da ya cigaba da yi bayan ya fad'i cewa sai ya zama mai sukar musulunci ba, ubangiji ya sani shi BA MUSULMI bane amma musulunci bai tab'a damunsa ba don ya san abubuwa da yawa game dashi, kuma yana ji a jikinsa cewa ba zai so ya zama mai takurawa mabiyansa ba.

Sai dai mafitar da yake nemarwa kansa tafi k'arfin wannan a lokacin, saboda haka daga wannan lokacin yabi umarninsu ya aske gemu da sajensa, ya barbaza gashinsa da kullum yake a kwance sannan ya shiga bin duk wata hanya da mutumin da aka d'auko ke nuna masa yadda zai koma yaro matashi mai irin shekarun samarin makarantar.

Daga wannan lokacin kuma, k'addarar rayuwarsa ta had'u ta kanannad'e data Fadeelah!

***

"Deelah, saura wad'annan plates d'in na can sama."

Mami ta fad'a lokacin da Fadeelah ta taka can saman kata tana mik'o mata kayayyakin da suka dad'e basu yi amfani dasu ba, kayayyakin data rasa meye amfanin d'ebo sun da ake yi.

Suna kitchen ne gabad'ayansu a ranar Asabar, ita tana d'ebo kayayyakin, Mami kuma tana ware wad'ansu sannan ta mik'awa Zahra dake bakin sink ta shiga wankewa.

Beeem!

Wayarta dake ajiye daga gefen k'afarta akan durowar data taka tayi k'ara alamun shigowar message, ta sunkuyo da kanta daga tsayen sanda k'arfin ganin gilashin idonta ya nuna mata d'an k'aramin hoton fuskar Al'ameen da kuma sak'onsa a gefe.

Dan Allah ki gaya min baki yi fushi ba, I'm so sorry sai yanzu naga message d'inki wallahi.

Tayi murmushi kad'an sannan ta d'aga kanta ta cigaba janyo wasu kofuna, ta tashi ne da safe taga sak'onsa na mata barka da safiya, bayan ta gama breakfast ta tura masa da cewar ta gode ya weekend d'insa? bata ga reply d'insa ba sai yanzu kusan k'arfe d'aya na rana, ta san cewar a yadda ta tambayar ba wai dole ne ya turo mata da amsa ba, amma haka kurum taji zuciyarta ta d'an damu, ta dinga kallon wayarta da jiran message d'insa a duk abun da take yi, har sai da ta kai duk bayan minti d'aya sai tayi bud'e ta, ta duba.

Beeem!

Wani message d'in ya sake shigowa, ta sunkuya fuskarta da sauri.

Please ki min magana mana, I'm sorrryyy!

Wani dad'i ya ratsa ta a take.

"Ga wani green kwali can na toaster mik'o shi."

Mami ta katse tunanin dake shirin faruwa akanta.

"Mami dan Allah kar kice shima wanke shi za'ayi, seriously na gaji Allah."

Zahra ta fad'a tana zare idonta akan kwalin, daga gefen idanun Fadeelah tana ganin yadda Mamin ta gallara mata harara.

"Zaki yi min shiru anan ko kuwa, yaushe rabonki da wanke plates a gidan nan."

Beeem!

K'arar wani message d'in.

Da gaske fushi kika yi?

"Jawo kwalin mana deelah, a hankali."

Sai ta d'aga kanta ta shiga k'ok'arin d'aukowa.

Beeem!

Memory loss girl, you there?

Beeem!

Ki min magana.

Beeem!

Babe?

Sai ta sunkuyo gabad'aya sanda ta mik'awa Mami kwalin, hannunta duk k'ura ta d'auki wayar, Idanunta suka manne akan sak'onsa na k'arshe... *Babe* Ya salam ya Allah! ita fa ya kira da haka, taji wani irin dad'in da bata san dalilinsa ba ya shiga ratsata.

Beeem!

Wani sak'on ya k'aru akan na k'asa.

In kira ki?

Sai ta shiga danna keybord d'in dake k'asa da sauri.

A'a gani nan.

Sai kuma ta k'ara da...

Ina wani aikin ne shi yasa kaji shiru.

Beeem!

You just save a life!

Ta cije k'asan lebb'enta da k'arfi jin hakan.

Beeem!

Kiyi hak'uri, naje wani interview ne shi yasa ban amsa miki da wuri ba.

Sai ta rubuta k'arya irin ta kowacce Mace.

Ba komai fa, ni na manta ma da text d'in.

Beeem!

Aikin me kike yi?

Kitchen.

Beeem!

Mrs chef! hannunki mai albarka ne, shi yasa tun daga nan, naji fingers d'inki na k'amshin curry.

Ba girki nake ba Mr. predictor, gyara ne.

Beeem!

Yayi kyau, na fara koya miki.

Me fa?

Beeem!

The pet names, gashi nima kin fara saka mun suna, wa ya san a ina zamu tsaya...

Murmushinta yayi k'arfin da ya kusan zama dariya.

"Fadeelah, mik'e ki mik'o min kwandon can na gefe."

Mami ta dawo da ita cikin zagayen duniyar da suke daga wadda Al'ameen ke neman kai zuciyarta.

A wannan ranar, komai ya k'ara kala a idanun Fadeelah, duniyar tayi wani haske da kyalli, iska tayi sanyi, korayen bishiyun unguwarsu suka k'ara kyau a ganinta, ta cika da wani irin nishad'in da take ganin kowa ma irinsa yake ji duk saboda zuciyarta da yatsun hannunta na tare da Al'ameen a cikin wayarta.

****

Washegari lahadi, da daddare bayan sun gama cin abincin dare, Daddy ya tara su a falo gabad'aya, ya shaida musu wani abu da basu tab'a zato da tsammani ba, cewar ya nemi aiki a wani asibiti dake Nigeria garin Abuja, (Garinsu Mami) don abubuwa sunyi masa yawa anan ba zai iya affording komai ba, don haka su taya shi da addu'a zuwa wani watan yake sa ran samun bayani daga wajensu.

A lokaci d'aya kwakwalwar Fadeelah ta gaya mata cewar wannan shawarar ta Mami ce, don ba tun yau ba ta fahimci tana zaman cikin turawan nan ne kawai saboda nauyin igiyar aure, amma tunaninta da zancenta a kullum yana mahaifarta, shi yasa tayi amfani da wannan damar ta lallab'a Daddy ya nemi aiki a Nigeria inda take da tabbacin zai samu don Nigeria ba kamar Turai bace da likitoci masu fasaha irin Daddy suka yawaita.

Sai a sannan ta k'ara fahimtar manufar Mami na rage kayan gidan, tunda sun kusa tashi meye amfanin ajiyarsu.

Kamar yadda Iman ta cika gidan da murna wannan daren haka itama nata tunanin ke ta tsallen murna saboda tana ganin kamar komawa Nigeria, zai tallafa wajen warkar da ciwonta da wuri, idan har tana cikin kewayen da zata dinga ganin abubuwan da suka shafi rayuwarta ta baya.

Zahra ce kad'ai taga alamun bata yi farin ciki ko b'acin rai da zancen ba, ita ta tunanin yadda zata siya make-up kit da wasu inner wears da ta gani online take. Amma Farouk ya damu sosai da tunanin zai rabu da abokansa da ya riga ya saba dasu.

A lokacin da tazo kwanciya text d'in Al'ameen na Goodnight ya nuna tar! akan screen d'in wayarta, sai taji kamar wani b'angare na zuciyarta yana fad'a mata ne cewa in har ta koma Nigeria, zata tafi ne ta barshi anan... ta tafi da b'arin zuciya guda d'aya!

Saboda haka a cikin baccinta tayi wani irin mafarki mai d'auke da abubuwa kala-kala! wanda muhimmi shine akwai Al'ameen a cikinsa sai dai d'auke da muryar Adam, ko yaya bud'e baki yayi magana maimakon muryarsa sai taji wannan malalaciyar muryar ta Adam kamar tana busawa ne a hankali cikin kunnenta.

***

*BAYAN NA MUTU!*

A cikin kwanakin da Mami ke lissafawa na ragowar lokacin daya rage musu a k'asar turai, abubuwa suka cigaba da gudana bi-da-bi, sababbi da kuma al'amuran yau da kullum na rayuwa. Daga cikin sababbin akwai wata irin shak'uwa mai k'arfi data shiga tsakanin Al'ameen da Fadeelah, har ya zamana cewa babu ranar banza da zasu shafe awa biyar basu ji lafiyar junansu ba ta hanyar waya ko chatting d'in da hannunsu ke mak'ale akai.

Wani abu ne da ita kanta Fadeelan bata san sanda ta jefa kanta a ciki ba, ko kuma ace ta bari Al'ameen din ya jata don a sati uku kad'ai yasa tana jin kamar ta sanshi ne tsawon shekaru uku ne, tana jinsa kamar wani aboki ko d'anuwanta namiji data rasa a baya.

Hatta Mami ta lura sosai da canjawar Fadeelah amma tunaninta bai tab'a kawo mata cewa wani abu ne tsakaninta da Al'ameen ba duk kuwa da yawan zuwa gidan da yake yi a cikin kwanakin bayan, tarin zirga-zirga da d'awainiyar dake kansa.

A gefe guda kuma karatunta da Adam yana cigaba da gudana ta hanyar bi da dukkan abubuwan data lissafa masa daki-daki. Wani abun ma sai taga kamar wasa ne ko shirme, sai ana cikin yi idan ta fara gane lissafin, sannan ta fahimci yayi ma'ana.

Ranar da suka zo kan inda ta rubuta

hobby d'inta na sauraren alqur'ani, shiru kawai tayi tana kallon yadda ya saita MP3 d'in da ya siyo kafin ya ware sassanyar volume d'im k'irar sheikh Mahir a cikin library d'in, sannan suka fara topic na goma sha uku a lissafinsu, kuma har suka kai k'arshe karatun bai fasa rangad'owa ba.

Abinda ya d'aure mata kai game dashi kenan, idan har zai iya sauraren alqur'ani na tsawon awa d'aya, me yasa a baya zai shiga cikin masu yad'a b'atanci akan addinin alqur'anin? 

Bayan haka kuma, zuciyarta ta gano wani b'angare daga cikin halinsa a kwanaki biyar na kowanne sati da take shafe awa guda tare dashi, ta fahimci cewar yana da sauk'in hali ba kamar yadda take hangensa a baya ba, saboda duk irin maganganun da take gaya masa basa tab'a b'ata ransa sannan duk abinda tace in dai ya duba yaga hakan ne, to ba musu zaiyi... sai dai in har ba daidai bane to bama zai saurare ta ba zai bi hanyarsa ne, wanda sai yayin kuma zata ga cewa nasan ne daidai.

"Zan iya tambayarka wani abu?"

Ta tambaye shi a wata rana bayan sun gama karatun, A lokacin saura topics uku kwata-kwata su gama guda ashirin da biyun da zasu yi, don yadda kwakwalwarta ke ganewa a yanzu yasa suke yin sauri sosai, dama ya fad'a mata a baya...

... sauran karatun abu mai sauki ne da zamu iya gama shi in har ba matsalar.

Maimakon ya amsa sai ya juyo kawai ya kalle ta da lumsassun idanunsa, sannan ya kalli gefe kad'an, ba tun yau ba ta fahimci cewa bai fiye son kallon idanunta ba akan dalilin da bata san shi ba. Yanayin nasa ya nuna alamun yana saurarenta ne, don haka tace.

"Tambayar bata danganci karatun nan ba."

Yatsanta d'aya ya nuna paper da suka gama kacaccalata da lissafi.

"Kar ki damu ina jinki."

Ta d'aga kanta game da had'iye yawu kad'an sannan tace.

"Meye tunaninka game da addinina?"

Sakan d'aya, biyu, uku, hud'u... kamar bai ji abinda tace ba, kafin ya motsa kad'an sannan ya dawo da idonsa kanta.

"Me yasa kika tambaya?"

A yanzu ta riga ta zaba da lazy muryarsa don haka kai tsaye tace.

"Saboda tun da ka shigo makarantar nan, kana d'aya daga cikin masu yad'a b'atanci game dashi, har zanga-zanga kuka had'a kan a hana mu zuwa da hijaab makaranta, dalilin da yasa na..."

Sai kuma tayi shiru hannunta da take alama wajen bayanin ya mak'ale a iska.

Adam ya sake lumshe idonsa a hankali yana kallon nata idanunta da a kullum yake jin kamar suna zuk'e k'arfin jikinsa ne duk sanda yake tare da ita, ko bata k'arasa ba, ya riga ya san me zata fad'a kuma itama ta san ya sani, ya gyara zamansa kad'an sannan yace.

"Abinda nake yi a makarantar nan wani abu ne da ya zama dole na ba wai don ra'ayi ba ko saboda ina da ak'idar hakan, kuma daga lokacin da zan k'arasa aikin dana keyi, zan barshi ne har abada.

Saboda haka addininki bai tab'a damuna ba leelah, don na yarda cewa a duniyar nan kowa yana da damar da zai bautawa ubangijinsa ta irin sigar da yaga dama, abu muhimmi shine mu duk d'in bayinsa ne kuma akwai ranar da zamu koma gare shi da adadin tawakkalin dake zuciyoyinmu."

Ta fahimci k'arshen zancen amma bata fahimci farkon ba wanda da alama personal problem d'insa ne, saboda haka tace.

"Abinda ka fad'a kusan haka ne, mu duk bayin Allah ne kuma zamu koma gare shi watarana da adadin Imanin dake zuciyarmu, sai dai ba ta kowace hanya ya kamata mu bauta masa ba. In ma kalli wannan Maths d'in da muke yi ka san ba ta kowacce hanya muke binsa ba, akwai tsararriyar hanyar da dole sai ka bita sannan zaka yi daidai, ni ada ai wata hanyar nake bi daban inyi lissafina kuma ya tafi ba daidai ba, sai da na had'u da kai sannan kake d'ora ni kan hanyar da take daidai.

Kamar haka bauta ga Allah ma yake, akwai tsararriyar hanyar da ubangiji ya turo manzanninsa su nuna mana don mu bauta masa a daidai, ba sai ranar da zamu koma gare shi sannan muga cewar mun b'ace hanya ne kamar yadda nake yi a lissafina na da ba, sanda zan d'auko hanya daidai, sai daga baya in kauce in tafi wani shirmen daban.

Saboda haka yadda Mr. Hawkins ya aiko ka don ka nuna min yadda ake lissafin nan daidai, kamar haka ne Allah yake aiko manzanninsa don su nuna mana hanyar bauta masa daidai, don idan muka ce zamu bi kowacce hanya zamu b'ata ne."

"Me yasa to kuke ganin musulunci ya zama shine hanyar daidai a cikin kowanne?"

"Saboda tarin dalilai da yawa, a cikin alqur'anin da muka gama ji yanzu da kuma sauran litattafan, har da Bible d'in da kuke..."

"Ni ba christian bane." ya katse ta tun kafin ta k'arasa, sai ta d'ago sosai ta kalle shi, idanunta cike da mamaki.

"Bani da addini." ya fad'a mata amsar da bata tambaya ba.

Sai ta gyad'a kanta a hankali kafin tace.

"Idan har baka da addini kuma kana da irin wannan tunanin akan musulunci, na yarda cewa kai ba kafiri bane gabad'aya, kana wani mataki ne da k'okorinka zai iya tsallako da kai hanyar gaskiya."

Da alama maganar ta bud'e wani b'angare na kwakwalwarsa kuma ta saka shi tunani, irin tunanin da baya son yi a gabanta, saboda da sauri ya kawar da kansa sannan ya bud'e jakarsa ya zaro wayarsa.

"Lokacin mu ya cika leelah, sai gobe kenan?"

Ta d'aga kanta a hankali sannan ta tattara kayanta ta cusa a jaka ta mik'e tsaye, shima ya mik'e.

"Sai gobe?" ya sake tambaya a hankali, itama ta sake d'aga kai kawai sannan ta nemi hanyar k'ofa.

Kafin ta isa gate d'in makarantar, motarsa ta tsaya a gefenta, ya sauke glass d'in sannan ya sunkuyo da kansa kad'an.

"Zan iya kai ki gida?"

Ta matse hannun jakar a jikinta sannan tace.

"Ka barshi kawai ina samun mota duk sanda na fita."

An dad'e da wuce lokacin da take gaya masa duk maganar data fito bakinta don ba amfanin yin hakan ga wanda ta fara gani kyautatawarsa a yanzu. A hankali ya maida glass d'insa ya rufe sannan yaja motar ya wuce ta.

Amma daga wannan ranar sai ya zama kamar tayin yana d'aya daga cikin karatunsu ne, a kowacce rana baya sun fito zai tambaya in zai iya kaita gida ita kuma ta tankwab'e hakan.

Sannan a kowacce wucewar rana da fitowar wata, zuciyarta na k'ara bude wasu kofofin ne da take fahimtar halayensa masu kyau, hirar addini ma sai ta sami gurbi a lokacinsu, sau da yawa shi zai fara tambayarta wani abun da zata yi ta bashi iya amsar data sani tana kuma kawo masa banbanci musulunci da sauran addinan, har ta kai in ya koma gida zai duba wani abun a yanar gizo yazo ya nuna mata.

Har ta kai hira tsakaninsu ta zama ba wani abu sabo ba, har ta kai shashashar zuciyarta ta fara rage yawan duhun tsanarsa a cikin zuciyar tata, har ta kai su Melissa ma sun sauko daga tunanin da suke akansa... sannan har ta kai zuciyarta na tuna shi bayan sun rabu har tayi hirarsa a wani waje, hirar yadda ta tsane shi kamar annoba a baya da yadda kirkinsa yazo ya canja tunaninta, sannan hirar data zama sanadin bud'e wani sabon shafi a rayuwarta!

"Wai me yasa kike yawan zancen Adam d'in nan ne Fadeelah?"

Al'ameen ya tambaya ta cikin wayar da suke yi a wani dare. Earpiece ne a kunnenta saboda haka ta danne giyar motar da take driving a cikin game d'in da take yi sannan tace.

"Na gaya maka yana da kirki sosai, ban tab'a tunanin haka halinsa yake a baya ba, sannan baka ga tarin topics d'in dana iya ba saboda shi, kuma yana da son musulunci don ya rage abubuwa da yawa da yake yi a makaranta, yanzu kuma jikina yana bani kamar ta hanya ta zai iya musulunta."

"Ta hanyarki?" ya tambaya a hankali kamar iya abinda yaji kenan kawai.

"Kince kun kusa gama lesson d'in, me zai hada ku kuma bayan nan?"

"Babu." Ta amsa kai tsaye.

"... amma a makarantar yake ai, duk da ma Mami na ta shirye-shiryen komawarmu Nigeria..."

"Please..." ya katse ta a hankali.

"...Fadeela bana son zancen nan duka biyun."

Ta koma ta kwanta akan gadon da take zaune.

"Saboda me? na san baka son zancen tafiya Nigeria, amma meye da zancen Adam?"

"Ban sani ba..." ya sake fad'a cikin speaker a hankali.

"Ban sani ba ko kishinsa nake yi."

Cak! tunanin cikin kanta ya tsaya a lokaci d'aya.

"Ban san me yake faruwa dani ba but I think I'm falling in love with you, kullum ina gayawa zuciyata cewa ni dake kawai abokai ne amma abin ya kasa yiwuwa Fadeelah, ban taba jin yadda nake ji akanki game da kowa ba, shi yasa bana jin zan iya cigaba da pretending ban fad'a miki abinda yake zuciyata ba... Da gaske nake ina sonki!"

A daidai wannan lokacin motar cikin game d'in ta daki wani gini, ta tarwatse sannan ta kama da wuta.

***

Kamar yadda ake zarewa mutum laka ya zama bashi da wani katab'us, haka Fadeelah ke jin jikinta a safiyar data wayi gari bayan Al'ameen ya bud'e mata dukkanin sirin zuciyarsa game da ita.

Ta rasa kuzarinta da walwala dama komai, tunani ya hargitse fal a cikin kanta harda kuwa irin tunanin da take yi duk sanda ciwonta ke kokarin tashi, irin tunanin dake son tuna mata wani sabon abu a rayuwarta ta baya. Hakan yasa ta rubuta a jotarta cewa makamancin hakan ya tab'a faruwa da ita a rayuwarta ta baya kenan, Wani ya tab'a cewa yana son ita d'in da bata san ko wacece a baya ba.

Tun bayan sallar asuba har kusan azahar tana kwance a d'aki bata fito ba, ba irin tambayar da Mami bata yi mata ba akan me ya same ta amma ta kasa lalubo wani dalili ko ma k'arya guda d'aya ta fad'a mata, harshenta yayi nauyi, bakinta ya k'ulle gani take data bud'e zata fad'o dukkan kalaman da Al'ameen ya gaya mata jiya ne ta fallasawa Mami.

Ganin bata da niyyar magana yasa Mamin tace da kowa ya kyaleta watakila hutu take buk'ata kamar yadda ta lura a yanzu duk sanda ciwonta ya tashi in ta huta yana yin sauki ne.

Wanda kuma zuwa wajen la'asar d'in ta fara jin d'an dama-dama, sai dai ba'aje koina ba Iman ta shigo ta b'arar da hakan sannan ta d'auki duniyarta ta juya gaba a baya.

"Aunty deelah, kinga trophies d'ina? Mami tace yanzu su Haneefa zasu zo zan nuna mata ne?"

"Wace Haneefan?" Bakinta ya furta a hankali amma cike da rud'ani, kamar akwai wata Haneefan da suka sani ne bayan k'anwar Al'ameen a garin.

"Haneefan Aunty Miryaamah, yanzu zasu zo gabad'ayansu."

Kalmar 'gabad'ayansu' ta ruguzo da wani k'aton gini a zuciyarta. Tun daga ranar da suka je gidansu ita da Mami ana kwana d'aya da dawowarsu bata k'ara taka k'afarta a gidan ba, duk sanda Mami ko su Zahra zasu je zata nemi wani uzirin da zai sa ta zauna a gida, kuma yawancin lokacin zuwan Aunty Miryamah gidan tana makaranta ne, saboda haka tsawon wata guda bata sanya matar a idonta ba... wani babban dalilin daya k'ara gina alak'arta da Al'ameen, don in suna tare zuciyarta bata taba tuna mata cewa ya dangance ta.

Sai a yau da yazo da wani sabon labarin daya canja rayuwarta shine zai tattaro uwar tasa su zo? idonta ya kai kan wayarta dake gefe, ta tabbata ya kira ta yafi k'irgen mai tunani Saboda tun jiyan bata kunna ta ba, don haka babu makawa ta san ma shi zai kawo su ba driver ba.

Mintuna goma bayan haka, hayaniya daga falo ta tabbatar mata cewa sun iso, gabanta yayi wata mummunar fad'uwa sanda taji Aunty Miryamah na fadin.

Al'ameen baka rufe k'ofar motar ba."

Ta kad'e har ganyenta, in har wannan matar ta san yadda ta saba da d'anta a cikin watan daya wuce, balle kuma ta san maganganun daya fad'a mata jiya? ta tabbata babu abinda zai hana ta kashe ta har lahira.

Sai ta lalubo wata shud'iyar hular sanyi mai k'atuwar toluwa ta auduga ta d'ora akanta, hakan bai hana bargajajjen gashinta fitowa ta kowanne gefe ba, ta bud'e window d'akin daya tafi ta bayan gidan ta tsallaka ta fita, anan taga tarin kayan wankin da Mami ke shanyawa kasancewar dryer su ta lalace, sai ta sunkuya kawai ta d'ebo wasu ta shiga shanyawa don tana buk'atar wani abu da zai d'auke zuciyarta daga hayaniyar falon da take jiyowa.

"Fadeelah..."

Muryarsa ta amsa a cikin kanta sanda take kokarin shanya wata rigar Mami, wannan muryar tasa mai taushi da kullum ke saka ta farin ciki da nishadi, amma a yanzu sai wad'annan abubuwan suka juye zuwa hargitsi da rud'ani, taji k'afafunta sun k'ame a wajen ta kasa juyowa ta fuskance shi.

A hankali take jin k'arar nasa takun har ya zagayo ya tsaya a gabanta, amma sai rigar data shanya ta zama wani hijabi tsakanin fuskokinsu. Bata iya wani motsi ba har yasa hannunsa d'aya ya zuge rigar ta koma gefe.

Ya salam! yayi kyau cikin wasu hadaddun kaya k'irar pakistan, kalar bak'i wadda ta k'ara fito da hasken fata da kuma kyansa, yayin da ita take sanye cikin bulamar rigar baccinta kalar yellow da kuma shud'iyar hular sanyi, ga gashinta duk a barbaje ya hargitse cikin rashin gyara, duk da ya d'an had'e rai amma fuskarsa na haskawa da wani annuri yayin da tata ke a kumbure saboda rashin wanka da kuma kwanciyar data dinga yi tun safe.

Sai taji ta zama wata 'yar mitsitsiya a gabansa, tunaninta ya shiga kwancewa d'aya bayan d'aya, kuma ta rasa wanne zata fara tattarowa don amsa tarin tambayoyin dake take hango kyallinsu a cikin idanunsa.

Daga can jikin tagar falo, Aunty Miryaamah ta damk'e labulen data yaye tana hangen d'anta a gaban wannan mahaukaciyar yarinyar!

●﹏●

BAYAN NA MUTU!

Ya k'ank'ance idonsa a hankali yana kallon ta, yaluwar doguwar riga, shudi'yar hula, ga fuskarta a kumbure sannan gashinta ta kowanne gefe ya fito, sai ta k'ara yi mishi wani irin kyau a take... yaga ta koma kamar wata 'yar Bebi ta wasan yara da ko babba zai so ya d'auke ya b'oye don ta kasance tare dashi kullum.

Sai dai kuma a kowanne lungu da sak'o na fuskar tata, alamun damuwa ne fal da kuma wani abun da bai sanshi ba, wani abu da yayi masa kama da yanayin da mutum ke shiga lokacin da zuciya ta karye, ka rasa wani abu da ka saka rai akansa (Heartbreak).

Allah ya sani zuciyarsa ta fara sonta tun daga ranar daya fara ganinta, sai dai ra'ayin mahaifiyarsa akanta yasa yayi tunani ko tana da wani aibun ne, shi yasa yayi ta bibiyarta a hankali har ya fahimci halayyarta wadda a kullum ke k'ara adadin sonta a zuciyarsa. Shi kansa bai so sanar da ita hakan ta waya ba a jiya, ya san a yanayin ciwonta hakan zai iya damunta ta wani b'angaren, amma ba yadda ya iya... zancen wani Adam da take masa a kullum ya sanya bakinsa ya sub'uce  ya fad'i abinda bai tanadi fada mata a yanzu ba.

Har ya bud'e baki da niyyar magana gefen idonsa ya hango masa d'agewar labule daga can jikin windon falo, bai lura da wanda ke tsaye a wajen ba amma jikinsa ya bashi ko waye bai cancanci ganinsu a haka ba, saboda haka ya zare hannunsa daga kan igiyar a hankali sannan yace.

"Ki kunna wayarki dan Allah."

Da haka yayi gaba ya wuceta, fuskarsa ba alamun ita yayi wa magana.

***

"Al'ameen kayi hakuri, ni da kai bamu dace ba, mun bari zuciya tafi karfinmu ne har aka zo wannan matakin, watakila kuma ni na ja ka, na biye maka muka fara alak'ar da har kake tunanin zata kaimu wani matakin, ina  da tarin abubuwan da nake kokarin saita kwakwalwata akansu yanzu, ba zan iya k'ara mata wani sabon al'amarin irin wannan ba, na d'auke ka ne kawai a matsayin d'anuwa na ko wani aboki da nake samun tallafi a wajensa.

Sannan ga al'amarin mahaifiyarka, ni da kai mun sani abu ne da ba zata tab'a bari ya faru ba, na yarda nayi kuskure tun farko da na bari sabo ya shiga tsakaninmu ba tare da hangen nesa ba, don in har aka cigaba a haka dole ne sab'ani ya shiga cikin zumuncinku... kayi hak'uri Al'ameen amma kasancewata da kai ba alkhairi bane."

Ta fad'i hakan ne duka a tsaye gaban dogon mudubin d'akinsu da take kallon kanta ta cikin dim hasken fitila guda d'aya dake ci a d'akin, ta riga ta tsara wad'annan kalaman kuma ta yanke hukuncin yanke alak'arta dashi tun komai yana tsakaninsu a yanzu, kafin ma na ukunsu yaji.

A hankali ta jawo wayarta dake kan bedside drawer, ta danne power button d'in ta kunna ta, ba tare da wani b'ata lokaci ba messages suka shiga tururuwar shigowa wanda mafi yawancinsu daga number Al'ameen ne, number da ada hannunta har rawa yake wajen bud'e sak'onsa, amma a yanzu bata ko bi ta kansu ba, ta shiga cikin wajen sabon rubuta sak'o, ta rubuta abinda ya gajarta zancenta...

Kayi hak'uri Al'ameen, abinda kake tunani ba zai tab'a faruwa ba, kuma ina ganin ya kamata mu tsaya da koma meye hakan, tun kafin abubuwa su fara tab'uwa!

Sak'on na nuna mata cewar ya isa, ta lalubi makunnin ta sake kashe wayar, ta d'auki zuwan wannan sak'on a matsayin almakashin daya datse alak'arsu, tayi wa kanta alkawarin daga yanzu tsakaninta da Al'ameen gaisuwa ce kawai, gwara tayi wa kanta katanga dashi tun kafin al'amarin ya had'o da mahaifiyarsa.

Su Zahra sun dad'e da kwanciya a lokacin saboda haka ta lalubi gadonta ta kwanta a hankali itama, idonta na kallon wayar sannan kwakwalwarta na gaya mata cewa ta hak'ura da ita kenan har abada, abada wadda Al'ameen zai gaji ya daina nemanta.

Kwanaki biyu bayan nan, yazo gidan sau d'aya amma bata bari ya ganta ba, ta shige toilet har lokacin da ya gaji yayi tafiyarsa, don ta yarda babu wata sauran alak'a tsakaninsu yanzu bayan text d'in data tura masa, haka take yini a kullum da jiki mai nauyi babu walwala ko kad'an, ta riga ta saba dashi, ta saba da hirarsa mai shiga rai, shi yasa take jin kamar rayuwarta bata da wata sauran ma'ana ne a yanzu da ta yakice shi daga ranta.

We should'nt have talked, watak'ila kyawunka ne ya rud'e ni har nayi nisa da tunani na amma insha Allahu komai ya k'are yanzu.

Da zata iya maida hannun agogo baya, zuwa ranar data fara ganinsa a tsakiyar kitchen d'insu, da ta daure zuciyarta akansa, da bata sake fad'awa tarkon sa ba!

A tunaninta, Al'ameen ya zama tarihi kenan cikin rayuwarta, sai dai ashe wata k'addarar bata ma fara ba!

***

Kamal matashi ne amma kuma babban lauya dake b'angaren Corporate law (lauyan kamfani) a wata sananniyar k'ungiya dake garin, asalinsa iyayensa mutanen k'asar Somali ne, amma a garin washington aka haife shi har yayi girma da karatunsa anan, lokacin da Al'ameen yake shekara ta hud'u a karatunsa ne k'ungiyar su Kamal suka kai ziyara makarantarsu akan wayar da kan d'aliban dake karatun law kan harkar shariah, anan suka had'u da Al'ameen kuma abota mai k'arfi ta shiga tsakaninsu.

Hakan yana d'aya daga cikin dalilan da yasa Al'ameen yayi farin cikin dawowarsu washington bayan gama karatunsa, don shi ya sama masa gurbi a ma'aikatarsu kasancewar shima abinda ya karanta a birnin london kenan, shekara shida yana practising CORPORATE LAW.

Saboda haka a d'an lokacin nan na samun aikin Al'ameen a ma'aikatarsu sai ya zama kusan komai tare suke yi duk da banbancin matsayinsu, tun dama Kamal ya dad'e yana maraicin d'anuwa musulmi a ma'aikatar.

Lokacin da ya shiga office d'insa a safiyar laraba, Kamal ya d'ago ya kalle shi yace.

"Yanzu nake nemanka, Philiph yana buk'atar wannan file din da kayi assessing patnership da kamfanin beauty products d'in nan."

Bai ko saurareshi ba ya zube files d'in da ya shigo dasu sannan ya nemi kujera ya zauna ya dafe kansa.

"Meye yake damunka? ba dai aikin ne ya sami matsala ba?"

"Forget about the damn case Kamal, rayuwata ce ke neman birkicewa."

Sai ya ajiye biron hannunsa da yake rubutu dashi ya gyara zama yana kallonsa sosai.

"Me ya faru?" ya tambaya cikin nutsuwa.

Al'ameen ya d'ago da kansa ya d'ora yatsu biyu kan lebbensa sannan ya huro iska ta tsakaninsu, wani abu ne mai kama da guguwa a cikin kansa duk sanda idanunsa suka hasko masa text din da Fadeelah ta turo masa, kwata-kwata kwakwalwarsa ta kasa karb'ar kalaman balle ma ya yarda dasu, gashi ta kashe wayarta kuma yaje gidan yafi sau a k'irga amma ta hana shi damar da zasu yi magana, in har zai ganta to zata gaishe shi ne kawai a tsakiyar su Mami daga nan kuma ta b'acewa ganinsa, sau da yawa ma haka zai je ya dawo bai ganta d'in ba. 

Tunaninsa a yanzu gabad'aya ya tafi wajen lissafawa da neman hanyar da zai iya samunta ne suyi magana, tunda da alama ta yanke shawarar daina amfani da waya a rayuwarta.

"Na tab'a gaya maka zancen wata yarinya dana gani a gidan Mami kwanaki ko?" Ya fad'a kai tsaye.

"Yes, wadda ta sami matsalar memory loss."

"Right, to ni da ita a kwanakin bayan da suka wuce kusan mun saba sosai har ta kai ina yawan zuwa gidan Mami bayan na tashi daga aiki saboda ita."

"Na fahimta."

"Ban san me ya kaini ba, amma ba tare da na tsara komai ba bakina ya gaya mata cewa ina sonta, tun daga lokacin kuma sai komai ya rikice ta daina d'aukan kirana ta kashe wayarta ma gabad'aya, daga baya ta turo min da sak'on cewa inyi hak'uri ba zai yiwu ba saboda wasu shirmen dalilai da take tunani, naje gidan yafi cikin k'irga amma bata bari na ganta ko ta bani damar yi mata magana kamar da, idan na tambayi Mami ita sai tace min wai bata da lafiya ne, bayan na san ba hakan bane.

Da har na yanke shawarar fadawa Mami abinda ke tsakannmu, amma tsorona d'aya ne Kamal, kar in gayawa Mami kuma ita tazo ta k'aryatani tunda har bata riga ta amince dani ba, kuma na san in har na fad'a Mami sai ta tambayeta tukunna."

Kamaal ya gyara zamansa a hankali alamun ya fahimci dukkan zancensa.

"What's the point yanzu? me kake so?"

"So nake in ganta, in tabbatar mata wad'annan shirmen dalilan da take tunani basu da tasiri don wallahi da gaske nake ina sonta, sannan kuma  inji irin tunanin da take akai na, amma na rasa ta yaya hakan zai yiwu."

"To ka same ta a wani waje mana, me yasa dole sai a gida?"

"Ban san wajajen da take son zuwa ba, kuma idan har na cika bibiyarta Mami zata zarge ni, ya zamo har Mommy (yana nufin Aunty Miryamah) ma tazo ta sani tun kafin in san matsayina a zuciyarta."

"Ajiye zancen su Mami a gefe, kana nufin ita yarinyar kullum tana gida bata fita koina?"

Ya d'anyi shiru bai amsa ba.

"Bata fita makaranta?"

"Tana zuwa." Bakinsa ya furta a hankali.

"To ka same ta a can, na tabbata zata saurareka in har taga cewa ka bita har wani wajen."

Ya gyad'a kansa a hankali sanda tunanin hakan ya gifta cikin kansa, da wani d'an guntun murmushi ya shiga d'agawa Kamal babban yatsansa guda d'aya, kwakwalwarsa na gaya masa cewa babu abinda zai hana shi ganin Fadeelah a gobe, ko da kuwa mitar Auny Miryaamah ce wadda kusan kullum yake shan ta duk sanda ya koma gida.

"Al'ameen da kai fa nake magana, ko baka jina ne?"

Aunty Miryaman ta fad'a zaune a kujerar kan dining da take fuskantarsa lokacin da yake cin abinci bayan ya koma gida a ranar, K'annensa mata na daga can tangamemen falo dake bayansu suna harkokinsu.

A

"Mommy me zan ce to, sau nawa ina gaya miki ni ba kula ta nake ba, na manta handkerchief d'ina ne wancan zuwan da nayi shine naje dubawa a wajen da suke shanya."

Ya fad'a hankalinsa na kan abincin, don yunwa yake ji sosai saboda tarin aikin da yasha a office, a matsayinsa na sabon ma'aikaci, kullum aiki yake na kusan awanni goma a kowacce rana, wanda a kwanakin baya a hakan yake matse lokacinsa yaje gidan Mami don kawai ya ganta!

"Ka san Allah Al'ameen, ka shiga hankalinka akan duk abinda kake shirin yi, don ka san sarai abinda zan d'auka da wanda ba zan tab'a lamunta ba."

"To." 

Ya amsa kawai da lumsassun idanunsa masu cike fal! da damuwa, don kwata-kwata ba fahimtar abinda take cewa yake ba.

"Sannan ko ita Saffiyan bata fad'a min kai tsaye ba, na fahimci kana yawan zuwa gidan nan, kuma tun a baya na gaya maka bana so, ga sauran duka gidajen 'yan uwana da suke anan wadanda suka fisu kudi me yasa sai gidan zaka je?

Ko ni da kaga muna shiri da ita saboda tana da wayewa ne a wasu harkokin da nake son sani ba wai don komai ba, saboda haka kar ka sake in sake ganin ka cigaba da zirga-zirga a gidan nan balle har na sake ganinka tare da wannan mahaukaciyar yarinyar."

Ta k'arashe cike da zafin rai, ya sake d'aga mata kai kawai ba tare da ya fahimci abinda ta fad'a ba don washegari Alhamis, k'arfe bakwai da rabi na safe a k'ofar gidan Mami tayi masa.

Sai dai ba shiga yayi ba, yana tsaye daga cikin wata motar da ba wanda ya sanshi da ita a 'yan gidan, ya zuge gabad'aya tinted glasses d'inta yana sauraren cool music d'in dake fitowa daga cikin rediyon motar, idonsa na kallon yadda mutane daga kowanne gida ke ta fitowa suna tafiya wajen harkokinsu, har sanda k'ofar gidan ta bud'e, Farouq da Daddy suka fito, bayan wani lokaci kuma Zahra ta biyo bayansu sannan ita, ita d'in data hana zuciyarsa runtsawa a 'yan kwanakin, ta birkita tunaninsa ta kuma tsaida da yawa daga cikin harkokinsa.

Tana rik'e da hannun Iman sanye cikin kaya kalar shade d'in milk mai kama da light yellow, fuskarta nad'e cikin rolling d'in mayafinta a kullum, ya lumshe idonsa a hankali lokacin da ta bud'e k'ofar motar ta shiga.

A hankali ya tada tasa motar shima yabi bayansu, tiryan-tiryan har aka je makarantarsu Zahra aka sauke su, sannan ya cigaba da binsu har zuwa makarantar su inda suka sauka ita da Farouq, sannan Daddy yaja motar ya tafi wajen aikinsa.

A parking lot na makarantar yayi parking sannan ya fito, yabi ta cikin jerin d'aliban ya shiga ciki.

Abinda ya faru a wannan ranar, shi yayi sanadin guntule alak'arsa da Fadeelah, alak'ar data faru ta kuma k'are cikin abinda bai wuce wata guda ba, a tunaninsa kuma ya rabu da ita kenan har abada, don hatta ziyararsa gidan Mami ta ragu sosai wanda hakan ya sanya Aunty Miryamah cikin farin ciki da tunanin yayi mata biyayya ne yabi shawarta... Sai dai daga ita har shi basu san cewa wata k'addarar bata ma fara ba!

***

*BAYAN WATA DAYA.*

"Na zata a rana ta k'arshe baza ki saka ni jiranki ba."

Muryar Adam ta fad'a a hankali sanda yake jingine jikin motarsa a harabar parking lot na wani k'aton amusement park (wajen shak'atawa) dake gabansu.

Bata san da wani irin yanayi mai dad'i ya tashi a yau ba wanda ya saka shi saka wata doguwar jacket ta cotton mai tsananin kyau kalar ruwan toka mai haske, gashinsa kansa a barbaje sannan yanayin fuskarsa a nutse, haka kurum sai taji kamar wani b'angare na zuciyarta itama ya samu nutsuwa da kallonsa.

A yau shine rana ta k'arshe da zasu k'are lesson d'insu, zasu kammala topic na ashirin da biyu a jerin wad'annan topic din daya fara bata da cewar ta haddace. Abubuwa da yawa sun faru a cikin tsukin lokacin wanda muhimmi shine Daddy ya samu aiki a wani Babban asibiti dake Nigeria a birnin Abuja kuma suna ta shirye-shiyen tafiya ta kowanne b'angare.

Burin Mami ya cika don a yanzu kusan kullum sai sunyi waya da 'yan uwanta na gida akan shirin tafiyar, ta fahimci ba ita kad'ai ba dukkan 'yan uwanta irin murnarta suke yi don ita kad'ai ce take nesa dasu, don ma iyayenta duk sun rasu ne sai kishiyar mamanta ce kad'ai ta rage musu.

Jarabawar da taci burin yi don ta samu ta tsallake ajin gaba a yanzu ba zata tab'a yinta ba, sai dai karatunta da Adam wani babban nasara ne da baza ta tab'a manta shi ba a rayuwarta, ya bata alkhairin gane lissafi ta hanyoyi kala-kala da take ganin in za'a tara mutane dubu baza su iya ba sai an sami guda d'aya irinsa.

Shi yasa a yanzu take mutuk'ar ganin girma da kuma darajarsa, gashi kuma sunyi sabon da ta dad'e da ajiye dukkan wata gadarar da take masa a gefe, sannan yadda yake nuna sha'awarsa ga son sanin abubuwa game da addininta yasa ta rage kusan kashi saba'in na tsanarsa a cikin ranta, sauran talatin d'in yana jingine da cewar shi d'in ba musulmi bane har a lokacin.

"Kayi hakuri sai da nayi bayani a gida na fito that's why." Ta amsa a hankali.

Ya ciji gefen lebbensa kad'an sannan ya gyada kansa.

"You should'nt have done this, da baka wahalar da kanka ba, ba dole ne sai mun bi dukkan abinda na rubuta ba."

Ta fad'a tana nuna k'ofar shiga wajen, a jerin hobbies d'inta data rubuta harda zuwa irin parks d'in nan masu wadatar fili da bishiyu, wanda sanyin iskar wajen kan sa mutum ya manta da matsaloli da yawa na rayuwarsa.

Bata tab'a tunanin cewa kamar yadda suka bi dukkan abinda ta rubuta shima zasu zo kansa ba musamman ganin shine na k'arshe a jerin, sai a yau da ya same ta a makaranta ya bata ticket d'in wajen da cewar a can zasu yi lesson d'insu na k'arshe da misalin k'arfe hudu.

Sannan bata tab'a tunanin cewa Mami zata barta ba shi yasa ma bata tambaya da wuri ba, sai da ta nemi numbersa a wayarta ta rasa sannan ta yanke shawarar tambayar tunda babu ta hanyar da zata gaya masa cewar ba zata iya zuwa ba.

Dalilin makarar ta kenan don da alama hankalin Mami gabad'aya ya tattara wajen shirye-shiryen komawarsu Nigeria, shi yasa har ta iya barinta ta fito.

Lokacin da suka yi nisa a karatunsu daga cikin park d'in inda suka sami waje mara yawan mutane, Fadeelah ta kasa daure kanta wajen kallon fuskar Adam, wadda tayi tsananin kyau da wani fresh a lumshin yammar, dogon gashin idonsa daya kwanta akan na k'asa ya k'ara fito da cikar zatinsa, ance wai wanda yake ba musulmi ba a fuskarsa ake ganin cewa babu alamun rahma, amma ba don kar tayi sab'o ba, zata iya cewa a yanzu da ta san kammanin Adam sosai, zata iya kwatanta yanayinsa dana masu tsantsar Imani ma, a share zancen rashin musuluncin gefe.

Wani lokacin zai d'ago ya kalleta idan yaji shirun nata yayi yawa, bata san me yasa ba, haka kawai taji wani gefen zuciyarta na tunanin cewa daga yau shikenan karatu tsakaninta dashi ya k'are, watakila kuma ba zata sake ganinsa ba kenan, tunda akalar rayuwarta zata koma wani b'angaren daban, can tushenta gida Nigeria, inda sanadin komai ya fara daga nan!

"Ciwonki yayi sauki yanzu?"

Muryarsa ta tambaya a hankali lokacin da suka gama karatun dake shirin dasa aya a mu'amalarsu.

Da mamaki ta juyo ta kalle shi domin tun bayan ranar daya fad'a mata ya san wani abu game da ciwonta, bai sake sako zancen hakan ba sai a  yanzu. Tunaninta ya gangara kan yadda ta soke zancen zuwanta asibiti itama a tsawon lokacin nan, tun sanda suka fara karatun ta wad'annan hanyoyin taji bata da bukatar ganin wani likita, zamanta dashi yasa ta koyi cewa ba sai mutum ya dogara da likita ba sannan zai iya samun sauki a ciwonsa, akwai hanyoyin da kai da kanka zaka nemowa kanka waraka. Dr. Florence ta dawo har sunyi kiranta sun gaji bata tab'a reporting apointment d'inta ba.

Al'amarin Al'ameen na kwanakin baya ne kawai ya saka ta cikin damuwar da taji tana buk'atar shawar wani, amma shima ta daure zuciyarta a tallafi kanta da kanta, tunda a lokacin da ta sanya shi cikin rayuwarta bata nemi shawarar kowa ba.

"Akwai abinda nake son in fad'a maka."

Ta fad'a ganin wannan ce damar da ya kamata tayi masa sallama.

"... watak'ila ba zaka ji dad'i ba amma ba yadda zanyi ne... a cikin watan nan zamu koma k'asarmu, don haka jarabawar da muke ta wannan tanadin don ita ba zan sami damar yi ba."

Kamar yadda mutum zai ji idan guduma ta fad'o masa a tsakar kai ba tare da zato ba, haka Adam yaji saukar maganarta amma sai ya b'oye ta hanyar tankwashe k'afarsa akan dardumar da suke zaune sannan ya lumshe idanunsa a hankali.

"Kina tunanin ba zan ji dad'i ba?"

Idanunta na kan yatsunta ta d'aga kai.

"Na sani babu dad'i ace duk abin nan da muke yi babu amfaninsa..."

"Amfaninsa yana tare dake har abada leelah kuma na koya miki karatun nan bane don kici jarabawar makarantar kawai ba, na koya miki ne don kici jarabawar Maths a koina cikin fadin duniya."

Ta d'ago ta kalle shi sannan ta gyad'a kanta a hankali.

"Nagode, ka taimake ni sosai ina fatan kaima Allah ya taimake ka ta hanyar data fi kowacce."

Sai ya mik'e tsaye rike da jakarsa, yayi murmushi kad'an wanda ya k'ara wa fuskarsa kyau, ya riga ya san me take nufi don haka yace.

"Kar ki damu in har addininki gaskiya ne wata rana zan shigo cikinsa, kuma watakila mu sake had'uwa in nuna miki hakan."

"Allah yasa hakan, ina fatan zuwa lokacin kuma ka koyo harda yadda ake fad'in sunana."

Ta fad'a tana tattara sauran papers d'in ta zura a tata jakar sannan ta mik'e, murmushinsa ya k'aru kafin ya sake cewa.

"Insha Allah."

Hakan ya sata murmushi itama sanda ta mik'e tsaye rungume da jakarta a k'irjinta, yadda kalmar ta fito a nannad'e cikin accent d'insa na turawa yasa ta murmushin.

"It's been nice knowing you, ina miki fatan alkhairi leelah Allah ya maida ku k'asarku lafiya."

Haka da wuri? har zasu yi sallama?

Zuciyarta ta tambaya amma kwakwalwarta tayi saurin ture hakan, to me kuma zasu tsaya suce, komai tsakaninta dashi a yau yazo k'arshe, karatun cikin wata guda ya zama sanadin bud'e abubuwa da yawa a wannan rayuwar tata, wanda muhimmai a ciki sune fargawa da lamarin Al'ameen tun kafin abubuwa su cakud'e mata da kuma yin hankalin cewa bai kamata ka d'orawa mutumin dake nesa da kai wanda baka fahimci halinsa ba tsana mai yawa, don daga baya zaka zo kana dana sanin hakan ne.

Tunaninta ya katse sanda ya mik'o mata zara-zaran yatsunsa na dama alamar su gaisa, sai ta janye nata ta b'oye shi a bayanta.

"Babu kyau gaisawa da maza a addini na."

"Ohh, I'm sorry."

Ya fad'a game da d'auke nasa hannun. Lokacin da suka fita harabar parking d'in, ya juyo ya kalle ta sannan ya tambayi abinda yake tambaya kullum bayan gama karatun nasu.

"Zan iya kai ki gida?"

Ta girgiza kanta a hankali, ba zata k'are mu'amalarta dashi da abinda tun farko bata fara ba.

"Idan na fita..."

"... zan sami mota."

Ya k'arashe mata abinda take fad'a kullum, sai ta d'aga masa kai kawai da murmushi a fuskarta.

"Allah sada mu da alkhairinsa."

Wannan kalmar itace ta dasa aya guda a mu'amalarta da mutumin da take wa kallon muguwar tsana ada, a yanzu kuma take masa kallon wanda yayi mata taimakon da ba zata sake samun irinsa ba, zuciyarta ta bashi wani matsayin da har take ganin zata yi kewarsa a cikin ranta.

Adam ya lumshe idonsa kad'an yana hangen tafiyarta, yaso ya tambayeta k'asar da zasu koma amma sai yaga babu amfanin da hakan zaiyi masa, da kowanne taku da take yi, gani yake kamar tana warware wannan zaren da yake tunanin ya had'a k'addararta ne da tasa a waje d'aya.

A yanzu komai zai cigaba da tafiyar masa, ya kammala aikin da Mr. Hawkins ya sanya shi, don haka dole ne shima ya cika alkawarinsa ta hanyar d'auko masa file d'in farko da Malamin phisics na makarantar ya fara cikewa sanda yazo kamar yadda suka yi yarjejeniya, tunda Mr. Hawkins shine ke da iko akan d'akin da ake ajiye bayanan malamai.

Da bayanan cikin file d'in zaiyi amfani ya kammala abinda ya kaishi makarantar, dasu zaiyi amfani ya fito da dukkan wata shaida daya tattara da zata nuna cewar malamin physics na makarantar, David Peters shine dai mutumin da ake zargi da kisan wata yarinya a garin Alaska shekara biyu da suka wuce!

A yanzu komai zai cigaba da tafiya kan tsarinsa kenan, zai koma bakin aikinsa sannan zai samu hutun da ya nema a baya wanda dashi ne zaiyi amfani ya gyara rayuwarsa, ya nemo asalinsa ya fita daga wannan rayuwar ta bogi da yake ciki. Komai zai tafi masa daidai da yardar ubangijinsa.

Komai!

Ya k'ara jaddadawa kansa sanda ya bud'e k'ofar motarsa ya shiga.

Sai dai abu d'aya ne bai tabbatar dashi a cikin komai d'in ba... yaushe kwakwalwarsa zata goge hoton idanun Fadeelah daga cikin kansa? tunda a tunaninsa shi da ita sunyi hannun riga a yanzu, k'addarar data had'a ta raba su. Sai dai abinda bai sani ba shine...

... wata k'addarar bata ma fara ba!

●﹏●

_Me ya faru tsakanin Al'ameen da Fadeelah a wannan ranar da yaje makarantarsu?_

_Wace k'addarar ce ke shirin jan akalar labarin bayan shekara guda?_

_Wai ina mutanen Ikara ne? 'yan uwan Bintun mu me hatsari?_

_Ina Maryam 'yar uwar Bintu? ko kuma ince Mairo?_

_Kuna tunanin akwai dalilin shigowar wad'annan lauyoyin biyu cikin rayuwar Fadeelah?_

*Waye ya hango cewa yanzu zamu fara warware zaren labarin?*😅

*BAYAN NA MUTU!*

©AYSHA SHAFI'EE

Asiya ta ware atamfar dake hannunta daga tsaye a gaban mudubi, kalar peach ce, k'asanta kuma yana da ado irin na leshi.

"Kai! gaskiya atamfar nan tana had'u wallahi, Zainab ta iya fito da anko... Rahma kalle ta fa a bud'e."

Cewar Fatima wadda fitowarta kenan daga band'aki bayan ta d'auro alwala. Rahma dake kan gado tana danna waya ta juyo da kanta.

"Kai-kai, ke anya ba zan siya ba kuwa?"

"Wallahi mu siya.." Fatiman ta amsa 15k sai mu canja kala kawai tunda ba bikin zamu je ba."

Asiya ta kalli Rahma tace.

"Amma kuwa da anyi mara zuciya, a kwace muku saurayin sannan kiyi ankon bikinsa."

Rahma ta tab'e bakinta.

"Ke wallahi Nanah ita ba damuwa tayi ba, don yanzu ma tana da wanda suka tattaka shi a hannu, kar kiyi mamaki ma ya gaiyace ta kuma taje."

Fatima ta k'araso daga k'ofar toilet d'in ta d'auki dardumar sallah sannan tace.

"Haba ko bata son shi fa da ciwo abin sai taji ba dad'i ko yaya ne, zata daure ne a gaban ku kawai."

"Baki gama sanin duniyancin Nanah bane wallahi, dama shi ya nace mata amma tun farko ya san tafi k'arfinsa."

Asiya ta juyo fuskarta da alamun mamaki kafin tace.

"Deelah kin san Nanah k'awar Rahma?"

Tayi tambayar tana kallon can gefe k'asan window inda FADEELAH ke zaune ta baje tarin littattafai a gabanta, da alama karatu tayi ta gama don a yanzu hannunta dake rik'e da pencil d'in da ta gama zana graph akai zane yake yi, irin zanen da mutum kanyi a lokacin da yayi nisa cikin tunani.

Kiran sunanta da Asiyan tayi ne ya katse dogon tunaninta, da d'an sauri ta d'ago da fuskarta wadda cikin shekara d'aya ga wanda ya santa a baya, yanzu zai hango alamun girma a idanunta da kuma kyawunta da ya sake fitowa, kamar an k'ara fik'e wasu abubuwan ne na fuskar tata.

"Me kika ce?"

Ta tambaya a hankali tana kallonta ta cikin siririn medicated glass d'in idonta.

"Kin san wata Nanah k'awar Rahma?"

"Eh, kamar na tab'a ganinta sau d'aya."

"To kinga ankon bikin saurayinta ne wannan, wai shine Rahma take tunanin yi."

Kafin Fadeelah tayi magana Rahma ta mik'e zaune tace.

"Wai sai cewa kuke saurayinta, mutumin da har ya gama bilinbituwarsa akanta bata taba bari yaje gidansu ba."

Fatima ta karb'e da saurinta.

"Amma dai ai saurayinta ne, tunda taci kudinsa kamar ba gobe, kuma ko ke nan kinci kud'insa ba ita ba."

"To wannan ne zai nuna tana sonsa, kawai dai yazo ya bata rabonta da Allah yayi zai fito daga hannunsa ne."

"Kin san Allah.." cewar Asiya. "... zan iya rantse miki Nanah ta so shi don watarana na had'u da ita a Stream (Asibiti) tace min shi akayi wa aiki taje duba shi, kuma kin san Nanah in bata son mutum ko mutuwa yayi sai taga dama zata ce Allah ya jikanshi."

"Kai k'arshen zance kawai bari in nemo muku ita kuji daga bakinta.."

Rahma ta fad'a tana danna wayarta, yayin da Fatima ta cigaba da zancen tana fad'awa Asiya, Fadeelah daga gefe kawai murmushi take tana kallonsu, bai kai minti d'aya ba Rahma ta nuno musu screen d'in wayarta data hau kan video call na whatapp, hoton fuskar Nanah wadda da alama daga bacci ta tashi ya nuna tar! akai.

"'Yar iska bacci ma take yi." cewar Asiya.

Ta cikin speaker wayar muryata ta fito.

"Yo me yafi raina Asee."

Fatima ta taho da sallaya a hannunta tace.

"Nanah bikin Umar za'ayi next two weeks."

Ta d'an had'e fuska kad'an.

"Wanne?"

Rahma ta zuro kanta.

"Dalla Umar fa sky."

"Ohh shege ya turo min katin last week nace Allah ya sanya alkhairi, kun san amaryar ne?"

"K'awar Asiya ce." Fatima ta amsa.

"Haba! kice zaku sha biki kenan, a watse a barta da gaiyar tsiya."

Asiya tace.

"Wannan dai kishi ne Nanah, don kin san mun yi miki kwace."

Ta cikin wayar ta d'an zare idonta alamun mamaki sannan taja tsaki.

"Wannan kwarangwal d'in zan wa kishi, to Allah na tuba in ana zancen maza ma wannan ai supplementary list zai zo, ko ita k'awar taki ba don kud'insa ba ba abinda zai sa ta kai kanta wannan wahalar."

Suka kyalkyale da dariya kafin Asiya ta sake fad'in.

"In dai har da gaske bakya kishi ga ankon bikin nan kiyi."

Ta d'ago mata atamfar daga kan cinyarta.

"Tayi kyau kuwa ba laifi, sannan kar ki damu kanki shine ma zai yi min... anjiman nan zan kira shi ince ya kawo min anko, ke nan gidan ma zance yazo wallahi dani dake zamu je mu karbo a wajensa."

"Yawwa Nanah!" cewar Rahma.

"Kice ke da k'awayenki ne ya kawo hud'u har da Fadeelah."

"Biyar ma zance besty, baza'a rasa wani mai son ba, ko a k'arawa Asee ta had'a biyu, in tana ganin kishin wannan abin zanyi."

Suka sake kyalkyalewa da dariya, sanda Fadeelah ta maida idonta kan zanen da hannunta ke yi. Sak! idanunta suka gano mata wad'annan lumsassun idanun irin na Adam akan paper ta, abinda take zanawa dama kenan? wane irin tunani ta tafi haka?

Sai ta lalubo cleaner da sauri ta gurje shi daga kan paper, amma duk da haka shatinsa bai tafi ba saboda yadda ta danna fensirin ya shiga ciki. Ya Allah! wai yaushe tunanin Adam zai barta ta runtsa ne? shekara guda fa? me ya sami kwakwalwarta ne.

Sai ta mik'e ta wuce su Asiya dake cigaba da zancensu ta nufi corridor d'in da zai kaita k'asa da niyyar zuwa kitchen ta d'auko ruwa.

A tsawon shekara guda da dawowarsu Nigeria kuma cikin 'yan uwan Mami, har yanzu ta kasa sabawa da hirar 'yan matan wadanda suke 'yayan yayyen Mami, saboda duk sanda suka had'u kafin tayi magana d'aya su sunyi biyar, ga salon magana kala-kala a bakinsu da kuma yadda suke mu'amalarsu na harkar k'awaye, biki da samari duk bak'on abu ne a wajenta, wani abu da bata tab'a fuskanta ba a sabuwar rayuwarta.

Shi yasa a duk ranakun k'arshen mako ko kuma juma'a irin wannan da suke zuwa Family house d'in a had'u gabad'aya, sai dai tayi ta sauraren su, in ta gaji kuma ta d'auko aikinta na makaranta tayi, duk da cewar suna iya kokarinsu wajen sako ta cikin harkokinsu amma ta kasa sabawa har yanzu.

Yanzun da take cikin wata irin nutsuwa fiye da duk lokacin daya wuce na baya, lakacin da suke rayuwa cikin k'asar turawa don ta yarda da karin maganar da Mami ke fad'a a kullum 'Kowa ya bar gida, gida ya barshi.' babu ta yadda zaka hada rayuwa a cikin mutane masu irin jinsi da kuma yarenka da mutanen da komai nasu daban ne da naka, ko da kuwa akwai alak'a wajen addini, dole ne ka jika a gefe a yanayin mu'amala yadda suke tafi da rayuwarsu.

A yanzu ba k'aramin k'okarin Mami take gani ba, yadda ta iya barin wannan rayuwar da tarin 'yan uwanta ta koma inda bata da kowa sai 'yanuwan miji wanda suma a cikinsu kusan kowa yarensa daban, ta tabbata in ba aure ba babu abinda zai saka mata wannan juriyar.

Hatta ciwonta yayi sauki yanzu, don kusan a kodayaushe suna da abin yi, al'amarin 'yan uwa da struggles na Nigeria yasa babu ranar banza da zata zo babu wani abin yi, ba kamar a America ba da komai gashi nan cikin sauki. Sai dai kuma kowannensu na mutuk'ar jin dadin hakan don al'adarmu Hausa-Fulani abu ne mai mutuk'ar kyau da burgewa.

Farouq wanda yafi kowa nuna damuwarsa lokacin tahowarsu, a yanzu yafi kowa sakewa cikin cousins d'insa da ya saba dasu wanda kullum suna kan hanyar yawon harkoki kala-kala tunda anan ya samu 'yanci har driving yake. Zahra ma ta samu su Sameera da Sahla 'yan uwan iyayinta sun had'u sun cigaba daga inda kowannensu ya tsaya.

Daddy ne kad'ai baya jin dadin zaman Nigeria sosai, don kullum cikin complain yake na yadda aiki yayi masa yawa ga kuma rashin wadatar kayan aikin sosai kamar yadda ya saba, sai dai Mami tace ya riga ya sawa ransa hakan ne tunda can ne tushensa don haka shima yanzu ya d'and'ana irin hak'urin da tayi daya d'auketa daga nata tushen.

Amma baya d'and'anawar don duk sanda ya samu saukin aiki ko yaya yake, zai tafi ne can wajen 'yan uwa da abokansa, don a yanzu haka ma baya nan satinsa guda kenan a can Washington.

Gidansu mai kyau anan cikin Abuja, sannan makarantar da su Zahra suke zuwa mai kyau ce ta kud'i, tunda a yanzu abubuwa sunyi musu sauk'i ba kamar America ba, ita da Farouq kuma sun fara zuwa University of Abuja inda mafi yawancin jikokin gidansu Mami ke yi.

Iyayen Mami gabad'aya sun rasu sai kishiyar mamansu guda d'aya, dattijuwa da suke kira da Hajiya Amarya, wadda ita 'ya'yanta uku ne a gidan, amma mahaifiyarsu Mami ita 'ya'yanta biyar.

Babban cikinsu, Baba Habibu 'ya'yansa biyar shima da matarsa Haj. Halima, dukkaninsu maza ne, Sadiq, Ibrahim, Aminu, Salim, da kuma Saifuddeen, Ukun farko sunyi aure sai biyu ne suka rage kuma dukkaninsu sun gama karatu suna aiki.

Daga shi sai Baba Sani, yana da mata Haj. Saddik'a amma Allah bai tab'a basu haihuwa ba har zuwa yanzu da suka manyanta.

Mama Balaraba itace ta uku, mijinta Soja ne kuma tana da 'ya'ya shida. Yusuf, Maryam, Asiya, Fatima, Sameera da kuma Mukhtar, Yusuf da Maryam duk sunyi aure, sai Asiya da Fatima dake jami'a, sannan Sameerah sa'ar Zahra da kuma Mukhtar duk 'yan secondary.

Daga ita sai Aunty Hadiza, wadda Rahma ce Babbar 'yarta, itama tare da mai bi mata Abdul suna jami'a, sannan Adnan da Sahla 'yan secondary. Babansu ma'aikacin Banki ne anan cikin Abuja.

Sai Mami Safiyya autarsu wadda karatu ya kaita America gidan 'yaruwar mahaifinsu ta had'u da Daddy a can ya aureta.

'Ya'yan Hajiya Amarya uku ne, Mami Hauwa, sa'ar Baba sani ce, amma ita a kaduna take zaune 'ya'yanta uku ita, Sulaiman, Abdulmalik da macenta d'aya Salma sa'ar su Asiya, sai dai basu fiye zuwa ba don gabad'aya yaran ma suna k'asashen waje karatu, mijinta professor ne kuma rik'akken d'an boko.

Daga ita sai Kawu Isma'il, wanda shima 'ya'yansa duk maza ne su uku, Abdullahi, Aliyu da Anas. Abdullahi ya fara aiki amma Aliyu da Anas duk suna jami'a.

Sai autarsu, Aunty Iyami asalin sunanta Aisha, Shekaru biyu kenan da aurenta wanda shine zuwan su Mami Nigeria na k'arshe. Ta haifi 'yan biyu wanda shekararsu d'aya yanzu, Hanifa da Hanif.

Wani abun burgewa a zuri'arsu Mami shine suna da mutuk'ar had'in kai 'yan gidan, mutum d'aya ce ta fita zakka wato Mami Hauwa, don kafin tazo ganin Mahaifiyarta ma aiki ne balle ta tuna da 'yan uwanta, gashi mijinta yana da kud'i sosai amma bata da taimako, ko 'ya'yanta ma haka suke, Shi yasa a abubuwa da yawa kowa ma mantawa yake dasu.

Maza sun fi yawa a jikokin gidan, hud'u ne suka yi aure, uku 'ya'yan Baba Habibu sai d'aya d'an Mama Balaraba sannan mace d'aya Maryam da ita kad'aice tayi aure a cikin matan.

***

Lokacin da Fadeelah ta sauka k'asa da niyyar zuwa kitchen, Su Mami na zaune su shida a falo suna hira, da Haj. Saddika matar Baba Sani, kasancewar ita a gidan b'angarensu yake sai Mama Balaraba, Aunty Hadiza da kuma Aunty iyami, sai 'yar tsohuwa Hajiya Amarya.

Ranar Asabar ce, kuma kamar kowanne k'arshen mako a sabon tsarin da aka fara su Mami na zuwa gidan mahaifiyar tasu ne gabad'aya da 'ya'yansu don sada zumunci, sai dai kusan matan ne kawai suke zama, don mazan ko sun zo, 'yan mintuna kad'an ne kawai zasu tafi harkokinsu, Baba habibu ne kad'ai wani lokacin zai kai har magariba yana zaune ana hira, sai dai yau baya nan yayi tafiya Lagos.

Kafin Fadeelah ta shiga kitchen tana jiyo dariyar da suke tayi wa Mami Safiyya kan wani abu data fad'a, har Aunty iyami na cewa anya baza su tattara su koma k'asarsu ba kuwa don wai ko su Faruq ma har yanzu basa iya fad'ar wani abin a hausa.

A cikinsu gabad'aya, daga Mama Balaraba sai matar Baba Habibu sune kad'ai basa sakar mata fuska sosai, amma su Aunty Hadiza babu ruwansu sun karb'eta kamar yadda Mami ta karbeta cikin rayuwarsu da farko, musamman Hajiya Amarya, yadda take mata baya banbantuwa dana jikokinta ko kad'an, kuma kullum ta ganta sai ta tuna da mai sunan da aka saka mata... k'anwar hajiyan Daddy, wadda taji a bakinta cewar hatsari tayi ana dab da bikinta ta rasu.

A kitchen d'in, ta tarar da Saifudden d'an gidan Baba Habibu yana sirka lemo da ruwa, bata tab'a ganin mutum mara son sanyi irinsa ba amma duk da haka kullum cikin mura yake, watakila yanzu babu lemon ne sai a fridge shi kuma yaga ba zai iya hak'ura ba, ta gaishe shi a hankali sannan ya matsa mata ta d'auki ruwan, har taje bakin k'ofa ya tsaida ita cikin dusashiyar muryarsa ta alamun mai mura.

"Rahma tana nan?"

Ta d'aga kanta.

"Eh, tana nan."

Yayi shiru kamar zai bata sak'o sai kuma yace.

"Shikenan kawai."

***

Sanda ta fito daga kitchen d'in, ta tsinci muryar Abdullahi, d'an gidan kawu Isma'il yana magana zaune a gabansu Hajiya, su Zahra, Sameera da Sahla na gefensa kowaccensu fuskarsu tasha kwalliya d'al da ita ga kayayyaki da takardu kamar na  certificate a hannunsu.

"Wallahi fa Mama, kawai Nasir ne yace inzo muje zai d'auko mamanshi daga wajen bikin yaye wasu masu koyon kwalliya da akayi wanda har da k'anwarsa a ciki, shine fa muna zuwa naga yaran nan a wajen wai suma har dasu aka yaye, sai d'aukan hotuna ake yi dasu, wai ita Zahra ma har wata kyauta aka bata don tafi su sanin wasu tips d'in kwalliyar. Ashe har watansu biyu suna zuwa babu wanda ya sani."

Cikin tsananin fushi Mami Safiyya ta kalle su tace.

"Waye ya baku kud'in da kuka je kuka biya su?"

Zahra tafi su sanin halin Mami, don haka kai tsaye tace.

"Abbansu Sahla muka tambaya."

"Ai dama wallahi sai da na kawo a raina, in ba Abba ba wa zai basu kud'in nan."

Cewar Aunty Hadiza, don sarai ta san halin mijinta wajen shagwab'a yara.

"Yanzu Audullahi tunda kaga wajen, d'aukarsu ka maida su kuce musu ba'a san sun biya daga gida ba, su maido muku da kud'in."

"Hajiya kud'i fa sun riga sun tafi tunda har an gama ba mai dawo dasu, sannan dan girman Allah sunana Abdullahi, haba dan Allah."

Haj. Saddika tace.

"Babana kaima ka san fa haka ta iya fad'a ba yadda zaka yi."

Yace.

"Wa? Hajiya a da kenan, amma ranar da kunne na ni da Salim muka ji tace Abdullahi sak!, don baya nan ne da ya tabbatar muku wallahi."

"Ai dama akwai randa za'ayi sa'a ta fadi hakan." cewar Mama Balaraba.

"Kai ku kyale ni dashi nace Audullahin, je ka kaini kotun k'oli a tsire ni."

"To ba gwara kai bama tana k'arasawa..." cewar Aunty iyami.

"Abdul da take kira da Auduwa fa."

Sai dukkaninsu suka kyalkyale da dariya har da su Zahran da aka tasa a gaba da farko.

***

Wata ranar Laraba, Farkon azumin watan Ramadan kuma ana saura kwana biyu dawowar Daddy daga Washington, Rahma da Fatima suka zo gidan Mami da niyyar d'aukar Fadeelah suje siyayyar kayan Sallah wanda Baba Habibu ya ba basu kudi gabada'ya har da ita, wannan itace sallarsu da zasu yi ta farko a Nigeria, bayan zuwansu.

"Wai har wata siyayya ake yi da yawa? ni nayi zaton kayan da za'a saka ranar idi ne kawai."

"A k'auyenku na k'asar turawa kenan, anan garin activities ake had'awa har sai kin gaji, don ma bamu da sarki ne da kinga hawan doki na kwana da kwanaki."

"Eh acan ma ana activities d'in amma baya wuce ranar idi dai."

Fatima tace.

"Dan Allah ku taso mu tafi ko zamu samu mu dawo da wuri, wallahi azumin yau da d'an wuya."

Bayan sun gama siyayyar a cikin wani katafaren shago da Abdul da Faruq suka kaisu, suka iso wajen biyan kud'i inda daga bayan cashier akan rataye 'yan alawowi da kuma magazines ko 'yan riguna don k'arin talla, anan idanun Fadeelah suka hango mata wata magazine guda d'aya ta fashion daga gefe ajiye cikin wani rack, hoton wani kyakkyawan saurayi ne a ciki mai kama da tsantsar jinsin shuwa ko fulani, amma ba wai kammaninsa ne suka d'auki hankalinta ba, A'ah gashinsa, style d'in gashinsa yadda ya kwanto gaban goshinsa a barbaje... sak! irin yadda Adam ke yiwa gashinsa ne.

Adam. Wani halitta guda d'aya da har yau zuciyarta ta kasa manta shi balle alkhairinsa, tayi kokarin shafe duk wani abu na rayuwar washington dan ta bud'e sabon shafi na rayuwar da take ganin itace tata, ciki kuwa harda k'awayenta su Melissa da bata biye hirarsu a social media, sai dai lokaci zuwa lokaci su gaisa kawai, balle kuma 'yan uwan Daddy na can da dama ba wani sabawa dasu tayi ba.

Sai dai mutum guda biyu ne kawai manne cikin tunaninta, Al'ameen da duk sanda taga su Rahma tare da samarinsu musamman in suna waya sai ta tuna shi a wannan kwanakin da suka shafe tare kullum mak'ale a waya cikin wata guda d'ayan nan tal!, ko kuma duk sanda wani abu ya bata dariya sai zuciyarta ta hasko mata hotonsa, don shine mutum na farko daya fara koya mata wata hanyar nishad'in ta daban a sabuwar rayuwarta.

Amma Adam zata iya cewa kusan kullum yana mak'ale ne cikin ranta, Allah ya sani a cikin shekara guda data rabu dashi ba zata ce ga wata rana data zo har ta fad'i bata ga wani abun daya tuna mata dashi ba, kai wani lokacin hatta ta cikin reflection d'in cokali kawai sa ta hango fuskarsa a ciki, tun abin na damunta har dai tazo ta yarda cewa, kirkin da yayi mata ne kawai ya manne tunaninsa a cikin ranta.

Sau da yawa sai tayi tunanin cewa zai iya nemanta a wancan layin da a yanzu ba zaiyi amfani a k'asar nan ba, amma kuma sai taga me zai nemeta yace? abinda ya had'a dasu ya riga yazo k'arshe kuma for crying out loud har yanzu shi ba musulmi bane, ina wannan ragowar tsanar da bata gama fita daga ranta ba?

"Muje Deelah.."

Rahma ta katse tunaninta sanda ta mik'o mata wasu daga cikin ledojin da aka d'ura kayansu. Ta karb'a sanda idonta ya sake kallon magazine d'in, fuskar Adam ta haska a maimakon ta kai, da wannan lumsassun idanun nasa yana kallonta.

"Kun san Allah, wata shekarar sai dai ku nemi mai kawo ku siyayya, don ba zai yiwu kuzo ku shanya mu a mota wajen awa guda a banza ba."

Abdul mai bin Rahma ya fad'a sanda suka koma wajen motar.

"Toh uban 'yan mita, shi Faruq dake tuk'in ma baiyi magana ba sai kai." Cewar Fatima, Rahama tace.

"Rabu dashi wata shekarar ma ina zai ganmu, sai dai ya kai 'yan matansa, yayi jiran banzan nan gaske."

"Ai gwara wannan, dama ni na matsu a senda ku wallahi, in banda aike ba abinda kuka sani, ku dai kawai azo ayi muku."

Sun gama saka kayan a booth suna shirin shiga motar amma zuciyar Fadeelah ta kasa nutsuwa, hango magazine d'in nan kawai take yi tana ganin kamar Adam ne zata tafi ta barshi a baya.

Suka shiga motar, farouq ya tayar, yaja suka bar harabar parking lot d'in,  zuciyarta ta tsinke, idonta ya hango mata ranar da suka yi sallama da Adam, sai ta kasa daurewa.

"Faruq dan Allah ku tsaya, nayi mantuwa ban siyo wani abin ba."

"Me kika manta?" Rahma ta tambaya.

"Wannan mayafin da Asiya tace a d'auko mata? mun siyo ai."

"A'ah, wata magazine ce naga wani abu da zan duba a ciki, bari inyi sauri."

Bata ko bari Faruq ya juya ba, ta fita daga motar, ta shiga ratsawa ta tsakanin motocin dake jere a wajen har hanyar data sada ta da k'ofar shagon ta baya, ta dinga wuce mutane akan benen daya kaita hawa na uku, ta k'arasa wajen inda ake biyan kud'in nan... Sai dai me?

Wajen da magazine d'in take fanko, babu ita ba alamarta sai sauran gasu nan rututu!

"Dan Allah wata magazine da na gani yanzu a wajen nan nake nema."

Mutumin ya kalli wajen data nuna sannan yace.

"Yanzun nan aka siye ta wallahi, ina tunanin ma kin had'u da matar da ta siya a hanya."

"Ya salam! Babu wata kuma?"

"Babu irinta gaskiya, amma ga wasu na fashion d'in nan..."

"A ina kake ganin zan sami irinta?" Ta katse shi da sauri.

"Kai, kusan ta wata shida baya ce fa, ta dad'e ne anan ba'a siya bane da sai ince ki duba k'asa ko wasu shagunan, amma yanzu da wuya gaskiya ki same ta wannan watan, sai dai kamfanin amma..."

Bata tsaya jin k'arshen zancen ba, ta bazama k'asa hawa na biyu, ta tambayi cashier d'in nan shima yace mata Babu, haka tayi ta bi waje-waje cikin shagon nan amma babu alamun magazine d'in nan mai irin gashin Adam. Daga k'arshe ta koma wajen cashier ta tambaye shi yanayin matar data siya, ya zaiyana mata cike da mamakin me zata yi da magazine d'in haka.

Sai da ta tambaya sannan itama taga shirmenta, matar fa ta riga ta gama siyan kayanta ta tafi, a ina zata ganta? Haka ta koma wajen su Rahma da suka fara mamakin dad'ewarta da nauyin zuciya.

Sanda tazo kwanciya a wannan daren data k'ara hasko hoton magazine d'in a idonta, da sanda ta juya baya ta tafi ta barta, da sanda ta juya bayan sunyi sallama da Adam ta tafi ta barshi tsaye a jikin motarsa, sai taji wani abu mai kama da kwalla ta cika idanunta!

***

BAYAN SATI DAYA.

A lokacin an shigar tsakiyar azumin Ramadan Daddy ya dawo, wata ranar Lahadi ce da daddare bayan ansha ruwa Faruq da Abdul da yanzu suka zama direbobin k'arfi da yaji suka je suka d'auko shi, su a can airpot d'in ma suka sha ruwa saboda sai da suka jira saukar jirgin tukunna.

Gidan ya rud'e da murna sanda ya shigo su faruq suka biyo bayansa da kaya. Iman ta d'ane shi tana ta ihu yayin da bakin Mami ya kasa rufuwa, shima murna yake sosai don hatta Zahra sai da ya d'aga ta har sama, a cikin sati uku kawai sunyi kewarsa kamar shekara uku.

"Naga wannan abin a hanya na siyo miki."

Muryar Faruq ta fad'a daga gefen Fadeelah sanda ya shigo janye da wani akwati da bana Daddy bane.

"Wanne?"

"Kadaya yake ko me?"

Ta zare idonta da sauri, ta gane kad'anya yake nufi, wani abu da take mutuk'ar so tun daga ranar data fara shansa a wajen Hajiya Amarya.

"Da gaske kake Faruq?"

"Allah kuwa, yana mota bari in ajiye wannan in d'auko miki."

Ai tana jin yace mota tabi ta bayansa da sauri ta fita daga falon, yadda suka yi parking motar a harabar gidan tana fuskantar ta ne, don haka taga booth daga baya a d'age amma bata damu da tunanin me yasa ba'a rufe shiba, ganin ma sauran kofofin motar duk a bud'e suke.

Ta san Abdul ne yayi driving don haka ta gefen kujerar mai zaman banza ta zagaya ta bud'a, ilai kuwa, sai ga kad'anya fal a ciki wata yellow leda, ranta yayi fari k'al a take, sai dai kuma a taken farin cikin nata ya rugurguje har garinsa, tsantsar mamaki ya maye gurbinsa!

Taji sanda aka sauke booth d'in motar, sai dai kafin ta iya juyawa wannan muryar ta shiga cikin kowacce jijiya dake amfani da harkar sauti a jikinta.

"Hello, memory loss girl!"

Wannan husky muryar ce mai cike da tarin kwarjini.

A hankali ta juya gefe, cikin kallo d'aya idanunta suka gano mata wani irin tsantsaren kyau da kamala fiye da wanda ta sani a baya!

Fararen idanu tas! d'an siririn hanci a tsaye masu k'ananan k'ofofi na shak'ar iska kawai, gira mai kauri, dogwayen gashin idon da har inuwarsu ake gani akan fatarsa, d'an siririn leb'e dake tsakiyar wani kwantaccen saje... ta biya hakan ta kuma tuno da tsohuwar haddar da ta yiwa kammanin Al'ameen!

●﹏●

Waye ya hango k'addarar data fara a shafin nan?😀

BAYAN NA MUTU!

"Jiya Daddy yake gaya min naji haushin maganar sosai Miryam, ace muna zaune a gari amma har Al'ameen zai zo ya bi wasu abokanan aikinsa su sauka a hotel? ko bamu da guri ne ai sai haka."

Mami ta fad'a a safiyar washegarin da Al'ameen ya kwana a gidan, suna cikin kitchen ita da Fadeelah a lokacin suna had'a abincin karin safe, yayin da sauran 'yan gidan ke can kowa na fafutukar shiryawarsa.

Ta cikin wayar muryar Aunty Miryama tace.

"Ai ba wani abu bane Saffiya da baku d'orawa kanku d'awainiya ba wallahi, watak'ila shi sai yafi sakewa ma acan."

Daga yanayin fuskar Mami bata ji dad'in maganar ba, amma sai ta daure tayi murmushi kad'an kafin tace.

"Da nan d'in da can duk d'aya ne ai babu takura Miryaam, shima kuma na san zai so..."

Fadeela ta d'auke hankalinta daga kan saurarenta ta juya wainar kwai ta k'arshe da take soyawa sannan ta kwashe ta a cikin plate. Daga daren jiya zuwa yau bata san me take ji a ranta ba, watakila abu biyun da suka damu zuciyarta ne suka had'u suka zuk'e duk wani emotion d'in da take dashi, kuma ta karb'i hakan hannu biyu don ita kanta a yanzu bata da tabbacin abinda take ji.

Har yanzu akwai wani nauyi a gefen zuciyarta tun daga ranar data rasa wannan magazine d'in mai irin gashin Adam, nauyin daya zama kamar wani abu daya k'ara ingiza tunaninsa a ranta, har ya kai ta binciko takardun lesson d'insu don kawai kullum ta kalli rubutunsa, wannan tsantsareren rubutun da kamar buga shi akayi tsabar tsaruwarsa daki-daki, ta dad'e da fahimtar cewa komai nasa a tsare yake cikin nutsuwa, kamar wannan muryar tasa da in yana magana dole ne ko waye ma ya saurare shi.

Yanzu kuma ga zuwan Al'ameen, wani mutum da tayi kokarin yakicewa daga zuciyarta a baya, ta daurewa kanta ta hana shi yin tasiri a rayuwarta har zuwa lokacin da take ganin sun nesanta da juna, ashe k'addara ta tanadi wata hanyar, don ta d'auki wannan zuwan nasa a matsayin k'addara duk da cewa aikin gabansa ne ya kawo shi... k'addarar da take tunanin zata saita ta a yanzu da iya kokarinta.

Ta jera dukkan abinda ta gama soyawa a tray sannan ta fita dasu falo, Tv a kunne take tana nuna labaran BBC yayin da Daddy ke zaune a kujerar dake fuskantarta, a gefensa Al'ameen ne shirye cikin wata hadaddiyar gray suit kamar an auna ta a jikinsa, ya fito a kamanninsa na matashin lauya, hasken safiyar ya haska mata kyawun fuskarta da bata gani gabad'aya a daren jiya ba, kyawun fuskar daya rud'e ta a baya ta fad'a tarkonsa cikin wannan watan guda d'aya!

Magana suke yi da alamu mai muhimmanci, don ya sunkuyar da kansa kad'an yana kallon Daddyn, amma fitowarta yasa ya wulkito da idonsa ya kalle ta tsaye daga kofar kitchen d'in, sai ta juya da sauri ta nufi dining ta ajiye tray d'in sannan ta koma, haushin kanta taji sosai yadda ya kamata tana kallonsa.

"Deelah, fito da dankalin daga cikin fryer nan."

Mami ta fad'a har a lokacin tana waya, sanda ta koma falon babu kowa don haka ta shiga jera warmers d'in data d'auko a gefen sauran kayan kan tebur d'in.

Motsin tsayuwarsa a kusa da ita taji ba tare da taji sanda ya taho ba, ta rufe idonta a hankali had'e da guntuwar addu'a don bayan gaisuwar jiya, bata so ko kad'an wata magana a kusa ta k'ara had'a su, sai dai ga mamakinta bai ko kalleta ba wata 'yar guntuwar sannuki da aiki' kawai yace sannan ya jawo kujera d'aya ya zauna ya fara k'ok'arin d'aukan plate.

"Aunty deelah, ga spoon d'ina nan baki saka ba."

Muryar Iman ta katse ta sanda ta fito sanye cikin uniform d'inta, saboda haka bata amsa masa ba ta ajiye cokalin Iman daga cikin na hannunta sannan ta koma kicin, sanda ta kawo plate d'in Daddy ta k'ara juyawa ne muryarsa ta katse ta.

"Uhm, Fadeelah..."

Zuciyarta ta buga da nauyi, ya Allah! wai ta manta ne cewa ya iya fad'ar sunanta haka? bata juyo ba yace.

"In akwai tea bag na lemon ki taho min dashi dan Allah."

"Baza'a rasa ba kam, ki duba cupboard d'in can gefe daga sama."

Mami ta sake katse amsawarta sanda ta k'araso ta ajiye k'arin wani flask na ruwan zafi, Iman ta juyar da kai game da kokarin tab'e dogon hancinta.

"Mami k'amshin man suya kike yi da yawa."

Bata san me Mamin tace ba, amma tana jiyo dariyarsu daga kitchen d'in har da Al'ameen, wannan dariyar tasa da ada take saka ta nishadi kamar me.

K'arfe bakwai dai-dai sanda kowa ya fito aka zauna cin abincin, Al'ameen yana ta hirarsa da dariya musamman shi da Faruq wanda ke ta bashi labarin abubuwa da ya sani yanzu a Nigeria, har Zahra itama ta shiga hirar tana gaya masa cewa ita kanta yanzu da za'a koma America to banda ita, Sai dai yadda ka san Allah bai halicci Fadeelah dake zaune a tsallaken kujerarsa ba, haka bai ko kalle ta ba, balle yayi mata magana.

Wanda kuma saboda son zuciya, sai  rashin kulatan yasa taji ba dad'i kad'an, son zuciya mana! in ba son zuciya ba ta manta abinda tayi ne? ta manta abinda tayi shekara guda data wuce? ta manta abinda tayi masa a tsakiyar makarantarsu?

Fadeelah ki tsaya ki saurare ni dan Allah, I want to talk to you, kin hana ni ganinki tsawon lokaci... kin san yadda nake ji kuwa?

Babu maganar data rage tsakaninmu, na gaya maka kayi hakuri ba zai yiwu ba.

Komai ya riga ya yiwu Fadeelah, saboda na riga na fara sonki kuma na san ke ma kina sona, saboda haka ki bani damar da zan nuna miki duk wad'annan dalilan naki na shirme ne basu isa su tsaida mu ba.

Ta rufe locker data d'ebo litattafanta sannan ta kalle shi, yana tsaye dab! da ita yadda litattafan ne kawai suka yiwa jikinsa da nata katanga, sai ta matsa baya kad'an.

Ni a wajena babu shirme a cikinsu Al'ameen, in kana tunanin kwakwalwata tana da matsala ne shi yasa ka fad'i hakan...

Ya katseta ta cikin d'imbin hayaniyar d'aliban dake wucewa a bayansu.

Kin san ba haka nake nufi ba Fadeelah, abu mai muhimmanci anan shine muna son junanmu, me yasa zamu wahalar da kanmu...

Ban fad'a maka ina sonka ba Al'ameen.

Da na san bakya sona babu abinda zai sa in damu kaina tsawon lokacin nan, kuma har na biyo ki nan...

Fargabarta d'aya a lokacin kar su Melissa su k'araso su gansu tare, don tunda ta yanke duk wata alak'arta dashi bata son k'arin wasu mutane a rayuwarta su san dashi.

Bana sonka Al'ameen, idan baka yarda da abinda na fad'a a baya ba, ka gayawa zuciyarka wannan ka fita daga rayuwata.

Maganar ta dake shi, amma sai yayi murmushi kad'an sannan yace.

Kinyi kokari, kin fad'i abinda ni ba zan tab'a iyawa ba, duk don ki cutar da kanki...

Haushi ya fara kamata, me yasa ne wai ba zai fahimce ta ba? ta d'ago da idonta ta kalle shi.

Hanyar lafiya nake kokarin nemowa kaina Al'ameen, kaine yanzu kake kokarin cutar dani ta hanyar da zaka amfani kanka kai kad'ai.

Kamar yaya?

Zuciyarka ta gaya maka tana sona, saboda haka kana k'okarin bata abinda kake so ne kawai ba tare da tunanin halin da ni zan shiga ba.

Na gaya miki...

Baka gaya min komai ba Al'ameen sai son zuciyarka kuma na fahimce ka sarai saboda haka nima ka fahimce ni ka fita daga rayuwata, na fad'a maka bana sonka kuma bana sonka a cikin rayuwata.

Tayi maganar ne da k'arfi cikin hasala kuma da harshen turanci, saboda haka mafi yawanci d'aliban dake baya da kuma gefensu suka juyo suka kalle su sannan wasu suka fara dariya, wannan dariyar ita ta keta zuciyar Al'ameen gutsi-gutsi, ransa ya b'aci, yaji ya muzanta a tsakiyar yaran da kowannensu bai kai sa'an k'aninsa mai bi masa ba, da ace yana dashi d'in kenan, sannan wata irin kunyar kansa ta kamashi a gaban 'yar k'aramar Fadeelan da shashashar zuciyarsa ta jawo masa raini a wajenta.

Abinda ta fad'a a gaba shi yayi sanadin guntule alak'arsu tun daga wancan lokacin.

Idonta na kallon cikin nasa tace.

Wallahi bana sonka Al'ameen, kuma bana tunanin zan tab'a sonka!

***

"Ranar ashirin ga watan september a shekaru biyar da suka wuce kamfaninku yasa hannu akan yarjejeniyar had'in kai tsakaninku da kamfanin Dibbons P.C dake America a birnin Washington. Daga cikin k'aidojin yarjejeniyar akwai dokar data had'a da cewar zaku dinga turo 40% na ribarku a kowacce shekara.

A shekaru biyun farko da suka biyo baya kun aika da ribar, amma daga nan kowacce shekara sai ku kawo uziri na matsalolin da kuke fuskanta da suke hana ku samun wata kwakkwarar riba, don haka a yanzu kamfanin ya turo mu, mu ma'aikatansa da kuma wasu daga cikin lauyoyin kamfanin don mu tabbatar da dukkanin hujjojin da kuke bayarwa kuma muga komai da idon mu."

Mark Bowden, d'aya daga cikin ma'aikatan da Al'ameen yazo yiwa kamfaninsu aiki ya fad'a yana kallon jerin mutanen d'aya kamfanin da suka zo bincike akansu k'asar Nigeria. A yanzu farkon fara aikinsa dole ne ya rik'e matsayin Solicitor (lauya mai bincike a waje) kafin ya kai matsayin Barrister da zai dinga aiki tare da organization kawai, kamar yadda tsarin ma'aikatarsu yake.

Fatansa ma shine ya had'a biyu, ya rik'e muk'amin da ba kowa ke iya rikewa ba wato matsayin Solicitor da kuma Barrister kamar wani kwararren lauyan daya gani abokin kamal, duk da b'angaren da yake da nasa yasha banban amma yana fatan shima ya iya kawo hakan cikin aikinsa.

Matashi ne kamar shi, amma yana da wani irin k'ok'ari da hazak'a da yawan ma'aikatu irin nasu na lauyoyi suka san dashi, a d'an iya sanin da yayi masa daga nesa zai iya cewa shine role model d'insa a yanzu, ya yardarwa kansa cewa yana son zama irin ADAM STEVE a aikinsa, don shi d'in daban ne a cikin lauyoyi masu irin matakinsa.

A lokacin wata mace daga cikin mutanen d'aya kamfanin ta mik'e don yin bayanin dake cikin file d'in hannunta, ya kalli mayafin data yafa, irin kalarsa Fadeelah ta d'aura a kanta yau sak! tayi wani d'auri mai kyau yana reto a gefe d'aya.

Yaja tsaki a k'asan numfashinsa, shi ya san har yanzu bai yarda da zuciyarsa akanta ba, shi yasa tun farko baiyi niyyar sauka a gidan ba sanda aka had'a har da sunansa a masu tafiyar, amma zuwan Daddy ya tsaya akan cewar babu hotel d'in da zaije ya sauka alhali suna gari d'aya.

Fatansa d'aya ne a yanzu, kar yawan ganinta a kullum yasa alkawarin daya d'aukowa mahaifiyarsa ya kwance, don kamar yadda Fadeelah ta fad'a masa a baya ne, haka itama ta biya masa kuma tasa ya haddace cewar...

Abinda yake tunani tsakaninsu ba zai tab'a faruwa ba!

Saboda haka a yanzu yana yin komai ne bisa tsarin da ta kafa masa tun lokacin da taji Daddy ya kafe sai a gidansu zai sauka, yana bin duk maganganunta d'aya bayan d'aya.

Matsalar shine... bai tabbatar in hakan zai d'ore ba.

***

"Gobe zamu je sayayya dasu Sahla." Zahra ta fad'a da yamma tana tsaye a gaban mudubi tana taje gashinta."

"Me zaku siyo?" Iman ta tambaya daga k'asan gado inda ta baje litattafanta tana homework.

"Kayan da zamu yi decoration na class party mana, kin san ni aka nad'a caretaker."

Iman ta tab'e bakinta.

Dama ai in kina musu wannan iyayin naki dole ne a baki.

"Me kika ce?" Ta tambaya tana kallonta ta cikin mudubin.

"Cewa nayi ke ya kamata dama a bawa."

Sai tayi murmushi sannan ta cigaba da taje gashinta.

"Dama duk me suka sani sauran 'yan class d'in, ke dai bari ai za'ayi decoration d'in da ba'a taba yin irinsa ba a..."

Duk hirar da suke hankalin Fadeelah baya kansu, tunda ta idar da sallar la'asar ta nemi guri ta kwanta don ranar bata da lectures ko daya, sai dai baccin da take ganin kamar tana jinsa yak'i zuwa ko kad'an, saboda haka ta lalubo takardun lesson d'inta da Adam ta shiga bitar kowacce question d'aya data riga ta haddace ta.

A jikin wata tambaya guda d'aya idonta ya gano wasu kalmomi da suka sa kwakwalwarta tunani.

Da sauri ta mik'e zaune tana k'ara kallon rubutun kafin ta d'ago ta kalli Zahra.

"A ina mukullin store yake?"

"Yana jikin k'ofar d'azu na rufe." Ta bata amsa tana tand'e bakinta da take sawa janbaki.

"Yawwa Aunty deelah nima zan duba wani abu da nake tunanin na saka a cikin kayanki muje tare."

Iman ta fad'a sanda ta biyo bayanta ta nufi hanyar k'ofa.

Cikin k'aton kwalinta na store d'in tayi ta bincikawa har sai da ta d'auko tsohuwar jakarta ta makaranta da take amfani da ita a America. Hannunta na rawa ta zuge wani d'an k'aramin zip a gefe ta zaro wata siririyar takarda, takardar da tun daga ranar data ajiyeta bata k'ara tunawa da ita ba sai yau.

Ta warware ta da sauri sanda tsararren rubutun jiki kamar an buga shi ya baiyana.

Ya jikin naki?.

Aka rubuta daga tsakiyar paper sai daga can gefe kuma.

Mr. Hawkin's yana nemanki.

A hankali ta kara ta da rubutun Adam na paper lesson d'insu... kamar an tsaga kara, iri d'aya sak!

Kenan Adam ne ya rubuto mata paper a lokacin? a ranar data koma makaranta bayan rashin lafiyar da tayi? ya akayi ya san bata da lafiya? tun a lokacin ya san matsalarta kenan? Shi yasa ya tambayeta tun sanda zasu fara lesson d'in nan? shi yasa ya nemi jotarta don ya nuna mata ya san me take ciki?

Ta rufe idonta a hankali tana tunanin wane irin mutum ne shi daya iya mu'amala haka? waye zaiyi ta binta a hakali ta laluma haka?

"Aunty Deelah Id card d'in waye wannan?"

Muryar Iman ta fad'a a kusa da ita, ta bud'e idonta a hankali sannan ta karbi id card d'in da take nuno mata.

WASHINGTON STATE BAR

1111 East Main street, Suite 819

VA 2356-4318

Barrister Adam Steve

Status: Active

ID Number: 54217

Issued: 01/08

A gefen duk wannan bayanin, Hoton Adam ne cikin wata bak'ar suit, gashinsa da kullum yake a barbaje yanzu a kwance yake luf! cikin wani hadadden style, sannan yana da wani kwantaccen saje daya had'u ya zagaye da gashin baki wanda ya k'arawa kamaninsa mutukar kyau ba kamar yadda ta sanshi a makaranta ba, abu d'aya daya tabbatar mata da cewar Adam d'in data sani ne a hoton shine wad'annan lumsassun idanun nasa!

Bakinta ya furta sunan da kwakwalwarta ta kasa fahimta cike da rud'ani.

BARRISTER ADAM STEVE?!

Adam lauya ne?!

***

_!!!_

_Labarin dai yana ta warware wa!_

_Muna ta gangarawa!_

_Mun kusa kaiwa inda komai zai kwance gabad'aya!_😁

BAYAN NA MUTU!

©AYSHA SHAFI'EE

Ayyiryiryiriiiiii! Ayyiryiryiriiiiii!

Wata dattijuwar mata rangad'a zankad'ed'iyar gud'ar data cika kaftanin d'akin, duk kuwa da d'imbin hayaniyar matan da suka cika falon suna ta d'aga wasu tsantsara-tsantsaran kayayyaki daga cikin jerin akwatunan dake gabansu.

"Wallahi kaya sunyi mutuk'ar kyau masha Allah, Allah ya sanya alkhari nawa suka bayar kuma kud'in d'inki da cefanen?"

Wata k'awar Haj. Halima matar Baba habibu ta tambaye ta sanda suke duba akwatin kayan shafe-shafe.

"Dubu d'ari cif! ai wallahi munga kokarinsu, don da farko dubu talatin muka tanada tukuici sai da aka cika ashirin."

"Sun cancanta gaskiya, a sabon ma'aikaci ai yaron yayi bajinta ba kad'an ba, akwati goma fa."

"Goma kam! ni yanzu jigilar na Saifudden kawai nake hangowa, ba had'a lefen ba taronsa kamar wani bikin ne."

"Haba hajiya ku da abin gabad'aya na cikin gida ne, ku zaku had'a abinku fa ku karb'i kayanku."

"Ke dai bari, abinda kake rainawa shi yake zuwa ya baka tsoro."

Daga gefensu haj. Saddika matar Baba sani tace.

"Ai mu ya kamata mu fad'i haka ma ba ke ba, tunda a lokacin komawa gefe zaki yi ki bar mana hidimar."

Da dariyarta ta amsa mata.

"Ke da har yanzu baki fad'i matsayarki ba, ni dai ina gaya miki ne gwara ki zab'a tun yanzu kar abu yazo ya cakud'e miki ki rasa inda zaki yi.."

"Babu zancen cakud'ewa don zan iya, kowanne b'angare ina nan, ni ta amarya ce kuma ta ango."

Suka yi dariya gabad'aya ta cikin surutun dake tashi a d'akin, ko'ina ka duba mutane ne dai ke ta d'aga kaya daga wannan akwati zuwa wannan, yayin da daga can kitchen su Mami ne da Aunty Hadiza, matar kawu Isma'il da kuma wasu daga cikin 'yan uwansu makusanta ke hidimar raba irin snacks d'in da aka sallami dangin ango dasu ga mutanena cikin gidan.

A d'aki na k'arashe daga benen gidan, Rahma ta bud'e k'ofar band'akin da k'arfinta.

"Wallahi na dad'e banga 'yar iskar amarya irinki ba, kina nan kina waya ana k'asa ana bidirin kawo kayanki."

Aseeyah ta d'ago daga wayar da take yi ta kalle ta.

"Zuwa zanyi in taya su ko me?"

"Ai abinda ya rage baki yi ba kenan, ko ni duk rashin kunyata barin gidan zanyi wallahi."

"To sai gani ni kuma na dame ki a rashin kunyar."

"Ai baki burge ni ba, da kin sani da suka shigo zuwa zaki yi ki gaishe su, ki tsugunna kiyi godiya in sun tashi tafiya kuma ki taka musu zuwa mota."

Fadeelah dake gefe cikin kwalliyarta kamar kowa a gidan, tayi murmushi kawai tana jinsu hannunta na kan wayarta da take browsing wani assignment na makaranta.

"Kin san Allah in su Mama suka san kina gidan nan sai ranki ya b'aci."

"Toh ta yaya zasu sani, sai dai in ke ko munafakan yaran nan ne zasu gaya musu..."

Ai kuwa kafin ta rufe baki, su Sahla Sameera da Zahra suka banko cikin d'akin, da sauri Rahma ta rufe k'ofar, a yanayin kwalliyarsu wani zai zata ranar ake d'aurin auren.

"Mutane 'yan naci ne wallahi, sun k'i su matsa ma muga komai." cewar Sahla.

"Ni wallahi 'yan k'auyen nan da Hajiya ta gaiyato tsoro nake kar a samu masu sata, dan yaya Rahma baki ga yadda suke kallon kayan nan ba wallahi."

"Kowanne fa sai sun kalle shi sau uku-uku."

Zahra ta karb'ewa Sameerah.

"Dama a yanzu manya ya kamata su fara gani, ku da za'a bar abin a gidan ma ai har sai kun gaji da gani in dai kaya ne."

"Mun d'ebi na d'iba ba kuma." inji Sameerah.

"Eh dole, tunda ku za'a aura me zai hana ku d'iba.

Fatima ta shigo d'akin a lokacin hannunta rik'e da tray d'in snacks.

"Kun san me yake faruwa kuwa? Mami Hauwa ce fa tazo yanzun nan."

"Wacce?"

Rahma da Sameera suka had'a baki wajen tambaya.

"Wacce kuka sani in ba ta Kaduna ba? wallahi yanzu direba ya sauke ta gata can a falo ana gaisawa."

"Kai! wallahi Aseeya kin ciri tuta, kawo lefe ba biki ba matar nan ta tako k'afa tun daga kaduna tazo? fito-fito kiji sabon labari."

Fadeelah ta amsa sanda ta nufi inda Fatima ta dire tray d'in nan, ta d'auki samosa guda d'aya sanda su Sameera suka nufi k'ofar band'akin suna fad'in.

"Dama wai tana nan... Yaya Aseeya Mami cewa tayi fa kin fita... in gaya miki akwati set goma... kinga wani lace a cikin kayan kuwa..."

Fatima tace.

"Ku kwantar da hankalinku mana, in dai kaya ne sai kun ture, wani ma na hanya."

"Kayan wa kuma?"

Fadeelah ta tambaya.

"Wai baki san yaya Saifudden ne zai auri Rahma ba? har fa ana shirin kawo kud'i."

Mamaki ya kama Fadeelah, ashe shi yasa kwanaki da zasu je gidan Baba habibun tak'i binsu, da kuma sanda ta ganshi a kitchen ya tambaye ta Rahman, ita fa har yanzu bata iya maida hankali kan sha'aninsu, sai dai ta saurari iya abinda ta tsinta kawai don Mami ma yanzu ta rage hira da ita samun su Aunty Hadiza da Aunty iyami a kusa.

Ta jinjina kai a hankali, mamaki take yadda hali biyu mabanbanta suka had'u, shi miskili mara magana Rahma kuma wayayyiyar mace mai surutu da rawar kai, lallai wani had'in sai Allah.

"Kema Deelah kamata yayi kawai a had'a ki da Rahman ki fito mana da ango musha biki... ko ranar nan wani abokin Yaya Yusuf sai da yayi min zancenki."

Cak! tunaninta ya tsaya, don yau ne rana ta farko da wani mahaluki ya d'auko kalmar aure ya danganta ta da ita, saboda damuwar kowa a kanta na rashin lafiyarta ne da son jawo ta cikinsu, hatta Mami kuwa... tunaninta akanta kullum na samun lafiyarta ne kawai, sai taji kamar ta zama mutum kamar kowa ne da Fatiman ta fad'i hakan.

Duk da cewa kuwa har ga Allah bata son d'orar da rayuwarta a haka, bata son saka kanta a wata sabuwar rayuwa da guntulallen asalinta iya na yanzu, tafi son ace itama ta koma cikin 'yanuwanta kamar yadda su Mami suke yanzu, tana son samun irin wannan farin cikin da annushuwar da take gani a idanunsu duk sanda suka je gidan Hajiya Amarya.

Ta tauna samosan hannunta a hankali sanda hayaniyar gidan ta k'ara rud'ewa sakamakon wata dank'areriyar sark'ar gold da aka gano a cikin d'an kit d'in kayan lefen.

Sai ta mik'e ta koma kusa da jakarta, ta zaro Id card d'in Adam, ta kalli wad'annan lumsassun idanun nasa da suke kama da yana d'aukanta a hoto ne duk sanda ya kalleta, da murmushinsa dake maqalewa a gefen lebb'ensa d'aya, da kwantaccen gashinsa daya taho har ya rufe gefen idonsa, taji kamar ta mik'a hannu ta ture gashin ta kalli idon nasa sosai, idon tayi kewa tsawon shekara guda da d'oriya.

Don a yanzu ta riga ta gama lissafawa cewa kewar Adam take, shi yasa ta kasa cire shi daga ranta tsawon wannan lokacin, shi yasa komai k'ank'antar abu yake tuna mata dashi, shi yasa a ranar data rasa magazine d'in nan ranta ya sosu. Kuma ba irin binciken da bata yi a internet ba, don ganin cewa Id card d'in nan ko na bogi ne amma license number jiki da komai baiyi kama da wanda aka kirkira ba, hasalima sunan ma'aikatar dake jiki akwai bayaninta a shafin yanar gizo, abu d'aya da bata samu ba shine sunayen ma'aikatansu don ta tabbatar in harda gaske Adam lauya ne.

Saboda har yanzu kwakwalwarta bata yarda ba, a tunaninta me zai kawo shi makarantarsu tsawon wannan lokacin in har yana da aikin yi, me zaisa ma ya b'ata lokacinsa akanta? Ta duba har cikin social media amma bata ci karo da suma d'aya ma mai shigen nasa ba.

Ita dai a yanzu bata san wane hali zuciyarta take ba, domin bayan tunanin Adam akwai al'amarin Al'ameen cakud'e fal a ranta, har ga Allah a yanzu bata jin dad'in yanayin mu'amalarsu, ta san abinda tayi masa shi ya jawo komai, amma hakan ya zama dolenta ne a lokacin, don ko ita kanta bata gama sanin kanta ba, ba zai yiwu ta biye masa su fara alak'ar da zata ruguza komai ciki kuwa har da zumuncinsu Mami ba.

Sai dai duk da haka, taso ace ak'alla yanzu bayan wucewar komai da shekara guda ko gaisuwa ce na shiga tsakaninsu amma tun zuwansa gidan bata ma ganinsa sosai, kuma a iya d'an lokacin da take ganinsa yana tare da Mami ne ko Daddy suna magana don haka babu wata kofa da ko gaisawar zata shigo.

Wani lokacin sai taji kamar ta tambayi Mami game dashi amma tsoron kar ta d'ago wani abun daga b'angarenta yasa take jan bakinta tayi shiru, don ba wai shi take kewa ba, A'ah wannan lokacin data saba dashi, hirarsu, sunayen da yake lak'aba mata, dariyar da yake yawan saka ta... ko kuma a dunk'ule ace yadda mu'amalarsu take ma gabadaya.

Ta yarda cewa a yanzu matsalarta guda biyu ce, Al'ameen da Adam.

Zahiri da bad'ini!

***

"Ina kewarka sosai, yaushe zaka dawo?"

Muryar Hamida ta fad'a ta cikin wayar dake kare a kunnensa.

"Ban sani ba gaskiya amma dai mun kusa gamawa."

Al'ameen ya amsa sanda yake jera files d'in daya gama aiki dasu a ranar cikin wata chess drawer ta office d'in.

Hamida 'yar k'awar Maminsa ce wadda take son cusa kanta cikin rayuwarsa tare da taimakon mahaifiyarta da kuma ita Mamin, suna fatan zasu iya sawa ya fad'a cikin tarkonta da wannan kissa da hilar tata, shima kuma fatansa kenan... so yake ta d'auke hankalin nasa, ta janye shi ya fad'a cikin duniyarta, sai dai hakan ya gagara duk kuwa irin kokarinsa da nata.

"Na maka text da safe baka duba bane?"

"Ban fiye duba sak'onnin wayata ba shi yasa ban gani ba, amma tunda kin turo d'in ya shigo kenan, zan duba."

Lokaci ya riga ya shud'e da sanda yake damuwa da shigowar sak'o wayarsa.

"Ya wuce ma ai, nayi maka Barka da safiya ne kawai. Yanzu ka bani labarin Nigeria, na san kayi bak'i ko? don ance ranarsu tana da zafi."

Ya rufe idonsa a hankali, hirar ce baya buk'ata a lokacin.

"Kin san me? zan kira ki anjima na koma gida,yanzu ina wani aiki ne."

"Sure King, ayi aiki lafiya sai na jika."

Har ga Allah yasha mamakin tsananin hakuri irin na Hamida, don a yadda mu'amalarsu take yaci ace tun a baya ta sallami kanta, amma irin hak'urin da take yi dashi yasa shima yake d'an bata girma, matsalarsa daya da ita shine duk abinda ya faru tsakaninsu, hira wannan, to kalma bayan kalma kuwa sai ta gayawa mahaifiyarsa.

Ya bar cikin temporary office d'in da aka basu anan cikin garin Abuja da misalin k'arfe uku da'yan mintuna, sun riga sun kusa kammala komai na aikin daya kawo su saboda haka abinda suke yi yanzu bashi da yawa, ba kamar kwanaki ba da sai su kai har goman dare a waje. Da fitarsa d'an tsohon maigadin wajen ya taso da 'yar torchlight d'insa yana fad'in.

"Yallab'ai an fito, sannu da aiki... Allah ya kaika gida lafiya, Allah ya huta gajiya."

Bai fiye fahimtar zancensa gabad'aya ba amma idonsa ya kai kan torchlight d'in hannunsa, mamaki ya kamashi na tunanin me yake da fitila da rana tsaka haka, ba tare da ya tambaye shi ba ya kalli k'ofar d'akin daya taso, a d'an wani lungu yake saboda haka cikin d'akin dind'im yake duk da hasken ranar daya wadata ko'ina, ba haske ba taga sannan k'ofar ma ta karye sai kara ta da akayi. Cikin gurb'atacciyar hausarsa mai had'e da larabci da turanci yace.

"Babu haske a d'akin ka?"

Baba tsoho ya kalli k'ofar d'akin nasa sannan yace.

"Yallab'ai da yake ginin ba fuskar rana yake kallo ba kuma tun watan jiya da kwan ya mutu ne ban sake samun faragar ajiye kud'insa ba wallahi, amma ga wannan ai ina siyan batir duk sati."

Ya fad'a yana kad'a torchlight d'insa. Al'ameen bai gane duka zancen ba ya dai fahimci cewar babu d'in ne saboda haka ba tare da wani tunani ba ya zura hannunsa a aljihu ya zaro kusan rabin kud'in dake ciki ya dank'a masa.

Mamaki ya daskarar da Baba tsoho a tsaye a wajen, ya kalli kud'in sannan ya d'ago yace.

"Yallab'ai wani abu za'a siyo?"

"A'ah ka sayi fitila."

A hankali ya saki baki kawai yana kallonsa, shi mamakinsa da farko ai na me za'a siyo masa da yawa haka ne, amma ace wai shi aka bawa duk wannan kud'in? Bakinsa ya k'ulle, ya gagara cewa komai har sanda ya Al'ameen d'in ya shiga motarsa ya ja ya bar gurin, sai yabi fitilar motar da kallon mamaki kawai... ya san cewa ya bashi kud'in nan ne don yayi gyaran d'akin da zai kwana, amma ya ayyana a ransa cewa daga ranar ya bar gadi, zai je ya nemi wata sana'ar da zata rik'e shi da iyalansa fiye da sana'ar gadi.

Al'ameen ya isa gida wajen k'arfe hud'u saboda yawan motocin da kowa ke haramar komawa gida, a falon boys quarters d'in da yake zaune ya tarar da Faruk da Usman da wasu abokansu suna game d'in kwallon k'afa irin na jikin Television, suka gaisa har yana tsokanarsu cewa shima gashi nan zuwa a matsa masa wuri, kafin ya nufi cikin d'akin da yake kwana, baiyi wata-wata ba kuwa ya fad'a wanka don sauke gajiyarsa.

A lokacin da ruwan daya kunna mai d'umi daga shower yake zuba a kansa ne zuciyarsa ta shiga laluben fuskarta, fuskar Fadeelah da kullum yake son nesanta kansa daga ita, don ko giftawarta ya gani cikin gidan, sai yaji kamar dauriyar daya k'ulle zuciyarsa da ita tana barazanar kwancewa, musamnan in ta kalle shi da wad'annan idanun nata masu shek'i sai yaji kamar kar ya janye nasa har tsawon rayuwarsa, idan kuwa ya hango murmushinta daga nesa tare dasu Zahra sai yaji kamar an gaya masa ne cewa za'a amsa dukkan burikansa na duniya.

Ya sunkuya a hankali ruwan ya koma zuba a kansa ta baya.. yana nutsewa cikin gashinsa mai santsi daya manne kamar leda, ya san cewa abinda tayi masa a baya shine sanadin da yasa ya dake zuciyarsa ya karb'i ra'ayin mahaifiyarsa akanta, amma a yanzu ya fahimci nasa laifin a ciki shima. Laifin gaya mata cewa yana sonta ba tare da wani tsari ba, kuma a d'an lokacin da daga shi har ita suka fara fahimtar junansu, ya fara saka mata fatan samun mai tallafa mata tunda ya gaya mata cewa zai taimaketa ta duk hanyar da zai iya, sai yazo kuma ya lalata komai a dare d'aya... ya dagargaza zuciyar data fara yarda dashi a d'an k'ank'anin lokaci, ta yaya ma zata karbi tayinsa a wancan karon?

A lokacin daya fito daga wankan yake shiryawa, d'aya wayarsa mai rik'e da personal layin daya siya zuwansa Nigeria ta shigo ruri akan teburin durowar dake gefen gado, baya son d'aukar waya a lokacin amma ya san cewa kiran ba zai wuce daga Kamaal ba ko mahaifiyarsa saboda haka ya matsa ya d'auka, Kamal d'in ne kuwa ya shiga taya shi murnar cewa an turo da bayanan aikinsu kuma yaga irin namiji k'ok'arin da yayi kan yadda suka binciko kamfanin k'arya suke akan duk wata shaidar matsala da suka bayar.

Murmushi ya sub'uce a gefen kumatunsa jin cewa labarin aikinsa har ya k'arasa can.

"Ka bari kawai sai mun had'u zaka ji komai ma, jiya na nemeka amma baka d'aga waya ba."

"Yes, naje ganin wani case da Adam yake fighting ne akan wani tsohon mai kud'i da aka kashe."

Adam! mutumin da yake kwaikwayo kamar me, yake son samun irin nasarori da cigabansa, yake fatan sunansa ya shahara kamar nasa a cikin turawa, duk da cewa kuwa shi Corporate lawyer ne Adam d'in kuma Criminal defense lawyer!

"Anyi nisa a case d'in?"

"Zama na gaba za'a yanke hukunci, amma kar ka damu Adam ne fa... zai yi nasara akan case d'in kamar kowanne."

Kwarai kuwa! ya amsa a ransa don kowa ya kwana da sanin cewa a shekara guda data wuce, da mutuk'ar wuya ne Adam ya karb'i case baiyi nasara akansa ba.

Suka d'an tab'a hira kafin suyi sallama, daga nan ya lalubo number wayar Mahaifinsa da zai koma gida can Washington a yau bayan samun ritayarsa da yayi, amma har ta gama rurinta sau biyu ta tsinke ba'a d'aga ba, ya ajiye wayar sannan ya shirya cikin wata doguwar jallabiya kalar ruwan k'asa, kamar kullum ya feshe jikinsa da turare sannan ya d'ebi duka wayoyinsa ya nufi cikin gidan, inda k'aida ne a kullum abincin Mami da Fadeelah na nan yana jiransa.

"Ya Al'ameen zaka taya ni rubuta presentation d'ina na ranar abokai? (Freindship day.)"

Iman ta tare shi tun daga k'ofar Falon hannunta rik'e da takarda da kuma 'yan fensiranta harda masu kala. Ya d'an sunkuyo daidai kanta sannan yace.

"Kwarai kuwa Imani, me zai hana in..."

Bata ko jira ya k'arasa ba ta daka tsalle sannan a lokaci d'aya ta tarkata masa takardar da fensiran cikin hannunsa.

"Nagode sosai Ya Al'ameen, bari inje in bawa Trivo (Magen gidan) abinci."

Ya kalli paper da ba ko d'igo a ciki, da sauri yace.

"Na d'auka kince taya ki zanyi, ai baki fara rubuta komai a jiki ba."

"Ai abinda nake nufi kenan, ka taya ni rubutawa ka rubuta min duka."

Bata ko jira amsarsa ba ta juya da sauri tayi hanyar kicin. Ya d'an dafe kansa kad'an, daya sani bai amsa ba, don shi ya manta duk irin wad'annan abubuwan, ta yaya zai fara rubuta wani jawabi akan abokai yanzu? In dai ba shari'a zai rattaba tsakaninsu ba.

Ya d'ago da idonsa ya kalli Zahra da take tsakiyar couch d'in falon tana kallon wani indian series yace.

"Ke 'yar Aljana me yasa baki rubuta mata ba kina zaune kina kallo."

Ta cuno bakinta kad'an don bata son irin sunayen da yake saka mata, sannan ta d'ago masa wasu zungura-zunguran takardu guda biyu.

"Guda uku na rubatawa yarinyar nan, amma d'ayan ma yaga shi tayi tace wai abinda na fad'a yayi iyayi da yawa ciki, dama Aunty Fadeelah ce ke rubuta mata, yau tunda bata da lafiya kowa ya shiga uku a gidan nan daga naka wajen su Farouk zata tafi, watakila ma har ta tsallaka mak'ota."

Yadda take maganar hausarta na fita fil-fil, ba wanda zai yarda tayi zaman k'asar turai kuma a shekara guda baya bata iya hausar sosai ba, yawan zama dasu Sameera da kuma sawa kanta kar ta banbanta dasu ya taimaka mata sosai.

"Al'ameen ka dawo?"

Muryar Mami ta katse kokarin tambayar me ya sami Fadeela da yake shirin yi. Ya juyo ya kalle ta, cikin kayanta masu kyau tsaf take, sai dai da alamun damuwa kad'an a fuskarta.

"Eh na dawo Mami, na same ku lafiya?"

"Alhmdlilah, dama yanzu nake son kiran wani daga cikinku ya dawo ko kai ko Daddy."

"Lafiya dai? wani abu ya faru ne?"

Muryarsa mai taushi ta tambaya cike da damuwa saboda a yanayin muryarta kawai ya fahimci akwai wani abun.

"Fadeelah ce bata da lafiya tun safe, ko makaranta bata je ba, nayi-nayi da ita kuma muje asibiti amma tak'i yarda."

"Ya salam!" ya furta a hankali yana rik'e da hannun kujerar gefensa.

"Ya jikin nata yanzu?"

"Ba kamar da safe ba dai, amma har yanzu tana kwance."

Ya kalli k'ofar data fito daga cikinta, hanyar wani d'an k'aramin falo ne mai d'auke da kujeru uku a ciki, da alama Fadeelan tana ciki ne, don haka ba tare da yayi tunani sau biyu ba bakinsa ya furta.

"Bari in shiga in dubata."

Ya ture duk wani gargad'i da jar fitilar dake kad'awa akansa ya nufi cikin falon, ya san d'akin yana da d'an duhu kad'an amma fitilar a kunne take saboda haka a take ya hango ta akan kujera ta duk'unk'une cikin wani lallausan bargo kalar ruwan hoda, zuciyarsa ta narke gabad'aya sanda ya kalli fuskarta, idanunta a k'ank'ance suke alamun rashin bacci, da alama kuma bata yi tsammanin shigowar kowa ba, saboda tana ganinsa tayi motsi da sauri alamun gyara kwanciyarta.

"I'm sorry na tashe ki ne?"

Sai ta girgiza kanta a hankali tana k'ara gyara kwanciyar, ya k'araso ya zauna a hannun kujerar gefe.

"Mami tace baki da lafiya, ya jikin naki?"

Yaji alamun taja hanci kad'an kafin kai tsaye tace.

"Naji sauk'i." 

"Kin sha magani?"

Idonsa na kanta saboda haka yaga lokacin da ta girgiza kanta a hankali.

"Saboda me?"

"Saboda naji sauk'i."

"Ta yaya kika sa.."

"Naji sauk'i Al'ameen ba sai ka tabbatar ba."

Ya Allah! ashe bata manta sunansa ba?

Ya ayyana hakan a ransa yana kallon fuskarta ta cikin hasken d'akin, ya san me take nufi sarai, don tayi maganar ne da muryar wannan Fadeelan daya sani a baya, mai k'arfin hali da dauriyar b'oye rauninta a gaban mutane.

Sai ya karkato daga kujerar da yake kai, ya k'ara fuskantar ta.

"In haka ne me yasa kike kwance tun safe?"

"Bacci ne bai gama saki na ba."

"Shi yasa idanunki suka canja?"

Sai ta lumshe idanun nata can k'asa har ya daina ganin kwayarsu sannan ta amsa.

"Har shi d'inma."

"Fadeelah rayuwa bata da adalci, ba komai d'an adam yake samun yadda yake so a cikinta ba, Allah yayi miki Rahmomin da mutane da yawa har da wanda suka fi ki a wani abin ke kwad'ayin samu, na fahimci uzirinki idan kin b'oye ciwonki a idanun jama'a, amma babu hujjar da zata sa ke da kanki ki dinga cutar kanki."

A hankali ta ware gashin idon nata ta kalle shi, Ashe har yanzu da guntuwar damuwar Al'ameen akanta? tayi zaton yayi cilli da komai na rayuwarta ne kamar yadda ya daina kulata.

Maganarsa kuma ta sata gajeren tunani, kusan abinda ya fad'a haka ne, duk da nakasarta tana da d'imbin rahamomin da yatsu baza su iya k'irga su ba, Allah ya sanyata cikin karamtacciyar zuri'ar da suka karb'eta cikinsu da hannu hiyu, suke kyautata mata kamar yadda zasu kyautatawa jininsu, ga damar karatu data samu, irin karatun da ta san bata yishi a rayuwarta ta baya ba, sannan ga tarin experience d'in da take dashi na rayuwa data samo a wani b'angare na duniya.

"Ki daina sawa zuciyarki ta yarda cewa baki da matsala kuma zaki iya daure duk abinda ya same ki ba tare da wani tallafi ba, in kina son ki cigaba a al'amuranki dole ne a karan kanki sai kin yarda cewa kina da rauni ta wani b'angaren, kin amincewa kanki da na kusa dake kun taimake rayuwarki, akwai mutane da yawa a duniyar nan da suke cikin hali wanda yafi naki, amma babu alamar da take nuna hakan saboda iya kokari suna taimakon kansu ta hanyar da zasu iya. Kar ki sa dauriya a kodayaushe ta dinga rarake ki ba tare da kin ankara ba."

Wai ta manta ne cewar Al'ameen ya iya kwantar da damuwa? meye sanadin da yasa ta saba dashi a d'an k'ank'anin lokaci a baya? amma saboda kaifin akidarta sai ta girgiza kai tace.

"Watakila ka manta ne, amma na gaya maka cewa na dad'e da daina karb'ar tausayin mutane akaina, kuma ina ganin amfanin hanyar da nake bi sosai, don haka ka rik'e tausayinka, Nagode."

Sakan d'aya, biyu, uku, hud'u... yayi shiru kawai yana kallonta, gefen lebb'ensa a cije kamar mai sak'a wani abun cikin ransa, sai kuma ya mik'e zaune akan hannun kujerar sannan ya zaro wayarsa ya shiga dannawa.

Idanun Fadeela suka bi wayar da kallo sannan shi d'in kansa.

Me zai yi?

●﹏●

BAYAN NA MUTU!

©AYSHA SHAFI'EE

"Hello Ibrahim, ka bar office ne?... Okay eh na bashi su, dama wannan Family doctor naku da kayi min maganarsa nake son in tambayeka zai iya zuwa gida?"

Shiru mai tsawo ya biyo baya, idonsa a tsaye kyam! alamun saurare kafin daga bisani ya gyad'a kai sannan yace.

"Nagode, zan turo maka da address d'in yanzu."

"Ki shirya, likita zai zo ya duba ki."

Ya fad'a sanda yake danna wata number a wayarsa da niyyar kira. Fadeelah ta tsuke bakinta kad'an tana kallonsa, ba don yayi amfani da kalmar mace ba, baza tace da ita yake ba saboda yadda yayi maganar hankalinsa baya kanta. 

Haka kurum sai taji wani fata na cewar dama wannan ne farkon saninta dashi, dama k'addara bata had'a su a baya ba, da watakila hakan ya gyara alak'arsu yanzu.

"Babu likitan da zan gani Al'ameen, nagode da tausayawar ka."

Ta fad'a kanta tsaye tana kallon fuskarsa, sai ya juyo shima ya kalle ta, karo na farko data tsinewa idonta kenan, don ta tabbata fatanta ya nuna tar! cikin idon.

"Watakila kin manta ne, amma na gaya miki tun farko cewa bana tausayinki, taimakon da kika kasa yiwa kanki zanyi yanzu... don Mami kawai."

Yana fad'in hakan ya mik'e ya fita, tabi fad'in kafad'unsa da kallo da tafiyarsa mai cike da aji...

Don Mami kawai! ta furta a hankali.

***

Ya riga ya saba b'oye damuwarsa, ya saba yin harkokinsa kamar ba komai, alhali damuwar na rarake ruhinsa ne ta ciki a hankali, sannan ya koyi yadda ake hak'uri da abu ma, alhali abun nan mai mutuqar muhimmanci ne.

So yake kamar yadda shekara guda ta horar da zuciyarsa, a yanzu ma ya cire ta a ransa, ya k'arasa abinda ya kawo shi sannan ya tafi, tafiya mai nisan da zata k'ara datse duk wata hanya ma da zata had'o kalmar 'ita' a rayuwarsa, ya samu yin harkoki kala-kala, aikinsa ya bunk'asa, yayi abubuwa, yaci nasararsu, sannan ya samu cigaba a rayuwarsa... 

...amma gani yake kamar komai ba zai yiwu ba, kamar bashi da kuzarin da zai cim musu, duk akan yawan ganin Fadeelah yanzu da yake yi, shi yasa tun farko bai bawa kansa tabbacin in zai iya cigaba da bin umarnin mahaifyarsa akanta ba.

"Zazzabi ne kawai da matsanancin ciwon kai ke damunta, amma ba wani abu bane, tasha wad'annan magungunan na kwana uku, idan baiyi sauki ba sai kuje asibiti ayi mata wani check up d'in."

Likitan da Ibrahim (abokin aikin daya hadu dashi anan) ya turo ya fada yana miko masa takardar da yayi rubutu akai bayan fitowarsu daga cikin gidan.

"Okay, amma babu wani abu game da ciwonta dana gaya maka?"

"Gaskiya ni a dubawata ban gani ba, duk da cewa iya b'angarena kawai na bata maganin, amma dai in tasha magungunan ba'a sami yadda ake so ba, sai dai a nemi wani likitan da yake kwararre a b'angaren kwakwalwa."

"To shikenan Doctor, Nagode sosai!"

Ya fad'a da murmushi sanda ya karbi takardar maganin. Ya raka shi har mota yana k'ara yi masa godiya kafin ya kalli takardar daya bashi, wajen magaunguna hudu ne a jiki, watakila Mami zata sha daga da ita kafin ta yarda tasha, watakila kuma idan ta fahimci cewa ba ciwon nata bane zazzabi ne kawai ya sameta ita da kanta ta yarda ta karb'a.

Maimakon ya koma cikin gidan sai ya d'auki mota kawai ya juya ya fita, ya soke duk wasu abubuwan da zaiyi a lokacin ya fita neman maganin Fadeelah, a ciki harda cin abincinsa da tun jiya bai sa komai a cikinsa ba bayan ruwa, da kuma Hamida dake jiran wayarsa, rashin lafiyar Fadeelah tabi ta ruguza komai banda abu d'aya, abu d'aya da ba zai iya tsallake shi ba!

"Barka da war haka Abbu."

Ya fad'a cikin tsantsar girmamawa lokacin da aka amsa wayar daga d'aya b'arin, yana shirin shan wani round-about ne a lokacin wanda zai kaishi hanyar chemist d'in da aka kwatanta masa. Daga can cikin wayar muryar wani dattijo mai cike da kamala ta amsa.

"Barkanmu dai Al'ameen kana lafiya? ya aikin naku?"

"Alhmdlilah Abbu, aiki mun kusa gamawa, na kira jiya kafin jirginku ya taso amma ban same ka ba."

"Lokacin na cire layina na can ne, d'azu kuma naga kiranka amma shima a lokacin Maminku nata kiciniyar tarbata da girkinta mai dadi."

Murmurshi ya sub'uce a kumatunsa jin hakan, tun yana taro ya san mahaifinsa wani irin mutum ne mai saukin kai da yawa, hakan ne ya bawa Aunty Miryamah damar rike kusan ragamar gidan bakid'aya, saboda kusan sai abinda tace yake yi, har kuwa zuwa yanzu.

Watakila kuma da yana da iyaye da 'yanuwa da wani abin yayi sauki, amma bashi da d'anuwa na jini ko guda d'aya, iyayensa sun mutu kuma sauran 'yanuwan duk na nesa ne dake rarrabe a garuruwa da dama, a da su kan ziyarce su lokaci-lokaci sai dai duk a cikin k'annensa ma shine mai iya tuna su sosai, don haihuwar Mami wata iri ce, bayan shi sai da ta shafe shekaru goma sha d'aya sannan ta haifi Fatima, daga nan Aysha da Haneefa suka biyo bayan shekaru bibbiyu, Saboda haka yafi su wayo a abubuwa da yawa.

Fatansa d'aya ne a yanzu, Mahaifinsa yayi amfani wannan damar ta ritaya daya samu wajen dawo da ragamar gidansa hannunsa, ya zama shine mai iko da komai ba sai abinda Maminsu tace ba..

"Yaushe kuke saka ran dawowa?"

Muryar cikin wayar ta katse tunaninsa.

"Babu rana amma dai kusan mun gama komai, So tahowar ba zata yi nisa ba."

"Allah ya taimaka kuma Allah ya kaimu, akwai zancen da zamu yi da kai in ka dawo."

"Insha Allah Abbu, nima zan taho da nawa."

Yaji alamun murmushinsa kafin yace.

"Ga Maminka nan ma ta shigo."

Al'ameen ne kuke magana? bani shi dama tun jiya bamu gaisa ba.

Tayi maganar tun daga nesa, a hankali yayi sallama da mahaifin nasa kafin ta karb'a.

"Al'ameen kana ne ina haka?"

Muryarta ta amsa daga cikin wayar. Ya kalli kowanne gefe daga kan junction d'in da yake tsaye sannan yace.

"Na d'an fita ne, bana gida."

"Yayi, dama ban fiye son yawan zamanka a gidan ba, d'azu munyi waya da Hamida tace kace mata kun kusa tahowa ko?"

Ya cije gefen lebb'ensa kad'an, shi bai sani ba idan Hamida d'aukar maganarsa take daga baya ta kunnawa mata.

"Hakane Mami, jiya na sha'afa ne ban gaya miki ba."

"Ya kamata ai, mu muna nan muna ta shirye-shirye so nake daka dawo ayi bikin a gama kowa ya samu nutsuwa."

"Bikin wa?"

Ya tambaya yana zare ido sanda ya tsaya a daidai harabar wasu gine-ginen kantinan.

"Bikin ka da Hamida mana akwai wani ne? su zahra ma duk sun gama shirinsu, abinda ya rage kawai ka dawo kayi naka shirin sannan ka sanar da abokanka."

"Abbu ya san da zancen?" Kai tsaye bakinsa ya tambaya.

"Yaushe ma ya dawo garin, zamu yi maganar dai dashi."

"Mami dan girman Allah ki ajiye komai sai na dawo tukunna, ai ba lokaci ne zai k'ure ba."

"Ai na san haka zaka ce dama, shi yasa tun farko ban fad'a maka ba sai da muka kusan gama komai tukunna, har yaushe zan zauna jiranka Al'ameen? tsawon shekara guda fa kenan dana had'aka da yarinyar nan, kuma ka san ta gama karatunta da komai, zama zamu yi tayi rana jiran k'ailularka?"

Ya tamke bakinsa cike da hasala.

"Shikenan to Mami, zan kira ki anjima akwai abinda zanyi yanzu."

Bai ko jira amsarta ba ya katse wayar, fatansa d'aya tunda Mahaifinsa na kusa yaji duk abinda ta fada, ya fara d'aukan mataki kafin ya yanke nasa hukuncin.

A cikin k'asan ransa ya ayyana cewa watakila lokaci yayi da zata daina juya su gabad'aya.

Bayan ya koma gida, Mami yaso ya dank'awa maganin hannu da hannu don ta tabbatar da cewar ta sha, amma sai tsautsayi ya had'a shi da Fadeelan a tsakiyar kitchen d'in da ya biyo ta cikinsa.

Tana sanye da wata doguwar riga da ta d'an kama jikinta kad'an wanda hakan ya fito da irin ramar data zabge ta a kwana biyun da ta takura kanta take tunanin ciwonta ne ya tashi ba wani abun daban ba.

Bai san me take yi ba amma ta juya baya yafe da d'ankwalin kayan akanta, yayi gyaran murya had'e da sallama sai dai bata juyo ba ta amsa, saboda haka ya k'araso ya ajiye farar ledar magungunan a daidai gefen hannayenta.

Ta juyo a hankali ta kalli ledar sannan shi d'in da idanunta dake sanye da medicated glass, A cikin 'yan sakanni kawai abu guda d'aya tak! ya faru, ta samu amsar abinda take nema a cikin kanta tun bayan zuwan Al'ameen Nigeria, ta fahimci cewa a wannan shekara d'ayan da take ganin ta cire zancensa a zuciyarta, ba abinda ya ragu sai ma kewarsa da ta dad'a yi, wadda a baya take ture ta da tarin abubuwa, amma a yanzu ganinsa ya sabunta komai.

Shi yasa take jin ba dad'i yadda baya kulata a farko take kuma damuwa da son sanin abubuwansa.

"Watakila likitan ya gaya miki zazzab'i ne kawai ke damunki, in zaki taimaki kanki ga magani nan kisha."

Abinda ya fad'a kenan kawai kafin ya juya ya nufi hanyar k'ofa, a yadda yayi maganar baiyi tsammanin amsarta ba shi yasa ya juya ya tafi, zuciyarta ta gaya mata cewa in har bata ce komai ba kuwa to ba k'aramin rashin kyautatawa bace, saboda haka ta saki cokalin tean da take had'awa ta juya da sauri tabi bayansa.

"D'an tsaya..."

Har ya sanya rabin jikinsa a waje sanda ta fad'i haka, sai ya juyo a hankali ya kalleta, hasken fitilar kitchen d'in ya haska mata wannan kyakyawar fuskar tasa mai cike da kwarjini, sai taji k'afafunta sunyi rauni kamar taliyar data dafu da yawa.

"Nagode."

Kalmar ta fito kai tsaye ba tare da wani shakku ba, yayi shiru kamar hakan ya bashi mamaki kafin ya gyad'a kansa a hankali sannan yace.

"Sai da safe."

Ta koma ta jingina da durowar dake bayanta sanda ya bar kitchen d'in, bayan fitarsa tare da likitan d'azu ba irin tunanin da bai faru a cikin kanta ba, ta fassara maganganun daya gaya mata ta hanyoyi da dama akanta, ta gane cewa da gaske ne abinda ya fad'a ta dad'e tana cutar da kanta ta hanyoyi da dama bayan ma rashin lafiyarta.

Kamar Al'amarinta dashi, ta sani cewa hadisi ne guda daga manzon Allah cewa zuciya tana son wanda yake kyautata mata, amma ita take ta kokarin karyata hakan akanta, Al'ameen mai tausayinta ne da kuma kyautata mata tun farkon had'uwarsu, shi yasa zuciyarta ta yarda dashi a iya d'an wannan lokacin har ta saba dashi amma tazo ta karyata kanta a gabansa da dimbin mutane cewa bata sonsa kuma ba zata tab'a sonsa ba, ta cutar da kanta tsawon wannan lokacin, watakila ma shi yafi ta cutuwar.

A hankali ta juya ta koma wajen ledar magungunan nan, ta kai hannunta ta bud'e ciki, sanyi ne da ita kalau na rab'ar A.c motarsa da bai gama hucewa ba, sai taji sanyin ya shiga har jikinta kamar yana gaya mata wani abu da ta kasa fahimta, kuma bata kai ga fahimtar ba k'ofar kitchen d'in ta hanyar falo ta bud'e, muryar Zahra ta kwararo ciki.

"Aunty deelah kizo inji Daddy."

A hanyarta ta zuwa falo ta ayyana a ranta cewa lokaci yayi da ya kamata ta canja, ta samu wanda zata dinga raba damuwarta dashi.

****

BAYAN KWANA BIYU.

"Fadeelah son Al'ameen kike."

Zuciyarta ta fad'i ta rugurguje jin haka, da sauri ta d'ago da idonta ta kalli Fatiman dake zaune a gabanta, A duniyarta kaf! banda Mami, Fatima kawai zuciyarta ta zab'a don gayawa sirrinta.

Shi yasa a yau da suka zo gidan daga kasuwa bayan sayayyar kayan bikin Aseeyah, zuciyarta tata ta kasa hakuri sai da ta jata can k'uryar d'akin Mami ta shaida mata komai da yake faruwa tsakaninta da Al'ameen tun farko.

"Kin riga kin sani kema kawai dai kin k'i barin kanki ki fahimta ne saboda tsoron da kika sa na mahaifiyarsa, ki lura sosai ki gani a wancan lokacin da kika saba dashi sanda kuna America, kin manta ne kwata-kwata da zancen mahaifiyar tasa kin ture ta a cikin kanki, amma daga lokacin da ya fad'a miki yana sonki kika dawo da komai kika datse alak'arku."

Ta girgiza kanta sannan ta k'aryata abinda ta gama lissafawa a ranta.

"Wannan hasashenki ne kawai Fatima, amma ni bana tunanin ina son Al'ameen, kawai dai ina ganin kyautatawarsa ne game dasu Mami da kuma yadda yake damuwa da al'amarina."

"Ai ba tunani kike ba Fadeelah, d'an balaraben nan ya dad'e da tafiya da zuciyarki, ki bud'e idonki sosai ki gani me yasa kike yawan tunaninsa?"

Ya salam! yawan tunani shine so? To in haka ne Adam fa? ta tambayi kanta, a kwanakin baya ma ai tafi damuwa da tunanin Adam, zuwan Al'ameen ne kawai ya rage shi, kamar ta gaya mata zancen Adam d'in sai kuma ta fasa, zata rikita tane kamar yadda tata kwakwalwar itama take a rikice yanzu.

Fatima dake kallonta ta d'auki shirunta a matsayin nazari.

"Kin yarda kina sonshi Fadeelah?"

Sai ta d'ago daga mutsikka 'yan yatsunta ta kalle ta.

"Ko na yarda babu amfanin hakan ai, na fad'a miki na riga na gaya masa cewa bana sonsa kuma ba zan tab'a sonsa ba sannan a cikin mutane fa?"

Fatima tayi murmushi ta kamo hannunta d'aya sannan tace.

"Kuma sai aka gaya miki shi ya yarda? yaya ma kike tunanin zai yarda? In ya yarda me yasa bayan zuwansa kuma zai cigaba da kula dake?"

"Ba fa kula ni yake ba, tunda yazo ko gaisawa ba mayi, kawai dai ranar da bani da lafiya ne muka yi magana daga nan kuma muke gaisawa."

"Ba dai kuna gaisawa ba, saka ranki a ruwan sanyi, ni zan gaya miki hanyar da zaki bi yanzu ki tattaro hankalinsa kanki gabad'aya, yadda ko ita mahaifiyar tasa sai ya manta da lamarinta."

Mamaki ya kama Fadeelah ta zare ido tana kallonta.

"Anya Fatima Psiotherapy kuwa kike karantawa a makaranta?"

"Ke bar wannan zancen, yanzu bari mu fara tsara yadda zamu rik'e d'an bak'on balarabenku."

Gefen zuciyarta na farko yayi na'am da hakan, yayin da d'aya gefen ke gaya mata cewar in har ta amince da neman soyayyar Al'ameen, Adam fa? meye matsayin tunaninsa a ranta?

Adam fa? 

Ta sake maimatawa kanta a ranar lokacin da tazo kwanciya.

***

A D A M

Wani farin dattijo dake zaune daga tsallaken teburin ya kalle shi cike da tsananin damuwa da kulawa yace.

"Ya kamata ka gaya mana sauran kwanakin da suka rage maka a duniya don mu fara shirin jana'izarka."

Ya tsaya cak! da rubutun da yake yi sannan ya d'ago ya kalle shi.

"Dama mutum yana sanin ranar da zai mutu ne?"

Ya tambaya da muryarsa mai fitowa kamar auduga saboda taushi.

"Abinda nake son in tambaye ka kenan, don naga kamar kai ka tsara taka mutuwar."

Ya tsuke baki kad'an sannan ya ajiye biron hannusa.

"Har yaushe zamu daina zancen nan ne wai?"

"Har zuwa lokacin da zaka ajiye komai, ka hak'ura ka dawo rayuwarka ta baya."

Sai ya koma da baya ya kwanta a kujerar da yake zaune yayin da dattijon ya cigaba da biya abinda shi dashi suka riga suka haddace.

"A shekara guda kawai ka fita daga haiyacinka, kammanninka sun canja,  ka daina komai banda aiki, awa ashirin da hud'u kullum cikin rubuce-rubuce kake, mu kanmu mun daina samun lokacinka, in ba yanzu da za'ayi gyara aka koro ka daga offfice d'inka ba ka gaya min yaushe rabon daka zauna a gida irin wannan lokacin?"

Adam yayi ajiyar zuciya a hankali sannan ya tura duka hannayensa cikin lallausan gashin kansa, yatsun suka nutse a ciki kafin ya lumshe idonsa.

"Abinda kake yi ko kad'an babu daidai a cikinsa, na san cewa munyi maka laifi mun b'oye abinda ya shafi rayuwarka, amma bai kamata ace ka dauki wannan hanyar ba, ka daina walwala da nishadi gabad'aya, bama ka da hanyar yin tunda ka rabu da abokanka tun farkon fara aikinka, ka d'auki damuwa ka d'orawa kanka akan abinda bai zama tashin hankali ba sannan ka hana mu sanin halin da kake ciki,  kana cutar damu kana cutar da kanka akan abinda ya riga ya wuce."

Abinda ya riga ya wuce! haka suke gani, shi yasa a kodayaushe suke binsa da maganganun da baza su tab'a tasiri akansa, sun manta cewa idan ya saita zuciyarsa akan abu guda to duk duniya babu wanda ya isa ya canja masa shi sai k'addara.

Kamar yadda a yanzu k'addarar ta canja masa tsari da kuma tanadinsa gabad'aya, ta tankwab'e guntuwar hanyar da yayi tanadin gyara rayuwarsa da ita, ba zai taba manta ranar nan da hakan ya faru ba.

Bayan ya kammala case d'in malamin nan ne ya samu damar hutu na shekara guda kamar yadda shugabansu yayi masa alkawari, saboda haka ya gama duk wasu shirye-shiryensa ya sayi tikitin tafiya k'asar Ingila wajen Magareth don samun amsoshin da ya dade yana mafarki game da mahaifansa na asali, bai ko shaidawa iyayensa na nan ba yace dasu ne kawai zaiyi tafiya, kuma duk raunin alak'arsu a lokacin basu zargi komai ba don a lokacin suna ta kan kokarin yadda zasu wanke kansu ne a wajensa.

Ya shirya ya kuma tsara komai sannan zuciyarsa ma ta riga shi tashi  zuwa can, mafarkinsa da tunaninsa gabad'aya a lokacin ya koma na yadda yake hasko kansa a gaban Magareth kawai tana shaida masa komai dalla-dalla game da iyayensa na asali, sai dai ana gobe tashin jirginsa ne komai d'in ya rushe, wata mata mai zak'in murya ta kira shi da nambar wayar gidan tsofaffin inda Magareth d'in take, ta shaida masa cewa tsohuwar ta mutu a safiyar ranar, don haka ya taimaka yazo jana'izarta sannan ya karb'i ragowar dukiyarta da suke d'iba wajen kula da ita, don suna ganin shi kad'ai ne d'anuwanta.

Kamar yadda kofin tangaran zai fad'o daga sama ya daki dandaryar siminti ya tarwatse haka tunani da kuma zuciyarsa suka yi a ranar nan, yaji komai ya tsaya masa cak! Sannan komai yayi masa nisan da ba zai iya tattaro b'antarorinsu ya had'a waje d'aya ba, Uwar wahalar da yasha a shekarun baya tsakaninsa da gidan marayun da iyayensa suka karb'oshi da kuma ma'aikatu da asibitoci kafin ya iya samo sunan Magareth a matsayin wadda ta san ainihin mahaifiyarsa ta dinga nunawa tar cikin idonsa, ashe duk wannan fafutukar yayi tane kan abinda ba zai masa amfani ba.

Duniyarsa ta hargitse, kamar yadda ta yaro k'arami keyi a lokacin da ya siyo alawar da ya dad'e yana mafarki bayan lasa d'aya kawai ta fad'a cikin kwatami! Tsawon wata guda a gida, ba irin k'okari da nacin da iyayensa basu yi ba amma ya daina komai, sai a rana d'aya kawai ya tashi koma office, ya soke hutunsa sannan ya karbi tarin ayyuka yasa hannu akai, wani abu da ya dad'a janyo masa k'iyayya daga masu adawa dashi a wajen aiki kenan, sannan kuma abinda ya dad'a janyo d'aukakar sunansa a wajen manyansu dama mutanen cikin gari da a da basu sanshi ba, yayi suna a garin washington da kewayensa, hatta makarantar da yayi aikin b'ad da kama sai da suka shirya masa taro na jinjina da kyaututtuka na yadda ya zauna cikinsu a matsayin d'alibi mai tashe ba tare da ko mutum d'aya ya san ainihin shi waye ba.

A hankali ya k'ara yin baya da kansa ya kwanta a kujerar, a wannan ranar Allah kad'ai ya san sau nawa yaga idon leelah ya masa gizo a cikin tarin d'aliban, idonta da ya riga ya zama wani b'angare na rayuwarsa a yanzu don tare dashi ya shiga cikin duk wata gwagwarmaya kuma ya fito, duk irin d'imbin aikin dake gabansa,  k'aryane a kowacce rana yazo kwanciya bai ga giftawarsu a nasa idon ba.

A ranar da akayi taron ya nemi k'awayenta kamar kwabon daya rasa amma matsalar shine ya manta sunayensu kuma bai san ta yaya zai banbance su cikin tarin d'aliban dake ta washe masa baki suna son d'aukan hoto dashi ba, Mr. Hawkins kawai ya tambaya shima kuma ya gaya masa abinda ya riga ya sani cewa ta bar k'asar tare da 'yan gidansu, kuma kamar wancan karon bai tambayi sunan k'asar ba, don baiga amfanin hakan ba.

"Wannan ba rayuwarka bace Adam.."

Muryar dattijon nan ta katse tunaninsa, bai sani ba ko tun d'azu yake magana don in yana irin wannan tunanin baya fahimtar komai dake gabansa.

"...bamu zauna da kai tsawon shekarun nan don ka girma ka zama haka ba,  ko bamu haife ka ba ak'alla mun raineka ta hanyar da zaka bamu girman da muke..."

"Steve! An kawo maka sak'o."

Muryar matar dake amsa sunan mahaifiyarsa ta kira daga can bakin kofar falon gidan, hakan yasa Adam ya bud'e idonsa a hankali ya kalle shi.

"Na san cewa akwai abinda kake tsarawa a cikin kanka, dole duk wannan abinda kake yi yana da dalili,  na sanka..."

"Steve! Yana buk'atar sa hannunka."

Muryarta ta sake katse shi, sai yaja guntun tsaki kafin ya mik'e ya nufi cikin falon, daga inda Adam ke zaune,  yana hangota tsaye cikin shigar riga da wando dogon gashinta na reto a kowanne gefen kafad'unta yayin da mutumin daya kawo sak'on ke tsaye daga waje cikin uniform dinsa rik'e da wani k'aton kwali.

Kafin yayi wani tunani wayarsa da ta fad'i can k'asan wasu takrdu ta shiga ruri alamun shigowar kira, ya mik'a hannunsa ya d'auko ta, number sabuwar sakatariyar da aka bashi kwanan nan ce ta nuna akan screen d'in, saboda haka babu tantama ya amsa don ya san zancen aiki ne... Sai dai abinda ta fad'a ya zama sab'anin tunaninsa.

"Yallab'ai na samu kira d'azu daga wata ma'aikatar kula da tsofaffi ta garin Leicestar a k'asar England, wai suna nemanka ne akan wani abu mai muhimmanci suna son in basu number wayarka ko adireshin email."

Ya rufe idonsa kad'an ya bud'e,  ya san zancen ba zai wuce na yazo ya karbi ragowar dukiyar Magareth da suke ta naci ba,  kamar yace mata ta rabu dasu sai kuma kalmar 'abu mai muhimmanci' ta d'auki hankalinsa,  saboda haka a gajarce yace.

"Ki tura musu da adireshin email d'in."

Ya rabu da layin da yake kiransu tun a da, in suka san na yanzu zasu takura masa ne akan abinda ba zai taba zuwa ya karba ba, tunda a baya yayi musu bayani amma sun kasa yarda cewa shi ba d'anuwanta bane hasali ma bai tab'aganinta ba ko a hoto.

Mintuna kad'an bayan hakan, shigowar sabon sak'o ya nuna akan computer da yake aiki da ita, ya riga ya san ko daga ina ne saboda haka bai bi ta kansa ba sai bayan awanni biyu daya kammala had'a evidence d'in da yake kan yi.

Ilai kuwa yana dubawa yaga wata doguwar wasik'a ce daga can gidan kula da tsofaffin. A hankali ya koma baya kan kujerarsa sannan ya shiga jan idanunsa kan rubutun.

Dear Mr. Steve

Bayan binciken da muka shafe muna yi akanka na tsawon shekara guda,  mun yarda cewa baka da alak'a da Magareth Whitford, kuma mun gode da baka karb'i dukiyarta ba.

Sannan muna farin cikin sanar da kai cewa abinda ka dad'e kana nema ya samu a yanzu, mun san cewa duk duk sanda ka kira waya kana neman Magareth ne da zummar son sanin wani abu game da iyayenka, to a farkon watan da ya wuce ne d'aya daga cikin ma'aikatanmu ta binciko wata tsohuwar wasika a cikin kayan marigayiyar, wadda aka buga ta da sunanka tun shekaru goma da suka wuce.

Muna fatan cewa zaka sami amsar da kake nema a cikin wasik'ar, don haka tana nan a wajenmu cikin kyakkyawar ajiya, duk sanda ka sami dama kazo ka karb'a.

Sa hannu,

Gidan kula da tsofaffi na garin leicester, k'asar Ingila.

●﹏●

BAYAN NA MUTU!

©AYSHA SHAFI'EE

Assalamu Alaikum, ina gaishe ku sosai tare da fatan alkhairi.

Daga wannan zuwa update na gaba zamu saurari labarin Adam ne. So yake yi ku san asalinsa kafin ya sake dannowa cikin shafukanku a karo na biyu.

Shi yasa zamu d'an dakata da b'angaren Fadeelah da Al'ameen na d'an lokaci kafin mu sake waiwayarsu.

Kar ku manta tattare da kowanne labari na duniyar nan akwai kunci da kuma tarin fad'i-tashi, don haka a labarin Adam ma wad'annan abubuwan baza su b'ace ba.

(☆_☆)

Karfe biyu da rabi na ranar litinin,  jirgin 'virgin america' ya dira a harabar babban filin saukar jirage na garin leicester dake k'asar Ingila,  kamar kowacce rana, wajen cike yake da mutane da kuma d'imbin ma'aikatan dake ta zirga-zirga a kowanne b'angare, sannan ga jirage a zube wanda da alama wasu basu dad'e da sauka ba yayin da wasu kuma ke shirin tashi.

Ta cikin jerin fasinjojin da suka fara biyo matattakalar saukar jirgin, Adam ya sanyo k'afarsa sanye cikin wani dogon takalmin Boot kalar ruwan k'asa, gashin kansa a taje cikin wani style mai kyau, sannan idonsa na b'oye cikin bak'in gilashi.

Ya tsaya daga inda yake ya kalli yanayin garin da kuma hada-hadar mutane, murmushi ya b'alle a bakinsa, wani murmushi mai zurfi daya manta yaushe rabon da yayi irinsa sai a yanzu da komai na kewayensa ke nuna masa cewar ya iso inda zai gyara rayuwarsa.

Yanayin fuskarsa yayi kyau cikin siririn hasken ranar daya b'ullo ta tsakanin hazon daya mamaye garin bakid'aya, yana sanye cikin wata doguwar coat k'irar kamfanin 'London fog' rik'e da 'yar karamar jaka a hannunsa.

"Idan zaka iya matsawa kad'an zamu wuce."

Muryar wani dattijo daga bayansa ta fad'a, sai a lokacin ya tuna akwai mutanen dake tsaye a bayansa zasu fito, cikin nutsuwa ya biyo jikin matattakalar ya sauka a k'asar garin dake rik'e da sirrinsa tsawon shekaru.

Bayan ya karbi 'yar k'aramar jakar daya sanyo kayansa a ciki, ya fita waje inda ya hayi taxi zuwa hotel d'in da yayi booking d'aki tun kafin zuwansa,  babu wani b'ata lokaci ya karb'i muk'ullin daki na d'ari biyu da uku (203) ya shiga, komai a tsare yake k'al kamar kowanne hotel, bai b'ata lokaci ba ya fad'a band'aki yayi wanka sannan ya shirya cikin wasu kaya kalar ruwan k'asa, a samansu ya dora doguwar jacket mai kyau data zarce har k'asan gwiwarsa.

K'ararrawar d'akin ta amsa sanda yake taje kansa a gaban wani dogon mudubi, d'aya daga cikin masu aikin hotel d'in ne d'auke da wani faranti mai cike da tarin cima kala-kala, a layi d'aya ya gaya masa cewa shi bai nemi abinci ba, amma sai ya shaida masa cewa wannan kyauta ce daga garesu kamar yadda suke yiwa duk wani sabon bak'o, ba yadda ya iya haka ya bud'e masa k'ofar ya shigo ya ajiye, bai ko bi ta kan abincin ba ya juya ya cigaba da shirinsa, abinda yake gabansa a yanzu yafi k'arfin cimar kwanaki biyu ma.

Lokacin daya fita harabar hotel d'in,  agogon 'Brew Watches' dake d'aure a tsintsiyar hannunsa ya shaida masa cewa k'arfe hud'u da rabi ne na ranar, babu wahalar taxi a wajen don haka take ya samu mai motar daya nunawa address d'in hannunsa suka nufi inda zuciyarsa ta dad'e tana mafarkin zuwa tsawon shekaru biyu... Gidan kula da tsofaffi na garin leicestar!

Sanda suka isa wajen, mai motar ya wuce doguwar harabar wajen mai cike da bishiyu da kwantacciyar ciyawa har zuwa daidai barandar shiga cikin ginin take, wani security ya k'araso da sauri ya bud'e masa k'ofar ya fito. 

"Barka da zuwa yallab'ai."

Da alama hakan wata hanyar girmama bak'insu ce, ya amsa masa da murmushi kafin ya juya ya sallami mai taxin.

Yadda yake tunanin da hasashen wajen, haka kuwa ciki ya kasance, d'an banbancin kad'an ne da nasa tunanin.

Cike da d'oki yabi gajeren layin mutanen dake ganin receiptionist d'in wajen, idonsa na kan yadda take karb'ar kowanne mutum da murmushi iri d'aya kafin ta bashi damar ganin wanda yazo ya nema, ya matsa gaban desk d'in nata sanda matar gabansa ta kauce.

"Barkanka da zuwa gidan kula da tsofaffi da masu rauni na garin Leicester, wajen wa kazo?"

Sai yaji guntun murmushi ya sauka a kumatunsa jin muryar matar da ya saba ji a waya, yau gashi a gabanta IDO DA IDO.

"Barkanki da aiki, sunana Adam steve..."

"Ohh Adam!" Ta katse shi da k'arin wani murmushin a fuskarta, Da alama yawan wayar da ya dinga damunsu dashi a shekarun baya baisa sun manta da sunansa ba.

"Barka da zuwa Mr. Steve, fatan ka iso lafiya?"

"Lafiya kalau."

"Naji dad'in haduwa da kai a zahiri,  sannan ina maka ta'aziyyar mutuwar Magareth."

Ya gyad'a kansa sau d'aya. "Nagode."

"Tun jiya muke saka ran ganinka, gashi yau Manager baya nan, da kun gaisa."

Ya sake gyad'a kansa a hankali da wani murmushin sannan yace.

"Ba komai, ina fatan abinda nazo karb'a yana nan."

"Kwarai kuwa, minti d'aya ka zauna a can wajen yanzu za'a kawo maka."

Ta fad'a tana nuna masa wajen wasu kujeru dake can gefe, ya k'arasa ya zauna a bayan inda wata tsohuwa ke zaune tare da 'yarta da jikanta da suka kawo mata ziyara.

Watakila suna amfani da agogo mai kad'awa ne a jikinsu, don baya jin minti d'ayan ta wuce sanda wata ma'aikaciyar ta iso wajensa tallafe da bayanin asalin wanzuwarsa a duniya.

"Barka da zuwa Mr. Steve, munji dadi zuwa da kanka da kayi ba sak'o ba,  sannan muna k'ara gode maka akan kare dukiyar Magareth da kayi baka karb'a ba."

Ta fad'a da fad'ed'en murmushi a fuskarta irin wanda suke yiwa dukkan bak'insu kafin ta mik'o masa wani tsohon envelop mai girma, da sauri ya d'ago da hannunsa ya karb'a, tudu da kaurinsa ya shaida masa cewa koma meye a ciki to yana da d'imbin yawa ba kad'an ba. A hankali ya shiga juya shi cikin hannunsa,  babu b'angare ko guda d'aya da aka zana digo balle sunansa kamar yadda suka fad'a a cikin wasik'ar da suka aiko masa...

... d'aya daga cikin ma'aikatanmu ta binciko wata tsohuwar wasika a cikin kayan marigayiya Magareth, wadda aka buga ta da sunanka tun shekaru goma da suka wuce.

Sai ya d'ago ya kalleta yace.

"Nayi zaton kun ce wasik'ar tana d'auke da sunana, amma yanzu banga inda aka rubuta a jiki ba?"

Har a lokacin da murmushin a fuskarta tace.

"Wannan wasik'ar ita ta bamu amsar da muka shafe tsawon shekara guda muna neman akan 'yan'uwan Magareth mr. Steve, ita kuma ta tabbatar mana cewa kai ba jininta bane kamar yadda ka fad'a a baya, Magareth bata sanka ba bama ta tab'a ganinka ba amma ta rubuta wasik'ar ne da sunanka, sunanka na asali data sani ba wanda kake amfani dashi yanzu ba, in ka karanta zaka fahimci komai."

Kamar ya sake tambayarta wani abu yaga meye amfanin hakan alhali ga amsar komai yanzu a hannunsa saboda haka ya karb'i takardun d'aya hannunta yayi signing akai kamar yadda tace, sannan yayi musu sallama ya fita, abu da'ya daya zauna a kansa shine itama ya san muryarta kamar yadda ya gane ta receiptionist d'in farko.

****

Bayan ya koma masaukinsa, ya kashe wayoyinsa baki d'aya, ya rufe tagogin d'akin bakid'aya, ya rufe k'ofa ya kange kansa da duk wani abu da zai katse shi sannan ya b'are ebvelop d'in ya zaro doguwar wasik'ar da tayi kusan tsawon wani d'an adam din.

Kwanan watan dake rubuce a farko ya shaida masa cewa an rubuta wasik'ar ne kusan shekara goma da wasu watanni baya. A hankali idanunsa suka shiga bin rubutun da aka yi shi da zubi irin na typewriter d'aya bayan d'aya.

*_~_*

Ban sani ba ko wasik'ar nan zata tab'a isa gareka d'an Maria, don ganina da kai na k'arshe a cikin jinin haihuwar da Mahaifiyarka ta mutu ta barka ne, watakila bayan rabuwarmu kaima ka mutu a wannan daren, watakila kuma ka rayu ka zama mai kishin kai kamar mahaifinka har ka lalubo inda zan ajiye maka wannan wasik'ar a doron k'asa.

Naso ace baki da baki zan shaida maka labarin iyayenka don ba komai ne zai saku cikin wannan gajeriyar wasik'ar ba, amma a kullum tsufa dad'a cinye ni yake gashi ban san lokacin da zan yi nasarar nemoka ba, kuma bana son in mutu ban cika alkawarin dana d'aukarwa mahaifiyarka a daren da zata bar duniya cewa in har ni da kai munyi tsawon rai zan gaya maka asalinka ba, zan fad'a maka asalin mahaifinka don kaje ka nemi 'yanuwanka kar ka k'are rayuwarka a garari kamar yadda dukkaninmu muka yi.

Ba sai mun je da nisa ba d'an Maria... Yak'i! Shine mafarin samar da halittarka a duniya.

SHEKARAR 1987

A wannan lokacin, ni da mahaifiyarka muna d'aya daga cikin k'ananan ma'aikata masu goge-goge a sansanin sojojin dake yak'i da wata k'asa akan iyakar America.

Maria k'awata ce da muka taso tare a gidan marayu, kamar ni itama ta tsinci kanta a can ne bayan yak'in daya faru a yankinmu aka kashe danginmu bakid'aya. Saboda yawan da ire-irenmu suka yi, sai aka dinga d'ibanmu zuwa wajaje da dama inda ake neman k'ananun ma'aikata, sanadin haka ni da mahaifiyarka muka tsinci kanmu a yankin sojoji inda muke aikin dafa musu abinci da duk wani aiki daya kama k'ark'ashin gadin wasu sojojin mata.

Rayuwa wannan yankin rayuwa ce mai cike da k'unci da kuma tashin hankali, duk da cewa ba'a dab da makwantar sojin muke ba, amma a kullum ba abinda ke tashi a wajen sai k'arar fitar harsashi da kuma tashin bamabai, rana ta farko da aka kaimu kusan kurumcewa muka yi, bama iya magana da junamu sai daga baya muka koyi magana da ihu kamar yadda kowa a wajen yake, ba wani abu ne daban ba a kullum ka samu labarin mutuwar wani, koda kuwa a cikin mu ne 'yan aiki, harsashi kan iya tashi goron zabi ya sameka a koina sannan za'a iya jefo bom d'in da zai tashi waje guda a lokaci d'aya.

Ba ranar da zata fito ta fad'i ba'a binne gawa wajen ba, har sai da ta kai saboda k'arancin waje sai an tara gawarwaki da yawa sannan a binne su a rami d'aya, kuma kamar yadda ake k'aro sojojin a kodayaushe haka muma 'yan aikin ake k'aro mu da zarar adadin yayi k'asa. Tun zuwanmu wajen babu abinda muke yi sai aiki, aiki irin wanda lokacin magana da na kusa da kai ma babu shi, gashi kusan kullum ruwa ake yi amma ba ga mu 'yan aikin ba hatta sojojin nan duk k'arfin ruwa baya tsaida al'amura.

Bamu dad'e a wajen ba muka fahimci cewa kusan rabin sojojin wajen da wanda ake k'arowa asalinsu ba 'yan k'asar america bane, wasu sojojin haya ne daga wasu k'asashen, wasu kuma masu laifi ne daga gidan yari irin wanda aka yanke musu hukuncin d'aurin rai da rai, daga baya aka basu zabin shiga aikin sojan ko kuma su k'are rayuwarsu a d'aure.

A cikin irin wad'annan fursunonin Mahaifinka yake, Sunansa AHMAD,  musulmi ne, dan wata k'asa mai suna NIGERIA. Bamu san laifin da yayi yazo nan ba, amma kowa a wajen ya sanshi akan mutum mara magana da hayaniya wanda koda yak'i ya tsagaita a wasu ranakun, baya tab'a sakin jikinsa kamar yadda sauran su kanyi, abu na farko daya fara jan ra'ayin Maria akansa kenan.

Hanya guda d'aya da muke ganin sojojin nan shine, a ranakun da yaki yayi sauki suka dawo nan cikin sansanin su ci abinci, mu kuma zamu je mu kwashe kwanukansu mu wanke, sai dai hakan ba sosai yake faruwa ba don wani lokacin sai a fi k'arfin kwanaki arba'in babu irin wannan ranar, amma duk da k'arancin hakan Maria ta fara lura da Ahmad a irin wannan lokacin. Sai tace dani.

"Gashi can yau ma zaune, ba tare da kowa ba."

Tun ina biye mata muna yin hirarsa lokaci-lokaci, har na fahimci abin nata yayi yawa na rabu da ita. Amma Maria bata daina ba, ta cigaba da bibiyar al'amuran Ahmad har ya kai duk sanda aka samu irin wannan ranar in zamu je kwashe kwanuka, da wuri zata fita don ta riga kowa d'auke na gabansa, ta wannan hanyar ya fara lura da ita har suka karya dokar da ake jaddada mana a kullum cewar kar mu yadda wata alak'a ta had'a mu da sojojin, don bana mantawa bamu fi wata d'aya da zuwanmu wajen ba aka kashe wani soja tare da wata 'yar aiki da ya yiwa fyad'e, basu ko duba cewa babu laifinta a ciki ba aka harbeta da harsashi d'aya a zuciya kamar yadda aka yiwa sojan.

Maria tana da hikimar zance,  watakila maganar harshenta ce yasa ta ja hankalin Ahmad har ya san sunanta, don a watarana mun je don kwashe kwanukan, sai ya taso ya tsaya a gabanmu ya miko mata nasa kwanon kuma ya kirata da mai sunan 'yan garinsu, watakila ba don na janye hannunta mun bar wajen ba, tun a wannan lokacin k'addara zata datse komai tsakaninsu ba tare da an samar da kai ba.

Na san cewa Maria kyakkyawa ce 'yar k'abilar mutanen turkiya, amma a wannan halin da muke ciki kullum jage-jage ban san abinda yaja ra'ayin Ahmad ya fara sonta ba, Na fahimci hakan ne ta yadda duk ranar da aka samu sauk'in yak'i, Maria ke cika da mutuk'ar d'okin tafiya kwasar kwanuka don kawai ta ganshi, sannan idan mun je shi kuma baya tab'a iya janye idonsa daga kanta har mu gama komai mu tafi, na dad'a tabbatar da abinda ke tsakaninsu ne ranar da Maria ta sulale da duhun Asuba ta bar aikin da muke yi ta fita ta baya, ana kwara matsanancin ruwa wannan lokacin saboda haka mamakin abinda zata yi yasa nabi bayanta.

Daga can nesa na hangeta tsaye ita dashi, sunyi kusa da juna sosai sannan ya rik'e hannayenta duka biyu kamar yana mata sallama don a lokacin koina ya cika da k'arar takun sojojin dake ta fita suna tafiya gab'ar yak'in. Nabi duk wasu hanyoyi da na sani don in nusar da ita ta daina shiga al'amarin Ahmad amma bata fahimce ni ba Saboda a wannan komawar da suka yi ne yak'i ya rincab'e, aka kashe mutanen cikinsu masu d'imbin yawa, ya zamana  kullum cikin dawo da gawarwaki ake ana binnewa, wasu ma ance a can ake barinsu kawai.

A lokacin Maria ta daina bacci ta daina komai, kullum idonta na kan 'yar k'aramar tagar dake kallon hanyar da ake shigo da gawarwakin, tun ban damu ba har nima nazo na fara fatan dawowarsa, don daga yadda naga yanayin k'awata a wannan lokacin na tabbata zata iya kashe kanta a duk ranar da aka shigo da gawar Ahmad.

●﹏●

BAYAN NA MUTU!

Fatanmu mu duka ya karb'u a ranar da yak'in ya tsagaita, duk da anyi musu mummunar ta'asa amma sun taho da murnar cewa abinda suka yiwa wad'ancan yafi nasu muni,  don har mu 'yan aiki a wannan ranar munyi farin ciki. Ahmad ya dawo shima, a cikin cincirindon sojojin dake dawowa a wahalce kuma Maria bata yi wani tunani sau biyu a kwakwalwarta ba ta tafi ta rungumeshi!

Ubangiji yaso kowa yana ta kansa ne a lokacin saboda haka ba'a sami wad'anda suka lura dasu ba, a sannan ne kuma na fahimci cewa duk wani bayanina ba zai tab'a tasiri akan Maria ba, ta riga ta had'e zuciyarta da ta Ahmad kuma ban isa in raba su ba, saboda haka na zura ido kawai na kalli abinda k'addara ta tanadar tsakaninsu.

Don kamar had'in baki a wannan lokacin sai sojojin suka shafe kusan kwanaki ashirin basu koma fagen yak'i ba, saboda haka alak'ar Maria da Ahmad sai ta samu bigiren yad'uwa,  har ta kai nima na sauko daga tunanina ina jin dad'in kasancewarta dashi, saboda wata irin tsantsar kulawa da yake bata ta hanyoyi da dama, har saida ta kai yanayinta dama shigarta sun fara banbanta da namu, duk da cewar albarkacinta nima na canja sutura a irin kayayyakin da yake bata wanda yake yin aike ga masu gadin wajen su siyo mata. Kuma cikin ikon ubangiji babu wanda ya tab'a zargin komai daga gare ta balle har alak'arsu ta tonu.

A wannan lokacin ne kuma Maria ta same ni da zancen cewa ta canja addini ta koma na Ahmad, kuma ya gaya mata zai aure ta su koma can k'asar su bayan an gama yak'in, bance mata komai ba don bana iya hanata komai d'in daya dangance shi.

Sai dai Ahmad bai samu damar koya mata komai game da addinin ba yak'i ya sake dawowa suka tafi barmu cikin jiran tsammani, kuma a cikin wannan jiran ne wani babban al'amari ya faru.

Wanda shine samun cikinka, yazo a lokacin da muka shekara d'aya da rabi a sansanin, lokacin da muka riga muka saba da rayuwar wajen muka zama mutanen daji na k'arfi da yaji, har a sannan kuma su Ahmad basu dawo daga gab'ar yak'in ba. Ni na fara ganewa Maria tana da ciki kafin ma ita, kuma bayan mun tabbatar da hakan na shiga bata shawarar hanyar da zamu bi mu gudu tunda muna d'aya daga cikin manya da ba'a takura musu sosai amma Maria tak'i yarda, tace min baza ta tafi ta bar Ahmad ba alhali baima san da cikinta ba.

Kamar yadda na sani, itama ta san a wannan lokacin in sojojin dake gadinmu suka fahimci ciki ne da ita ba abinda zai hana su kashe ta amma soyayyar da take wa Ahmad ya rufe idonta gam da hangen hakan, saboda haka na rabu da ita muka cigaba da zaman jiran tsammanin da muke ciki a kodayaushe.

Wanda k'arshensa ya haifar da abubuwa da dama, na farko dawowar sojojin nan ba tare da Ahmad ba ko gawarsa, gashi ba wanda zamu je mu tambaya ace meye alak'armu dashi? Nayi iya kokarina in nusar da Maria ta hak'aura cewa Ahmad ya mutu amma ta kasa fahimtata, tace ai ba dukkaninsu ne suka dawo ba mu dai zauna zamu ganshi.

Na biyu komawar sojojin da sake dawowarsu bayan watanni biyu babu Ahmad, na uku sauran ma'aikatan da muke tare suka fahimta cewar Maria na da ciki, na hudu, ganewar d'aya daga cikin sojoji matan dake gadinmu da k'ulleta da suka yi a wani d'aki wanda kowa ya san duk aka saka a ciki to baya wuce kwanaki biyu ba'a harbe shi ba, na biyar... Fito da ita nayi da kuma guduwarmu!

Na samu taimakon wata abokiyar aikunmu ne muka sato muk'ullin d'akin da aka kulle Maria cikin dare, daga nan muka bi ta wata hanya ta cikin k'arkashin k'asa da suka yi inda shima muka samo mukullinsa, matar nan ita ta taimake mu ta kulle k'ofar daga waje bayan mun shiga, amma duk da abinda ya faru da kyar na samu Maria ta yarda ta bini muka gadu daga wajen, tunaninta gabad'aya ya ta'allak'a ne cewa zamu tafi mu bar inda Ahmad zai dawo nemanta, don bata yarda cewa ya mutu ba har a sannan.

Allah ya taimake mu har muka yi kwanaki biyu muna tafiya cikin dajin da bamu san kansa ba sannan sojojin suka farga da guduwarmu suka bazama neman mu, mun gane hakan ne ta yawan harbin bindiga da muke ji a kusa damu da kuma hango motocinsu da muka fara yi a can nesa damu, a lokacin tunanimu ya tafi kan me yasa zasu tada hankalinsu don mu 'yan aiki biyu sun gudu kawai,  amma muka kasa sanin dalili.

Bama taba tsayawa a waje d'aya  kullum cikin tafiya muke sai idan mun samu ruwa a waje ne kawai muke d'an tsayawa mu huta gajiyarmu, ubangiji ya sani daga ni har Maria bamu yi tunanin zamu tsallake dajin nan ba tare da an kama mu ba, amma cikin sa'a sai gashi har muka isa wani k'aramin gari basu ganmu ba, anan muka zauna tsawon wata guda muna aiki a wani k'aramin gidan cin abinci, inda da kyar suka bamu wajen kwana cikin sitonsu.

A wannan lokacin alak'ata da Maria kawai shine duk abinda nace mata muyi zata yi, amma ta daina min magana da kuma sani a harkokinta,  laifina take gani cewar na rabota da wajen da Ahmad yake, nima kuma ban damu ba saboda hankalina na kan yadda zamu daidaita rayuwarmu kawai, sai dai hakan bai yiwu ba saboda rashin lafiyar da muka fara a lokacin, Maria ce ta fara fama da wasu irin kuraje k'anana masu k'aik'ayi da suka feso a bayanta kafin daga baya su fara bin kowanne b'angare na jikinta, daga nan nima suka fito min a fuska sannan hannaye da duka jikina.

Ba tare da wani b'ata lokaci ba kuwa mai gidan cin abincin ya kore mu, muka je asibiti anan aka shaida mana cewar basu tab'a ganin cuta irin wannan ba, babu wanda yayi mana zancen biyan kud'in magani suka ce dole mu zauna don a bamu taimakon gaggawa, nayi tunanin da zuciya d'aya suka yi hakan, ashe tun kafin zuwanmu an riga an sanar da kowanne asibiti a kewayen cewa da zarar mun zo a kama mu.

Maria ce ta binciko wata takarda a d'akin da aka zaunar damu, wadda aka buga ta da sunanmu cewa mun gudo daga sansanin sojoji ne d'auke da wata cuta ta annoba da zamu iya shafawa mutane ko a iska ne don haka a sanar da hukuma da zarar an ganmu, anan muka fahimci dalilin da yasa sojojin nan suka damu da nemanmu.

Mun gudo daga asibitin cikin sa'a kuma mun sha wuyar b'oyewa mutane kafin mu had'u da wata tsohuwa wadda ta tausayawa Maria saboda tsohon cikinta ta sauke mu a gidanta, cikin 'yan kwanaki kuwa ciwonta yayi tsanani sosai har nakud'ar haihuwarka ta kamata, a cikin wannan ciwon Maria ta rik'e hannuna ta rok'e ni da in kula da abinda zata haifa kuma in shaida masa asalin mahaifinsa don kar ya k'are rayuwarsa irin tamu. Kwananta biyu cikin tsananin ciwon kafin ka fito duniya, a ranar kuma hukumar asibitin nan suka gano inda muke aka shaidawa sojojin dake nemanmu.

Maria bata ko shura ba bayan fitowarka ta mutu saboda tsananin wahalar da tasha, Na san cewa idan har na gudu a lokacin nan to neman mu ba zai tab'a k'arewa ba, amma idan har suka ganni tare da gawar Maria, kai zaka iya tsira daga nemansu, hakan yasa na rok'i tsohuwar nan data d'auke ka ta gudu don mu d'auke hankalinsu daga kanka. Ganina da kai na k'arshe kenan, sanda tsohuwar ta lullub'e ka cikin wani zani ta fita da kai ta k'ofar baya, ba tare ko anyi maka wanka na farko a duniya ba.

Wani abu dana tabbatar in cewa ko ka rayu a wannan lokacin dole hakan ya haddasa maka wani ciwon, don kazo duniya ne cikin wani irin hargitsattsen yanayi.

Ba wai hawaye ba, kuka ne sosai ya taho cikin idanun Adam, amma sai ya girgiza kansa alamun A'ah, komai ya riga ya wuce, ya shud'e tare da lokaci mai dad'ewa, don haka koya zubar da hawayen babu amfani a yanzu, yasa yatsansa guda d'aya ya d'auke guntuwar kwallar da taru a gefen idonsa... Ashe asalin ciwon kwakwalwarsa kenan, shi yasa iyayensa na can suka kasa gaya masa dalilin da ya haddasa masa shi, tunda sun same shi ne tare da ciwonsa. Tsaya, ta yaya ma suka same d'in?

A hankali ya maida idanunsa kan guntun rubutun daya rage ya cigaba.

Bayan sojojin nan sun kama ni an kuma binne gawar Maria, sai na fahimce cewa ashe suna neman mu ne don kar mu shiga cikin mutane mu yad'a musu ciwon ba wai don su kashe mu ba, aka kaini wani babban asibitin sojoji inda ake warkar da sauran 'yan sansanin namu, wanda kowannensu ya girgiza jin mutuwar Maria, sai dai ba wanda na bud'i baki na shaidawa cewa ta haihu kafin ta mutu, watanmu biyar a asibitin cikin kulawa kafin a sallami kowannenmu da d'imbin kud'i a matsayin ladan wahalar da muka yi a sansanin yaki.

Ranar da zan bar cikin asibitin nan,  na ziyarci d'akin adana hotuna na sojojin nahiyar, a cikin hotunan fursononin da suka sadaukar da rayuwarsu a wajen y'akin, naga hoton Ahmad. A wannan lokacin ne kuma duk kukan rashin k'awa kuma 'yar'uwata dana tara tsawon watanni biyar ya b'alle daga idanuna, Maria taso Ahmad da zuciyarta guda kuma taso musu rayuwa mai kyau a gaba, amma hakan bai yiwu ba, ni d'in da ban tsara komai ba, ni na rayu kuma na sami tarin dukiyar da zan iya yin komai da ita a lokacin.

Naji cewa zan iya bayar da komai har kuwa da rayuwata a lokacin in da wani zai iya canja k'addarar Maria da Ahmad. Ya dawo musu da rayukansu, sannan ya sanya nutsuwa da kwanciyar hankali a rayuwarsu ta yadda komai zai tafi kamar yadda Maria ta tsara a mafarkinta.

Bayan barina asibitin, na koma gidan tsohuwar nan na nemeta don in karb'e ka ka girma a wajena, amma abin mamaki babu inda ban shiga ba amma ban ga matar ba, sai a lokacin na gane gangancin da nayi, na dank'a ka a hannun wadda ban sani ba, sai dai wane zabi nake dashi a lokacin?

Shekaruna goma tsakanin birni da wannan k'arami garin ina neman bayani akan wannan tsohuwar amma ban samu ba, sai a cikin shekara ta gama sha biyu ne na sami labarin mutuwarta daga wani mutumi a cikin garin, yace min shekaru hudu baya, mota ta kad'e ta a gefen titi kuma ba wanda ya ganta da wani yaro k'arami.

Sai na shiga bin gidajen marayun dake wannan yankin ko ta kaika can ne, amma ban same ka ba saboda haka na k'addara cewa ka mutu,  kuma k'uncin yayi min yawa saboda haka na tattara komai nawa na bar k'asar, na komo Ingila na bud'e wata sabuwar rayuwar da ban tab'a jin dadinta ba saboda na k'addara cewa in har na sami dad'in rayuwa ban yiwa k'awata adalci ba wadda ta mutu cikin k'unci.

A yanzu cikin kwanakin nan ne nake yawan mafarki da Maria rik'e da kai hannunta lokacin data haife ka, hakan yasa na fara tunanin cewa baka mutu ba kenan, saboda haka na cigaba da bincike akanka har zuwa yanzu da nake rubuta wasik'ar nan,  na kudirta a raina cewa idan har na same ka zan shaida maka labarin iyayenka dalla-dalla fiye da yadda yake a rubuce yanzu, idan kuma bamu had'u ba, na tabbata a dunk'ule wannan zai ishe ka sanin komai, don idan har na mutu da nauyin da mahaifiyarka ta bar min, na tabbata ba ita kad'ai ba ko waye yaji labarin nan ma ba zai yafe min ba.

Idan har wasik'ar nan ta isa gareka d'an Maria, inaso ka san cewa mahaifiyarka tace in shaida maka ita bata da dangi amma ka nemi 'yanuwan Babanka a can k'asar Nigeria a wani gari mai suna IKARA! Asalin sunansa shine Ahmad Muhammad.

Adam na kaiwa daidai nan a karatunsa wata takardar check ta zamo ta fad'o gefen k'afarsa, a hankali ya mik'a hannunsa ya d'auko ta, idonsa ya gane masa zunzurutun ku'di cikin adadi na dalar k'asar ingila.

Da sauri ya sake juyawa ya karanta layi d'aya daya rage a jikin wasik'ar.

... Idan har na mutu, dukiyata gabad'aya taka ce d'an Maria, idan kuma har ba'a same ka ba, na sadaukar da komai ga gidajen marayu da tsofaffi marasa DANGI irina da mahaifiyarka.

A hankali ya ninke check d'in ya ajiye shi a gefe, abinda yake gabansa yanzu ya tabbata mutuwa ce kawai zata iya tsada shi, labarinsa bai k'are ba, hasali ma yanzu komai ya fara, a take yaji zuciyarsa tayi fiffike ta yiwa garin IKARA tsinke!

●﹏●

Ko kun tuna cewar Bintun da muka fara had'uwa da ita a farkon labarin nan daga IKARA take?

Wane k'ulli ne labarin nan ke shirin kwancewa?

Insha Allah next update zai zo kafin ranar Lahadi.

Dangi anata taro...

Ko'ina d'aukacin masoya,

Aure ake na manya, lallai amaryar fa  tayi dace...

... Angonki ya kasance mai hak'uri da tausasawa.

🎶🎵

Kamar yadda wak'ar ke fad'a, k'aton hall ne wajen cike da dangi na birni da k'auye, b'angaren amarya da kuma b'angaren ango, kowa yazo don shaidawa da kuma taya murnar auren Aseeyah da Angonta mai suna Idris Makama.

Duk inda ka duba mutane ne cikin kwalliya da farin ciki, gashi wajen yasha had'adden decoration tunda bayan kamu da akayi a jiya, wannan itace walima guda d'aya tilo da aka za'a gabatar sai kuma gobe Asabar a d'aura aure, ayi yini sannan a kai amarya baki d'aya.

Lokaci ne irin wanda Amarya da Ango basu dad'e da isowa ba, M.c ya rik'e su a tsakiyar fili yana tsokanarsa kala-kala sannan kuma yana kiran dangi su zo su nuna musu kara ta hanyar lik'i, adai lokacin kuma masu rabon abinci sun fara aikinsu na kawowa tebur-tebur, don haka banda hayaniya da kuma k'arar kid'a, wajen a cakud'e yake da zirga-zirgarsu da kuma ta masu gajen hakurin cewa ba'a kawo abincin wajensu ba.

Fadeelah na zaune a wani tebur daga can gefe cikin k'awayen Fatima da suke ta hirarrakinsu suna d'aukar hoto, irin ankon jikinsu shi itama ta sanya, anyi mata d'inkin doguwar riga mai simple design data zauna b'am a jikinta, telan su Fatima da bai san awonta ne ba yayi dinkin, don haka sai rigar taso ta matse ta daga sama,  sai ta d'ora light pink mayafi irin kalar ashoken dake kanta. Ita bata san k'awayen Fatiman da take zaune cikinsu ba kuma ba zata iya shiga cikin hirarsu ba saboda haka tayi shiru kawai tana kallon hada-hadar mutanen wajen, a cikin zuciyarta kuma dad'i take jiwa Aseeyah sosai, yadda ta kasance 'yar cikin dangi masu yawa da k'aunarta haka, gani take Aseeyah ta riga ta gama samun rabin nasarar rayuwa irin wadda ita take nema a yanzu ido rufe.

Allah ya riga ya karrama d'an Adam da rahamomi da yawa, a ciki kuwa harda sanyashi da yayi cikin mutane masu irin jinsinsa da ake kira da DANGI, ta dad'e da fahimtar cewa duk wata d'aukaka da nasarar da mutum zai samu a duniya in har baya cikin danginsa, to wallahi ko meye zai tashi a banza ne. Shi yasa har gobe take jinjinawa Mami Safiyya yadda ta iya barin wannan tarin dangin kaf! ta tafi k'asar da bata da kowa sai miji da 'ya'ya.

A hankali ta juya ta janyo jakarta daga bayan robobin ruwa da lemon dake ajiye kan table d'insu sannan ta zaro wayarta daga ciki. Ba tare da ta kunna ba ta kalli fuskarta akan duhun screen d'in, itafa har yanzu bata yarda cewa fuskarta take kallo ba, don an fente ta ne gabad'aya da abubuwa kala-kala a inda Fatima ta jata akayi musu kwalliya, irin dai wadda ke kan fuskar duk sauran 'yanmatan wajen da kuma su Zahra da take hangowa a gefe, sai dai su in ta kalle su sai taga kammaninsu suna nan, musamman ma dai Zahra da tun da ta saba yin abarta.

Amma ita in ta kalli kanta sai taga kamar wata ce daban take kallo, don an k'ara fik'e komai na fuskar, an fito da ita d'al kamar wata 'yar tsanar da aka b'are a leda.

"Lalalala, gaskiya ya Fatima tayi kok'ari, yau kece kika yi kwalliya haka? Aunty deelah kin ganki kuwa? Kamar a sace!"

Ta tuno abinda Zahra ta fad'a sanda suka iso wajen, su kuma su Zahran sun fito zasu je taho da k'awayensu.

Ta kai hannu zata taba kan hancinta sai d'aya daga cikin k'awayen Rahma dake zagaye a teburinsu ta dakatar da ita.

"Kina tab'awa yanzu kwalliyar zata yi dabbare-dabbare, ki barshi kawai."

Tayi mata murmushi kawai ba tare da ta amsa ba, ta lura tunda suka zauna take son yi mata magana,  ita kuma bata iya sabon farad d'aya ba.

Beem!

A lokaci d'aya wayarta tayi haske alamun shigowar sak'o.

Na kira Mami ban same ta ba, kun isa wajen ne?

Al'ameen ne, kuma ta tabbata bai kira Mamin ba, kalmar 'Ku' tana nufin ita kenan, so yake yaji in ita tana wajen ne kafin ya k'araso. Wannan shine sabon yaren da suka fara.

"Eh kowa yana nan. Ka iso ne?"

Beem!

"Eh nazo, zaki fito ki nuna min inda Mami take? Ba zan dad'e ba."

Tayi murmushi ita kad'ai.

"Kana ina?"

Beem!

Ina harabar wajen."

"Okay, gani nan."

Sati biyu da kwanaki, kokarin Fatima da kuma dabarunta ya juya waccan bahaguwar alak'ar data fara tsakaninta da Al'ameen a farkon zuwansa.

Hakan kuma ya dad'a tafiya ne da yawan zaman Al'ameen a gidan, don sun riga sun gama aikin daya kawo su har abokan aikin nasa sun koma, shine kawai Mami ta rik'e shi da cewar ya tsaya ayi bikin Aseeyah don yaga al'adar bikin Nigeria da bai tab'a gani ba, saboda haka ya k'ara sati biyu akan komawarsa.

Komai ya fara ne da shawarar Fatima ta farko,  taje ta gayawa Mami cewa magungunan da take sha bata jin dadinsu ko zasu gwada zuwa asibiti taga likita sosai, ta san sarai Mami shi zata ce ya kaita don hidimar bikin Aseeyah tayi mata yawa, saboda haka da murnarta ta gaya masa, kuma bai ruguza komai ba yace ta shirya suje.

Ya kaita wani asibitin kud'i mai kyau ba tare da ya katbi ATM d'in Mami ba,  akayi mata shigen check up d'in da ta saba da irinsa a washington aka kuma bata tulin magunguna, daga nan aka basu appointment cewa bayan kwana hudu su dawo, sai ya zama kafin cikar kwanaki hud'un nan a kullum zasu gaisasannan ya tambaye ta yadda take jin maganin a jikinta, a rana ta uku kuma ya shaidawa Mami cewa abokan aikinsa zasu zo su gaishe da ita kafin su koma.

Da shawarar Fatima, ta hutar da Mami a ranar ta shiga kitchen ta had'a musu abinci mai dadi, harda kalar na turawa da ta iyo a can. Kuma ba'yan gidan kad'ai ba, ita da kanta kanta tana juya al'amarinta a kwakwalwarta, wai Al'ameen d'in da k'iri-kiri ta yiwa kanta katanga dashi a baya shi zuciyarta kuma ke janta yanzu akansa, tana gaya mata cewa komai ba zai zama matsala ba tsakaninsu.

Sai dai wannan abun shine kusan 

jigon daya fara dawo da hankalin Al'ameen kanta, don a washegari da taje yiwa Mami sallama zata tafi makaranta da kansa yace bari ya d'auko muk'ullin motar ya kaita.

"So shekara d'aya? Me kika cimma a rayuwarki so far?"

Ya tambaya sanda go-slow ya tsaresu akan hanya.

Tayi shiru kafin ta d'aga kafad'unta kad'an, idonta na kan motar dake gabansu tace.

"Abubuwa da dama kamar... na shiga university, ciwona yayi sauk'i, na saba da dangin su Mami sannan na iya hausa sosai."

Yayi guntun murmush a gefen lebb'ensa kafin yace.

"Nice! kin samu abubuwa da yawa, na miki murna."

Ta gyad'a kanta,  "Nagode."

"You're welcome."

Shiru ya biyo baya, kafin ya bud'e kofar motar ya fita, yayi d'age kad'an don hango adadin motocin dake gabansu kafin yaja tsaki ya dawo.

Kamar kar tayi magana sai kuma ta kalle shi tace.

"Sai hak'uri Nigerian mu kenan."

Ya sake wani guntun murmushin da kyallinsa ya haska cikin idanunsa ya kuma sa ta jin wani iri,  Ya Allah! ba wannan ne karon farko data kalle shi ba, amma tun bayan zuwansa,  wannan ne karon farko da ta kalli cikin idonsa kusa da kusa haka, wai meke damunta ne?

"Waya gaya miki bana son Nigeria,  zan iya dawowa nan ma baki d'aya, ina son duk k'asar da kokarin ka zai yi determining waye kai."

Sai ta kawar da kanta gefe.

"Baka san Nigeria ba, Mami tace a anan matsayinka da kuma matsayin wanda ka sani shine kawaia zai fanshi duk kokarin ka."

"Wannan kusan koina ne Fadeelah..."

Sai zuciyarta tayi tsalle ta dira gefe d'aya jin yadda harshensa ya nad'o harafan sunan nata.

"... Kawai dai na wani wajen yafi na wani yawa ne."

Bata k'ara cewa komai ba ta cigaba da kallon rayuwar mutanen waje dake faruwa a bayan windon motar, so take ta tambaye shi bayan gemunsa daya k'ara kyau me kuma ya faru dashi a shekara guda, amma harshenta yayi nauyi ya cika bakinta.

Tun daga wannan ranar sai hira ta fara shiga tsakaninsu, hira mai ma'ana ba irin wadda suke yi a shekarar baya ba, babu wasu kalamai masu taushi, sai magana kawai mai muhimmanci data danganci ra'ayin kowannensu da kuma abubuwan da suke burin cimma.

Ranar daya fara samun numberta kuma Mami ce ta kira shi cewar ya taimaka ya d'auko ta daga makaranta, su dukkaninsu basa nan don shirin bikin Aseeyah ya kankamaa lokacin.

Dole ya karbi numberta ya kira ya shaida mata cewa zai zo d'aukanta,  kuma bayan ya d'auko tan maimakon ya kaita gidan Hajiya Amarya kamar yadda Mami tace, sai da suka tsaya a wani k'aton library tukunna, ya nuna mata wani abu da suka yi musu akansa game da rebe-raben k'asashen duniya.

Sanda ya sauke ta a harabar gidam Hajiya Amarya, Fatima ta d'ago mata hannu daga barandar saman benen alamun fara samun nasararsu fiye da koyaushe.

"Bafa wani abu Faty, har yanzu gaisawa muke sai kuma 'yar hira kawai."

Fatiman tayi dariya a lokacin sannan ta sauke muryarta k'asa don kar su Mami dake gefe suji tace.

"Zauna nan, ke kin san tunaninsa ne? Duk sanda kuke tare kin san me yake ji?"

Me yake ji?  Fadeelah tayi tambayar a cikin kanta, don itafa har a lokacin in banda kyawun Al'ameen da kirkinsa da take gani bata san me take ji game dashi ba.

Amma shi kuma fa? Me yake ji game ita?

***

Ji yake zuciyarsa na bugawa da wani irin salo duk sanda yake tare da ita sannan ji yake kamar ita kad'ai ce abinda ke sashi annashuwa a rayuwarsa, sabon da suka yi a yanzu babu abinda yake haifar masa sai k'ara tunatar dashi cewa zuciyarsa ta k'aunace ta a baya kuma bayan wata yarinya daya tab'a kulawa a makaranta, ita kad'ai ce wadda ya taba ji cewa yana son kasancewa da ita har k'arshen rayuwarsa.

Baya gajiya ko kad'an da sauraren hirarta sannan baya taba fasa d'okin wayewar gari a kullum don ya ganta, murmushi kad'ai in tayi sai yaji zuciyarsa ta k'ara dulmiya cikin tunaninta. Ya san cewa ya rufe wannan babin a da, amma yanzu da kowacce dakika in suna tare, k'ara burge shi take, tana k'ara shiga cikin zuciyarsa sannan kuma tana raba tunaninsa gida-gida.

Kuma a cikin kowanne rabe-raben,  abu d'aya ya sani shine har yanzu yana k'aunar Fadeelah kuma ba abinda zai canja hakan, sai dai zai cigaba da mafarkin zaune ne muddin cewa bai motsa ba, bai sake gwada sa'arsa a karo na biyu ba, sannan bai d'ago da kwantaccen hargitsin daya san zai faru daga b'angaren Maminsa ba.

Ya nisa a hankali ya fitar da iska ta siraran k'ofofin hancinsa, yana tsaye ne a gaban motarsa daga harabar wajen bikin, a gabansa mutane ne ke ta wucewa suna shiga ciki, har kuwa da jerin 'yanmata kala-kala kowacce cikin kwalliya, sai dai a idanunsa shi duk mata a irin wannan shekarun na 'yammatanci d'aya yake ganinsu, ba turawan da yake cikinsu ba, ba kuma wad'annan jinsin hausa-fulanin da yake gani a yanzu ba, kowaccensu kallo d'aya kawai yake musu,  na Mace kawai!

Amma Fadeelah, tun daga ranar daya fara ganinta a cikin kitchen d'in nan,  yaga kamar ansa wata filtila ne ta samanta an haska ta, hasken da ya shiga har cikin idanu da zuciyarsa ya haska su, yasa ya yarda cewa ita d'in daban ce da kowa, tun daga wancan lokacin har zuwa yanzu kuwa. Shi yasa yake ganin lokaci yayi da zai fuskanci k'addarar dake biye dashi tsawon wannan lokacin.

A sanda Fadeelan ta ratso daga cikin wajen ta nufo wajen adana motocin da yake, zuciyarsa ta matse fiye da koyaushe ganin yadda kwalliyar fuskarta ta sake fito da tsantsareren kyawunta da bai taba gani ba, kamar yadda bai taba ganinta cikin kwalliyar ba.

Kwarai lokaci yayi da zai sake gwada sa'arsa kan Fadeelah a karo na biyu, karon da yake jin cewa ba zancen Hamida ba, a yanzu ko Maminsa bata isa tasa ya guntule farin cikinsa ba. 

Abu d'aya kawai shine bai san cewa in a yanzu zata karb'e shi ba, ko kuma tarihi zai sake maimata kansa!

***

"Wai ba nan aka rubuta a jikin venue d'in ba da gaske?"

Wata 'yar kyakkyawar Matashiyar mata ta fad'a sanda take gyara hular kan yaron da take rik'e dashi a hannunta, kamar ita, yaron fari ne sosai sai dai har yaso ya zarta ta ma a kyau in akayi duba ga ya had'o da kammanin Mahaifinsa ne wanda ke zaune a gefensu yana shirin kunna had'addiyar motar da suke ciki.

"Sunan da address d'in duk iri d'aya,  amma sunce wai wannan sunan Amaryar Aseeyah ba Amina ba."

"Bibty mu koma gida kawai dan Allah,  kayi musu Allah ya sanya alkhairi in ka koma office, don ina jin ma Afra zazzabi ne ke shirin kamata."

Ta fad'a tana juyawa ta kalli wata 'yar yarinyar dake zaune a baya motar cikin shigar wasu pink kaya masu kyau, babu ko d'ankwali akanta sai yala-yalan gashinta da aka tufke cikin k'ananan kalba da ribbons.

"Hakan za'ayi kawai, nima na fara gajiya, don munsha yawo yau."

Mijin ya amince kai tsaye sannan ya shiga kokarin yin reverse a harabar wajen. Sai dai me? A daidai lokacin daya juya kan motar cikin saurin dake nuna lafiyar injinta, idanun matar nan suka sauka akan wata budurwa daga can nesansu, tana sanye cikin pink kaya na alamun ankon bikin sannan tana kokarin nufar wani saurayi dake jingine a gaban wata mota.

Da dare, da tazara tsakaninsu da kuma girma daya sauka akan fuskar budurwar, amma duk wad'annan ba komai bane, koda ragowar numfashi  guda d'aya ne ya rage mata a rayuwarta... Ba zata tab'a kasa shaida kammannin k'anwarta jal a duniya ba.

BINTUN IKARA!

●﹏●

BAYAN NA MUTU!

A lokaci guda komai ya haska tar! Cikin idanun matar, a wannan duhun safiyar data tsallake shimfid'ar 'yar k'anwar tata ta nufi k'ofa, da sanda har ta zura kafarta waje ta juyo ta sake kallonta duk'unk'une cikin zanin rufarta kasancewar lokaci ne irin na sanyi a sannan, da kuma sanda ta ciro wani zoben hannunta da Bintun ke yawan k'alatarsa ta dawo ta ajiye mata a gefen fuskarta sannan tabi duhun safiyar da idanun jama'a suka yi k'aranci cikinsa, ta tafi ga abinda take jin gwara mutuwarta da ta rasa shi a rayuwarta.

Wannan wani abu ne da ta dad'e da mantashi, baya ma cikin lissafinta kwata-kwata, don tun bayan da hakan ta faru, bata tab'a waiwayarsa ba ko a cikin kanta, amma a yanzu da tunaninsa yazo mata, sai take jin kamar a jiya ne akayi komai.

"Menene? Me ya faru?"

Mijin nata ya tambaya yana kokarin kallon inda ta juya, sai ta katse shi ta hanyar juyowa ta kalleshi da fararen idanunta k'al! wanda maik'on kwallar data fara taruwa a ciki tayi musu wani ado.

"Bibty wata na hango acan kamar..."

Maganarta ta katse, saboda a daidai wannan lokacin igiyar jikin wani mutum-mutumi da aka had'a da tarin layoyi ta sake daurewa tamau! Sannan d'igon jini guda ya d'iga a jikin k'asar kabarin da aka binne shi.

Ta d'an tsaya cak! Kamar wadda ake gogewa wani abu kafin kuma ta girgiza kanta a hankali sannan tace.

"Wata na gani kawai kamar na santa, mu tafi daga nan wajen dan Allah."

Ya gyada kansa sau d'aya sannan ya karasa juya kan motar suka nufi hanyar gate, Tarihi ya sake maimata kansa!

Sanda yazo mik'awa mai gadin wajen pass d'in hannunsa ne ya kalleta ta gefen ido, ta sunkuyar da kanta kad'an sannan da zaren hular kan d'ansu Muhammad ta d'auke 'yar k'aramar kwallar data fara taruwa a idonta.

Bai san me ta gani ba amma a take yaji zuciyarsa ta matse cikin k'irjinsa, wata irin matsewa mai rad'ad'i, irin yadda yake ji a duk lokacin daya tuno abinda yayi da kuma sanadin kasancewarta matarsa. Wani gefe a cikin tunaninsa ya shiga shaida masa abinda ya shafe tsawon lokaci yana nusar dashi, cewa lokaci yayi da zai daina bautar da ita ta hanyar dole!

Watak'ila a yanzu zata zauna dashi ko don albarkacin 'ya'yansu.

***

"Nayi zaton ka shigo ciki."

Fadeelah ta fad'a sanda takunta ya k'arasar da ita gabansa.

Sai da Al'ameen ya had'iye wani abu a mak'ogwaronsa jin siririyar muryarta sannan ya mike tsaye daga jiginar da yake. Tsawonsa akanta ya baiyana tazarar incinan dake tsakaninsu sosai duk da cewa ya lura takalmin k'afarta na da d'an tudu.

"Naji ance kamar biki biyu ne a wajen, shi yasa ban san ina zan shiga ba."

"A'a..." Ta girgiza kanta.

"Fatima tace bikin wata Aminah ne suka yi mistake suka saka date din yau alhali sai gobe ne nasu, shi yasa mutane ke ta zuwa suna tambaya."

"Okay, na gane."

"Baku taho tare dasu Ya Abdullahi ba?"

"A'a, su suna ciki ai ina jin, ni kai tsaye daga gida nake."

Sai ta gyad'a kanta a hankali, kwakwalwarta na gaya mata duk mutanen ita kad'ai ce ta san hanyar shigar dashi kenan, a sannan shi kuma ya tsaida idonsa akan fuskarta da kuma surarta mai shagaltar dashi na 'yan wasu sakanni kafin yace.

"Kinyi kyau 'yanmatan Mami."

Sai ta kautar da kanta gefe kadan cikin jin kunya, wanda hakan ba komai ya haifar ba sai kara tsima shi da tayi sakamakon wata mota data shawo kwana ta haske fitilarta dal akan fuskarta.

"Kaima kayi kyau, Mr. Balaraben Bature kuma Bahaushe a yau."

Ta fad'i hakan ne, tana kallon kayan jikinsa, wani yadi ne mai d'an banzan kyau da yasha fitted d'inki mara aiki irin wanda samari ke yayi a yanzu, kuma tun zuwansa k'asar, yauce rana ta farko daya fara sanya dogayen kaya, don telan Ya Abdullahi da suka fara shiri dashi a 'yar tazarar dake tsakanin gama aikinsa da yanzu ne ya bawa kwangilar yin kayan don kar ya fita daban a taron bikin.

Yasa hannu ya shafa lallausar sumar k'eyarsa sannan yace.

"Yana iya? Tunda hausawan sun rik'e ni ai dole ne in ajiye komai a gefe in shiga cikinsu."

"Kar ka damu, bikin dai daga yau sai gobe, Mami ta kusa sakinka."

Amma ke fa? Zaki taba sakin zuciyata ne Fadeelah?

"Mu shiga ciki?"

Ta tambaya jin baice komai ba, sai ya gyad'a kansa kawai tare da nuna mata hanyar. Da kowanne taku da yake bin bayanta, ji yake kamar ya fisgo hannunta ya tsaida ita, ya gaya mata dukkanin abinda zuciyarsa ke ji game da ita, cewa komai ya dawo sabo... Yana sonta kamar zaiyi hauka!

Amma ina! irin wannan kasassab'ar ita yayi a farko, ya gaya mata yana sonta ba tare da wani tsari ko shiri ba, ba tare da ya shagaltar da zuciyarta ta manta da duk wani k'alubalen da zai iya faruwa tsakaninsu ba.

Mace kamar kwai ce...

Kamaal ya tab'a gaya masa a wani lokaci.

... iya kokarinka wajen lallab'a kwan nan da kula dashi, shi zai sa har ka kai ga cinsa. Amma da zarar kace zaka rik'e shine ta duk yadda kaga dama, to a lokaci guda zai fad'i har dandaryar k'asa ya fashe.

Sanda suka k'arasa cikin hall d'in kusan kowa na cin abinci anata aikin bawa ciki ba babba ba yaro, don haka wata cool music ke tashi a wajen babu hayaniya sosai. Ance wai idan mutum na cikin damuwa a lokacin yake fahimtar me ake fad'a wak'a musamman idan wak'ar ta shafi shigen halin da kake ciki ne, don dalla-dalla Al'ameen ke jin kowacce kalma da wak'ar dake tashi take fadi a lokacin.

I wish I could go back to the very first day I saw you

Should've made my move when you looked in my eyes

'Cause by now I know that you'd feel the way that I do

And I'd whisper these words as you'd lie here by my side

I love you! please say

You love me too, these three words...

They could change our lives forever...

Duk tarin d'imbin jama'ar hall din nan suka zuk'e a idanunsa, Fadeela dake take tafiya a gabansa kawai yake gani da kuma wak'ar da yake jin kamar daga bakinsa take fitowa, da kyar ya sawa k'afarsa birki bai had'e da ita ba sanda ta tsaya daga tsakiyar hanyar tana waige-waige.

"Anan wajen fa na barta dasu Aunty iyami, ina kuma suka tafi?"

To whisper in your ear

Words that are old as time

Words only you would hear

If only you were mine...

Baitin wak'ar yayi daidai da yadda ya tsaya dab da ita kamar zai rad'a mata wani abun, a lokacin itama ta juyo ta kalle shi bakinta a bud'e kamar zata yi masa magana, sai kuma ta maida shi ta rufe sakamakon wani irin maganid'isun abu data hango daga kyawawan idanunsa.

Hasken flasher ne ya katse ya kuma janyo su daga tunanin da kowannensu ke shirin fad'awa a lokacin.

"Yawwa Hajiya, ku d'an juyo nan haka kuma muga, d'ari biyu ne kowanne kati ba tsada."

Wani mai hoto daya saita camerar sa akansu ya fad'a yana k'ara durk'usawa. Ita ta fara janye idonta ta juyo ta kalli mai hoton sannan ta girgiza kanta da sauri tace.

"Yi hakuri Malam ba hoto zamu yi ba."

"Ayya hajiya wallahi baki ga yadda d'ayan yayi kyau ba, ko biyu ne mana ku tsaya a d'an kara yi, ku ajiye na tarihi."

Ta sake girgiza kanta.

"Ka goge shi kawai mun gode..." Ta juyo ta kalli Al'ameen d'in dake tsaye baice komai ba tace.

"Ga wajensu Ya Abdullahi can, ko zaka je kafin in nemo Mamin."

Bata jira amsarsa ba ta juya zata tafi, sai dai me? Caraf ya riko hannunta guda d'aya, ya zagaye yatsunta cikin nasa yayi musu rumfa, gabanta ya fad'i sannan zuciyarta ta buga a lokacin d'aya kafin ta juyo ta kalle shi, idanunta na nuna tsananin mamaki.

"Ki tsaya ayi mana hoton ko guda d'aya ne."

Jin haka yasa mai hoton dashe baki sannan ya sake d'aukar saiti don kyallara musu.

"Please."

Ya fad'a da muryarsa a hankali yana kallonta, ya had'a ta da Allah, ba yadda ta iya, bama zata k'i iyawar ba. Sai ta gyad'a kanta sau d'aya sannan ta juya kawai ta kalli mai camerar da ya gama shirinsa yana jiran nasu, ta gefen idonta taga sanda shima ya juyo ya kalli mai hoton da guntun murmushi a fuskarsa.

"Masha Allahu, wallahi Alhaji kunyi kyau, ko amarya da angon nan sai haka."

Murmushin nasa bai goge ba yace.

"Ka wanke kowanne biyar, iya kyan da suka yi, iya yawan kudinka."

Da sauri ta zare yatsunta daga cikin nasa sannan a gajarce tace.

"Ina zuwa."

Da haka ta juya ta barshi da mai hoton suna cinikin rabon da Allah ya kawo masa. Bata yi nisa ba taci karo da Fatima wadda ke ta faman zarya daga nan zuwa nan saboda ita kanta adadin mutanen gaiyarta daban ne.

"Faty Mami nake tambaya kinga inda suka yi?"

"Gasu can wajen amarya suna d'aukar hoto, me za'ayi?"

"Al'ameen ne zai bata sak'o kafin ya wuce gida, wai ba dad'ewa zaiyi ba."

Da murmushinta tace.

"Yarinyar nan zaki biyani fa wallahi plan d'ina yayi aiki, kice har bibiyarki yake ko'ina."

"Bafa saboda ni yazo ba, na gaya miki Mami tace ya bari sai anyi bikin sannan ya tafi."

Kafin ta amsa mata, Aunty iyami daga can wajen ta shiga d'ago musu hannu, don duk 'yan gida masu irin ankonsu suna ta zuwa ana d'aukar hoto da Amarya da ango wanda sai fara'a suke dukkaninsu cikin shigar brown kaya da suka dace da kwalliyarsu.

"Mami, Al'ameen ne yake nemanki, yazo yanzun nan."

Fadeelah ta fad'a cikin hasken flasher sanda suka jeru gabad'aya ana d'aukar hoton, ta san a wannan lokacin ne kad'ai Mamin zata saurareta, ganin ana d'aukar hoton ma wasu daga can na d'ago mata hannu. Ai kuwa da kyar ta samu ta had'ata da Al'ameen d'in da ya dad'e a tsaye yana jiranta bayan dawowarsa daga wajensu Ya Abdullahi.

"Mami kayan da kika ce in taho dasu ne daga gida, suna nan a cikin booth, kuma ni yanzu zan juya."

Cikin alamu na rud'ewar biki Mami Safiyya tace.

"Yawwa to ai ga ma Fadeelah a kusa, kuje ki karbi muk'ullin motar hannun Farouk, a kwashe kayan a saka a cikin booth d'insa, plates ne da za'ayi amfani dasu gobe da safe na manta ba'a tafi dasu ba."

Da haka bata k'ara cewa komai ba ta juya ta koma wajensu Aunty iyami.

"Kin san inda Farouq d'in yake?" Al'ameen ya tambaya.

Ta girgiza kanta tace.

"Ai Farouq ma baya cikin wajen nan, tun d'azu suka fita, gashi kuma tace kayan na amfanin gobe ne."

Ya cije lebbensa kad'an alamun tunani.

"Kawai muje wajen, duk motar da zata koma can gidan sai a saka kayan a ciki."

Da hakan suka sami wani direba daya d'ebo wasu mata daga can gidan bikin suka kwashe kayan gabad'aya aka saka a motar tasa.

"Gobe zan koma fa."

Al'ameen ya fad'a sanda ya mik'o mata fakitin wasu cokala na k'arshe a cikin kayan, ba don ta riga ta mik'o hannunta ba, watakila daya sake su ne a k'asa saboda yadda maganar ta shammace ta.

"Zaka koma ina?" Tambayar ta fito kai tsaye ba tare da tantancewa ba.

Sai yayi murmushi kad'an, hannunsa akan murfin booth d'in dake bud'e.

"Garinmu mana, ko kin manta d'azun nan ma ki gama min gorin na saka kayanku."

Mamaki bai barta ba, ta had'e hannayenta sosai ta rik'e cokulan.

"Amma nayi tunanin Mami tace sai bayan bikin tukunna."

"Flight d'ina na yamma ne, saboda haka zan sami d'aurin auren da safe, ai shine k'arshen bikin koh?"

Saboda shirme sai ta girgiza kanta tace.

"Akwai kai amar..." Kan ta k'arasa ta hango shirmen nata saboda haka tayi saurin had'e zancen da cewa.

"Mami ta sani kuma?"

"Ina zan saka Mami a wannan lamarin, Daddy ne kawai ya sani amma ita sai goben tukunna idan taga babu yadda za'ayi kinga sai in tsira."

"To amma me yayi zafi haka? Saurin me kake yi?"

Ya d'anyi shiru wannan karon kafin yace.

"Mamina ta matsa in koma can d'in ma, beside ai ban ma yi sauri ba in kin duba kwanakin dana k'ara bayan gama aikina, sannan hutuna ma ya kusa k'arewa."

Zuciyarta tayi tsalle sannan ta hantsila a lokaci d'aya jin sunan Aunty Miryamah daya kira, itafa ta riga tabi shawarar Fatima ta cire ta kwata-kwata daga kanta a yanzu,shi yasa take iya yin komai ba tare da fargaba ba.

A idonta ta hasko da za'a iya nuna haska mata duk abinda ya faru tsakaninta da Al'ameen a cikin d'an lokacin nan, ta tabbata ba abinda zai hanata kashe ta sannan ta had'a ta binne ta tare da duk wata shaidar kisan!

Ta had'i yawu ya zarce makogwaronta wajen kokarin b'oye damuwarta sannan a hankali tace.

"Allah ya kaimu goben, Allah kuma ya kiyaye hanya."

Shikenan fa! Komai ya kai k'arshe, shirmen da zuciyarta ta d'ora ta akai har ta janyo Fatima cikin wautar tata duk ya k'are a yau, duniya ta koya mata wani b'angare na hankali, ta fahimci ba'a kodayaushe ne Allah ke azurta mutum da dama har sau biyu ba dole ne ka girbi abinda ka shuka a wasu lokutan. Al'ameen ya riga ya barta kamar yadda wannan shekara d'ayan ta horar da ita, babu kuma wata dabararta da zata dawo dashi.

"Kin tuna ranar dana fara ganinki?"

Muryarsa ta katse ta daga ramin tunanin data rufta, ta d'aga ido ta kalle shi hannunsa d'aya na rik'e da murfin booth d'in yana kokarin rufe shi, sai itama kwakwalwarta ta tuna da ranar, a can Washington sanda suka rako su da kaya ranar dawowarsu garin na farko.

Har ya sunkuyo da hannunsa ya karb'i ledojin data rik'o sannan ya wannan muryar tasa mai d'auke da maganad'isun data ratsa ko'ina a jikinta ta fara janta gare shi.

"Kusan shekara d'aya da rabi kenan yanzu, gashi zamu sake rabuwa a daidai jikin mota, don na san ba lallai ne gobe in ganki ba, Allah kad'ai ya san sai kuma yaushe k'addara zata sake had'a mu."

Baza ta tab'a bari yaga rauninta ba, saboda haka ta tsaida fuskarta sosai sannan ta d'anyi murmushi.

"Hakane, ina fatan Allah ya sake had'a mu cikin alkhairi."

"Ameeeen." Yaja kalmar wajen amsawa.

Kuma da kalmar da jan, da muryarsa dama wannan lokacin su suka dasa aya mai kauri kan shirmammiyar hanyar da take ganin ta fara nasara da ita wajen dawo da wannan damar da ta riga ta tankwabe a baya.

Kwana nawa mutum ke d'auka ne wajen saita kwakwalwa da zuciyarsa ta dawo daidai game da wani abu daya rasa?

Watakila babu wani takaimaiman lokaci, ya danganta da iya yadda mutum ya d'auki wannan abun da muhimmanci kawai. Shi yasa a kullum Fadeelah ta tashi da wannan nauyin zuciyar da kuma kumburin idon da ta fitar da kwalla d'aya ko biyu cikin dare, sai ta tsaya a gaban mudubi ta tambayi kanta sunan wanda take yaudara?

Don in ba yaudarar kai ba ta yaya za'a ce har tsawon sati biyu da tafiyar Al'ameen wai ta kasa cire damuwarsa akanta? Farko, banda kyautatawa tafi kowa sanin babu wani abu kuma daya faru tsakaninsu, na biyu ko a  rabuwarta dashi na farko bata damu kanta sosai haka ba, na uku, su kansu 'yan gidan dake da dangantakar jini dashi sun gama kewarsa sun shiga harkokinsu, sai ita karan kad'a miya kawai wadda ta riga ta gama shuka masa rashin kyautatawarta a can farko.

Ta jawo tawul daga cikin wata drawer da suke jera su ta fad'a band'aki a wata safiyar da ta gama irin wannan nazarin, ko Fatima data taimaka mata wajen 'yan dabarunta ta riga ta dad'e da gaya mata cewa tayi hakuri kawai Al'ameen babu abinda yake ji game da ita tunda har ya iya tsallake k'asar da tsawon sati biyu bai ko nemeta a waya ba.

Tayi wankan had'e da wanke gashinta sannan ta fito d'aure tawul d'in a jikinta da wani kuma k'arami akanta. Safiya ce irin ta asabar da kowa ke gida sannan bata da lectures, don haka bata damu da fita can falo da wuri ba ta shiga shirinta a tsanake, sanda take binciken neman wani man kwakwa a cikin kayanta ne hannunta ya d'ago wata 'yar mitsitsiyar purse a can k'asa da tayi ajiyar id card d'in ADAM a ciki.

Da sauri tasa yatsunta ta sake tura ta can cikin drawer sannan ta danne ta da wasu tarin littattafai, Tun lokacin da ta yarda zata biyewa Fatima su gwada sa'arta kan Al'ameen ne ta d'auki wannan matakin, ta tattara duk k'ok'arinta ta tura azababben tunanin Adam dake cinyeta a kullum can baya cikin kanta, tayi wa kanta nisa da duk abinda zai dinga tuna mata dashi don ta san cewa zuciyarta ba zata tab'a tsayawa waje d'aya ba in har zata cigaba da tunanin bad'ini akan zahirinta.

Ta yarda cewa Adam ya riga yayi mata nisan da bai kamata tayi ta tauye kanta tana k'arewa a tunaninsa ba, tunda hakan ba zai amfane ta da komai ba saima dakushe wasu abubuwan a rayuwarta, don Allah ya sani duk sanda take tunaninsa, wani irin abu ne ke tsagawa cikin b'argo da ruhinta ya kuma tab'o har cikin zuciyarta.

Ta rufe idonta a hankali tana jin makamancin hakan na shirin ratsata.

"Aunty deelah, wani irin wanka kika yi wai? Tun d'azu nake shigowa baki fito ba."

Muryar Iman ta fad'a kuma ta katse ta sanda ta murd'o k'ofar d'akin ta shigo. Ta juyo ta kalle ta.

"Har da wanke kai nayi, me ya faru? Mami ta fita ne?" Don ta san ba zai wuce abinci take nema ba.

"A'ah bak'i akayi Mami tace in kira ki kizo gaishe su, 'yanuwan su ya Al'ameen ne kuma harda Daddynsu a ciki, baki ga kayayyakin daya kawo min ba daga Haneefa."

Sai idanunta suka zare a lokaci d'aya,  'yanuwan Al'ameen kuma? Daga ina haka a safiyar da ko azahar bata k'arasa ba?

"Iman me suka zo yi? Me ya faru?"

Da mamakin rashin fahinta itama ta tambayeta.

"Gaishe da Daddy fa suka zo yi, ko kina tunanin wani abu ne ya faru?"

Kafin ta amsa ta kara cewa.

"To ni dai naga suna ta fara'a, in ma mutuwa ce bana tunanin ita akayi."

Sai itama tambayar da tayi ta bata dariya, ta juya kawai ta cigaba da shirinta, Al'ameen d'anuwansu ne fa, me yasa don DANGINSA sun zo zata yi tunanin wani abin?

Sai dai me, bata je koina a shirin ba,  Mami ta bud'e kofar d'akin ta shigo fuskarta d'auke da wani abu kamar fara'a kamar kuma mamaki sannan ta sallami Iman kai tsaye daga d'akin ta samu gefen gado ta zauna.

"Ai na san ma Iman ta riga ta gaya miki bak'in da muka yi ko?"

"Eh tace wai Daddyn Al'ameen ne da 'yanuwansa suka zo."

Tayi zaton Mamin zata fad'i wani abu game da mamakin zuwansu itama amma sai maganar data biyo baya ta zama akasin hakan.

"Fadeelah yaushe kuka shirya kanku ne ke da Al'ameen?"

Cak! Ta tsaya daga k'okarin zufe zip d'in rigarta da take yi a lokacin ta juyo ta kalleta.

"Shiryawa? Wace irin shiryawa kuma Mami?"

"Abinda nake tambayarki kenan don Mahaifinsa da 'yanuwansa da suka zo yanzu, aurenki suka zo nema masa!"

***

Maganar ta dake shi!

Amma sai ya d'aure bai katse shi ba,  ya cigaba da kallonsa cikin nutsuwa yana saurarar bayanin da ya riga ya gama shiryawa fuskantarsa.

"Saboda me zaka bar aiki? Don me yasa saboda zaka yi tafiya kayi resigning?"

Shugaban nasu ya fad'a cikin kumfar baki yana kallonsa.

A hankali Adam ya kifta idanunsa, ya bud'e su sannan ya bashi amsa.

"Saboda in na tafi ba zan dawo."

"And for what reason ba zaka dawo ba? Me zaka tafi kaje kayi a wannan banzar k'asar?"

Kalmar ta sake dukansa, ya cije gefen lebb'ensa kad'an kawai ya cigaba da kallonsa.

"To idan baka sani ba gwara kaji yanzu, ba'a ajiye aiki alhali ka sawa mutane hannu akan alkawarin case d'insu, dole ne ka koma ka k'arasa duk wasu ayyukanka da jama'a tukunna sannan ka dawo muyi wannan maganar."

Ya k'arasa yana turo masa file d'in dake d'auke da wasikar barin aikin da ya kawo masa. Adam baice komai ba sai da ya mik'e zaune sosai sannan yasa dogwayen yatsunsa biyu ya maida masa da file din gabansa.

"Na riga na gama aikina da kowa Mr. Shawn, na rufe kowanne case dana fara kuma bansa hannu akan kowanne sabo ba, don haka gani na dawo mu cigaba da maganar barin aikina."

Sai mamaki ya kama shi kwarai, don wannan b'angaren na Adam sabo ne da bai taba gani ba, a da komai yace masa baya tsallake yinsa koda kuwa abun nan yana da matsala, amma yanzu har zai k'i bin maganarsa ba tare da tantama ba? Lallai ko me zaije yi Nigeria nan yana da muhimmaci a wajenshi. Sai ya sauke murya k'asa kad'an yace.

"Ka saurareni da kyau Adam, kai yaro ne yanzu kake tasowa baka san duniyar nan ba, sannan ubangiji ya baka damar kwarewa a aikinka, kayi amfani da damarka ka cigaba da samun d'aukakar daka fara mana,  baka gani ne... Suna, Kud'i, Daraja, Fice, D'aukaka... Gasu nan yanzu a hannunka sai yadda kaga dama zaka yi dasu, me muke nema a duniyar ne bayan wad'annan?"

Tsaf! Adam ya nazarci maganganunsa kuma ya fahimci inda suka dosa.

Saboda haka ya sake komawa ya jingina kansa a kujerar da yake zaune sannan wannan malalaciyar muryar tasa ta shiga magana a hankali.

"Ka san me yasa na zabi aikin lauya Mr. Shawn?"

Baiyi tambayar don amsa ba saboda haka kai tsaye ya cigaba.

"Shekaru gama sha biyar da suka wace, wata yarinya 'yar shekara sha shida ta samu sab'ani da iyayenta a wani dare har ta gudu ta bar gidan, basu k'ara ganinta a raye ba bayan nan.

Sai bayan kwanaki uku aka sami gawarta yashe a bayan wani gini, an d'aure wuyanta da hannunta da kuma k'afafunta da wata igiyar karfe,  sannan anyi mata fyad'e kafin a shake wuyanta da irin wannan igiyar har ta mutu.

Da wannan igiyar police suka lalubo yayan wani abokina bayan kwana biyu cewar shi ya kasheta, nida abokina mun san bashi bane, domin munga sanda wani ya haura d'akinsa ya d'auki wannan igiyar k'arfen da yake amfani da ita wajen had'a kayan k'arafansa.

Amma ba wanda ya yarda damu a lokacin saboda bamu kai munzalin a karb'i shaidarmu ba kuma dukkan wasu hujjoji su nuna shi a matsayin mai laifi, don har wajen da aka kashe yarinyar yaje a ranar da ake tunanin ta mutun, saboda haka babu wani b'ata lokaci aka yanke masa hukuncin kisa ta hanyar rataya kuma aka kashe shin.

Tun a wannan lokacin zuciyata ta bani cewar babu adalci a shari'ar,  don haka na shiga d'an karamin bincikena har bayan shekara biyu na samo amsar komai."

Ya mik'e zaune sosai yana kallonsa sannan yace.

"Ka san me na samo?"

Bai bashi amsa ba kamar d'azu,  amma idanunsa sun shaida son sanin amsar.

Adam ya sanya d'an manuninsa na hagu ya share gefen siririn hancinsa,  hakan ya tafi da 'yar guntuwar gyaran muryar da yayi sannan ya cigaba.

"Yana tare da wata k'ungiya ne ta sirri da suke yin garkuwa da mutane don a basu kud'i, sai yayi niyyar fita bayan ya gama nazarin abinda suke yi ba daidai bane, suka yi masa dukkan gargad'in cewa ba zai iya barinsu ba amma bai saurare su ba ya bi shawarar zuciyarsa ya fita d'in, shi yasa suka yi masa wannan k'azafin da ita yarinya da suka kama bisa kukure sanda suke targeting 'yar wani shahararren mai kud'i."

Office d'in ya d'auki shiru na wani lokaci, a cikin lokacin kuma zuciyar shugaban na tarawa da d'ebewa ne kan wace irin kwakwalwa ce da Adam? Kafin ya amsa muryarsa ta cigaba zuwa k'arashen daya fahimci ya riga ya gano shi.

"Kamar haka kake shirin yi Mr Shawn, zaka iya yin komai a yanzu don tsaida ni, don ka riga kasa hannu a wasu ayyukan da sunana kuma baza ka iya maida musu da kud'insu ba, shi yasa kake shirin yin amfani da wad'annan cases d'in ka mik'a su can sama, saboda su saka a hani ni barin aiki da cewar ban kammala ayyukan da akayi yarjejeniya dani ba..."

Ya sake yin shiru kad'an.

"Ina tabbatar maka wannan hanyar ba mai b'ullewa bace, don in har kayi,  cikin ruwan sanyi zanbi in nusar dasu cewa ni bani da masaniyar hakan, kaine mai laifin karb'ar cases da sunan mutum d'aya kawai alhali ga sauran lauyoyi nan birjik da basu da ayyuka kamar ni a ma'aikatar. 

Sannan in duk da haka kana tantamar saka hannun, zan iya cewa ka barshi don bana son in takura ka da kaina, amma zan iya biyowa kuma ta hanyar da ba zata yi maka dad'i ba, shi yasa naga watak'ila zai fi kyau ace mun rufe komai iya mu biyu anan kawai ba tare dana uku ba, balle har a samu d'aruruwa kuma su biyo baya."

Wani ruwa ya zarce makogwaron shugaban, kwarai! Ya san wannan kad'an da aikinsa ne, don ba tun yau ba ya fahimci kwakwalwar Adam daban take a al'amarin bincike, shi yasa baya son rasa shi ko kad'an, don a yanzu mafi yawan mutane harda manya kuwa suna kawo cases d'insu wajensu ne don shi kawai. Ba sai an wani lissafa ba, yanzu ya riga yafi kowanne lauya kawo musu hanyar samun kudi, don har sai da wani babban judge a kwanakin baya ya sara masa da cewar ko mutum kisa yayi, ya binne kansa daga shi har gawar daya kashe, sai dai in ba'a saka Adam a lamarin ba, amma tsaf! zai tono shi har ma da makamin da yayi kisan.

Ba yadda ya iya haka ya jawo file d'in nan ya shiga saka hannunsa a duk inda ya dace, da kowanne sa hannu kuma yana hango irin asarar dake jiransa nan gaba kad'an. A lokacin da ya kai ta k'arshe ne idonsa ya kai kan sunan Adam da ya samu canji akan wanda ya sani, Surname d'insa na 'Steve' ya juya zuwa kalamai biyu.

ADAM AHMAD MUHAMMAD.

Da tsananin mamaki ya d'ago ya kalle shi, yace.

"Wane irin wasa ne kuma wannan? Ya akayi sunanka ya canja?"

Maimakon ya amsa, sai ya mik'o hannunsa ya janyo wata paper a k'asan file din ya nuno masa.

"Ba wasa bane Mr. Shawn ga shaida nan, nabi dukkan wani tsari na canja sunana zuwa irn na addinin da kuka sanya ni nuna k'iyayyarsa a zamana na makarantar nan."

"Amma ta yaya? Saboda me zaka yi hakan?"

Bai bashi amsa ba, sai ya nuna masa paper kawai alamar ya cigaba babu ruwansa da sanin dalilin hakan.

Don banda iyayensa na bogi baya jin duk duniya akwai wanda zai tattauna labarinsa dashi, suma kuma d'in don ya zama dole yayi musu sallama ne su san cewa in ya tafi ba zai dawo ba. Abinda suka fada a baya gaskiya ne,  ko ba komai sun kyautata rayuwarsa sun raine shi ta hanya mai kyau har ya zama wani a yau.

Don haka ba zai tab'a yanke alak'arsa dasu ba, duk da ya lura a yanzu su d'in sun riga sun hakura sun sallama shi.

Ya fita daga office d'in da dukkan wani farin ciki na ganin tsarinsa na tafiya daidai, ya riga ya gama tsara komai yayi booking jirgi, nan da sati d'aya kawai! Zai bar k'asar America bari na har abada zuwa Nigeria inda zai binciko DANGIN mahaifinsa, karo na farko a duniya da zai samu wanda zai kalla yace d'anuwa ne a wajensa na jini!

Ya lumshe idanunsa a hankali sanda idanun Fadeelah suka haska cikin nasa, kamar suma suna taya shi murnar wannan nasarar da yake shirin samu ne, kuma ba abin mamaki bane hakan, don tare suke shiga duk wani tudu su fad'o, suna d'aya daga cikin abinda ke kwantar da hankalinsa duk sanda wani abu ya cakud'e masa.

Ta dad'e da yi masa nisa, amma kamar tana tare dashi ne a kullum!

***

LARABA, TA BAWA RANAR SA'A!

Bayan tafiyar awanni goma sha uku da kimanin mintuna arba'in da Takwas daga k'asar America, Adam Ahmad Muhammad ya sauka a babban birnin Abuja na Nigeria.

A wannan ranar ne kuma, cikin wata unguwa ta garin Abujan, Daddy ya dawo daga garin Kano wajen dangin mahaifiyarsa, kuma a ranar ya buga waya can k'asar America ya shaida cewa sun amince da auren Al'ameen ga Fadeelah.

A dai cikin wannan ranar ne kuma, wani magidanci a cikin garin Abujan ya d'auki mota shi kad'ai zuwa wani k'auye mai suna 'Talfa' dake tsakanin Abuja da kuma Kaduna, ya ajiye motarsa a gefen hanya sannan yabi da k'afa ya zagaya zuwa kushewar mutanen k'auyen.

Sau d'aya ya taba zuwa wajen, amma tsayin shekarun basu sa idanunsa sun kasa gane kabarin da yake nema ba, cikin mintuna 'yan kad'an kuwa ya hak'e gefensa ya ciro layar mutum-mutumin daya tab'a binnewa da hannunsa a wani dare!

A dai larabar kuma, wata mata daga cikin k'awayen Aunty Hadiza yayar Mami Safiyya, tayi wata sabuwar 'yar aiki fil! daga garin IKARA.

I K A R A

"Wai da gaske ne Sadiya aikatau ta tafi?"

Ladi, k'awa ga Zainab matar Rabi'u d'aya daga cikin 'ya'yan BABBAN GIDA ta tambaya lokacin da ta shigo sashen Zainab d'in a ranar juma'a.

Zainab ta tab'e baki tana yanka albasa kan kwad'on zogalen bishiyar tsakar sashenta data dafa tace.

"Haka dai ake cewa, amma waya sani ko dadironta ta tafi, tunda ansha zaman gida shekara da shekaru ba bazawari."

"Ke Zainab mutuniyar taki kike wa wannan zaton?"

"Wace mutuniyar tawa? Ai shi yasa nace miki kin dad'e baki shigo gidan nan ba, tun yaushe na fita harkar wannan munafukar, ke ni gidan nan ma yanzu in gaya miki in kika d'auke manya irinsu Kawu Danjuma, to ko shi Rabi'u da nake zamansa ba wanda zan d'ebe ince miki baya ji da nasa munafuncinsa, kallon kowa nake yi kawai."

Ladi ta jinjina kanta.

"To Allah ya kyauta! Ni a tunanina duk wannan baya rasa nasaba da yadda Habiba ta kankane kusan komai na gidan nan."

"Ke raba kanki, ai yanzu ba cikin gidan nan kad'ai ba har a waje kusan kowa da Hajiya yake kiranta, makkarta biyu fa."

Wannan karon Ladi ce ta tab'e nata bakin.

"Wato kema ba kya ganin laifinta kenan, shikenan ta had'e ku gabad'aya gidanta shanye, ai ni  tunda na shigo gidan nan bayan watanni biyu kawai da rasuwar Hajiya Balaraba na san abinda Habiba ke fata ya faru, ta samu damar watayawa ta juya kowa yadda take so kamar yadda ta maida mijinta, shi yasa dama basa tab'a shiri da ha..."

"A'a Ladi tsaya! Ya naji kina neman karkace hanya ne ki danganta rasuwar Hajiya kuma da Habiba, meye had'in anan? Abu da ya riga ya shud'e kowa kuma ya san wannan tsinanniyar yarinyar ce ta kasheta ta gudu."

"Kinga nifa ba wani abu nace ba,  nufina tunda babu Hajiya a yanzu,  habiba ta samu damarta ne kawai ba wani zance ba."

Zainab ta juya ta cigaba da yanka koren tattasai kan had'in zogalen sannan tace.

"A'a to, ai gwara inji ne da kyau don kin san fa har yanzu zancen na gaban hukuma, su Kawu d'anjuma sun sha alwashin sai dai in ba'a ga Bintu a duniyar ba,  amma babu abinda zai hana su mik'ata gaban hukuma a rataye ta itama."

"Ina zancen da ake cewa ta MUTU?"

"Babu inganci a cikinsa gaskiya,  tunda Rabi'u yace min a motar da akace ta hau anyi hatsarin, mutum d'aya ne kawai ya mutu shima wani tsoho, amma ita ance bata ma ji rauni ba kawai dai an samu akasi an sallameta ne kafin daga nan gida a isa can kanon."

"To Allah ya kyauta, amma ni wallahi 'yar tausayi take bani,  ba uwa ba uba sannan ga wannan bak'in fenti haka?"

Zainab ta shiga yanka wani k'aton tumatir jawur dashi sannan tace.

"Meye abin tausayi anan Ladi, bak'in halin uwa ne fa ta d'auko, ko kin manta yarta Mairo ma guduwa tayi da saurayi tun iyayen na da rai, ai ni wallahi a zaman yarinyar gidan nan har bana son a aiko ta sashena, kinga wannan d'an banzan farin nata da yalolon gashin nan, mayya sak! nake kallonta."

Ladi ta kyalkyale da dariya harda buga cinya sannan tace.

"Allah ya shiryeki Zainab, maita ai ba'a fari take ba."

"Ke dai bar mutum kawai, ai shi yasa a ranar da Hajiya ta mutun nan, na zage iya k'arfina nima na shiga aka jibgeta don wallahi bana d'auke kokonton yawan laulayin yusufa (d'anta na biyu) daga ita ne, don ina dab da haihuwarsa ta dawo gidan nan."

Ta fad'a daidai sanda ta gama yankan tumatirin, sannan ta saka k'aton cokali ta juya shi tsaf komai ya had'e, ta janyo wani k'aramin filas dake gefen tabarmar da suke kai ta d'ebi na maigidanta da yaran da suka tafi makarantar allo sannan ta juyo musu da ragowar suka shiga ci.

Sai dai basu kai ga saka loma ta biyu a bakinsu ba, Salihu babban d'anta ya rugo cikin tsakar gidan sakale da allonsa a hammata.

"Kai don ub*nka haka ake shigowa gidan mutane ba sallama kamar wani kafiri?"

Ta daka masa tsawa lokacin da yaja birki a gaban tabarmarsu.

"Ina sauran suke?" Ta katse rawar zancen da bakinsa ke yi.

"Suna can gindin motar suna kallo."

"Motar wa kuma?"

"Mama, Mama wani balarabe ne yazo daga Makka a cikin wata had'addiyar mota, tun muna addu'ar tashi muka ganshi ya wuto mu, yanzu haka dukka su Kawu sun cika wajen Kawu d'anjuma jingim!"

Ita da Ladi kallonsa kawai suke da mamakin yadda ya rikice haka.

"Wajen Kawu Danjuman yazo?"

"Eh mana, kuma naji su yaya Sule suna fad'in wai d'anuwanmu ne!"

***

"Sule me ya faru ne haka?" Me akeyi?"

Kawu Ibrahim ya tambaya sanda ya shigo gidan shida babban d'ansa Harisu da la'asar lis! Daga zagayen gonakinsa da suka dawo.

Banda tarin yara birjik da suka wuce a k'ofar gida sun yanyame wata mota,  yanzu kuma ya shigo gidan yaga kusan duk samarin da ba'a fiye samunsu a wannan lokacin ba suna tsaitsaiye kan hanyar shiga sashen Kawun.

Sule ya d'an sunkuyar da kansa ya gaishe shi sannan yace.

"Kawu bak'o akayi ne daga wata k'asar ina jin, kuma naji su Kawu Sulaiman suna cewa wai d'an gidan Baba Ahmadu ne."

Cak! Bugun zuciyarsa ya tsaya na wasu 'yan dak'k'ai, ya kalle shi sosai sannan ya tambaya.

"Wane Baba Ahmadun?"

"Wanda dai ake bada labarin cewa ya b'ata shekarun baya da ak..."

Ai bai ko tsaya saurarar k'arashen ba ya wuce su duk ya durfafi hanyar sashen Kawu Danjuma. Tun daga adadin takalman dake cire a waje zuciyarsa ta tabbatar masa cewa zancen Sule gaskiya ne, don yaushe rabon da a hudu duk a irin wannan lokacin? Sai ya cire nasa daga gefe shima sannan yasa kai cikin d'akin.

Zai iya cewa kowa na nan, yayyensa dama k'annensa da suka manyanta, irinsa masu uzirin nesa kad'an ne basa nan sannan ga Kawu d'anjuma zaune a tsakiyar shimfidarsa, sai dai duk lura da wannan yazo ne bayan siffar Ahmadu k'aninsa daya hanga zaune a gefen Kawu d'anjuma,  Ahmadunsa sak! Kaninsa da duk fad'in babban gida daga shi sai k'anwarsu jummai ne suke uwa d'aya uba d'aya.

Amma wannan da yake gani Fari ne ba bak'i ba, sannan in ka d'ebe lallausar sumar kansa, to ba abinda zai banbanta shi da wancan Ahmadun daya bar gida a irin wannan shekarun.

Kwanan nan zan hutar da kai yaya, kwanan nan zaka manta da wahalar noman nan, sai dai kana zaune ka saka ayi maka, kwanan nan yaya!

Maganar wancan Ahmadun ta dawo cikin kansa tar! Maganar da ita ta zama magana ta k'arshe da ta shiga tsakaninsa da d'anuwansa, don daga wannan ranar Ahmadun yayi b'atan damo daga cikin rayuwarsu gabad'aya, aka neme shi aka rasa.

"Karaso mana Ibrahim, taho kaga ashe bamu sani ba Ahmadu ya mutu ya bar jininsa a duniya."

A hankali Kawu Ibrahim ya k'arasa ya zauna a gefen d'an baturen Ahmadun da yake gani.

"Wannan yayan mahaifinka ne da suke uwa d'aya uba d'aya."

Kawu d'anjuma ya fad'a sanda ya juya yana kallonsa, sai dai yana rufe baki Sa'idu ya d'auka, ya fad'i abinda kawun ya fad'a sak amma da turanci.

"Baya jin hausa Ibrahim sai turanci, yace daga America yazo."

Kawu d'anjuma ya tari mamakin daya nuna akan fuskarsa.

"America kuma Kawu? Shi Ahmadun can yaje ya haife shi?"

"I, nima abinda nace kenan, da mamaki da d'aure kai amma gashi yazo da shaidun da suka nuna shi d'an nasa ne."

"Ko ba shaida Kawu na yarda wannan d'an Ahmadu ne, zan iya tsayawa gaban ko waye kuwa in tabbatar da hakan."

Adam bai san me yace ba, amma sai ya zab'i daidai wannan lokacin ya matso gabansa sannan ya rik'o hannayensa, iya hasashensa ya yarda cewa duk cikin mutanen nan wannan shine madadin mahaifinsa, uwa d'aya uba d'aya yafi k'arfin komai.

Kwalla mai d'umi ta gangaro kan kumatun Kawu Ibrahim, don gani yayi sak! Kamar k'anin nasa ne ya dawo gabansa yake neman gafararsa, sai shima ya damk'e nasa lallausan hannayen da suka shaida cewa ko daga ina yake, bai tashi cikin wahala kamar Ahmadunsa ba.

Tiryan-tiryan, Adam ya zauna ya shaida musu tarihinsa da kuma na iyayensa da yaji daga Magareth, shakka babu sun tausayawa irin rayuwar da d'anuwansu ya tsinci kansa, sannan kuma Adam yasha godiya da jinjina kan kokarin da yayi har ya nemo su bai kyamaci cewa su dangin nasa basu zo a irin wajen daya taso ba.

Kawu Ibrahim shi ya shaida masa sai bayan shekaru biyu da b'acewar Ahmad ne suka sami labari cewa wani aboki ya had'u dashi daya kwad'aita masa sana'ar shigar da kwayoyi k'asashen k'etare da cewar kud'i ake samu masu yawa, kuma daga nan basu k'ara jin labarinsa ba.

Da wannan Adam ya had'a ya fitar da cewar an kama mahaifinsa ne a kokarinsa na shigar da kwayoyin k'asar America kuma aka mik'a shi kurkuku daga nan, tunda kuma k'asa ce da bashi da kowa haka ya zauna har zuwa lokacin da aka zo aka d'ebe su zuwa filin yak'i inda anan ya hadu da mahaifiyarsa.

A wannan ranar Adam yaga k'auna kala-kala ba daga iya mutanen babban gida ba harda sauran gidajen da duk su Kawu suka san akwai wad'anda suka san Ahmadu cewa ga d'ansa ya dawo suzo su ganshi. Ba kowa ke iya magana dashi ba saboda haka har yara haka yayi ta binsu da gaisuwar hannu ba tare da ya damu da banbancin tsaftar jikinsu da nasa ba, Abinci kuwa har daga can bakin layi haka akayi ta aikowa daga gidaje-gidaje cewa na saukar d'an bature ne... Al'ada dai irin ta mutanen da wayewar zamani bata ratsa su sosai ba.

Kuma babu kyankyami balle tunanin wani abu haka Adam yasa hannu ya d'andana abincin mafi yawan kwanukan nan ba tare da ya san sunan yadda aka sarrafa ko abu guda da yake ci ba.

B'angaren Kawu Ibrahim aka shirya masa d'aki guda na musamman ya kwana anan, rana ta farko a rayuwarsa Adam ya kwana cikin rufin wani irin gini da bai taba gani ba,  rana ta farko daya kwana a d'akin da babu kyale-kyale irin wanda ya saba sannan rana ta farko daya shigo cikin kabilarsa da bai tab'a gani ba. Sai dai tunda babu sauro kuma akwai fankar dake juyawa da wutar lantarki, sai yayi wani irin bacci da rabon da yayi shi tun zamanin da bai san wanene shi ba, yayi bacci da zuciyarsa sakayau babu wannan nauyin daya saba ji a kodayaushe.

Kamar kullum yau ma babu fashi, abu na k'arshe da ya gifta cikin idanunsa shine nata idon, sai ya lumshe nasa cikin nata a hankali kamar mai son yin magana da ita.

***

Washegari, da tarbar cima ta musamman ya bud'e ido, kayayyaki ne barkatai na duk kayan da suka san zai iya cinsu, saboda haka sai da ya cika cikinsa taf sannan ya shirya ya fita cikin jagorancin Sa'id, da ya zama tafintansa tun jiya.

A falon Kawu Danjuma ya zauna,  inda manyan mutane da dama suka yi ta zuwa ana gaya masa cewa suma 'yanuwa da abokan arziki ne na dangin mahaifin nasa, hatta matan cikin Babban gida daga tsofaffinsu har kanana sai da suka zo ganinsa.

Anan ya fahimci cewa asalin 'ya'yan Babban gida wato sauran 'yanuwan mahaifinsa su ashirin da biyu ne,  kuma hud'u ne kawai a ciki suka rasu,  banda mahaifinsa sauran goma sha bakwai d'in duk suna cikin Babban gida da 'ya'yayensu da kuma tarin jikoki dake tasowa gasu nan birjik!

"A cikin masu rasuwar mata uku ne, kuma suma wasu daga cikin 'ya'yansu suna nan tare damu, wasu sunyi aure, wasu kuma suna can wajen dangin iyayensu maza."

Kawu Ibrahim ya fad'a masa bayan zuwan mutanen ya lafa a ranar, Sa'id na daga gefe yana fassara masa.

"Amma d'aya daga cikinsu ita bata yi aure ba ta rasu, wadda itace k'anwarmu jummai da muke uwa daya uba daya da ita nida mahaifinka, d'ayan kuma magidanci ne k'anninsu Kawu Jamilu d'an gidan Hajiya balaraba dana shaida maka itace ta k'arshe mai rasuwa a cikin matan gidan.

Yana da ma mata uku da 'ya'ya takwas shima, shida duk maza ne babarsu d'aya kuma yanzu haka suna zaune a can gidan nasa, sai kuma mata biyu da suma babarsu d'aya, d'aya matar ita bata haihu dashi ba har ya rasu."

Haka kurum sai Adam ya samu kansa da tambayar ina mata ta biyun da kuma 'ya'yan nata.

"Ita ta rasu tun kafin rasuwarsa 'ya'yan kuma basa nan yanzu haka."

Da wannan Kawu Ibrahim bai k'ara komai akai ba, don tunaninsa bai bashi cewar daga shigowarsa cikinsu ya dace ya fara sanin wasu munanan abubuwan ba. Sai yamma lis! sannan Adam ya samu keb'ewa da Sa'id wanda ya fara sabawa dashi a lokacin, babu wata kwana-kwana ya shaida masa cewa yana son ya musulunta ne... yana son komawa addininsu da kuma na mahaifinsa.

Maganar ta daki Sa'id ya tsaya kawai yana kallonshi, yanzu dama shi ba musulmi bane kenan? Ta yaya to sunansa ya zama Adam? Tabbas ya san a labarinsa ya fad'a musu cewa turawa ne suka raine shi, amma ba shi kad'ai ba ya san har ga Allah duk cikinsu babu wanda ya kawo wannan tunanin akansa. To ta yaya ma zasu yi bayan wannan kamilalliyar siffar tasa na nunawa wasu cewa shi balarabe ne ma.

Babu wani b'ata lokaci ya shaidawa su Kawu Ibrahim, kuma anan cikin falon Kawu D'anjuma aka MUSULUNTAR da Adam, ya koma Adam na gaske don ya zab'i sunansa akan canjin wani tunda ko a musuluncin sunan mai ma'ana ne, daga nan Kawu Ibrahim ya d'ora Sa'id kan alhakin koya masa abubuwan da suka shafi tsarki na musulunci da kuma karatukan daya kamata ya sani a yanzu tunda shima Sa'id da d'an iliminsa.

Cikin kwanaki biyar a garin Ikara, Adam ya sake sosai cikin 'yanuwansa kuma ya san abubuwa da yawa na al'adar bahaushe tsantsa! Watakila rashin sabon wani abu kan takura shi a wasu lokutan, misali ruwan wanka,  na sha da kuma harkar d'aukewar wutar lantarki, amma daidai da rana d'aya bai bari hakan ya hauro kan fuskarsa ba, har mamaki Sa'id yake na yadda yake sakewa yaci abincinsu,  gashi kuma a cikin kwanaki biyar d'in kawai ya fara iya rik'e wasu kalmomi na hausa.

A sannan ne kuma ya shirya tafiya don bayan zuwansa Nigeria a ranar ya hawo wani jirgin zuwa Kaduna,  inda ya kwana d'aya anan washegari kuma ya sayi mota sannan bisa jagorancin wad'ansu, ya d'auko direban tasha ya kawo shi har cikin Ikara. 

Saboda haka yanzu zai koma can ABUJA ne inda d'aya daga cikin manyan ma'aikatar da yake aiki dasu a America yayi recommending d'insa zuwa wata k'ungiya irin tasu ta lauyoyi mai zaman kanta anan Abujan. Kawu d'anjuma ne ya bada shawarar cewa sai dai ya tafi tare da Sa'id don ya dinga k'ara wayar dashi akan abubuwan Nigeria da kuma harkar karatun addininsa ma.

Ai kuwa babu wani kokonto Sa'id ya had'a kayansa ya bishi tunda dama ya gama karatunsa anan ABU ta zariya kuma yanzu ba abinda yake sai taya mahaifinsa aiki a shagon awonsa.

Ya tafi ya barsu da d'imbin alkhairi na kud'i yadda hatta k'ananun yara a babban gida sun shaida da zuwan BATURE ADAM!

***

A B U J A

"Kin Amince?" Al'ameen ya tambaya a hankali cikin wayar.

"Me Maminka tace?" Muryar Fadeelah ta biyo bayan wani lokaci.

Yawu ya zarce cikin makogwaronsa, a hankali ya tattara saura ya had'iye sannan ya amsa.

"Da da yanzu ba d'aya bane Fadeelah,  idan Mami bata so ki a da ba, yanzu komai ya canja ai, saboda haka karki damu yadda mahaifina ya bada goyon bayansa haka itama bata ce komai ba."

Maganar da nauyi, kuma yarda da ita da wuya, amma zai mata k'arya ne? Zai fadi abinda ba haka ba alhali duk daren dad'ewa dai zata je ta fuskanci Aunty Miryaman?

"Kinyi shiru Fadeelah, ko sai zuciyata ta k'arasa fitowa ne waje gabad'ayanta?"

"To me kake son ince Al'ameen?"

Ya lumshe idanunsa kadan jin yadda ambaton sunansa da muryarta ya ratsa ko'ina a jikinsa.

"Cewa zaki yi na amince da kai Al'ameen kuma ina sonka da dukkan ruhina."

Murmushi ya sub'uce mata, tana murza yatsunta cikin junansu tace.

"Ko ban fad'a ba, hakan ba zai canja komai ba, karka manta fa Daddy har Kano yaje sunyi maganar da 'yanuwan hajiyarsa."

"Wallahi zai canja Fadeelah, zai canja abubuwa da yawa fiye da zatonki, so dan Allah ki fad'a min, ko kin manta irin rabuwar da muka yi ta k'arshe ne kafin barinki America?"

Wallahi bana sonka Al'ameen, kuma bana tunanin zan tab'a sonka!

Maganar baya ta haska tar cikin kanta, lallai d'an adam ba'a bakin komai yake ba kuma baki shi ke yanka wuya, da ace a lokacin da take fadin hakan za'a nuno mata sanda take kokarin yin abubuwan da zata burge shi da kuma yanzu da aka saka ranar aurensu, watakila zata hak'a k'asa ne ta shige don kunya. Shi yasa a kullum yanke hukunci cikin fushi baya tab'a zama alkhairi don ko ka yanke din, a haka hukuncin ubangiji zai zo danne naka, kak'i tsira da komai sai tarin kunya da kuma dana sani!

"Ki fad'a min." Taji muryasa tayi k'asa sosai kamar har sai da numfashinsa ma ya busa akan fatar kunnenta.

"Ina sonka Al'ameen, ina sonka saboda na yarda da kai kuma kaima ka yarda dani a lokacin da ko ni ban yarda da kaina ba, ka bani farin cikin da wani bai tab'a bani irinsa ba,  saboda haka duk abinda zance ko na fad'a a baya, k'aryar zuciyata ce wannan."

A hankali Al'ameen ya lumshe idanunsa sannan babu gargada ya fadi kalaman dake azabtar da zuciyarsa a kullum.

"Ban san lokacin da na fara sonki ba Fadeela, watakila babu farko kuma babu k'arshe, kin riga kin zama wani b'agare na jikina kuma ina sonki ba tare da tsoron komai ba ko son samun wani abun, sai don kema ki soni  kuma ki bani damar da zamu k'are rayuwarmu tare har abada."

Ta koma da baya ta jingina da allon gadon da take zaune sannan murmushi ya sake subucewa a kumatunta.

"Na baka wannan damar Al'ameen,  ka riga ka sameta sai dai fatan Allah ya sada mu da alkhairin dake cikinta."

Bata ko jira ya amsa 'Amin' din ba ta katse kiran da sauri sannan ta janyo filon gefenta, ta rungume shi sannan ta cusa kanta cikinsa dad'i na nukurkusar zuciyarta!

Al'ameen ya sauke wayar daga kunnensa a hankali, tunani biyu na ratsa shi, Farko dad'in kasancewar ya shawo kan Fadeela a yanzu kuma komai zai tafi tsakaninsu. Na biyu ruftawar da zuciyarsa tayi ta bar wani tangamemen rami game da k'aryar da yayi mata, k'aryar da ya san duk daren dad'ewa zata zo ta fahimta,  watakila ma ba sai an kai ga daren dad'ewar ba gaskiya zata baiyana kanta.

Amma ya zaiyi ne in ba haka ba? Bari zaiyi komai ya sake cakud'e masa irin farko? Damarsa ta biyu da ya samu ya kankaro da kyar ta sake subuce masa?

Ya mik'e daga zaunen da yake kan kujerar karatu ta cikin d'akinsa ya fad'a toilet. Tun bayan dawowarsa daga Nigeria, har yanzu ba'a d'ora shi kan wani sabon case ba saboda haka yake hutunsa yadda yaga dama, baya ma shiga ma'aikatar tasu da wuri.

Bayan ya fito ne ya shirya cikin wata riga mai dogon hannu kalar ruwan toka da wando bak'i, ya dora wata katuwar jacket akai kalar maroon saboda sanyi da ake surawa cikin garin a lokacin sannan ya sunke kafafunsa cikin safa mai kauri itama.

Al'ameen mai kyau ne,  Fadeelah tasha fada... Irin samarin nan ne da ko daga nesa ka hango su cikin tarin mutane zaka ji zuciyarka ta tsaya akansu su kad'ai! Ita kanta mahaifiyarsa babban alfaharinta game dashi na kyawunsa ne. Saboda haka sai ya k'ara haskawa cikin kalar kayan, ya feshe jikinsa da turare sannan ya d'ebi wayoyinsa ya fita zuwa falo don samin abinda zai ci. Allah ya sani yayi kewar girkin Mami da Fadeela kamar me!

"A'a ga Ango fa ya fara kyallinsa tun yanzu."

Muryar wata daga cikin 'yanuwan Mami ta fad'a a sanda ya sanyo k'afa daga corridor zuwa cikin falon. 

Zuciyarsa ta sake ruftawa cikin raminta sanda ya d'aga ido ya kalle su, 'yanuwa Mamin tasa ne da yawa a falon sannan ga kaya ma birjik ana ta hayaniya... Hayaniyar shirye-shiye... Shirye-shiryen aurensa da Hamida... Hamida dai 'yar kawar Mami... Mami dake tsakiyar falon a zaune fuskarta cike da farin ciki... Farin cikin ganin komai na tafiyar mata daidai ba tare da ta san me suka yi ba... Abinda suka yi shi da mahaifinsa!

Na zuwa neman Auren Fadeelah har Nigeria da sanya ranar bikinsu kafin ma nata data dad'e tana tanadinsa!

●﹏●

Ga dai Adam a garin Abuja.

Ga Fadeelah a garin Abuja.

Sannan ga mutanen Ikara har biyu,  Sa'id da Sadiya mai aikatau a garin Abuja.

Sannan kuma ga shirye-shiryen biki shima a garin Abuja.

Can k'asar turawa kuma ga Al'ameen tsumu-tsumu cikin k'arya da ya rufewa Fadeelah da kuma mahaifiyarsa dake shirin yi masa aure!

Toh me kuke tunani zai zo a gaba?😁

BAYAN NA MUTU!

©AYSHA SHAFI'EE

(☆_☆)

BAYAN WATA GUDA

Rayuwa ta cigaba da gangarawa a kowanne b'angare na duniya,  abubuwa na faruwa wasu kuma na shud'ewa, mutuwa, haihuwa, arziki,  talauci, mulki, nasara, shirye-shirye,  cikin wad'annan abubuwan babu d'aya da lokaci ya tsaida su.

A cikin haka ne kuma shirye-shirye da lokacin da su Daddy suka tsayar na auren Fadeelah da Al'ameen ke gabatowa, saboda haka sai ya zama kusan dukkan hidima irinta bikin Aseeya ta dawo kan Aunty Hadiza da kuma Mami wadanda suka tsaya akan abun, banda su ma Fadeelah ta lura kowa nata 'yan shirye shiryensa,  babu irin su Zahra dake ta tanadin kaya set-set wanda zasu shiga su fita su kuma gwangwanje kamar yadda suke fad'i.

Sannan su Farouk da Usman ma na shirin had'a Cocktail su da abokanansu a cewarsu Aseeyah bata barsu sunyi komai da bikinta ba, ga Hajiya Amarya ma data ce zata karrama mai sunanta tayi yininta guda a gida, kowa dai nata 'yan shirye-shiryensa banda ita... Ita d'in da take ginshik'i kuma Amaryar bikin.

A kullum ta tashi ta kalli hasken safiya, sai ta tambayi kanta wace irin rayuwa take yi ne? Ita ko a labari bata tab'a jin mutum mai cakud'addiyar k'addara irin tata ba. Misali game da ciwonta, a da bata tab'a barin kwakwalwarta ta yarda cewa ciwonta nakasa ne ba balle har ta nuna raunin da wasu zasu tausaya mata, amma a yanzu hannu biyu tasa ta karb'i cewa kwakwalwarta ba daidai take da ta sauran mutane ba, ita d'in mai lalura ce da abinda ya raba ta da MAHAUKACI kad'an ne.

Saboda in ba rashin hankalin ba ta rasa abinda tunaninta ke janta akansa yanzu, ita fa ta damu da Al'ameen d'in nan har ta bashi hanyar daya sake neman aurenta a karo na biyu, amma a yanzu duk sanda ta gama waya dashi, sai komai ya tsaya mata cak! Ta kasa farin ciki, ta kasa sakewa kuma ta kasa karb'ar al'amarin hannu biyu duk da irin kulawar da yake nuna mata. Mami tace wai hakan ba wani abu bane, wai duk macen da za'ayi bikinta haka take ji, wai shi auren wani abu ne mai girma dake canja rayuwar d'iya mace.

Amma wallahi ita abinda take ji a ranta gani take yafi k'arfin taraddadin aure, ji take kamar mutuwarta ce ke shirin k'arasowa, kamar a kowanne motsawar lokaci zata iya bud'e ido taga mala'ikan d'aukan rai a gabanta ko kuma taji nauyin k'asar kabari akanta. 

Bayan haka kuma ga wani azababben k'ulafacin son 'yanuwanta daya fara damunta, wad'annan dai 'yanuwan nata da bata iya tuna ko fuska d'aya a cikinsu, saboda da ace ana samun d'an adam d'in da yake zuwa babu dangi a duniya, da tuni ta dad'e da saka kanta cikin wannan layin.

Amma sanin cewa dole tana dasu d'in ne yake sawa in ta waiga taga Mami nata shirye-shiryen bikin, sai ta hango lokacin na Aseeyah da gabad'ayansu Mamin harda mahaifiyarta ake ta wannan hidimar, amma ita yanzu inda za'a d'auke harkar mutuntaka da kuma kyautatawa babu d'aya a cikinsu da zai mata wannan wahalar.

Da a cikin DANGINTA take fa? Tare da iyayenta wad'anda suka haife ta, ta san ko babu kyautatawar ita hakk'i ce akansu da dole ne su sauke, suna ma tunawa da ita a yanzu? Ko suna ma da rai tukunna? Tunda kafin zamanta ya koma wajen Hajiyar Daddy a wancan lokacin anyi cigiya kamar wanda ya yar da kwabonsa na k'arshe a duniya amma babu wanda yazo yace shi d'anuwanta ne, hakan ne yasa a baya ta cire tunaninsu a ranta ta rungumi rayuwar su Daddy kawai, amma me yasa komai ke shirin dawowa sabo a yanzu? Da irin wannan abun da take ji me ya raba kwakwalwarta da matakin hauka ?

"Kara ta sosai mana a wuyan na gani in ta zauna, kin san ba mai saukowa bace."

Mami ta fad'a tana kallon Fadeelan dake zaune akan stool na gaban mudubi tana rik'e da d'aya daga cikin sark'okin da suka baje akan gadon d'akin, wata 'yar k'aramar riga ce a jikinta dake nuna bata dad'e daga tashi daga bacci ba amma su Mami har sunje siyayya sun dawo.

"Wai tsoron sarkar kike ji ne?" Fatima dake ta fito da wasu daga kwalayensu ta fad'a tana kallon fuskarta ta cikin mudubin.

"Naji kamar tana da nauyi ne." Muryarta ta amsa a hankali.

"To mik'o ta nan tunda kika ce nauyi Deelah na san ba sakawa zaki yi ba."

Ta juyo a hankali ta mik'a mata idonta na kallon sauran kwalayen sark'okin. A satin daya wuce ne Al'ameen ya aikowa Mami da zunzurutun kud'in da bata san wane adadi na miloyoyi suka tsaya a kid'in Nigeria ba da cewar ayi mata siyayyar kaya (lefe kenan) da kuma wani sh'ani na bikin.

Bata san me yasa ba amma haka kurum jikinta yake bata cewa bikin nan ba daidai yake da kowanne ba, akwai wani abu tsakanin Al'ameen da Mami da suke b'oye mata, sai dai bata da hujja ko shaidar menene shi.

"A cikin atamfofin nan akwai wata mai lemon gree da milk ko?" Mami ta tambaya tana kallon Fatima.

"Anya kuwa kamar lemon green da brown ne sai wata mai lemon green kawai koh?"

"A'a gaskiya ni naga mai irin wannan kalar, yaya Hadiza ce fa ta d'auko ta ma ina tunawa."

"Toh bari in duba." Cewar Fatima ta mik'e ta tafi can d'akin Mamin inda kayan suke.

A lokacin ne kuma Fadeelah taga dama ce gareta da zata fad'awa Mamin abinda ke cin ranta.

"Mami."

Ta kira sunan da dukkan dauriyar da take da ita a lokacin.

"Al'ameen har yanzu bai fadi inda zan zauna ba, kunyi maganar dashi ne?"

Zata iya rantsewa wani abu ya gifta cikin idon Mamin kafin ta girgiza kanta tace.

"Bamu yi ba deelah, amma me yasa zaki damu kanki tunda dai ai in an d'aura auren ba zai barki anan ba."

"Mami karatuna nake tunani,  so nake in san matsayarsa tun tanzu kafin a koma hutun."

"Fadeelah karatu ba matsala bane, duk inda ya d'auke ki ya kaiki a duniya zaki cigaba da yinsa, nasha gaya miki Al'ameen bashi da matsala ko kad'an, wallahi duk abinda kike so shi zai yi."

"To Mami Aunty Miryaamah fa? Ni fa har yanzu banji kuna zancenta ba, banji ana cewa suma suna nasu shirin ba, sannan shima banda lokacin da yace min ta amince da zancen auren baya tab'a son in d'auko masa zancenta, dan Allah Mami in da wani abin ki fad'a min."

Ka san abinda mutum yake ji a lokacin da yake son nusar da k'aramin yaron da mahaifiyarsa ta mutu cewa ba zata tab'a dawowa ba? Sak haka Mami taji sanda Fadeeelah ta fad'i hakan, ta yaya zata gaya mata cewa Aunty Miryamah bata san da zancen auren nan ba kwata-kwata? Ta yaya zata gaya mata cewa Al'ammen ya roke ta ne kamar hauka kan ta taya shi boye wannan sirrin don ya sami Fadeelah a rayuwarsa? Ta yaya zata gaya mata cewa suna hasashen Aunty Miryaman zata saduda ne in taga an kai k'arshen komai?

"Mami, Mami, Umma ce ke kiranki."

Rahma ta katse komai sanda ta shigo cikin d'akin rike da wayar Mami da mahaifiyarta Aunty Hadiza ke kira,  bata jira konai ba kuwa ta kara mata a kunne.

"Yaya wayar na can falo ne wallahi..." Cewar Mami cikin wayar.

"Mrs. Skeleton ya akayi ne?" Rahma ta fada sanda ta juyo ta kalle ta.

Wani murmushi ya subuce a kumatun Fadeelah,  tace.

"Nice kwarangwal d'in?"

"To ba gashi nan ba..." Ta amsa tana zama a gefen gadon.

"Duk kin bi kin fita haiyacinki tun yanzu."

Ko waye a takalmina zai fita haiyacinsa Rahma.

Ta amsa hakan a cikin tanta ba tare da ta furta ba. 

"Kinga deelah..." Cewar Rahman tana kamo hannunta.

"Ki kwantar da hankalinki fa, Aseeyah tace min ba wani abu wallahi mijin ma watarana in kika tashi ji zaki yi haushinsa kike ji, sannan ko ni da zan auri miskilin yaya Saifudeen ban d'aga hankalina kamar ke da kullum Al'ameen d'in nan ke tare dake yana nuna miki kulawa ba."

A daidai sanda Rahman ta fadi haka,  wayarta ta zabi lokacin ta shiga ruri na alamar shigowar kira, idonta ya kai kan sunan.

Al'ameen ne.

Ta juya ta kalli Rahma dake kallonta sannan Mami dake magana tana ta had'a sarkokin nan, da Fatima ta shigo a lokacin tana nuna wa Mami atamfar data d'auko, sai ta dawo da idonta kan wayar.

A wannan lokacin ta yarda cewa ba zancen karatunta ba, ba zancen wajen zama ba, ko zancen Aunty Miryaamah mahaifiyarsa bai isa ya canja k'addararta da Al'ameen ba, sai dai wani abin kuma daban, wani abu da zai shallake tunaninta!

***

RANAR D'AYA GA FARKON WATA.

Harabar gidan Mami na d'auke da mutane tsilla-tsilla yayin da wajen yake yab'e da wani tsantsareren decoration mai d'aukan hankali, mazaunin kujeru kad'ai da zagayen teburinsu abin kallon ne, don tun kafin wajen ya fara cika da mutane akwai robobin lemu na ruwa da kuma kayan marmari fal wanda suka fi k'arfin duk mutanen da zasu zauna a kowanne tebur.

Idan ka kalli mazaunin amarya kuwa, ba zaka tab'a son d'auke idonka da wuri ba don adon al'adar gargajiyar dake jikinsa abin sha'awa da zai ka shagala wajen kallinsa, ga tsofaffi ma har hakan ya tuna musu da lokacin k'uruciyarsu a doron duniya. Daga saman rumfar kuma wani rubutu ne mai kyalli dake haska harafan...

'Barka da zuwa Kamu da Walimar Fadeelah Ahmad Malik!'

A harabar wajen ba mutane sosai sai tsilla-tsilla, amma cikin gidan dank'am yake da tarin jama'ar dake ta fafutukar shiryawa wasu kuma na k'arasa packaging kayan souvenirs d'in da za'a raba, ga 'yan aiki birjik har da na gidan Hajiya Amarya da Aunty hadiza ta tattaro sai faman aikin wanke-wanke suke da kuma d'ora abinci bayan wanda akayi ordering da za'a raba a wajen.

Mami kam! bama ka ganin inda take,  don minti d'aya ne ka ganta minti d'aya kuma duk gidan sai a nemeta a rasa. Usman na ta bin Fatima yana rokon wai sun gaiyato abokansu ta taimaka in abincin yazo akai musu can boys quaters d'in Faruk, su Zahra kuwa d'akinsu guda suka cika da k'awayensu da suka fara zuwa, in banda kwalliya,  hira da kuma waya da samarin da aka had'a agenda dasu ba abinda ke wanzuwa a d'akin. Fadeelah bata da dangi amma wallahi a ranar nan ba mai gane hakan, don kowa daga b'angarensa yayo gayya daidai gwargwado ta mutanensa.

Sai dai duk wannan bidirin da akeyi a cikin gidan, ita Amaryar na can band'akin dake cikin d'akin Daddy inda shi kad'ai ne ba mutane ta k'ulle kanta, ta rufe 'basin' na zama sannan ta hau ta dunk'ule jikinta akai, idonta a tsaye suke kyam! kan wayarta tana kallon zunzurutun adadin kud'in da suka shigo account d'inta na banki daga account d'in Mami.

"Fadeelah kud'in kayan d'aki ne wannan, in kinje duk abinda yayi miki ki siya kiyi amfani dashi, tunda kinga baza'a d'ebi kaya har can ba."

CAN! can yana nufin k'asar America,  inda dai ta baro take murnar ta dawo tushe ta inda rayuwarta zata gyaru ta inganta watakila ma har ta samu waraka daga ciwonta, ashe wannan burin zance ne a iska kawai! Tarihi ne zai sake maimaita kansa kamar yadda ya faru ga Mami, da aure ya d'auke ta cak! ya tsame ta daga cikin 'yanuwa zuwa wata nahiya ta duniya. A baya gani take Mami tayi mutuk'ar k'ok'ari data iya zaman can d'in,  sai yanzu ta gane ashe ba kokari tayi ba, abu ne da ba yadda zaka yi dashi....

Ba zaka iya sa k'afa ka ture ba ko kasa hannu ka tsige shi, manne yake cikin k'addararka da ba mai iya canja hakan sai ubangiji!

Allah ya sani ta riga ta gama fahimta a yanzu auren ne kwata-kwata bata so, shi yasa take jin kamar zata mutu, amma kuma tana son Al'ameen, irin son da take ganin tsananin kirkinsa da kuma tsananin kyawunsa, bayan haka bata jin komai a ranta game dashi amma ta yarda cewa iya wad'annan abubuwan kad'ai zasu saka taji dad'in zama dashi,  sai dai inda ta baro zata koma fa? Wajen da a yanzu bata da kowa sai nasa DANGIN, wanda yake k'unshe da mahaifiyarsa da har yanzu bata san matsayinta a wajenta ba. Ya dai ce mata yau zasu taho, amma bata san 'SU' wa da wa ya k'unsa ba, abinda tafi rik'ewa kawai shine zasu zo su tafi da ita, CAN inda sabon DANGIN data samu a yanzu ma zata yi musu nisa.

Tasa bayan hannunta ta share kwalla mai d'umin data taru a idonta, ita haka ubangiji ya kaddaro mata rayuwarta, daga nan sai can, daga wuya sai dad'i daga dad'in kuma a koma wuyar, fatanta d'aya a yanzu shine ta samu farin ciki tare da Al'ameen, farin cikin da zai d'ebe mata wasu abubuwan.

K'ofar band'akin ta shiga bugawa da karfi sannan muryar Aunty Hadiza maman Rahma ta biyo baya.

"Fadeelah bud'e k'ofar mana, me kike yi? Ga mutane har sun fara zuwa baki shirya ba."

Sai ta kashe wayarta a hankali sannan ta d'ora saman sink, bata da yadda zata yi fa, bata da zab'i babu ma mai bata zab'in... Komai tafiya yake kawai kamar yadda ubangiji ya tsara, ita nata kallo ne kawai!

A hankali ta bud'e k'ofar.

"Ga mai kwalliya nan tun d'azu muke neman..."

Sai maganarta ta katse ganin hawaye shab'e-shab'e a fuskarta.

"Haba 'yanmatan Mami, kukan ne tun safe har yanzu? Girma ne fa ya hau kanki meye abin masa kuka?"

Sai ta jawota ta rungume ta a faffad'an jikinta, kamar dama hakan Fadeelah ke jira sai ta dunk'ule kanta cikin kafad'unta ta shiga rera shi a hankali, irin mai zurfin nan dake tasowa tun daga k'asan zuciya.

"Haka kowa ke ji Fadeelah, ba ke kadai ce ba kowacce mace irin wannan zafin rabuwar sai ya hau kanta, amma komai yana wucewa ne a d'an kankanin lokaci, da kanki watarana in kinzo ma zaki tashi ki tafi gidanki..."

Maganganu masu taushi da kwantar da hankali Aunty Hadiza tayi ta rad'a mata a kunne har da kyar ta samu ta shawo kanta, ta tsaida kukan nata da kyar sauran ya koma k'asan zuciyarta ya shiga jiran wani lokacin. Sannan ta saka ta ta koma band'akin ta wanke fuskarta kafin ta zauna gaban mai kwalliyar dake jiranta da k'aton akwatinta, ba yadda ta iya haka ta d'anyi mata murmushi sannan ta fuskance ta, sai daga baya kuma tayi tunanin meye amfanin ma murmushin bayan ta ganta ta gama kuka yanzu.

"Bari inje in turo miki Fatima da kayan da zaki saka."

Aunty Hadiza ta fad'a sannan ta bud'e k'ofar d'akin ta fita, da kyar ta samu Fatiman a cikin taron jama'ar gidan ta bata muk'ullin wardrobe din Mami da cewar taje ta d'auko kayan Fadeelah ta kai mata. Daga nan ta nufi masaukin k'awayenta da suka fara taruwa a lokacin, ta tarar wata Nafisa daga cikin k'awayen nata tana ta bada labarin sabuwar 'yar aikin da tayi da bata gajiya kamar inji.

"Ke nifa yanzu tiles d'in barandar wajen gidana ma fa sai ki kalli fuskarki kamar mudubi saboda tsabar yawan mopping."

Wata Jamila tace.

"Dan Allah daga ina take nima insa a samo min 'yar garinsu?"

"Daga Ikara take wai, sunanta Sadiya kuma bazawara ce wallahi ba yarinya ba."

"Ina ne Ikara?"

Aunty Hadiza ta tambaya tana zama cikinsu.

"Can wajen hanyar Zariya ne inji ta."

Daidai lokacin da Sadiyan ta k'araso rik'e da d'an matar, ta gaishe su d'aya bayan d'aya sannan ta karb'i jakar kayansa ta shiga canja masa rigar daya b'ata. 

Basu cigaba da hirarta ba sai suka canja wata, amma kasancewar ita Sadiyan taji su tun farko, sai tayi kwafa a hankali sannan ta maimaita abinda ta kudirtawa ranta tun farkon zuwanta gidan.

Kaina nake gyarawa waje baiwar Allah, zamanki a gidan nan ya kusa k'arewa!

Fatima ta k'araso a daidai lokacin nan d'auke da manyan ledoji na kayan Fadeelah, ta mik'awa Aunty Hadiza muk'ullin sannan tace.

"Aunty ba mai taya ni dan Allah,  wallahi kayan da nauyi."

Caraf! Nafisa ta kalli 'yar aikinta Sadiya tace.

"Bar saka masa kayan nan ki mik'o min shi, taya ta ku kai kayan nan sai ki dawo."

Sadiya ta mik'e da sauri ta mik'e ta mik'a mata yaron da jakar sannan ta kinkimi duka ledojin hannun Fatima tabi bayanta dasu zuwa d'akin da ake shirya Amarya Fadeelah!

●﹏●

😊

BAYAN NA MUTU!

RANAR DAYA GA FARKON WATA.

ASOKORO, ABUJA.

Ta juya miyar dake zab'alb'ala kan gas d'in gabanta a hankali yayin da gwalantun d'anta Muhammad dake zaune a island na kitchen d'in ya cika wajen, d'aure yake cikin kujerarsa ta yara amma yana ta mik'a hannu yana k'okarin tab'o plate d'in yayarsa Afra dake zaune a  gefensa tana ta kanannad'e indomie d'inta cikin fork maimakon ci.

"Mommy Muhd zai zubar min."

Yarinyar ta fad'a cikin shagwab'a tana ture yala-yalan kitson kalabarta daga fuska, sai dai mahaifiyar tasu bata ko juyo ba balle ta nuna alamun taji me tace, cigaba da juya miyarta kawai take yi a hankali idanunta na tsaye kyam akan taswirar siffarta dake nunawa a jikin murfin gas d'in.

Watak'ila ruhinta yayi nisa ya bar doron duniya ma a lokacin, don tunani take yi mai zurfi, irin tunanin da tsawon shekaru bata tab'a yin irinsa ba, bai tab'a zuwa kanta ba don a kwakwalwarta kaf babu muhallin irinsa, Tun bayan lokacin da idanunta suka gano mata k'anwarta Bintu a wajen bikin nan, bata sake tunawa da ita ba sai a yanzu, a yanzun da take jin ba iya tunanin k'anwar tata ba ma, abubuwa ne da yawa ke ta taruwa suna kwancewa a cikin kanta, kamar a da an k'ulle su ne can wani wuri guda, sai yanzu suka sami 'yancinsu na fitowa.

A hankali taji hannu ya ziro ta gefen k'ugunta ya kashe wutar gas d'in dake shirin k'one miyar, sannan ya zuro kansa cikin wuyanta ya rad'a a cikin kunnenta.

"Tunanin me kike yi?"

Mairo ta rufe idanunta a hankali sannan ta kwance hannayensa daya nad'e a jikinta ta juyo ta kalle shi, ta kalli fuskar da tun a kwanaki biyu ta canja mata zuwa wani iri duk da cewa kammaninsa basu canja ba don shine dai mijinta, wannan Sadiq d'in da take so fiye da komai a rayuwarta, wanda har ta baro gida saboda shi, d'an kyakkyawan bafulatanin nan da tun gani na farko da tayi masa a bakin rijiyar da suke zuwa d'ebo ruwa taji zuciyarta ta fad'a duniyarsa. To me yasa a yanzu take ganinsa wani iri?

"Me ya same ki?" Ya tambaya hankalinsa kwance yana maida wani dogon gashinta daya fito cikin hular kanta.

Ta san yana yin hakan ne saboda miyar bayanta dake bud'e, yana son gashi amma baya sonsa a harkar abinci. Sai ta zame hannayenta daga cikin nasa daya rik'e sannan ta kalle shi sosai.

"Bibty akwai maganar da nake son na fad'a maka wadda ni kaina ban tabbatar da ita ba."

Watakila ba'a idanunta kad'ai ba, har a wajen wasu ma fuskarsa zata nuna cewa hankalinsa a kwance yake,  amma daga shi sai ubangijinsa suka san irin rud'ani da kuma tashin hankalin da yake ciki tun dawowarsa daga k'auyen 'Talfa'.

Ya san cewa a baya ya shigo da Maryam cikin rayuwarsa ne saboda burinsa da yake son cimma, amma tun kafin ma ya kammala samun burin nasa kyautatawarta a gareshi tasa ya kamu da son ta, bayan samun burin nasa kuma sai ya yarda cewa rayuwarsa baza ta tab'a tafiya daidai ba in har babu ita, ta riga ta zama kamar wani b'angare na jikinsa da ba zai iya yankewa ya yar ba, saboda haka sai ya ajiye komai shima ya biyewa wannan hasashen da shi da ita suka d'ora iyayensa cewa bata da DANGI, sai iya wata mata kad'ai daya kaita wajenta bayan sun gudo daga garinsu, inda yasa iyayensa suka nema masa aurenta a gurinta.

Hankalinsa a kwance yake da hakan tsawon shekaru, amma daga lokacin da tazo haihuwar d'ansu na biyu tasha wata irin wahala kamar zata mutu, daga wannan lokacin nadamar abinda yayi mata ta fara kama shi,  don kusan kwananta biyu cikin matsananciyar nak'uda kafin ta iya haihuwa saboda likitocin sunce gwara ta haihu da kanta, a sannan ne kuma daya duba yaga wata yayar mahaifiyarsa ce kad'ai tare da ita a asibitin sai tausayinta ya kamashi, ya ayyano da mutuwa zata yi kenan haka zata tafi babu kowa nata a kusa, saboda yasa an hana ta tuna duk wasu DANGINTA a duniya.

Nadamar abinda yayi ta fara kama shi har zuwa ranar da suka tsaya wajen bikin nan yaga alamun kwalla a idanunta, tunaninsa ya bashi cewa watakila taga wani ne data sani a baya kuma ta kasa gaya masa saboda ya riga yasa an k'ulle kwakwalwarta daga son tuna 'yanuwanta.

Amma a yanzu ya shiryawa komai, ya shirya masa da dukkan dauriya da kuma k'arfin hali, zai amsa tambayoyinta ya kuma karb'i laifinsa hannu biyu... abu d'aya da har yanzu bai shirya masa ba shine rabuwarsa da ita.

"Daddyn Afra ranar da muka tsaya a wajen bikin nan bayan mun dawo daga park..."

"Mommy Muhd ya zubar."

Muryar Afra ta katse ta sanda k'arar plate d'in abincinta ya tarwatse a k'asa.

Shikenan! Sadiq ya ayyana a ransa sanda ta janye idanunta daga nasa ta tafi wajen yaran, daga yanzu komai zai fara, zai fara girbar k'addarar abinda ya shuka. Yana kallonta ta kwashe abincin ta zuba a shara sannan ta bud'e k'asan fridge inda ba sanyi sosai ta d'auko madarar kwali, ta zubawa Afra a kofi sannan ta zubawa Muhd a feedersa mai straw, ta bawa kowannensu sannan ta sake dawowa ta d'ora idanunta akan nasa.

"Bibty ka tuna ranar? Har na juya ka tambayeni me nake kallo?"

Bata bari ya amsa ba ta cigaba.

"Wata na gani kamar k'anwata Bintu ta can Ikara kuma tun daga lokacin sai na kasa mantawa da ita, kullum sai na tuna fuskarta don na tabbata ita d'in na gani."

Tirk'ashi! Gabad'aya abin yazo kenan,  wato k'anwarta ma ta gani ba wai wani na nesa ba, k'anwarta da ya san ita kad'ai take da ita a duniya, to amma ta yaya hakan ta kasance? Aikatau ne ya kawo ta Abuja ko me? Don zai iya tuna yarinyar k'arama ce sosai a wancan lokacin da yake zuwa Ikara, don samun Maryam kawai!

"Ka tuna ta?" Muryarta ta katse tunaninsa, sai ya kamo duka hannayenta biyu ya matso da ita gabansa sosai.

"Ta yaya zan manta 'yaruwarki Sweetum, na gane Bintu sosai."

Ta shiga motsi da yatsun nata cikin hannunsa a hankali.

"Ban san ina zamu same ta yanzu ba,  amma da gaske ina son ganinta Daddy, jikina yana bani cewa bayan duk wad'annan shekarun 'yanuwana zasu manta da komai."

Da gaske ne yaje Talfa, da gaske ne ya tone kabarin nan kuma da gaske ne ya k'ona layar mutum-mutumin data zama silar arzikinsa, in ba haka ba tsawon shekarun nan yaushe Maryam ta tab'a zancen 'yanuwanta, yaushe ma ta iya tuna su balle har tayi tunanin komawarta wajensu? Sai dai godiyarsa d'aya a lokacin shine bata yi tunanin ya akayi ta manta su a baya ba, ya akayi shima bai tab'a yi mata zancensu ba sannan ya akayi ma har ta iya gudowa daga gare su... Don wad'annan tambayoyin su zasu canja akalar rayuwarsa.

"Kin shirya a yanzu kina son komawa wajensu kenan?"

Yayi tambayar ne da ma'ana biyu,  farko in har da gaske ta shirya tunkarar k'alubalen da daga ita har shi zasu fuskanta, sannan na biyu don ya maida abun kamar itace a baya bata neme su ba.

Ta d'aga kanta a hankali.

"Na shirya Daddy, ina ganin lokaci yayi da zan neme su... Ko don su Afra."

Ya gyad'a kansa a hankali shima sannan ya fad'i abinda ya shirya masa tun farkon bayaninta.

"Kije ki shirya yanzu mu fara da neman Bintunki Maryam."

Idanunta suka zare a lokaci guda.

"Yanzu? Yau?"

"Ko zamu bari sai gobe?"

Sai ta saki hannunsa sannan ta shiga girgiza kai.

"Da gaske kake?"

"Da gaske nake, kije ki shirya."

"To amma ina zamu ganta? ranar ma.."

"Ssshhh..."

Ya matso a lokaci d'aya ya d'ora yatsansa akan lebb'enta.

"Kar kice komai, kije ki shirya mu fara gwadawa."

Mamaki ya kusa had'iye ta inda take a tsaye, anya daidai komai yake faruwa kuwa? Ta yaya zai yarda da ita a lokaci d'aya haka? Ta bud'e baki kamar zata sake yin magana kuma sai ta fasa ta d'auki Muhammad da sauri tayi hanyar d'aki da niyyar shiryawar tun kafin ma ya canja shawara. Ya bi bayanta da kallo tare da godewa Allah data fasa maganar data yi niyya, don ya san in har godiya zata yi masa,  daga baya zata zo tayi dana sanin hakan fiye da tunaninta.

****

"Alhaji kace ranar shida ga wata ko?"

Habibu, mai kula da harkar wajen biki ya fad'a yana fitowa daga wani d'aki mai cike da takardu a cikin office d'insa.

"Kwarai ranar shida ga wata ne."

Sadiq ya amsa daga kan kujerar tsallaken teburin da yake zaune.

"To ai ba'a ma tafi da nisa ba, shi yasa da nayi tunanin sai mun duba sannan ka dawo, amma wata biyu ai record d'in yana kusa."

Ya karaso ya zauna akan kujerarsa sannan ya d'ora yatsansa d'aya kan wani layi a cikin littafin.

"Gashi nan bikin wata Aseeyah akayi daga yamma har zuwa Magariba."

"Washe gari fa?" Ya tambaya kai tsaye.

"Bikin wata Aminah Salihu Mu'azzam."

Kwarai! Itace 'yar shugabansu a office da aka gaiyace shi suka zo bayan fitar da suka yi a ranar akace ba ranar ne bikin ba.

"Ranar bikin Aseeyan, an samu wad'anda suke zuwa neman bikin Amina?"

Habibu ya danyi murmushi sannan yace.

"Yallab'ai ai ni harkata ta masu zuwa neman hayar wajen ne da kuma biya kud'i, wannan sai dai a kira securities din wajen su zasu san wannan."

"A'a barshi kawai, yanzu zaka iya bani address din wadanda suka nemi hayar wajen?"

"Na bikin Aminan?" Habibu ya tambaya.

"A'a na ita Aseeya d'in."

"Eh to yallab'ai, ai ka san irin wannan abin ne da d'an matsala, kazo ka bada bayanin mutum kuma wani abu ya faru ace..."

"Kaga..." Sadiq ya tsaida shi.

"Babu wani abu da zai faru, bayani kawai nake nema daga wajensu ba wani abu ba, ko kaga nayi maka kama da wanda zai aikata wani abu mara kyau ne?"

Fatan Sadiq a lokacin, Habibu ya amsa da 'Eh' don da gaske ne shi mai aikata abu mara kyau d'in ne, banbancin kawai,  a bad'ini ba zahiri ba.

"Shikenan to, Allah ya kare bari na samo takarda na rubata maka address d'in matar da ta karbi hayar wajen."

Sanda Sadiq ya tashi fita daga office d'in, ya ajiye masa rafa na takardun 'yan d'ari biyu sababbi.

"Bibty address d'in waye wannan?"

Mairo ta tambaya sanda ya fita ya same ta tsaye a jikin motar daya barta a cikinta, da alama ta kasa zaman ciki ne saboda d'okin dawowarsa.

"Mutanen dacsuka karbi hayar wajen."

Sai ta d'ago ta kalle shi da wani sabon mamakin a fuskarta.

"Me address d'in zaiyi mana?"

Bai amsa ba Muhd ya fara kuka daga cikin motar saboda haka ta bud'e ta d'auko shi, a take shima ya matso ya karb'e shi ya shiga jijijiga shi.

"Ina jin kwarewa yayi,  shi yasa bana son tsotson hannunsa, ta fada tana shafa bayansa sanda yake jijjiga shin.

Daga can gefensu wata budurwa na zaune a cikin mota tana jiran yayanta ta hango su, a lokaci d'aya taji zuciyarta ta murmushe da sha'awarsu, taji dama itace Mairo da wannan kyakkyawan mijin da kuma kyawawan yaran don tana iya hango Afra dake dukan glass na windon motar alamun tana son fitowa, gani take Mairo ta gama samun sa'ar duniya, bata san cewa itace take cikin sa'a ba da take cikin DANGINTA, da mahaifiyarta bata mutu da bak'in cikinta ba, da bata kasance matar mutum dake rayuwa cikin haramun ba, da kuma bata had'a zuri'a da wanda yake cutar da ita tsawon lokaci ba.

D'an Adam baya taba kallon wani yace 'yayi sa'a',  kowanne mutum da irin damuwarsa a duniya.

****

🎶

K'amshi k'amshi yana tashi... 'Yan mata zamu je kamun amarya!

🎵

Wak'ar dake ta tashi a wajen kenan yayin da mutane suka dabaibaye rumfar zaman amarya da ake gudanar da kamun amarya Fadeelah.

Sadiya dake gefe taja tsaki a k'asan ranta, ita tun d'azu taso ganin amaryar,  amma wadda ta d'aukarwa kayan nan ta hana ta fon suna zuwa k'ofar d'akin ta juyo ta karb'i kayan sannan ta sallameta, yanzu kuma an shigo da ita fuska a rufe wai sai anyi kamun za'a yaye tukunna.

"Wannan fa duk shirme ne walkahi ba haka ake ainihin Kamu ba, a garinmu ranar kamu amarya ko kwalli bata sawa balle tayi kwalliya."

Wata a gefen Sadiya ta fad'a a inda suke zaune,  daga can gefen filin ne inda kusan tawagar 'yan aiki ne da kuma wasu 'yanuwan masu gidan na k'auye da basu da wayewa sosai.

"Ai kin san abin al'ada-al'ada ne, mu a namu b'angaren ruwan turare ma ake wanke amaryar dashi."

Cewar wata kuma a gefe. Wata daga can hausarta cakud'e da yare tace.

"Mu namu duk wanda yazo kudi zai je ya dank'a a hannun amaryar kafin ma ya nemi wurin zama."

Suka kyalkyale da dariya, wata tace.

"Ashe duk amarya kud'i take yi da bikinta."

"Ko kad'an ake bata kuwa ai ta tara."

Haka suka yi tayi Sadiya na jinsu bata ko ce uffan ba, don ita tunaninta na can wajen hangen abinci da kuma son ganin amaryar, tana son ta tashi amma ta san da hajiyarta ta ganta zata dank'a mata wannan fitinannen d'an nata,  a cikin ranta ta kudirce cewa duk randa ta kori mahaifiyarsa daga gidan shi zai fi kowa shan azabarta kamar yadda ta bauta masa fiye da kowa.

"Yawwa kinga zo ki taya ni dan Allah."

Muryar wannan yarinyar data taya d'aukan kaya d'azu ta yafito ta daga gefe, Fatima take ko wa? Da saurinta kuwa ta mik'e tayi wajenta don daman neman hanyar tashi daga wajen take. Buhu ne na jakunkuna masu d'auke kayan amfani kitchen dama na gida kala-kala a ciki.

Lallai kud'i na inda suke! Ta ayyana hakan a ranta sanda ta hango rayuwarta ta Ikara shekara da shekaru, musamman a gidan mijin ta na biyu data sha mutuk'ar wahala. Amma ba komai ita zata yi abinda yafi haka ma ranar da ta tashi aurar da 'yar da zasu haifa da Alhajin hajiyarta da take shirin aura.

Can gefen rumfar amaryar yarinyar tasa ta ajiye buhun, ashe da sauran wasu ma don sai da suka koma ta d'ebo kai uku banda wasu ma da suka taya ta d'ebowar.

Mutane sun ragu sosai a rumfar saboda haka sanda ta ajiye na k'arshe ta juyo ne idonta ya hango mata abinda take nema tun farkon zuwanta wajen... Cikin rumfar amaryar da mutane suka ragu a yanzu sannan amaryar dake zaune fuskarta shab'e-shab'e da hawaye.

Yadda tsawa ke fad'owa kan wani abu walau tsirrai ko dutse ta tarwatsa shi ya tashi daga kammanninsa, haka Sadiya taji a lokacin da kammanin fuskarta suka juya take cikin tsananin mamaki da rud'ewa sanda fuskar amaryar ta haska cikin idonta, ba wai don tsananin kyan da tayi ba ko don darajar fararen kayan jikinta da ta san sunfi kadarar data mallaka gaba d'aya a Ikara... A'a sai don tsaf idanun nata sula gane mata kammanin d'iyar d'anuwanta marigayi, d'iyar da ta kashe mahaifiyarta har lahira kuma ta gudo!

Bintunsu dai a matsayin amarya! 

BINTUN IKARA!

***

"Kana tunanin zamu iya samun wani abu ne a wajenta?"

Mairo ta tambaya sanda suka shawo kan kwanar adireshin dake hannunta.

"Sweetum kince sanda kika ganta ankon bikin ne a jikinta,  kinga kenan dole tana da kusanci dasu masu bikin,   in ma basu gane ta ba ko a hotunansu za'a iya samunta."

"Haka ne." Ta fad'a tana damk'e takardar a hannunta sannan ta saki ajiyar zuciya mai nauyi. A hankali Sadiq ya ziro hannunsa ya d'ora akan nata.

"Komai zai tafi daidai Insha Allah Maryam."

Da sauri ta kyallo fararen idanunta ta kalle shi, a zamansu kaf! inda tana rik'ewa zata iya kirga adadin sanda daya kira sunanta kuma dukkansu a lokuta masu mutuk'ar muhimmanci ne, saboda haka maimakon taji sauki  sai hakan ya k'ara nauyin ajiyar zuciyar tata, ta maida kanta jikin glass ta langwab'ar a hankali yayin da tayar ta cigaba da motsawa.

Minti biyar kawai ya isar dasu gida mai lamba d'ari uku da ashirin kamar yadda yake rubuce a hannunsu, sai dai me? K'ofar gidan cike take da motoci da kuma mutane sannan ga kid'a na tashi daga cikin gidan.

"Bibty biki suke yi." Bakinta ya furta a hankali tana kallon gate d'in gidan.

"To ko zamu koma gobe ma da...?"

Ta katse shi ta hanyar girgiza kanta.

"Inaga wannan lokacin shine daidai, in har zata je wancan bikin, wannan ma baza ta kasa zuwa ba..."

Ta juyo daga kallon gate d'in ta kalke shi.

"...zan iya ganinta ba tare dana tambayi kowa ba."

Har yanzu hannunsa tana rik'e da hannunta ya d'aga mata kai.

"Haka ne sweetum, kina shiga zaki ganta insha Allah."

Sai ta juya ta kalli su Afra dake kwance a bayan motar sunyi bacci, kafin tayi magana ya riga ta.

"Kije kawai, har ki dawo na san baza su tashi ba."

Yana iya jin yadda hannunta ke rawa kafin ta zarw shi daga cikin nasa sannan ta bud'e k'ofar motar ta fita,  fitar ta dake gaya masa cewa zamansa da ita ya fara tangard'a kenan,  don bai san me zai faru ba in har ta k'arasa fahimtar abinda yayi mata.

***

Sadiya ta kafe idanunta kan Bintun da take kallo babu ko k'akk'autawa, gani take kamar an sa sanda ne an ture duk sauran mutanen dake tururuwa a rumfar, fuskar dai Bintun dake ta dallarawa cikin hasken camera kawai take iya gani yayin da mamaki ke rarakarta inda take tsaye.

Me zai kawo Bintu nan? Ta yaya ta canja rayuwa ta samu duk wad'annan DANGIN? Har zata yi aure cikinsu? Ta yaya suka karb'eta? Su san ko ita wacece? Su san me tayi? Ita ta manta da nata dangin kenan? Ta manta dasu? Ta zata tayi nisan da har baza su iya ganinta ba?

"Lalle yarinya k'arshen shirinki yazo, ana yi miki bikin barin duniya ne."

Ta furta a hankali sanda ta juyawa rumfar baya sannan ta zaro wata 'yar qurqurar wayarta da niyyar kiran wad'anda zasu datse wannan al'amarin ba tare da b'ata lokaci ba.

Tayo gaba a hankali don samun wajen da zata iya jin kiranta sosai ba tare da karar kid'an dake tashi ba. Tazo daf! da hanyar gate d'in ne ta bangaji wata mace don yadda idanunta suka rufe da zumud'i da kuna rud'ani yasa bata ko ganin gabanta.

"Dan Allah yi hakuri." Muryar matar ta fad'a sai dai bata ko bi ta kanta ba tayi gaba da niyyar wucewa.

Cak! K'afafunta suka tsaya sanda muryar tace.

"Aunty Sadiya!!!!"

Sai da sunan ya fito sannan ta fahimci rawa muryar keyi, da sauri ta juyo don ta san kaf! garin Abuja ba wanda ya santa da Aunty Sadiya,  wannan lak'abi ne da 'ya'yan yayye da k'annenta ke kiranta dashi a can Ikara.

Fuskar Mairo ce ta hau k'aru akan ta Bintu da ta cika tunaninta, Mairo wadda ta gudu da saurayi tsawon shekarun da suka dad'e da goge ta cikin lissafinsu a Babban gida.

Mairo dai yayar Bintu!

Mairo da Bintu 'ya'yan Amina 'yar gudun hijira.

BAYAN NA MUTU!

Godiya mai tarin yawa ga yadda kuke bani sharhinku akan labarin nan, kuma kuke jimirin jiran k'ok'arina mai cin lokaci.

Ina rok"on Allah ya faranta muku da dukkan farin cikin duniya.

(☆_☆)

Sadiya ta ki'fta idanunta kusan sau ba adadi amma fuskar dai Mairon dake tsaye a gabanta bata canja ba, tana tsaye itama tana kallonta da dukkan wani ma'anar tsoro na duniya kamar bata yarda cewa ita d'in take kallo a gaske ba.

"Mairo? Ke nake gani? Dama nan kuka gudo ke da 'yaruwar taki? Ke kika zo kika d'auke ta tun wancan lokacin? A tunaninku kun tsira? Kun zata alhaki baya bibiya?"

Muryar Mairo na rawa kamar hannayenta tace.

"Aunty Sadiya wace 'yaruwar tawa? Bintu kike nufi? Tare kuke anan? Ai nima ita nazo nema."

Sadiya ta girgiza kanta.

"Ai babu sauran wata yaudarar ku kuma yanzu,  tas! na gane abinda kuka shirya, bak'in cikinki ya kashe mahaifiyarki shine kika lallab'o kuka had'a baki da Bintu kuka kashe mana tamu mahaifiyar don kuna tunanin ita ta jawo muku komai ko? Sannan kika d'auketa kuka gudo nan da tunanin kun tsira kenan har abada?

Waya gaya muku laifi na kwanciya Mairo? Abuja har nisan duniya ne tsakaninta da Ikara da kuke tunanin zaku k'are rayuwarku asiri a rufe? Kunyi zaton..."

Kamar yadda dutse yake a k'ame waje d'aya babu alamun fitar iska ko numfashi a jikinsa, haka jikin Mairo ya sandare tun daga lokacin da Sadiya ta furta..

'... bak'in cikinki ya kashe mahaifiyarki..'

Komai ya d'auke cak! daga kwakwalwarta, duniyar ta tsaya mata a lokaci guda ba tare da ta fahimci sauran abinda muryar Sadiyan ta cigaba da fad'a ba balle hayaniyar wajen.

Abinda take haskowa daban ne a cikin kanta... Innarta ta rasu? Yanzu babu Innarta a duniya? Tun tsawon wane lokacin? Da gaske ne rabuwa dasu da tayi ne sanadin mutuwarta? Me yasa ta rabu dasu d'in? Me yasa ta bar iyayenta masu tsananin sonta a lokacin? Yadda Innarsu ke shan gori da tsangwamar 'yanuwan Baba musamman akansu shine har ta iya gudowa ta barta? Yadda Baba ke mutuk'ar sonta har ya dage wajen bata ilimin da ba kowacce d'iya ke samun irinsa a Ikara ba shine har ta iya gudowa ta barshi? Saboda Sadiq kawai? Wane alkhairi ta samu tare dashi ne ma tsawon lokacin nan banda 'ya'ya kawai? Da wace zuciya tayi shawarar hakan a baya? Da gaske ne Innarta Amina ta rasu..."

"Wallahi Tallahi billahil azeeem..." Muryar Sadiya tayi sa'ar dawowa cikin kanta.

"... Sai an kwatar mana hakkin Mahaifiyarmu akanku Mairo, sai an kashe ku kamar yadda kuka cire Imani itama kuka kasheta, waya sani ma ko harda had'in bakinku aka kashe Yaya shima... Wanda ya kashe Uwa meye a ciki don ya kashe Uba?"

Wace ce kuma aka kashe? Sannan waye Yaya? Babansu kenan?

Mairo ta tambaya cikin kanta, shima ya mutu? Ta yaya? Baba ya mutu...

Sai dai wannan karon Sadiya bata yarje mata dogon tunani ba taji ta finciki hannunta da k'arfi sannan ya shiga janta suna ratsawa ta cikin mutane da kuma teburan dake barbaje a wajen, bata san ina zata kaita ba don idanunta a hargitse suke bata ko iya kama siffar mutanen dake wajen balle ta san inda suke nufa!

***

Fadeelah ta had'iye yawu a makogwaronta sanda hasken camerar ya sake dallare fuskarta, kumatun ta har zafi suke yi saboda yawan murmushin k'aryar da take yi tana kallon mai hoton, wani dunk'ulen abu ne mulmulalle a k'asan mak'ogwaron nata, wanda duk sanda mutanen dake zuwa d'aukan hoton suka ce.

'Amarya Allah ya sanya alkhairi..."

Sai taji ya k'ara matsewa kamar zai iya tarwatsewa ne a lokaci d'aya, amma tsawon awa nawa kenan ana abu d'aya bai tarwatse d'in ba? sai nauyi kawai da zuciyarta ke k'ara yi.

Fatima ta sunkuyo da kanta lokacin da wasu k'awayen Mami data rako suka mik'e daga d'aukan hoton da akayi.

"Wai ban gane ba, baki gaiyaci ko k'awayenki d'aya bane? Ni banga ko Salma da kuke yawo tare a makaranta ba."

"Salma bata nan." Ta bata amsa a hankali.

"Tana Kaduna gidan yayarta, kuma ana hutu wa zan gaiyata?"

Tayi tambayar ne muryarta na rawa kamar zata fashe da kuka a kowanne lokaci, don bayan abinda take ji, idonta na kan wayarta dake matse cikin hannunta, kusan awanni biyu kenan tana jiran shigowar kiran Al'ameen, tunda daga lokacin da yace mata sun taho yaci ace sun dad'e da sauka tun d'azu amma bai kira ta ba,  Ya za'ayi ya kasa kiranta in har ya sauka d'in? Me zai tsare shi? Akwai abinda zai d'auke hankalinsa daga kanta ne a yanzu? 

Duk hayaniyar taron da hargitsin jama'a bai sa wad'annan tambayoyin sun bar kanta ba, ba wai don ta damu dashi d'in bane a yanzu, sai don zuciyarta na gaya mata cewa rashin kiran nasa ba alkhairi bane.

"Shikenan ai." Cewar Fatima ganin yadda idanunta suka kad'a tana shirin kuka.

"Amma dai ki sani baki kyautawa kanki ba wallahi, shikenan ace duk wajen nan babu wani naki?"

Fatima ta fad'i kalmar NAKI ne da nufin k'awayenta, itama ta san hakan amma a lokacin sai kwakwalwarta ta fassara mata kalmar a baibai kuma ta karb'i hakan da hannu biyu. Ta d'ago idonta ta kalli tarin jama'ar dake gabanta bayan wucewar Fatiman... Ba karya bane duk taron wajen nan babu wani DANGINTA, kowa anan bare ne da bata had'a ko d'igon jini dashi ba, gashi auren da suka zo taya ta murnarsa ma na shirin d'auke ta ya maidata can wata nahiyar ta duniya inda zata yi nisa da su kansu wad'annan bare dangin data samu, watakila ita haka Allah ya kaddaro mata rayuwarta, watakila har ta mutu ba zata ga wani d'anuwanta na asali ba, watakila daga 'ya'yan da zata haifa a gaba ne zata fara kafa wani sabon DANGIN nata.

Ta fad'i hakan ne a rashin sanin cewa amsarta na dab! da k'arasowa inda take sannan komai na shirin canjawa kamar yadda ubangiji ya tsara. A hankali ta sunkuyar da kanta kad'an ta share kwalla sanda Mc d'in wajen data kasance mace ke fad'in.

"Ku kwantar da hankalinku ai mun gama photo session, yanzu zan fito muku da amarya kusha rawarku ku more."

Sarai! Fadeelah ta san Mc dasu Zahra take, don tun d'azu take hangosu suna faman zarya wajenta kan a saka musu wak'a suyi rawa, ita kuma tace komai nata a tsare yake lokacin rawa na nan tafe.

Sai dai me? A daidai wannan lokacin da Mc bata kai ga bawa mai kid'a umarnin ya saka wak'a ba, da kuma ita da bata kai ga d'ago kanta daga share kwallar ba, abinda ya zama sanadin canjawar duniyarta ya faru, Fadeelah taji durk'usawar wata mace gabanta da wani irin k'arfi mai kama da an hankad'o ta.

Hakan yasa ba shiri ta d'ago da idanunta da bata kai ga goge kwallar jikinsu ba, abinda ta gani, yasa kwakwalwarta ta sara sannan zuciyarta ta shiga duka cikin kirjinta kamar zata dagargaje...

Fuska ce irin tata sak! wadda d'an banbancin jikinta dake nuna ba mudubi tale kallo ba d'an kadan ne. Tayi niyyar k'ifta idonta ta sake budewa don tabbaci amma rud'ani ya hana ta motsawa, ta kasa gane komai har sanda matar ta kamo duk hannayenta biyu cikin tsananin mamaki makamancin nata tace.

"Bintu? Bintu kin gane ni? Mairo ce, Mairo yayarki ta Ikara!"

Fadeelah taji me tace, amma ma'anar kalmomin basu nutse cikin kanta ba saboda rud'ewa, kallonta kawai take da dara-daran idanunta dake nunawa tar! cewa bata cikin haiyacinta.

"Dan Allah kar kice kin manta ni Bintu, kin tuna Maironki dake miki kitso? Kin tuna mai goya ki har makarantar Allo? Mairo da take zuwa boarding ta dawo? Kin tuna ni Bintu? Mairo da kike cewa d'iyar Inna Amina ke d'iyar Aunty Saratu ce?"

Ta sake fad'a tana jijjiga hannayenta,  sai dai kafin tunaninta ya iya lalubo wani abin ya d'orar, wata muryar ta shigo cikin kanta. Sanda ta d'aga idonta ta kalli matar dake tsaye akansu su duka biyun, sannan ne wannan abun na k'asan mak'ogwaronta ya fashe ya kuma tarwatse, d'acinsa ya tab'o har kan zuciyarta data buga tamakar zata doko ta fasa k'irjin nata, wannan duk bai isa ba, sai da kanta ya sara kuma ya shiga juyawa a take sannan ko'ina a jikinta ya shiga rawa.

"An gaya muku ni Sadiya kanwar lasa ce da in kun gujewa kowa zaku guje min? An gaya muku ban haifu a matsayin k'anwar mahaifinku ba? Gaku nan yanzu a hannuna gabadaya, ko kin manta ne ke BINTU? Kin manta ranar da kika kashe Hajiya na d'au alkawarin kashe ki kema? Da ace su kawu sun rabu dani da tun yaushe ban fanshi jinin mahaifiyata ba, amma aka barki kika tsallake kika gudu, kika taho wajen 'yaruwarki da tunanin kun tsira? Har wannan garin mafaka ce? Kun zata ba mai iya gano ku anan? Nace ku gaya min kun zata mutanen Ikara kifayen rijiya ne da basu iya yawo kamar tsinanniyar uwarku 'yar gudun hijira ba?"

Muryar ihu take tana magana cikin haki wanda hakan ya jawo hankalin mutane da yawa ya dawo wajen. 

Da kowacce kalma d'aya da take fad'a, ba abinda Fadeelah ke iya fahimta saboda wani irin tarnik'in azaba da yake d'agowa daga cikin kanta.

Sai dai duk da haka b'arin kwakwalwarta guda da ya gama lalubensa a lokacin ya shaida mata cewa matar dake tsugunne a gabanta 'yaruwarta ce, kuma da gaske sunanta 'Mairo'. Wadda ke tsaye kuma sunanta 'Aunty Sadiya' 'yaruwar mahaifinta na ASALI, kuma su d'in duka biyu DANGINTA ne!

Bayan hakan data fahimta, kwakwalwarta ta rasa duk sauran k'arfinta kamar yadda rud'ani ya tsaida numfashinta, a hankali tunaninta ya sulale cikin wani bak'in duhu dake jiranta.

***

BAYAN NA MUTU!

Ta fara sabuwar rayuwarta ne a tsaye, zagaye da wata irin busashiyar iska mai sanyi, sannan a cikin wani d'aki mai d'auke da gado d'aya.

Wajen da bata san ina ne ba ko kuma abinda ya kawo ta, ta zagaye cikinsa fiye da k'irgan mai tunani amma bata ga koda 'yar k'aramar k'ofar da zata iya baiyana mata abinda ke bayan katangar da ta raba tsakaninta da d'aya duniyar ba.

Tsoro ya cika zuciyarta fal, taji kamar zuciyar zata faso daga k'irjinta ne ta gudu zuwa wata mab'oyar daban! rawar da jikinta keyi yasa k'afafunta suka zame a hankali ta kai har dandaryar k'asa._

Ina ne wajen? me ya kawota? ko su waye suka kawo ta? meye dalilin kawo tan, sannan wace ce ce ita? Daga ina tazo?

Sai dai maimakon amsar d'aya da daga cikin hakan ta baiyana gareta sai ya zamo kamar an k'ara duhun bak'in hayakin daya lullub'e kwakwalwarta ne a lokacin, wanda ta kasa gane dalilin wanzuwarsa, tunda tunaninta yana aiki ba tare da tangard'a ba wajen k'ok'arin sanin ita d'in wace da kuma wajen da take ciki.

Sannan tana iya jin ilimin sanin abubuwa a cikin tunanin nata, hotuna da sunayen abubuwa da yawa, sanin halittar d'an adam da kuma yadda rayuwarsa ke tafiya.

Tana iya tuna yadda rana ke fitowa ta kwalle a sararin sama, tana iya tuna titi cike da d'imbin mutane kala-kala, tana iya tuna cin abinci, tana iya tuna yadda da dare wata kan haskaka doron duniya, tana iya tuna d'awaininyar uwa akan 'ya'yanta, tana iya tuna dariya da bak'in ciki sannan tana iya tuna komai na yadda d'an adam ke tafiyar da rayuwarshi, komai kuma yana nufin harda 'yan k'ananan abubuwa na mu'amala.

Amma duk da haka bata iya tuna wacece ita, ko daga ina tazo ko su waye iyayenta, Bata ma san meye sunanta ba. Hotunan fuskokin mutane da yawa suka cika tunaninta amma babu ilimin saninsu, ko yaya tayi yunkurin yin hakan sai fuskokin su maye gurbi da tarin hargitsin wasu kaloli marasa ma'ana.

Ta kasa tuna koda mutum d'aya da ta sani ko wani abu data tab'a furtawa a rayuwarta. Tsaya, rayuwarta? tana ma da ita ne a yanzun?

D'akin ya cigaba da zama a k'amewarsa yayin da mintoci suka yi tsawo suka juye awanni, a lokacin tayi duk dabarar fita daga d'akin har sai da tunaninta ya fara kad'ewa kamar yadda iska ke d'iban busasshen garin da aka shanya tana tarwatsi dashi.

Bayan wani zamanin guda, fatanta ya karb'u... Muryoyi suka cika kunnuwanta yayin da takunsu ke k'arasowa gare ta, Ta mik'e da gabadaya ragowar k'arfinta yayin da jikinta ya shiga rawa, tsoro ya sake matse zuciyarta.

Ba zata iya tantance ainihin abinda suke fad'a ba duk da ta fahimci wasu abubuwan don da sauri suke maganar yayin da takunsu ke k'arasowa. Idanunta suka ware cike da rarraunan zumud'i sanda k'arar bud'ewar boyayyiyar kofar wajen ya karad'e koina.

Ta k'ank'ance idanunta a hankali lokacin da wani haske mai yawa ya dallare idanunta, da farko ba abinda take iya gani sai hasken kawai, amma bayan 'yan sakanni... idon nata ya d'auko mata hoton siffofin dake tsaye a bayan hasken, siffofin dake mallakar muryoyin nan.

Ganinta ya koma tar! kamar lokacin da na'urar d'aukar hoto ta saita hankalinta akan wani abun!

A firgice ta farka daga nannauyan baccin da ta kasance cikinsa tsawon lokaci, don bata san dad'ewarta a hakan ba, amma dai ta san tasha yunkurin bud'e idanun nata bata iyawa.

Farin rufin d'aki tas ya shigo cikin ganinta mai hazo, ta kifta idanunta fiye da kirgen da zata iya kafin ta samu su saitu daidaita tar, a hankali kuma ta juya kanta b'angare d'aya na d'akin inda taci karo da wani gadon k'arfe mai d'auke da farar katifa irin wanda take kai. Daga gadon babu komai sai wata k'ofa da take hangowa a rufe, akwai sanyi a iska wanda ke nuna cewa koma daga ina ne akwai A.C a d'akin.

A lokacin kuma ta fara jin kanta na sarawa da wani irin ciwo mai rad'adi sannan ta kula an soka allurar k'arin jini cikin hannunta na hagu wanda yayi mata nauyi sosai. Da dukkan karfinta ta janyo kanta ta juya shi d'aya b'arin, anan ne idanunta suka ci karo da d'aya daga cikin tambayoyin dake shirin d'arsuwa ranta a lokacin. Mami Safiyya.

Tana zaune kan wata kujera mai zaman jinya, fuskarta nad'e take cikin katon mayafi, sannan da littafin addu'o'i a hannunta tana karantawa, nad'in kanta iri d'aya ne sak! da wanda take yi sanda suna can k'asar America, hakan yasa kwakwalwarta tayi tunanin ko tunaninta baya ya koma da ita zuwa wani lokaci can da aka kwantar da ita a asibiti a washington, amma kiran sallar la'asar da aka fara a lokacin sai ya k'aryata zarginta, America babu masallaci cikin asibiti da zaka ji kiran Sallah haka.

Hakan kuma yasa a hankali kwakwalwarta ta tuna mata da duk abinda ya faru kagin sumanta, abinda ya faru ranar kamun bikinta daki-daki har zuwa k'arshe.

Amma in haka ne ina Mairon da ta gani a wancan lokacin? Ina Aunty Sadiyar? Ina sauran 'yanuwan Mami suke zaune su kad'ai a wajen nan?

Sai ta bud'e bakinta da kyar ta kira sunanta. Da sauri kuwa Mamin ta d'ago da kanta, ganin idanunta a bud'e yasa ba shiri ta rufe littafin addu'arta ta taso, ta kamo hannunta d'aya da bashi da allurar ta rik'e cikin nata sannan tayi mata murmushi, wani murmushi da Fadeelah ta lura mai cike da taraddadi ne.

"Deelah kin farka? sannu kinji, yaya kike jin jikin naki?"

Kanta ciwo yake yi cikin azabar da take jin kamar zai dagargaje, amma maimmakon ta amsa sai tace.

"Da gaske ne naga su Mairo Mami? Da gaske ne abinda ya faru ba mafarki nayi ba?" Muryarta da kyar take fita sanda ta tambaya.

Mamin ta d'anyi shiru kamar baza ta amsa ba kafin tace.

"Su kika gani deelah ba mafarki kika yi ba, bari a kira likita ya duba ki, tun jiya ake zaton farkawarki dama."

Jiya? Fadeelah tayi tambayar cikin kanta. Tun yaushe take kwance kenan? Sai kuma ta tuna da d'aurin aurenta wanda a washegarin kamun ya kamata ya kasance, me ake ciki yanzu? An d'aura d'in? Ina Al'ameen d'in? Ina su Daddy da duk sauran suke? Ina su Mairo ma? In da gaske ne sunzo ina suka tafi kuma? Me yasa daga ita sai Mami?

Sai dai a lokacin da take wa kanta wad'annan tambayoyin, Mami ta riga ta saki hannunta ta nufi wajen wannan k'ofar data gani a rufe.

Kuma maimakon ta bud'e ta ta fita, sai taga ta kwankwasa kawai kamar mai jiran a bud'e su ta waje, bud'ewar kuwa akayi don taga sanda handle d'in ya motsa sannan k'ofar ta bud'e.

Wanda ya lek'o daga waje, ganinsa ne ya tattaro dukkan wani sauran azabar ciwo na duniya da baya faruwa a cikin kanta ya d'ora mata shi.

Wani murtuk'ek'en k'aton d'an sanda ne sanye cikin kakinsa da kuma bak'in gilashi, kalar fatarsa kad'ai ta kusa kamo ta kalar kayan jikinsa, duk da tsawon Mami amma sai ta zama kamar wata bebin roba a gabansa.

"Yallab'ai ta farka, ko zaku iya kira mana likita?"

Bakin Fadeelah ya bud'e a lokaci d'aya, gadinsu ake yi? Shi yasa bata ga kowa ba sai Mami kad'ai? To me yasa za'ayi gadinsu? Me suka yi...?

Ko kuma ita me tayi?

***

Kawu Yahya ya gyara zamansa kan kujerar da yake kai sannan ya kalli Daddy yace.

"Alhaji Ahmad, ina ga tun jiya muka gama yi maka bayanin cewa lauya zaka samo ka gaya masa duk wad'annan bayanan naka don mu duka nan manyanmu ne suka aiko mu bamu da iko akan lamarin nan, kuma, da zarar ta farka zamu tafi da ita, kuma ba jin akwai abinda zai dakatar da case d'inta shiga kotu, don haka nake ganin neman lauya shi ya kama ka a yanzu in har kuna son kare ta ne.

Daddy yayi ajiyar zuciya, sannan ya kalli inda suke zaune, cikin wani hotel da suka kama tun zuwansu garin Abuja kwanaki biyu da suka wuce, a safiyar da iyalinsa suka wayi gari a asibiti cikin tashin hankalin abinda ya faru gurin bikin Fadeelah, basu k'ara ganin matar data tada ballin a lokacin ba amma sunyi Imanin cewa ita ta kira wad'annan 'yanuwan nata da suka bada duk wata shaidar cewa Fadeelah 'yaruwarsu ce kuma suka kafa suka tsare cewar da zarar ta farka zasu wuce da ita ne can garinsu inda aka dad'e da mik'a case d'inta kotu cewar ta kashe mahaifiyarsu, wadda take kaka a gurinta.

Wai kisa!

Ta yaya Fadeelah zata iya kisa a rayuwarta? Ita d'in da ba cikakkiyar lafiya ne da ita ba? Yayi musu bayani da dukkan iyawarsa akanta amma babu alamun ma suna saurarensa balle su fahimci abinda yake son nusar dasu.

Babban abinda ke bashi mamaki shine ya yarda cewa 'yanuwanta ne, 'yanuwan mahaifinta ma a tak'aice amma ta yaya zasu iya rufe idonsu su dinga fad'ar wadannan abubuwan akan 'yar d'anuwansu? Gashi sun k'i yarda su gaya masa komai akanta balle ma ya sami wani abin.

"Haka ne, Na fahimta kuma Nagode."

Ya yanke shawarar barinsu kawai don babu amfanin zaman, amma sai d'ayan daya fahimci sunansa Sulaiman ya tsaida shi.

"Idan zan baka shawara ka d'auka Alhaji Ahmad, ka rabu da case d'in yarinyar nan kawai, don kamar yadda ka fad'a ka tsince ta ne da girmanta da kuma wayonta, kuma d'an mutum a yanzu ko kai ka raine shi baka shaidarsa. Mu san Bintu tun tana tsumman goyo don haka mun fika sanin abinda zata aikata da wanda baza tayi ba."

Idan har ya d'auki wannan shawarar suka rabu da al'amarin Fadeelah, to a baiyane yake cewa rayuwar gidansa baza ta tab'a dawowa daidai ba, don ya tabbata bashi kad'ai ba, har Mami da take Uwa banbancin da take ganin Fadeelah da Zahra na haihuwa ne kawai amma sun riga sun karb'eta cikinsu, don wasiyyar mahaifiyarsa ta k'arshe a duniya zancenta ne, ta yaya kuwa zai dauki wannan shawarar su hakura da ita suna ji suna gani?

Tunda Daddy yake a rayuwarsa bai tab'a alfaharin rashin samun 'yanuwa ba sai a lokacin da Kawu Ibrahim ke wannan zancen, don ji idan har d'anuwa zai rufe idonsa ya dinga irin wannan abin akan d'iyar d'anuwansa da baya duniya a lokacin, to meye amfanin 'yanuwantakar?

Gaskiya ne da ake cewa DANGI suna suka tara!

Lokacin da ya koma cikin asibitin da a yanzu ya zama matattarar iyalinsa, ya tarar Hadiza, yayar matarsa tazo tare da su Zahra da a yanzu suke wajenta, a hannunsu kulolin abinci ne kala-kala amma 'yansandan nan uku da aka sa gadi sun hana su k'arasawa ma d'akin da Fadeelan take balle su sa ran basu.

Tun daga ranar Kamun nan taron bikin ya tashi gabad'aya, mutanen da suka zo washegari d'aurin aure haka akayi ta binsu da hak'urin cewa ga abinda ya faru an fasa sai komai ya lafa tukunna, don Al'ameen ya tubure cewa bai yarda a d'aura auren da Fadeelah a cikin wannan halin ba.

"Barka da zuwa Daddy."

Muryar Al'ameen d'in dake sanye cikin wata doguwar jacket ta fad'a daga gefe. Ga duk ya sanshi kallo d'aya zaiyi masa ya lura cewa ya canja, idanunsa sun zurma kamar zasu koma raminsu saboda tashin hankalin da ya ke ciki kala-kala, bayan wannan al'amarin na Fadeelah daya faru, a can America ya san mahaifiyarsa na dab da tsine masa albarka ta kuma yakice shi daga inuwar 'ya'yanta in har ta san ba ta'aziyya suka zo yi Nigeria ba, watakila harda wannan dalilin ne ya bashi k'arfin gwiwar cewa a dakatar da d'aura auren sai taji sauki tukunna.

Sauk'in da a yanzu bayan ya fahimci komai yake hango wahalarsa, don tun sanda ya fara sanin Fadeelah, ya santa da son warkewa daga ciwonta har ta tuna rayuwarta ta baya wadda ta had'a da 'yanuwanta. Ashe reshe ne zai zo ya juye da mujiya, maimakon 'yanuwan nata su karb'eta a yanzu da komai ya baiyana, sai suke kokarin cutar da ita da kansu.

"Barka dai Al'ameen, ka dawo?"

Daddyn ya tambayeshi don sunyi waya a d'azu yace dashi zaije raka mahaifinsa da sauran 'yanuwansa da suka zo d'aurin aure airpot zasu koma, don yau kwanansu biyu kenan a garin, yanzu daga shi sai abokinsa Kamal ne kawai suka rage.

"Eh na dawo Daddy, ka same su d'in?"

Kafin ya bashi amsa, su Aunty hadizan suka k'araso inda suke tsaye, bayan 'yar gajeriyar gaisuwa, Aunty Hadiza tace.

"Wata Nurse ta shaida mana cewa Fadeelan ta farka har likita ya shiga wajenta."

Hakan labari ne mai dad'i, amma ga Daddy bai masa dad'i ba, don daga yadda ya lura da mutanen nan, ya san da zarar Fadeelah taji sauk'i baza su b'ata wani lokaci ba zasu tafi da ita.

Bayan su Aunty Hadiza sun koma sun zauna ne ya kalli Al'ameen yace.

"Basu saurare ni ba kamar jiya Al'ameen, sunce an riga an shigar da zancen kotu da dad'ewa don haka sai dai mu d'auki lauya kawai."

Ga mamakinsa sai kawai yaga Al'ameen ya gyad'a kansa yace.

"Kar ka damu Daddy, na san hakan zasu ce dama, muna ta fafutukar licence din Nigeria ni da Kamaal, sannan za'a turo min da takarduna nan da kwana biyu insha Allah komai zai daidaita."

Da mamaki Daddy yace.

"Al'ameen kai fa lauyan kamfani ne kawai, ta yaya zaka d'auki shari'ar kisa?"

"Kowanne lauya ya iya komai Daddy, zab'ar b'angaren aiki ra'ayi ne kawai, kuma na tabbata case d'in nan ba zaiyi wuya sosai ba zamu tsayawa Fadeelah ni da Kamal insha Allah."

A lokacin da yake fad'in hakan ne gefen idonsa ya hango masa wannan matar mai kama da Fadeelah sak! da aka ce dashi yayarta ce, tana zaune a can kujerar data zama makwancinta tun kwanaki biyun da aka kawo Fadeelah asibitin, ya lura bata taka k'afarta waje ko sau d'aya ba, anan take kwana take tashi tare da d'anta, sai dai mijinta yazo da d'aya 'yar ta su ya kawo mata abinci, da daddare kuma su koma, a yanzun ma yana zaune a gefenta rik'e da d'an nasu yayin da ita kuma take cusa abincin da ya zuba mata a bakinta.

Tace musu ita mai laifi ce a cikin DANGINSU, shi yasa ko da suka zo ba wanda yabi ta kanta, tun kallon farko da suka yi mata a harabar asibitin ita da mijinta, basu k'ara bi ta kanta ba, ta bi su a ranar duk inda suka sa k'afa sannan ta rok'e su kamar mahaukaciya amma wallahi cikinsu ba wanda ya kula ta, ya rasa a duniya wane irin mutane ne DANGIN Fadeelah don haka suka tsallake ta a harabar asibitin nan suka tafi.

A take kwakwalwarsa ta gaya masa cewa yayar Fadeelah ita zata zama tsaninsu wajen ceto ta, ta san rayuwarta ta baya ta san komai, zata basu cikakken bayanin abubuwan dasu basu sani ba!

***

A D A M

Ya dace da mafarkin 'yanmata, ya dace da irin mazan dake nik'e zuciyar mata su fad'a cikin tarkonsu a d'an kalilan lokaci, sannan ya dace da irin mazan da wata macen zata kusan bauta musu don samun hankalinsu zuwa gare ta kawai.

Yana zaune cikin d'akin daya mayar office d'insa a gida, ya kurb'i tean dake tiriri cikin kofin hannunsa a hankali, idonsa na manne kan screen d'in labtop d'in dake gabansa, wasik'ar da matar da ya girma yana mata kallon mahaifiyarsa yake karantawa, kamar koyaushe rok'o take kan ya bata adireshinsa anan Nigeria zata zo ta ziyarce shi, ya san k'ulafuci irin na uwa akan d'anta, ya san irin yadda ta sawa kanta damuwarsa sannan ya san cewa ita a wajenta har yanzu tana masa kallon D'a ne, amma zuwanta wajensa yayi wuri yanzu, so yake ya manta da komai na waccan rayuwar ya saba da sabon kewayensa da kuma mutanen cikinsa tukunna, don haka zuwanta zai iya dawo masa da komai baya ne, zata canja masa tsarinsa.

K'ofar d'akin ta bud'e a lokaci d'aya, Sa'id ne ya shigo rik'e da waya a hannunsa.

"Yaya wayarka a kashe take?" 

Ya tambaye shi cikin harshen hausa, don tun farkon zamansu baya tab'a bari yayi masa turanci, shi yasa yanzu sosai ya iya yaren, 'yan kalmomin da bai sani ba kad'an ne.

Ya cije gefen lebb'ensa na k'asa a hankali, don a lokacin ba zai ce ga inda wayar tasa take ba, wannan satin akayi zaman k'arshe na wani case d'in siyasa da yayi mutuk'ar wahal dashi, saboda da kyar ya samu b'angaren da yake wakilta suka yi nasara, shi yasa wular da ita bakid'aya, ba zaice ga inda take ba.

Cikin kasalalliyar muryarsa ya kalle shi yace.

"Sa'id ai na manta ma ina da waya ni."

Sai ya k'araso cikin d'akin yana fad'in.

"Shi yasa ake ta nemanmu ba'a samu ba, ashe su Kawu yahya sun zo garin nan har kwana biyu bamu sani ba."

"Kai ina wayar taka?" Ya tambaye shi yana k'ifta idonsa a hankali.

"Na canja layi tun last week, kuma na manta ban kira su ba sai yanzu dana kira Mama (yana nufin mahaifiyarsa)

take gaya min, yanzu munyi magana da Kawu Ibrahim yace in baka wayar."

Haka kurum sai yaji gabansa ya fad'i amma ya ture hakan ta hanyar gyad'a kansa a hankali.

"Kira shi." Ya fad'a kamar da kyar maganar ta fito.

"Baba muna lafiya?"

Ya gaishe shi cikin gurb'atacciyar hausar sa da ba kowa ke ganewa ba. Ya zab'i ya kira shi Baba don ya yarda cewa shi kad'ai ne a duniya mafi kusanci da mahaifinsa.

"Lafiya k'alau Adam, ya ibadun naka?"

Gaisuwarsu kenan a kullum sai ya tambaye shi game da addininsa, don yafi kowa tuna cewa shi bak'o ne a addinin kuma yafi kowa damuwa da ya san abubuwan cikinsa.

"An gaya maka su Yahya suna garin koh?"

Kawu Ibrahim d'in ya tambaye shi bayan sun gama gaisawa.

"Eh, yanzu nake ji a wajen Sa'id."

"Ai ana ta kiran naku ba'a same ku ba, yanzu dai sunce zasu turo muku da inda suke sai kuje ku same su, wani tsohon case ne na gida ya taso, har Kawu Danjuma ma yace bai sani ba ko kana da aiki da ba sai an d'auki lauyan gwamnati ba."

Ya cusa yatsunsa biyu cikin sumar kansa ta baya sannan yace.

"A'ah, Baba bani da wani aiki dana karb'a yanzu."

"To maganar bata waya bace ba, idan kaje wajensu Yahyan zasu fara yi maka bayanin komai, in kaga zaka karbi shari'ar, sai a sanar da kotun da al'amarin yake hannunta anan."

"To Baba, zamu je wajen nasu yanzu insha Allah."

Ya amsa a hankali kafin suyi sallama. A cikin ransa ya k'udirce cewa dole ne ma ya karbi wannan case d'in, dole ne yayi abinda zai faranta ran DANGINSA ko ya k'ara samun yardarsu, ba tare da tunanin komai a ransa ba ya kudirce cewa zai karb'i case kuma Allah zai taimake shi yayi nasara kamar sauran duka cases d'insa da baya tab'a faduwarsu a baya.

***

Kuna tunanin Adam zai karb'i case d'in bayan yaji komai? Ya kuma ga BINTUN da har yau baya iya bacci sai da idanunta a cikin nasa?

Kuna tunanin Al'ameen zai samu license har ya karbi case d'in Fadeelah? Ya kuma kara da Adam d'in dake mutuk'ar burge shi a matsayin takara?

Fadeelah zata ga Adam a matsayin d'anuwanta?

Me yasa danginta suka kasa yafewa shari'arta tsawon wannan lokacin?

Ina Habiba? Taji labarin ganin Bintu?

Wane tunani Mairo ke yi game da mijinta? Shin zata had'a hannu da Al'ameen su karbi case d'in Bintu?

Wace k'addara ce ke shirin sake faruwa tsakanin Fadeelah, Al'ameen da kuma Adam?

Akwai tambayoyi da dama da zamu cigaba da kwance su.😁

BAYAN NA MUTU!

©AYSHA SHAFI'EE

I K A R A.

Salisu ya shigo cikin d'akin da sallama sannan ya nemi waje ya zauna jiran fitowar Kawu D'anjuma daga k'uryar d'akinsa. Safiyar ranar lahadi ce saboda haka kamar koyaushe ya kan jinkirta fitowa don samun hutawa.

Ba'a fi k'arfin minti goma ba kuwa,  labulen d'akin nasa ya d'age sannan ya fito.

"Salisu kaine? Har ka dawo kenan?" Ya tambaya sanda ya lalubi wajen zamansa ya hard'e, kafin Salisun ya amsa, sai da ya sunkuyar da kai ya gaishe shi cikin girmamawa sannan ya mik'a masa envelope d'in dake hannunsa.

"Gashi Kawu, ranar goma sha biyar ga wata suka tsayar, nan da kwanaki goma sha d'aya kenan."

"Yawwa to, sannunka da kokari." 

Ya fad'a bayan ya karb'i takardar, ya juya ya d'auko glass d'insa dake tare da 'yan tarkacen su Robb a gefen kujerar da yake kai ya sanya a idonsa, layi bayan layi sai da ya karanta takardar da ta fito daga Babbar koton birnin Zariya kan shari'ar da suka shigar ta zargin 'yar d'anuwansu Bintu da kashe mahaifiyarsu ta hanyar sanya mata guba a abin sha da kuma guduwar da tayi bayan hakan, a wancan lokacin sun shigar da k'arar ne musamman saboda tunanin hukuma zata taimaka musu wajen gano inda take cikin sauk'i, amma a yanzu sun maida k'arar ne da fushin cewa da gaske Bintu ta gudu daga gare su ne don wannan laifin har ta bud'e sabuwar rayuwar da take ganin baza su gano ta ba.

Sai da ya gama karantawa tsaf! Sannan ya  juyo ya kalli Salisun da a lokacin shi nasa tunanin na takaici ne kan yadda manya irin su Kawu D'anjuma ke shirin aikata abin kunya a zuri'arsu, ta yaya zasu yi shari'a da 'yar d'anuwansu? ya san laifin kisa musamman na mahaifiya yafi k'arfin komai da kuma tunaninsa, amma wannan abinda ya dad'e me yasa baza su manta shi ba musamman akan yarinya k'arama irin Bintu? Matsalar ma shine irinsa masu wannan tunanin a Babban gida kad'an ne, don kusan kowa yana goyon bayan yin shari'ar ne duba da yadda matsayin Bintun yake a wajensu tun farko.

"In ka fita ka kira min kawunka Ibrahim." Muryarsa ta katse gajeran tunanin da yake yi. Sai ya sunkuyar da kansa kad'an sannan ya amsa da. 

"Insha Allah Kawu, na barka lafiya."

Lokacin da Kawu Ibrahim ya shigo cikin falon, fuskarsa bata nuna yanayin kammaninsa na kullum. Damuwa ce fal a ransa game da abinda yake shirin faruwa yana ji kuma yana gani.

"Wallahi bani da shakka akanka Ibrahim, na san koda na mutu zaka kare min iyalina ba zaka tab'a bari su tozarta ba."

Wad'annan kalman na d'anuwansa marigayi su ke ta yawo akansa tun daga lokacin da Sadiya ta dawo da shelar ganin Bintu kuma Kawu D'anjuma ya bada umarnin tuntub'ar kotun da case d'in ke hannunsu tsawon wannan lokacin, sannan kuma aka tura yayyensa biyu da 'yansanda hud'u daga kotun don su taho da ita.

"Wallahil azeem Kawu, na san darajar rai kuma na san laifin kisa, ba zan tab'a iya cutar da hajiya ba kome take min kuwa, ina sonta a matsayin kakata da kuma mutum mafi kusanci da nake dashi na b'angaren Baba, na san hukuncin kashe mutum wallahi Kawu ba zan tab'a iya kashe ta ba, wannan tunanin ma bai tab'a zuwa kaina ba...."

Kalaman da Bintu ta gaya masa a daren da zata gudu suka amsa a cikin kansa, zuciyarsa na gaya masa cewa da gaske ne Bintu ba zata iya kisan nan ba, amma daga ranar da yayi k'okarin furta hakan yaga b'acin ran Kawu D'anjuma, ya tabbatarwa kansa cewa bashi da iko a al'amarin.

"An tsayar da ranar shiga kotun, nan da kwanaki goma sha d'aya, ina son ka sanar da Habiba da kuma duk wanda zai iya zama shaida cewa su zama cikin shiri, don na tabbata su Yahya ma zasu taho da yarinyar kafin nan."

Ya jinjina kansa a hankali yana kallon takardar sanda Kawu D'anjuma ke masa wannan bayanin, kwanaki goma sha d'aya rak suka rage k'addara ta yanke wannan yardar da d'anuwansa marigayi ya bashi ita.

"Kunyi magana da Adamun?"

Sanda Kawu D'anjuma yayi masa wannan tambayar, a sannan kwakwalwarsa ta haska masa cewa idan ba zai iya juya su Kawu D'anjuma ba, to tabbas zai iya juya Adam d'in da suke saka ran samun taimakonsa!

***

"Wai me zai tashi hankalinki ne?"

Salame, aminiya ga Habiba ta tambaya sanda suke zaune tsakar katafaren d'akinta da yasha gyara ya kuma banbanta dana kowacce mace a Babban gida.

Habiba ta ja tsaki k'asan numfashinta sannan tace.

"Dole ne muyi tunani akan lamarin nan Salame, wallahi jiya ko runtsawa banyi ba saboda tsananin mamaki, ace wai har ni zan yiwa Malam magana yasa k'afa ya tsallake ni ba tare da amsa ba, gashi labari ya baza koina cewar kotu za'a shiga.

Ni na rasa wane irin k'ulafuci ne da duk wad'annan shekarun bai ci ace sun hak'ura da mutuwar wannan tsinanniyar tsohuwar ba, Shu'aibu jiya har wani d'aga jijiyar wuya yake a tsakar gidan Asibi wai a daman ba tsayawa akayi da nemanta ba, kuma su Kawu D'anjuma basu janye shari'ar ba don haka dole ne aje kotun."

Salame ta tab'e bakinta.

"Wallahi har da ke kanki kika jawo wannan matsalar Habi, a daren da akayi abun wane irin baki ne ban baki ba kan muje a kashe yarinyar itama, amma kika tsaya cewar da matsala za'a iya ganinmu, sai gashi ita ba wanda ya ganta ta samu hanya ta salallab'e ta gudu. Sai a yanzu da kike tunanin zaki fara cin duniyarki da tsinke an gano ta komai ya dawo sabo."

"Ajiye batun cin duniya da tsinken nan Salame, kina gani Malam tun yanzu ya fara canja min fuska, tuntubarsa na fara yi kan maganar janye shari'ar nan amma wallahi 'ta tafasa, sauke' bai ce dani ba, kuma ke kin san uwar wahalar da muka sha zuwanmu Niger kafin a iya sake d'aure tunanin sa da na su Kawu D'anjuman amma ace shekaru basu rufa ba lamari ya fara rawa? yanzu ko yaya aka samu matsala a wannan gab'ar yaya kike gani? Kin san dai bani da damar komawa Niger a wannan rikicin."

"Babu ma zancen komawa, don na gaya miki da idona naga aikin da Jaribi yayi kuma har gobe yana ci, don haka kautar da batun Malam a gefe, ina ga kai tsaye wajen Kawu D'anjuman zaki je mu san yadda akayi yasa baki don a janye shari'ar."

Habiba ta shiga kad'a kafafuwanta da d'aya ke kan d'aya sannan ta girgiza kanta, idonta na kallon jikin had'add'en labulen falon nata tace.

"Kayya Salame, wannan ba mafita bace don a tunani na fa har an basu rana, yaushe zai saurare ni."

"An saka rana? Bayan yanzu haka ma ance ita yarinyar tana asibiti?"

"Eh, tana asibiti, haka su Yahyan suka ce da suka yo waya, tana can tare da wannan banbad'addiyar 'yaruwar tata da kuma mutanen da suka rik'e ta."

"Yo wai daman tare suke a can da Mairon?"

"Haka dai Sadiya da ta dawo take fad'i, amma su su Yahyan da suka je sunce tace wai itama a ranar da Sadiyan ta ganta itama taje nemanta, amma Kawu D'anjuma ma yace kar su bi ta kanta, don har yanzu ba gida ta dawo ba."

Salame ta girgiza kanta.

"Al'amarin ne a cakud'e wallahi, don kin san abinda yafi d'aukar hankalin mutane a zancen ma da akace wai har an fara yinin bikinta a can Habujan."

"Yo yarinyar da akace har k'asar waje ta taka tare da marik'an nata me yafi wannan mamaki? Sannan wanda zata aura d'in ma sunce Balarabe ne daga dangin marik'an nata."

"Wannan ba mamaki yaga yaluwa mai irin nasu yalolon gashin ne, amma su dai masu rik'e tan ne suka yi kokari, ka tsinci d'a a titi ka jashi jikinka haka?"

Ganin hirar tasu na shirin karkata kan wani abun da ba shine a gabanta yasa Habiba ta gyara muryarta tace.

"Salame yanzu duk ba wannan ba, kin san Allah jikina yana bani wannan yaron d'an gidan Ahmadun nan da yazo zasu ce ya karb'ar musu shari'ar tunda shima lauyan ne, kuma daga ganin k'irarsa wannan ba mutunci zaiyi ba ya rayu cikin turawa, tsorona Allah-tsorona Annabi Salame d'an nan zai iya gano abinda muka shirya."

"Habi ko shi maye ne bana jin zai iya gano komai a lamarin nan, tunda ko a wancan lokacin kowa ya yarda babu hannunki a ciki, sannan ba mahalukin daya ganta sanda ta shiga b'angarenki karb'ar kokon, k'arewa ma tsohon da ya samo mana gubar ya bar garin nan, watakila ma ya mutu can inda ya tafi. To saboda Allah gaya min me wani zai iya ganowa anan?"

"Rigakafi yafi magani dai, Ni yanzu kiran dana yi miki k'auyen Kaduna zaki raka ni gobe, can wajen bokan daya fara yi min aiki akan Malam (mijinta) mu samu ko yaya ne a hallaka yarinyar nan tun yanzu a can asibitin da take ba tare da wani zargi ya d'arsu akanmu ba."

"Kin yarda da aikinsa ne? Naga ko shekara ba'a rufa ba wancan karon Malam ya daina baki kudin ribar gonarsa."

"Salame harkar nan fa sa'a ce kawai, naga gashi yanzu ina gaya miki aikin na Niger d'in ma ya fara rawa, da mun take ta kawai shikenan!"

Da wannan zancen washegari Habiba da Salame suka buga sammako kan hanyar Kaduna ba tare da wani mahaluki ya san da fitarsu ba. 

***

A B U J A.

A hankali duhun dake cikin idonta ya yaye, haske tar! Ya maye gurbinsa tare kuma da shigowar muryoyi, sai tayi saurin maida idon nata ta runtse sakamakon shigowar hasken da sara har cikin kanta, bayan wani lokaci kad'an ta sake bud'e su.

Wata iska mai sanyi ta zarce har cikin k'irjinta, hakan ya harba wani tsini mai zafi kirjin nata, ta kasa banbance zafin rashin jin iska na tsawon lokaci ne ko kuma zafin ciwon da take ciki ne. Hoton d'akin mai rawa ya shaidawa kwakwalwarta cewa a asibiti take, asibitin dai da ta farkavwancan karon ta ganta a cikinsa, sai dai wancan d'akin da kuma wannan da banbanci, tun yaushe aka kawota nan kenan? Tsawon wane lokaci aka d'suka daga waccan farkawar tata zuwa wannan? Ba zata iya tuna sanda ta bar haiyacinta ba, abu na k'arshe da zata iya tunawa shine Mami ta fad'a mata 'yanuwata suka kawo 'yan sandan da ta gani suna gadinsu wancan karon, daga nan tunaninta ya hargitse, abubuwa game da rayuwarta ta baya suka shi dawowa cikin kanta, kwakwalwarta na dawo mata da su daki-daki cikin kanta tare da wani irin matsanancin ciwo dake shaida kwancewar duk wani k'ulli na mantuwa cikin kanta.

Tun a baya, likitanta ta America, Dr. Florence ta riga ta shaida mata cewa kwakwalwarta ta fara taka matakin warkewa wato 'Retrival stage' matakin dake nufin duk sanda taci karo da wani abu daya danganci rayuwarta ta baya, kwakwalwarta zata yi reacting akansa ta hanyar jin ciwo ko kuma ta saka ma ta fita daga haiyacinta.

Ganin 'yaruwarta Mairo da tayi da kuma Sadiya a baya, shi ya hargitsa kwakwalwarta da ciwon daya haddasa sumanta a wancan lokacin, amma a yanzu da Mami ta shaida mata abinda ya zamto sanadiyyar faruwar abubuwa da yawa na rabin rayuwarta sai komai ya sake hargitse mata da wani irin ciwo da kuma rud'ad'i, ciwo irin wanda ke shaida cewa alamu ne na warkewar duk wani sauran duhu dake cikin kwakwalwar tata, don ji take kamar dukkan azabar duniya aka tattaro aka saka cikin kanta.

Komai na rayuwarta ta baya ya dawo tar cikin idanunta, tun daga yarintar ta da zata iya tunawa har zuwa kan duk wani hargitsi daya faru akanta, tana iya tuna komai kamar a sannan suke faruwa, komai ya had'a tun daga farko har k'arshe, lokacin da tayi wata tafiya mai nisa a cikin duhun titunan dake bayanta, jikinta na rawa ta cikin cukurkudadden hijabinta.

Da sanda gari ya waye ta isa tasha ta hau motar Kano, da sanda motar ta gama cika suka fita daga tashar suka hau kan titi, da sanda bayan tafiya mai nisa motar tasu ta tarwatse a tsakiyar titi... k'arshen rayuwarta ta farko kenan!

BAYAN TA MUTU kuma, sai ta tsinci kanta a asibiti inda bayan Nurses d'in da suka zo kansu ita da sauran mutanen motar dake kwance cikin jini, ita aka sallame ba tare da wani dubawa ba sai don ganin ko kwarzane babu a jikinta.

A sannan ne kuma ta fahimci cewa ba ita ce ta mutu a wancan lokacin ba, kwakwalwarta ce! Kwakwalwarta ta mutu don ta fita daga asibitin nan ne babu ilimin sanin wacece ita kanta balle koda mutum d'aya a duniya, sai sanin yanayin mu'amala na rayuwar al'umma kawai!

Abinda ya rik'e ta tsawon kwanaki tana walagigi a cikin garin Kano kenan ba tare da ta san inda ta nufa ba.

Ba sau d'aya ba, ba sau biyu ba, ruwan sama yasha yi mata d'anbanzan duka tsakar dare saboda rashin ko da wajen fakewa ne ma balle makwanci, hakanan ba sau d'aya ba sau biyu ba tasha yini ta kuma kwana da yunwa sakamakon rashin sanin hanyar da zata nemi abinci.

A yadda idanunta ke nuna mata watakila tayi kusan wata guda a hakan don tana iya tuna lokuta da yawa da take cikin mawuyacin hali kafin wata k'addarar tazo ta gifta.

Daddy ya kad'eta a mota lokacin da ya d'auko hajiyarsa zai kaita asibiti check-up na ciwon zuciyarta, daga nan suka d'auketa zuwa asibitin da suka nufa, inda anan ne bayan d'inmbin gwaje-gwaje da tambayoyi aka tabbatar musu cewa kwakwalwarta ta bugu da wani abu ne kuma ta manta dukkan rayuwarta ta baya, abinda ya sanya tausayinta a zuciyar hajiyar Daddy kenan ta yanke shawarar d'aukarta ta rik'e ta a wajenta, wanda ba'a yi hakan ba sai da yardar hukuma da kuma cike-cike wajen 'yan sanda sannan ta koma wajenta da zama.

A cikin shekara guda, tayi rayuwa da Hajiyar Daddy cikin dad'i da aminci, duk da cewa rabin lokacin ta shafe shi ne a asibiti da taimakon wata ma'aikaciyar hajiyan mai suna Ladi, inda suka yi ta zaryar ciwonta da yake yawan tashi a sannan, amma a d'an lokacin nan ta kyautata zamanta da hajiyar iya iyawarta ta yadda lokacin da ciwon zuciyarta ya tashi har ta kai an kira Daddy dake can America, wasiyyar da ta fito ta k'arshe daga bakinta shine ta dank'a amanar cigaban kulawarta a hannun Daddyn.

Allah ya sani taji mutuwar Hajiyar har cikin k'ok'on ranta a lokacin, amma haka ta daure ta zauna tare da 'yanuwanta akayi ta karb'ar gaisuwa har ta kan taya bada hakuri ma ga wasu masu kukan, sannan ta k'arar da dukkan kud'in hannunta wajen siyan abin sadaka tana sawa a rabawa yara da cewa su yiwa Hajiyarta addu'a, ai kuwa haka a kullum kofar gidan nan ke rud'ewa da muryoyin yara suna.

"Allah ya jik'an Hajiya."

A wajensu wasa suka maida abin, suna yi kamar wak'a don a basu abin sadakar, amma ita da kowanne muryar yaro tana yarda cewa addu'ar na tafiya har al'arshin ubangiji, don ance addu'ar yaro ba juyayyiya bace wurin ubangiji, don shi mai wankakkiyar zuciya ne da bashi da koda d'igo na zunubi.

Bayan an share makoki ne kuma komai ya canja, aka barta gidan daga ita sai lami don iyalan Daddyn ma a lokacin sai suka tattara suka tafi can Abuja wajen danginsu.

Bayan Daddy, ita da Ladi sunfi kowa sabawa da Hajiyar a lokacin, saboda haka sai kewa da alhinin rashin suka yi sallama wa rayuwarsu, gidan yayi musu fadi haka ma komai na rayuwar, sai dai har gwara ladin don ita sai ta shafe yini  guda a d'aki tana kukan da bata yi tare da mutane ba, wani lokacin ma har sallah ta wuce ta. Gani take kamar itama k'arshen tata rayuwar ne ke gangarowa tunda babu sauran mai taimakonta, k'ark'arin zamansu a gidan ba zai wuce na wata guda ba, don Ladi har ta fara shirin komawa garinsu kuma babu alamun a dangin hajiyar wani na da niyyar rik'eta, tunda ita d'in ai ba hakkinsu bace.

Wannan yawan tunani da damuwar su suka haddasa mata wani sabon ciwon, kwakwalwarta kuma ta kasa karb'ar shi ta d'ora akan na da, saboda haka sai komai ya sake shafe tunaninta a karo na biyu, ta manta komai ta manta kowa... ba hajiyar ba, ba 'yanuwanta ba, ba Ladin da kullum suke tare ba balle kuma d'an Hajiyar Daddy. 

Saboda haka sanda Daddyn ya tashi komawa tare da ita bisa umarnin mahaifinsa, da kyar ta yarda ta bishi can Abuja inda akayi fafutukar sama mata visa sannan suka d'unguma har da matarsa wadda ta karb'eta hannun biyu da kuma 'ya'yansu.

Shekara guda a bak'uwar duniya tare kuma da bak'in mutane kafin ta iya sakin jikinta ta karb'i rayuwar da k'addara ta bata, sai dai har a lokacin bata iya tuna Hajiyar Daddy sosai balle kuma rayuwarta ta baya, ta maida hankalinta kawai ga rayuwa cikin su Mami ta kuma saba dasu, a haka har Daddy ya samo mata malamin lesson a gida, bayan watanni shida tayi jarabawar makarantarsu Faruq kuma ta shiga, makarantar da ta hadu da k'awayenta biyu da kuma Adam, mutum guda d'aya daya kasa barin zuciyarta tsawon wannan lokacin.

Daga nan kuma wata k'addarar ta kawo Al'ameen cikin gwagwarmayar rayuwa da kuma ciwonta, zuciyarta ta bashi dama har suka yi sabon da ko a rayuwarta ta baya bata yi da wani namiji ba. K'addara ta raba su kuma wata k'addarar ta dawo dashi har a yanzu da aure ke shirin shiga tsakaninsu!

Ta tuna komai kuma ta tuna kowa, yanzu abinda ya rage shine ta tashi ta fuskanci k'addarar da ta gujewa tun a farkon lokaci, k'addarar data haddasa faruwar d'inbin abubuwa a rayuwarta, don a yanzu ta banbanta da wannan 'yar k'aramar yarinyar data baro Babban gida cike da tsoron mutanen cikinsa, Tayi wayo kuma duniya ta koya mata cewar rauni baya cikin hanyar nasara.

Dole ne ta tashi don ta fuskanci wannan DANGIN nata da tun usuli basa k'aunar wanzuwarta a duniya, idan har sun rufe idonsu daga kawaicin DANGANTAKAR dake tsakaninsu, to itama zata yakice cewa sune wannan DANGIN da tsawon shekaru take masifar son tuna su da komawa cikinsu, ta jawo sanin cewa sune dangin da suka yi sanadiyyar hargitsewar rayuwarta, sune sanadin ciwon data sha wahalarsa kuma sune wad'anda har Innarta ta koma ga ubangiji da bak'in cikinsu a ranta! 

Daga yanzu ta tashi daga wannan Fadeelan mai sauk'in kai da rauni, ta koma Bintun ta ta asali, mai dakakkiyar zuciyar da har ta iya barin gida a k'ananun shekaru.

Habiba! Ina Habiba take ne?

"Ina ga kamar ta farka, idanunta na shirin bud'ewa."

Muryar wani akanta data tabbatar likita ne ya fad'a.

Sai tayi murmushi kad'an sannan ta bud'e idanun nata bakid'aya. Ba zata k'ara asarar lokaci ba wajen komawa IKARA!

***

Adam ya bud'e k'ofar office d'insa a hankali sannan ya zare muk'ullin ya shiga ciki. A kwanaki biyu kawai da bai zo aiki ba har kan table d'inshi yayi kura don bai bada spare key wanda za'a dinga shiga ana gyara masa ba, ya yarda cewa office musamman nasa, waje ne dake buk'atar sirri.

Ya ajiye jakar daya shigo da ita sannan yayi amfanin da wayar cikin office din ya kira can reception kan a turo masa mai shara.

Ya matsa ya karkad'e wata kujera dake can jikin k'aton windon office d'in sannan ya zuge labulen jikinsa haske ya shigo ciki, akwai d'an k'aramin tebur na d'ora k'afa a wajen saboda haka ya d'ora labtop d'insa akai sannan ya zauna, ya shiga bin duk bayanan da ya rubuta game da abinda su Kawu yahya suka gaya masa kwanaki biyu da suka wuce.

Ya fahimci komai kuma ya gano hanyar da zai bi komai, zaiyi amfani ne da mutane kawai har ya kai ga  evidence d'in da zasu fito da komai d'in, don bayan wad'annan shekarun baya jin kai tsaye zai samu ko tsinke ne da ya danganci lamarin.

Sai dai abu d'aya da bai fahimta ba shine a yadda yaga tsari da kuma had'in kai na Babban gida me yasa zasu kasa yafewa 'yar d'anuwansu wannan laifin? Shi lauya ne ya san muhimmanci da kuma ciwon laifin kisa musamman ace na mahaifiyarsu, ya san kuma ko da d'anuwan nasu ne zasu iya k'in yafe masa suce sai an hukunta shi, amma yarinya k'arama irin haka? Shekaru ashirin da biyu? Me zai sa suk'i yafe mata? Sun kuwa san cewa kashe ta za'ayi in har komai ya tabbata?

Dole ne ma ya sake tuntunb'ar Sa'id, ya fahimci akwai wani abu dashi da Kawu Ibrahim basu gama baiyana masa ba game da Babban gida.

K'ofar Office d'in ta bud'e, wani abokin aikinsa ne ya shigo maimakon mai sharar da yake jira.

"So yau kaga damar shigowa kenan?"

Nasir ya fad'a da murmushi sanda ya k'araso ciki, shima murmushin yayi masa sannan cikin tattausar muryarsa yace.

"Wallahi Nasir, hayaniyar case d'in can ya wahalar dani, shi yasa na nemi hutun kwana biyu wanda da kyar ma aka bani."

Nasir ya nemi waje ya zauna.

"Ai dole ne a baka da kyar, mutane irinku hutunsu kad'an ne Adam, ko jiya na shiga office d'in Haro naga an kawo wani case suna requesting d'inka."

Ya girgiza kansa a hankali.

"Da kamar wuya in karb'a, don ina da wani case din yanzu."

"Anan ne?" Nasir ya tambaya.

Ya sake girgiza kansa.

"Na waje ne, ko kuma ince na gida ne... Daga Family na ne."

"Allah ya taimaka, thou na san ma zaka yi nailing d'insa."

Kafin ya amsa, had'addiyar wayarsa daya nemo a daren jiya ta shiga vibrating a gefen labtop d'insa. Kawu Ibrahim ne saboda haka ya gyara zamansa kad'an sannan ya amsa.

"Kunyi magana dasu Yahyan?"

Kawu Ibrahim d'in ya tambaya bayan 'yar gajeriyar gaisuwar daya bada dama suka yi.

"Eh, Baba sunyi min bayanin komai, munje asibitin ma har sau biyu amma bamu ga yarinyar ba, ance ta shiga cikin d'an k'aramin coma ne, sai dai su marik'an nata muka gani."

"Yawwa, tunda ka fahimci komai yanzu so nake in tambaye ka zaka iya yi min wata alfarma?"

Bai san kalmar alfarmar ba, amma fahimci ma'anarta, ya fahimci yana rok'onsa yayi masa wani abu ne don haka kai tsaye yace.

"Insha Allah Baba, ka fad'i ko meye."

Baya fatan Allah ya kawo ranar da zaiyi koda musu dashi ne kan wani abun balle kuma bijirewa.

"Adamu so nake yi ka juya akan case d'in yarinyar nan, maimakon lauyan masu shigar da k'ara, so nake ka koma lauyan da zai kare ta!"

Adam ya had'iye wani abu da bai san menene ba cikin mak'ogwaronsa, a yanzu ya k'ara tabbatarwa kansa akwai wani abu game da rayuwar yarinyar nan!

***

Al'ameen ya shak'i iska a hankali lokacin da yake kallon waje ta tagar motar da Kamaal ke tuk'awa, zuciyarsa tarawa take da kuma d'ebewa, ya san baiyi amfani da tunaninsa ba ko kad'an wajen tursasa mahaifinsa su b'oyewa wa Maminsa zancen aurensa da Fadeelah.

Gashi a yanzu komai ya cakud'e lokaci na shirin k'ure masa, don ranar da Mami ta sanya na aurensa da Hamida a can na k'ara gabatowa alhali bai cimma komai anan ba. Shi yasa ya kasa d'aukan wayar da tayi ta masa jiya, me zai ce mata? Zaman makokin ne ba'a gama ba alhali mahaifinsa ya koma tuntuni?

Allah kad'ai ya san damuwar da take ciki yanzu na rashin ji daga gareshi, ya maida kansa ya jingina a saman kujerar yana kallon saman motar.

"Wai me kake tunani ne?"

Kamaal ya tambaye shi cikin harshen turanci.

"Abubuwa da yawa." Ya amsa a tak'aice.

"Yau zamu karb'i license d'in nan, sannan na gaya maka shari'ar nan mai sauk'i ce, zamu samu duk evidence d'inmu tunda yarinyar ta aikata ne kafin ta kai shekaru...?"

"Bata aikata ba Kamaal, ni na san Fadeelah bata yi kisan nan ba."

"Sorry, ina nufin suna zarginta da kisan ne a lokacin da shekarunta basu kai sha takwas ba, to komai zai zo mana da sauk'i. Meye sauran damuwarka?"

"Mami." Ya furta sunan tare da furzar da iska daga bakinsa.

"Ban tab'a mata k'arya ba sai yanzu, gani nake ban kyauta ba, na zalunceta, na zalunci duk k'ok'arinta akaina Kamaal."

Kamaal baice komai ba yayi shiru kawai ya cigaba da tuk'insa, don ya san baza'a rufa awa d'aya ba zai zo kuma yana gaya masa cewa zai iya bijirewa kowa akan Fadeelah.

Zuwa can wayar Kamaal d'in tayi k'ara akan dashboard, ya mik'a hannu ya d'auka sannan ya kara ta a kunne sa. Magana d'aya yayi Al'ameen ya fahimci daga can wajen da suke neman license ne, don haka ya juyo ya kalle shi sanda ya ajiye kiran.

"Meye?" Kamaal ya tambaya.

"Dan Allah kar ka raina min hankali Kamaal, just say it!"

Sai yayi murmushi kawai sannan ya juya fuskarsa ya mayar titi.

"An samu license d'in Al'ameen, daga yanzu zaka iya shiga kowacce kotu a Nigeria ka kare Fadeelah."

Maimakon yaji farinciki kamar yadda ya dad'e yana zumud'in hakan, sai yaji yawu ya wuce kwat! cikin mak'ogwaronsa. Ya juyar da kansa a hankali ya mayar kan tagar gefensa, me ya same shi ne wai yau? Meke shirin faruwa dashi.

"Al'ameen." Kamal ya kira sunansa da muryar dake nuna mamaki.

"Muyi sauri Kamal, tunda mun samu license d'in ya kamata in had'u da lawyer wad'ancan 'yanuwan nata, Daddy yace jiya ma sun shiga asibitin nama nan."

Daga haka bai k'ara cewa komai ba, kuma akayi sa'a Kamaal din ma bai sake magana ba wanda hakan yayi masa dad'i don ya fi so a barshi da hargitsin cikin kansa kawai.

Sai dai hakan bai d'ore ba, don wayarsa dake kan cinyarsa ce ta shiga k'ara tana nuna wata sabuwar number ce ta k'asar waje, bai yi tunani sau biyu ba yasa hannu ya danna button d'in amsawa.

Magana d'aya ya gane mai maganar, wani kawunsa ne d'anuwan Maminsa, ma'ana daga dangin su Daddy na can washington kenan, ya gaishe shi cikin girmamawa da kuma taraddadin abinda zai biyo baya.

"Al'ameen tun jiya Maminka nata kira baka d'auka ba. Lafiya dai koh?"

Wane zab'i yake dashi banda k'arya? Saboda haka kai tsaye yace.

"Bana kusa ne amma insha Allah zan kira ta yanzun nan."

"A'ah kar ka kira ta ma, don baza ta iya d'auka ba. Dama mahaifinka ne yake ta rashin lafiya tun jiyan aka kaishi asibiti, yau da safe kuma Allah yayi masa rasuwa, sai dai hakuri Al'ameen mu kuma bishi da Addu'a, ka nemi koda jirgin yawo ne in zai samu ka taho a yau, don gobe za'ayi jana'izarsa."

Sau d'aya kawai zuciyarsa ta buga amma ya tabbata Kamaal dake gefensa yaji k'ararta har cikin kunnuwansa!

***

Habiba ta tafi neman halaka Bintu.

Fadeelah ta shirya tunkarar k'alubalen dake jiranta a Ikara.

Adam zai koma lauyan Bintun da bai gani ba har yanzu?"

Ga license ga kuma rasuwar Mahaifinsa, wanne Al'ameen zai dauka?

BAYAN NA MUTU!

*©AYSHA SHAFI'EE*

Daddyna mutum ne mai sauk'in kai Fadeelah, bashi da hayaniya ko kad'an sannan bashi da matsala a komai, wad'annan halayen nasa su suka sa Mami ta samu damar juya gidanmu baki d'aya, amma yanzu girma yazo masa kuma ya dawo gida, don haka abubuwa zasu canja deelah, baki da fargabar komai insha Allah.

Ta tsamo wannan maganar a cikin kanta ne daga d'imbin lokutan da Al'ameen yayi mata maganar mahaifinsa kuma d'aidaiku da zancen ya had'o dana mahaifiyarsa, Bata tab'a ganinsa a zahiri ba amma yasha turo mata hotunansa da kuma nasu tare wanda saboda yawansu har tana ganin ma kamar ta san shi a gasken ne... Ya Allah! Bata san yaya Al'ameen yake ji a yanzu ba, ya rasa mahaifinsa, ya rasa Uba a lokacin da ya d'auki fata da yawa na cigaban rayuwarsa ya d'ora a kansa, ya rasa wani jigo na rayuwa dake d'aga darajar mutum a duniya.

Ta san irin wannan yanayin, don a yanzu da kwakwalwarta ta dawo daidai, ta san cewa a baya ta shige shi na sau d'aya ba, ba kuma sau biyu ba.

"Eh, Daddy ma ya biyo jirgin safe d'azun nan."

Muryar Mami Saffiya ta fad'a cikin wayar da take yi da wata 'yaruwarsu Daddyn dake can washington.

"Anyi jana'izar ne?" Ta sake tambaya cikin wayar.

Kafin Fadeelah ta fahimci amsar da aka bata, hannun Aunty Hadiza ya kamo nata a hankali.

"Deelah, yaya kike jin jikin naki?"

Idanunta na k'asa, don bata fiye son yawan d'ago kanta da take jin kamar bulo guda aka jingine akansa ba tace.

"Aunty da sauk'i, babu ciwon yanzu sai dai kawai nauyin da kan yake min."

"Allah ya sawwake, insha Allah shima zai daina kwanan nan... Ki ajiye duk wata damuwa a ranki kinji? An riga an samu lauyan da zai kare ki, sun yi magana da Daddyn jiya kafin tafiyarsa, watak'ila yanzu kafin a sallame ki ma ya shigo."

Ba tace komai ba, tayi shiru kawai tana k'ifta idanunta, tunda ta farka a daren jiya, ta fahimci hankalinsu Mami gabad'aya a tashe yake kuma suna cike da mutuk'ar tausayinta, basu san cewa ita kuma su take tausayi a yanzu ba, yadda ta d'ora musu tulin d'awaniyarta a baya alhali babu hakkinsu a kanta, sannan a yanzu kuma tana shirin sawa su fuskanci abinda ko a cikin danginsu bai tab'a faruwa ba sai akanta... Ita baren da ta shigo cikinsu. Ta rasa sai zuwa yaushe hargitsin rayuwarta zai barsu su huta.

Ganin bata da niyyar magana yasa Aunty Hadiza ta saki hannunta sannan ta matsa wajen Mami da ta gama wayar.

"Kunyi magana da Baba Habibu?" Ta tambayeta cikin sauti k'asa-k'asa amma duk da haka ta ji ta.

Mami ta d'auke wata guntuwar kwalla da yatsanta d'aya sannan ta amsa.

"Na kira shi d'azu yaya amma yace ba zai sami damar zuwa ba."

Maganar tasa Fadeelah ta dago da kanta da kyar ta kalle ta, saboda haka ne har take hawaye? Toh fisabilillahi meye laifin Baba Habibu anan? Bashi da wata alak'a da ita don me zai kashe ayyukansa ya bisu Zariya akan shari'arta? Ba tun yau ba tasha fahimtar ba'a kullum ne ake samun mutane masu zama da mutum zuciya d'aya irin Mami ba, saboda duba alak'ar fa... 'Yar tsintuwa daga dangin miji zata dinga nunawa kulawa haka? 

"... Amma yace yayi magana da wani abokinsa an sama mana gidan da zamu zauna a can din, ya bawa Abdullahi numbersa idan munje zai karbo mukullin."

"To ai ba wani abu bane Safiyya tunda da Abdullahi ma, sannan gashi d'anuwan nata na can ya samo mata lauya insha Allah ina ganin bamu da matsala, tunda shima Daddyn ba zai fi kwana uku ba ai na san."

A duk maganar Aunty Hadiza, abu daya ne ya dauki hankalin Fadeelah, '... d'anuwan nata na can daya samo mata lauya...' Tunaninta ya k'ulle a lokaci d'aya, waye d'anuwanta a Ikara da zai sama mata lauya, dama har akwai wani sauran mai jin k'anta a Babban gida? Kafin ta samu wad'annan amsoshin Mami ta k'araso gare ta, ta zauna a kujerar gefe sannan ta rik'o hannunta d'aya kamar yadda Aunty Hadiza tayi.

"Ya kike ji yanzu?" Muryarta na nuna tsantsar kulawa.

"Da sauki Mami, babu wani ciwo."

Ta gyad'a kanta sannan tace.

"Yaya Hadiza ta tafi kiran Nurse a cire miki allurar."

Sai a sannan ta d'aga kanta taga ledar jinin da ake k'ara mata saura kad'an a ciki, kowanne lokaci daga yanzu, inya k'are nata jinin ne zai fara tafiya cikin ledar.

"Al'ameen yaso ganinki kafin ta tafi deelah, babu yadda ya iya ne amma wallahi yayi iya kokarinsa a cikin kwanaki hud'un nan, har license sai da ya samu na shiga kotu yace zai karb'i shariar taki, wallahi ya damu sosai, dalilin da yasa ya dakatar da d'aurin auren kenan, yace kowacce mace na farin ciki ranar aurenta, bai zai so ke kuma ace ba kya cikin haiyacinki ba a ranar.

"Allah ne bai nufa ba kawai Allah ne bai nufi komai kamar yadda muka tsara ba, wallahi abinda suke zargina k'arya ne Mami, ban kashe kowa ba, ban tab'a..."

"Shhhhhh." Mamin tayi saurin katse ta.

"Kar ki sake fad'a min haka Fadeelah, na san baza kiyi kisan nan ba, kuma na san baki yi ba don haka mu rufe babin nan, mu fuskanci abinda ke gabanmu shine yadda za'a tabbatar da hakan a gaban shari'a. Zaki iya tunawa a cikin 'yan uwan mahaifinki akwai wani..."

Wani wa? Zuciyarta tayi hanzarin tambaya sanda maganar Mamin ta katse, sai dai itama tana d'ago da kanta tata tambayar ta katse sakamakon bud'e k'ofar d'akin da akayi.

Taji kamar an saka adda an sara tsakiyar kanta mai nauyi a lokaci guda, don babu wani makari tayi IDO DA IDO da mutanen Ikara, mutanen da tsawon shekaru suka shafe a cikin tunani da kwakwalwarta, sai a yanzu cikin sati d'aya kawai komai ya baiyana, komai d'in dake barazanar tarwatsa rayuwarta ta biyu.

Kawu Yahya ne a farko, mutumin da a baya zuciyarta ta riga ta manna masa wani tambari da ba zai tab'a rabuwa da siffarsa ba.

"Allah ya yiwa yaya Bukar rasuwa Saratu, Babu yadda muka iya sai hak'uri, yanzu aka shiga da gawarsa Babban gida...

Wannan ranar, wannan ranar da yazo da labarin rasuwar mahaifinta tsaye daga k'ofar d'akin Inna Saratu, wata rana ce da ba zata tab'a gogewa cikin idanunta ba.

Bayan shi, Kawu Sulaiman ne ya shigo wanda shima ba baya bane tun a da wajen nunawa Innarta kiyaiyarsa. Fadeelah taji dad'in yadda Mami tayi shiru bata gaishe dasu ba don ba Mamin kad'ai ba idan har itama suna tunanin samun gaisuwarta ne to zasu dauwama inda suke ne.

"Sannunku." Kawu yahya yaga damar yanke shirun.

"Yauwa sannu." Mami ta amsa a hankali.

"Ke." Muryarsa da kauri ta biyo baya, Fadeelah ta d'ago a hankali ta sake kallonsa don ta san da ita yake.

"Kin gane mu?" Ya tambaya.

Sai ta gyad'a kanta ba tare da ta d'auke idanunta daga cikin nasa ba.

"Na gane ku Kawu Yahya Barka da zuwa."

Bai amsa ba sai ya kalli Kawu Sulaiman yace.

"Ai ni na san k'arya ne ace wai ta manta komai, kuma ita k'arya dama ai ba'a yinta kusa da gida ma balle a gidan..."

Ya dawo idonsa gare ta.

"... Bama zanyi mamaki ba da kin nuna baki sanmu ba, wadda ta tsallake gida tabi duniya meye ba zata aikata ba. Kinga nan..." Ya d'ago wata takarda a hannunsa.

"Sallamarki ce don haka ki shirya komawa tushenki a yau ki girbi abinda kika shuka, insha Allahu yau sai kwanan kotun da za'a bi mana hakkin mahaifiyar mu a cikinta."

Kai tsaye tace.

"Ai dama mun shirya Kawu, zuwanku kawai muke jira."

Watak'ila maganar ta bashi mamaki don saida ya d'an tsaya kamar kwakwalwarsa na gaya masa cewa da kunya ne fad'ar wad'annan maganganun wa yarinya k'arama kamar Bintu sa'ar 'yar cikinsa. Kafin ya sake magana sai wayar hannunsa ta shiga kara don haka yayi amfani da damar ya fita daga d'akin.

"Idan su basu gaya miki ba, to akwai 'yan sanda k'ofar koda zaki sake tunanin guduwa." Cewar Kawu sulaiman kafin shima yabi bayansa.

"Kar ki saurari zancensu dan Allah deelah, ki barsu..."

"Basu da laifi Mami, ina tunanin ko waye a matsayinsu zaiyi hakan, mahaifiyarsu fa suke zargin na kashe, Uwa wadda ta kawo su duniya..."

Sai ta kasa k'arasawa saboda kukan da taji yana shirin kunyata dauriyarta.

"Deelah kin tuna wani a 'yanuwan mahaifinki wai Kawu Ibrahim?"

Ta d'aga kanta a lokaci guda.

"Na tuna kowa ai Mami, shi wa ne a wajen Babana amma ba nahaifiyarsu d'aya ba, a baya shi kad'ai ne mai tausayina a cikinsu, shi kad'ai ne nake samun sauk'i a wajensa."

"To a yanzun ma bai canja ba Fadeela, shi ya kira Daddy yace ya sama miki lauyan da zai kare ki, wallahi baki san yadda hankalina ya kwanta da hakan ba, saboda halayyarsu har tsoro take bani.. Wace irin k'iyayya ce wannan?"

"Mami tun asali basa sonmu dama..."

"Mairo ta riga ta gaya mana komai ba sai kin maimaita ba."

A lokaci d'aya taji azabar cikin kanta ta d'auke, ta d'ago ta kalli Mamin da tsantsar mamaki.

"Mairo?" Ta furta sunan da take jinsa bak'o a wajensa.

"Kwananta uku a asibitin nan Deelah tunda aka kawo ki a waiting area take kwana, sai a jiya ne kafin farkawarki ni da yaya Hadiza muka matsa mata kan taje gida ta d'an kintsa kanta, don baki ga yadda ta fita daga haiyacinta ba daga ita har mijin dake ta zarya..."

Sai ta d'ago da wayarta tana fad'in.

"Tun jiya ma da akace kin farka zan kira ta, Yaya Hadiza tace in kyaleta ta huta don ana fad'a zata taho, amma yanzu gwara a gaya mata tunda tafiya..."

Bata k'arasa ba Fadeelah ta mik'o hannunta dake d'aure da syringe da wani irin sauri ta damk'e wayar Mamin, a lokacin jinin dake cikin ledar ya k'are, k'arfin yadda ta rik'e wayar kuma yasa nata ya koma shiga ciki.

"Kar ki kirata Mami, Dan Allah kar ki kirata, bana son ganinta... Wallahi har duniya ta k'are bana son sake ganinta.

Da tsananin mamaki Mamin ke kallon Fadeelah, ta san Mairo ta gaya musu cewa laifi tayi shi yasa su Kawu Yahyan da suka zo suka k'i kulata, to amma wane irin laifi ne da har a wannan halin ma Fadeelan da suke uwa d'aya uba d'aya zata juya mata baya?

Wai wani irin DANGI ne su Fadeelah haka?

______

3:43 PM.

Kawu Ibrahim na tsaye a harabar Babbar kotun cikin birnin Zariya yana tsumayin isowar motocin su Yahya da suka fad'a masa cewa suna dab da shigowa cikin garin. Sai dai daga lokacin da suka yi wayar zuwa yanzu yaci ace sun iso, amma bai sani ba ko Yahyan k'arya yake masa tunda zuwa yanzu ya san sun samu labari abinda yayi daga wajen Kawu D'anjuman da suke bin umarninsa.

Ya jingina da wata mota dake ajiye a harabar wajen sanda kwakwalwarsa ta shiga tariyo masa maganganun Kawu D'anjuma lokacin da ya sake tunkararsa da zancen ya taimaka a janye shari'ar.

Ban yi mamaki ba da ka k'ara samuna da wannan zancen Ibrahim, Hajiya uwa ce a wajenka amma iya baki kawai, yau da ace ita ta tsugunna ta haife ka wallahi wannan tunanin ba zai tab'a zuwa kanka ba, amma baka san ciwonta ba balle ka san na mutuwarta.

Kai kaso ka auri uwar yarinyar nan tun kafin Abubakar marigayi yazo mana da zancenta, shi yasa baka tab'a ganin aibunta balle na 'ya'yan, shi yasa a baya har kayi kokarin had'a d'anka aure da 'yarta, ba don yarinyar ta nuna halinsu na 'yan tsintuwa ta gudu ba da yanzu yaro yana nan ka had'a shi baragurbi.

Sannan banyi tunanin cewa har zance mai girma irin wannan na kisan uwa a garemu zai zo ka d'auko tsohuwar soyayyarka ka d'ora akansa ba, ko ka manta Aminar ta mutu ne Ibrahim? Idan don ita kake duk wad'annan abubuwan to yanzu bata nan, ya kamata ka bud'e idonka ka bari gaskiya tayi halinta, don gara ma ka sani, yau idan Sadiya da muke uwa d'aya ake zargi da kashe Hajiya, wallahi sai na saka an gurfanar da ita a kotu balle wannan yarinyar."

Ba zai manta kallon da Kawu Danjuman ya bishi dashi ba lokacin da ya furta.

"Na fahimci dukkan kalamanka Kawu, kuma banga laifinka ko kad'an ba don ra'ayinka ne, sai dai abinda zance shine ayi hakuri don Adamu ba zai samu damar karb'ar shari'arku ba, na riga na bashi umarnin cewa ya kare Bintu!"

Ba zai manta idanun Kawu D'anjuma a lokacin ba, ba zai manta kallon dake fitowa daga cikinsu ba, don sawa suka yi yaji kamar yasa gatari ne ya raba Babban gida b'ari biyu, ya d'auki wani b'arin daban da nasu, amma bai damu ba, don in har yayi iya k'ok'arinsa wajen kare Bintu koda kuwa babu nasara ya san cewa bai bagarar da yardar da yayansa marigayi ya bashi akan iyalansa ba, ya san kuma ko ba komai, bai bari jinin Amina ya wulak'anta a duniya ba.

Bayan k'arasowar su Yahya, a yanzu jiran Adam ne kawai ya rage masa, wanda ya bashi tabbacin cewa gobe da safe shima zai biyo jirgi ya taho tare da Sa'id, don sai ya k'arasa wani cike-cike da k'ungiyar da yake aiki ne sannan zai, Tunaninsa ya katse, sanda jerin motoci guda biyu suka shigo harabar kotun, ta ukunsu k'atuwar jeep ce ta 'yan sanda wanda ya tabbata a ciki Bintu take.

Motocin suka tsaya a gefe guda na wajen sannan mutane suka shiga fitowa daga cikinsu, ta farko wata tsohuwar golf ce dasu Yahyan ke ciki, wanda saurin fitowarsu ya shaida gajiya da kuma takurar da suka sha a cikinta, ta biyun kuma wata mulmulalliyar mota ce k'irar da Kawu Ibrahim d'in bai taba gani ba rufe ruf! Cikin gilashin dake shaida ni'imar Ac dake cikinta, mata biyu ne suka fito daga baya, sai namiji d'aya da kuma wata matashiyar budurwa daga gaba. Ba sai wani ya gaya masa ba ya fahimci sune marik'an Bintun da komai ke faruwa saboda ita.

Idon sa ya juya kan motar 'yan sandan da suka diro rik'e da bindigoginsu, a sannan ne yaga sanda d'aya daga cikin 'yan sandan ya bud'e gaban motar dake rufe da bak'in gilashi, a sannan ne kuma idanunsa suka hango masa Fatima Bintun dake zaune cikin bak'ar jallabiya da bak'in mayafe yafe a kanta.

Ya k'ifta idonsa ya sake bud'ewa amma ya kasa yarda wai Bintun da ya sani a baya yake gani a yanzu, wannan yarinyar dake shafe yinin ranarta a kullum cikin bautar Hajiya, wannan marainiyar data rasa duk wani gata da tallafin duniya bayan rasuwar iyayenta, wannan Bintun dai da ta bar gida da wannan cukurkud'adden hijabin da yayi mata gani na k'arshe a cikinsa.

Ta yaya Sadiya ta iya gane ta a wannan kammanin? Ya san ita fara ce amma wannan farin nata ya zarce na Bintun daya sani, kamannin ma sun fik'e sun zarta na wannan yasasshiyar marainiyar daya sani a Babban gida.

Ba don 'yansandan da kuma su Yahya ba, ya tabbata ba zai shaida cewa wannan ce Bintun da shari'a ke jiran zuwanta ba.

_____

4:06PM.

Ba'a bari Kawu Ibrahim ya samu ganinta ba har saida aka gama duk wasu cike-cike da tsare-tsare wanda Bintun tayi su babu musu kamar injin da aka saita akan hakan, daga nan aka bata cell a cikin kotun kuma aka umarce shi da sai yabi hanyar da mutum ke bi don ganin mai laifi.

A d'akin da ake ganin masu laifin ya zauna sannan mai tsaro guda d'aya ya fito da ita, ta k'araso ta zauna a kujerar dake fuskantarsa yayin da mai tsaron ya koma ya tsaya daga gefe.

Sai a yanzu da yake kusa da ita, sannan yaga kammanin Bintun daya sani a baya, ya d'an tsaya ya kalle ta  idanunsa cike taf da alhini, kafin ta gaishe shi da muryarta mai rawa, sai yace.

"Yaya jikin naki? Ance yau aka sallamo ki koh?"

Sautin muryarsa ya dawowa da Fadeelah komai game dashi, zuciyarta ta tare ta kuma goge tsawon wannan lokacin data bar gida, taji a ranta cewa a jiya ne kawai komai ya faru, a jiya ne yazo ya tashe ta tsakar dare yake shaida mata cewa za'a kaita police station da safe, a yau kuma gari ya waye gasu a cikinsa, saboda haka maimakon ta amsa sai tace.

"Kawu kayi hak'uri, rashin mafita ne yasa na gudu na bar gida, amma wallahi bani na kashe Hajiya ba, ban kashe ta ba kuma ba zan tab'a iya kashe ta ba, na fad'a maka tun a wancan lokacin."

"Na sani Bintu, na fahimci komai ba sai kin maimaita ba, don komai ya riga ya wuce sai dai mu fuskanci abinda ke gabanmu a yanzu, na samo lauyan da zai kare ki, d'anuwanki ne ma, d'an k'anina Ahmadu da kike ji a baya ana cewa ya b'ata, shine ya nemo mu bayan bakya nan yazo har Babban gida a cikakken lauyansa, munyi maganar dashi kuma zai zo ya ganki gobe insha Allah, ina so ki fad'a masa duk wani abu da zaki iya tunawa don Allah."

Sai ta d'ago da idonta ta kalle shi, har sai an rok'e ta ma? ita da a yanzu take neman duk wata hanyar da zata iya samun nasara akan Habiba da kuma su Kawu D'anjuma, don ta karyata tunaninsu akanta ta kuma nuna musu darajarta na d'iyar 'yar gudun hijirar da suke gudu.

"Kawu, naga Mairo ma a can."

Ya gyad'a kansa sau d'aya.

"Haka Sadiya tace, har ana tunanin tare kuke sai daga baya su Yahya suka ce itama taje nemanki ne a lokacin."

"Wallahi tun bayan tafiyata ban taba ganinta ba sai a ranar da Aunty Sadiyan ta ganni itama."

"Kar ki damu Bintu, zancen Mairo mai sauk'i ne, naki daya had'a da hukuma shine a gabanmu yanzu, amma na san Adam zai yi duk kokarinsa don ganin munyi nasara akansu."

Jimlar sunan Adam ta dawo da wani tunani akanta, tunanin wannan Id card d'in dake cikin purse a kuma k'arkashin kayanta, amma sai tayi saurin ture shi, hakan ba abu ne mai muhimmanci yanzu ba.

"Bintu mutanen da suka rik'e ki masu karamci ne, munyi magana dashi Alhajin kafin yayi tafiyar data kama shi, Allah ya kaiki cikin kyakykawan hannu ki gode masa."

Bakinta yayi nauyi da jin hakan, don ta rasa ta ina ma zata fara gaya masa irin tarin alkhairi da kuma karamcin su Mami.

"Na gansu har su hudu sunzo, kuma sun tabbatar min maigidan ma zai taho da zarar ya dawo."

Sai ta kasa daurewa kawai, bakinta ya shiga furta masa duk wani tarin alkhairin su Mami a gare ta, tun daga ranar da suka kad'eta a mota, har zuwa sanda suke shirin bikin aurenta da jininsu. Hakan ya d'auke su kusan awa d'aya tana zayyane masa duk wani abu daya faru da ita bayan barinta daga cikinsu har zuwa dawowarta yanzu.

Sai bayan daya tafi, mai tsaron nan ya sake rakata cikin cell dinta sannan komai ya dawo mata sabo, duniyar tayi duhu sannan ta had'u ta dunk'ule a cikin idonta, sai kawai ta koma can k'arshen cell d'in ta dukunkune jikinta waje d'aya.

Komai zai kare a d'an kankanin lokaci, komai zai wuce kamar ba'ayi ba, idan nayi bacci a yanzu zan farka inga an kammala komai, kamar yadda duk wani abu daya faru bayan barina daga Babban gida ya shud'e.

Da wannan k'aryar ta lallab'i kanta ta bari magungunan baccin da Mami ta bata kafin a shigo da ita ciki, suka sami damarsu akanta.

_____

WASHEGARI.

08:30AM.

Bayan rabuwarsa da gidan Kawu Ibrahim a lokacin, Adam ya shiga tunanin irin tambayoyin da zai yiwa yarinyar da aka shaida masa sunanta Bintu. Ya riga ya gama tara tulin bayanai akanta daga wajen Sa'id da kuma Kawu Ibrahim d'in daya had'u dashi a yanzu.

Zai iya cewa ya san duk wani bayani game da ita na abinda ya shafi rayuwarta a IKARA, ya san asalinta tun daga tushensa har zuwa kan sanda ta gudu bayan zargin da ake mata, abinda ya rage kawai, shine yaji komai daga bakinta ya kuma san wani abu game da rayuwar da tayi bayan barinta Ikara daga marik'anta wanda Kawu Ibrahim d'in ya tabbatar masa da zai had'u dasu a kotun bayan ya gana da ita.

Ya juyo ya kalli Sa'id dake tuk'a motar da suke ciki, ya fahimci shi gabad'aya al'amarin nan ma baya kansa, harkokinsa kawai yake yi kamar baya cikin dangin da ake wannan rikicin, amma shi bai san me yasa ba, tun daga ranar da Kawu Ibrahim ya kira shi cewar ya koma lauya mai kare yarinyar nan ya kasa samun nutsuwa a zuciyarsa, kullum tunaninsa yana kan shari'ar ne da kuma son ganin an fara ta... Amma shi Sa'id d'in daya san komai ma kuma akayi a gabansa bai damu haka ba.

Idonsa ya koma kan titin sanda suka k'araso bakin gate d'in shiga kotun, yayi ajiyar zuciya a hankali sannan ya gayawa kansa cewa 'An fara.'

Sa'id yayi parking a layi na k'arshe daga cikin jerin gwanon motocin dake harabar wajen sannan suka fito bakid'ayansu suka shiga wajen, wani mai tsaro ne ya kaisu har ofishin wanda ya kamata su gani. Adam ya mik'a masa Id card d'insa sannan yace.

"Barka da aiki yallab'ai, suna na Adam Ahmad, nine lauyan da zai kare wadda ake zargi a shari'ar da za'ayi ranar goma sha biyar ga wata, nazo in gan..."

"Kar ka damu na fahimta, dama tun safe take jiranka."

Mutumin ya fad'a sannan ya mayar masa da Id card d'insa.

Adam ya d'an tsaya da mamaki yana kallonsa, Tana jiransa? Waya gaya mata ta jira shi?

"Habu, jeka ka kaisu inda zasu zauna."

Mutumin ya fad'a yana kallon mai tsaron daya rako su.

***

Muryar mai tsaron nan na jiya ce ta yakice Fadeelah daga nauyayyan baccin da take yi, don har aka kwana aka tashi k'arfin magungunan nan da aka bata basu sake ta ba, ta fahimci dama amfaninsu kenan da aka bata daga asibitin, don ta samu isashshen hutu da nutsuwa akanta wanda zai sauk'ak'a ciwonta.

"Kina da Bak'o." Muryarsa ta fad'a sanda yake k'ok'arin bud'e cell din.

Sai ta d'ago da fuskarta daga dandaryar simintin da take kwance sannan ta murza idanunta don son wartsakewa.

Kwakwalwarta ta fahimci bak'o yace, don haka a take ta gane basu Mami bane da take jiran zuwansu, lauyan da Kawu Ibrahim yace mata zai zo ne.

Yaya ma sunansa? Adam ko?

Ta mik'e a hankali jikinta ba kwari sannan tabi bayan mai tsaron zuwa magamar bak'i.

_____

BAYAN NA MUTU!

"Inaga bari inje daga waje in jira ka a can."

Sa'id ya fad'a sanda suka fito daga ofishin mutumin nan, Adam ya juyo ya kalle shi.

"Saboda me? Baka son ganinta ne?"

Ya d'aga kafad'unsa kad'an.

"Yaya tunda ta dawo ai zan ganta, akwai wayar da zanyi ne shi yasa."

Sai ya gyad'a masa kai kawai sannan ya bishi da kallo bayan yayi gaba, ko dai Sa'id ma baya goyon bayan shari'ar nan daya karb'a ne? Ba abin mamaki bane hakan tunda mahaifinsa ma yana goyon bayan su Kawu Da'anjuma ne basu ba, ya rasa wace irin k'iyayya ce suke wa yarinyar nan haka.

"Ranka ya dad'e nan zaka shiga, yanzu za'a taho da ita."

Mai tsaron nan da yayi can gaba ya fad'a yana nuna masa wata k'ofa, sai ya maida Id card d'insa dake hannu cikin wallet sannan ya nufi wajen k'ofar, yaji shiga ya samu kujera ya zauna, duk wata kafa ta jikinsa ta shiga aiki a don bai taba jin son haduwa da client d'insa ba a tsawon shekarunsa na aiki kamar yanzu.

Daga d'aya b'angaren d'akin wata k'ofa ta bud'e, wani mai tsaron ya shigo sannan biye dashi ita.

Fadeelah ta kalli koina a d'akin bata ga kowa ba, tayi tunani zata zo ta sami mai neman nata zaune yana jira kamar yadda taga Kawu Ibrahim jiya.

"Yallab'ai gata nan."

Muryar mai tsaron ta musanta tunaninta, sai a sannan idonta ya kai gefe inda wanda aka kira 'yallab'ai' din ke zaune.

Wani irin tsoro ne da fargaba suka haska cikin idanunta lokacin da kwakwalwarta ta shaida mata abinda ta gani... Wane irin magungunan bacci ne haka da baza su sake ta ba har yanzu? Sai ta juya baya da sauri ta murza duka idanunta biyun da duka ragowar k'arfinta, saboda babu ta yadda za'ayi ta yarda da abinda take gani.

Sai dai me? Da ta sake juyowa ba abinda ya canja, idanunta dai wani mutum mai siffar Adam d'in data sani a can America take gani, wannan karon shima ya mik'e tsaye sannan wad'annan lumsassun idanun nasa na nuna mamaki makamancin nata.

Ta girgiza kanta da sauri, wannan mafarki ne ba zai yiwu ba, ta sake juyawa baya ta mutstsika idanunta sannan ta k'ara juyowa... Ya salam! Tayi zaton kwakwalwarta ta warke daga dukkan wani ciwo, in ba haka ba me yasa take nuna mata kammanin Adam har yanzu?

Sai ta tsaya kawai ta kasa gaba ta kasa baya, ta kuma kasa daina kallonsa, kwakwalwarta na bata shawarar cewa ta koma ta k'arasa ragowar baccin dake kanta zata ga komai ya dawo daidai, zata dawo ta tarar da wani mutum a matsayin lauyan nata na gaske.

Abu na farko da Adam ya fara lura shine idanunta, ya tsaida ganinsa akansu cike da tsantsar mamaki, wad'annan idanun da kullum ke manne cikin nasa, idanun daya shiga duk wata gwagwarmayar rayuwarsa kuma ya fito tare dasu, idanun da a lokuta da yawa suka zama abinda ke bashi kwarin gwiwa da juriya, Sannan idanun da bayan shekaru kusan biyu ya cire rai da sake ganinsu... Idanun Fadeelan Washington!

Abinda ya fara fahimta kenan kafin kuma wani mamakin ya dake shi a tsakiyar kansa... Don babu wata kwana-kwana kwakwalwarsa ta saita masa cewa Fadeelan daya sani a America ita ce dai Bintun da yazo gani.

"..a cikin watan nan zamu koma k'asarmu, don haka jarabawar da muke ta wannan tanadin don ita ba zan sami damar yi ba."

Maganar ta a ranar da zasu rabu na karshe suka haska cikin kansa, sannan ta Kawu Ibrahim a d'azu.

... Bayan barinta daga wajen mu, ance tayi kusan shekara biyu a k'asar America tare da marik'an nata kafin su dawo...

Hakan kad'ai ya isa ya fahimtar dashi duk wata amsa da yake nema, amma da mamaki, da mamaki ace duk duniya k'addara Fadeelah kawai ta zabo ta d'ora a wannan muhallin, ya had'iye yawu a mak'ogwaronsa kad'an sannan ya karb'i shawarar da zuciyarsa ta bashi a lokaci guda.

"Ki k'arasa ki zauna." Mai tsaron nan ya fad'a daga gefe ganin bata da niyyar k'arasawa, a nasa tunanin rashin gaskiyarta ne ya sa mata shakka.

Bai daina kallonta kamar yadda itama take kallonsa har sanda ya nuna mata kujerar gabansa alamun ta zauna, sai komai ya canja a idanun Fadeelah, d'akin ya juye mata zuwa library d'in makarantarsu na can washington, taga kamar a lokacin da suke lesson dinsu na Maths ne, banbancin kawai, wancan Adam d'in sanye yake da kaya irin na matasan can da kuma gashinsa a barbarje, wannan kuma farar longsleeve ta k'asan suit ce a jikinsa, gashinsa a kwance kuma a tsare sannan alamu na girma da class sunfi fitowa a wannan na tsayen. Sai ta rufe idonta sannan ta sake bud'ewa, ya Allah! In har shine da gaske ta yaya yazo nan? Waye ya kawo shi? Sannan me yake yi anan d'in?

Sai dai kamar yadda ya samu amsarsa itama ta samu tata da kalaman Kawu Ibrahim na jiya.

...na samo lauyan da zai kare ki, d'anuwanki ne ma, d'an k'anina Ahmadu da kike ji a baya ana cewa ya b'ata, shine ya nemo mu bayan bakya nan yazo har Babban gida a cikakken lauyansa...

Kanta ya sara, ciwonsa kuma ya shiga kokarin dawowa, abun yayi mata yawa, bayan duk wannan ace kuma Adam d'in da ta baro a can America d'anuwanta ne? Kuma shi zai karb'i shari'arta?

Ganin bata da niyyar motsawa, sai shi ya k'araso gabanta ya tsaya, a lokacin k'amshinsa ya ziyarci hancinta, wannan k'amshin da tun a baya ta yiwa tambari da NASA.

"Sunana Adam, nine lauyan da zai kare ki."

Muryarsa tana nan yadda take, mai taushi tana bi ta kan fatar ta a hankali, amma ba hakan ne ya bata mamaki ba, da hausa fa yayi maganar... Da hausa, hausa yarenta, anya Adam d'in data sani ne kuwa?

"Nazo ne inyi miki wasu tambayoyi kafin ranar da za'a fara shari'ar."

Ya sake fada' yana kallonta, me yake nufi? Bai gane ta bane ko me? Ta yaya zai kasa gane ta?

"Zaki iya zama sai muyi maganar?"

Da gaske yake? Da gaske yake ba zai ce ya gane ta ba? Ba zai kira sunanta da leelah ba?

Tabi hannunsa da kallo sanda ya janyo mata wata kujera a gefe, sannan ta dawo da idonta kansa sanda yace.

"Ga waje ki zauna."

Ya Allah! Hausa yake yi har yanzu.. Ta yaya ya iya hausa? Ta kasa yi masa musu saboda haka ta matsa ta zauna, mamaki na cinyeta a kowacce gab'a ta jikinta. Shima ya zauna a wata kujerar yana fuskantar ta.

"Kafin in tambayeki komai, ina son ki sani cewa duk abinda zamu tattauna yanzu taimako zaki yiwa kanki, kuma zai tsaya ne tsakanina dake kawai, amma ina son ki fada min gaskiyar duk abinda zaki iya tunawa a wancan lokacin."

Da turanci yayi maganar yanzu, hakan na nufin ya gane ta kenan? Ya san tana jin turanci, to me yasa ba zai ce ya gane tan ba? Sai kuma kwakwalwarta ta tuna mata da mai tsaron nan dake bayansu, watakila don shi yake yi baya son ya san akwai sanayya a tsakaninsu.

Sai ta yanke shawarar biye masa itama, amma Allah ya sani akwai tarin tambayoyi fal! A bakinta, Me ya faru? Ta yaya yazo nan? Da gaske Id card din nan ke fad'a dama shi lauya ne? To me yaje yi makarantarsu a lokacin? Ya akayi ya zama d'an uwanta kuma yanzu? Ya musulunta kenan? Yaushe ya musulunta... 

Ya bud'e wata 'yar k'aramar jotter a hannunsa sannan ya zaro biro yace.

"Zaki iya gaya min wace alak'a ce tsakaninki da Hajiya Balaraba?"

Ta kasa yarda wai da abinda zasu fara kenan, ta kasa yarda ba zai fara gaya mata duk abubuwan da suka faru dashi bayan rabuwarsu ba, sannan ta kasa yarda itama ba zai tambayeta komai ba zasu d'auki yau ne a matsayin had'uwarsu ta farko.

"Hajiya kakata ce wadda ta haifi mahaifina."

Da kowanne harafi, muryarta na shaida ba abinda take son fada kenan ba.

"Ke kika kashe ta?"

"A'a..." Muryarta ta fito da tsantsar yak'ini. "Bani na kashe ta ba."

"Lokacin da take raye akwai rashin jituwa tsakaninku?"

Kai tsaye tace.

"Hajiya bata k'aunar mahaifiyata wanda hakan ne nima ya shafe ni tun tasowata, amma ban ban damu ba saboda ba'a wajenta nake ba sai bayan iyayena sun rasu ne na koma wajenta da zama."

"Saboda bata sonki shi yasa kika kashe ta?"

Sa ta ware dara-daran idanunta akansa cike da mamaki.

"Na gaya maka bani na kashe ta ba, babu wani dalilin da zai sa in kashe ta."

Sai ya koma da baya ya d'an jingina da kujera da yake kai.

"Zaki iya fad'a min wani abu da kika sani game da mutuwar tata?"

Ta gyara zamanta kad'an, sannan ta shiga zayyana masa duk abinda zata iya tunawa a ranar da Hajiya ta rasu, sai dai hakan ba abu ne mai sauki ba, don tana bayanin tana jin tension d'in dake tsakaninsu na k'ara yawa, tana jin ba haka ya kamata ya zancen ya fara zama ba.

Kallonsa kawai take yi da tsantsar mamaki wanda tsaf! Ta san ya fahimci hakan amma ya cigaba da yi mata tambayoyinsa hankali kwance, saboda haka a k'arshe itama ta dake tata zuciyar ta zuba masa ido kawai don taga iya gudun ruwansa, wanda kuma ta gani d'in don har bayan kusan awa d'aya da ya gama tattara duk wasu bayanai da yake nema daga gare ta, bai bada ko alama d'aya da ta sake nuna mata cewa shine Adam d'in data sani a America ba, in ka d'auke wannan k'amshin nasa da sautin muryarsa da baya tab'a canjawa.

Da kowacce kalma data fad'a, Adam ya tace ta tsaf a cikin kansa kuma ya yarda cewa bata da laifi kuma bata wayo, bata da wayo da har yanzu da bata iya gano ainhin wadda tayi kisan ba, sai zargi da take kamar kowa.

"Kin tabbata iyaka abinda kika sani kenan?" 

Muryarsa a hankali ta tambayeta bayan kusa awa d'aya yana

tattara bayanan dake fitowa daga bakinta.

Ta d'aga kanta ba tare da kallonsa ba.

"Bintu.."

Muryar tasa ta kira sunan a tsaye, kuma kowanne harafi ya fito dalla-dalla kamar dama ya saba fad'a ne, sai ta d'ago ta kalle shi, idanunta na shaida karyewar da zuciyarta tayi tun daga can k'asa, don a lokacin ta gama tabbatar da cewar da gaske yake ba zai nuna ya santa ba, itama kuma ta yanke shawarar baza ta tab'a fara nuna cewa ta sanshi d'in ba.

"Ina so ki fahimci cewa zanyi dukkan iya kokarina in taimake ki a lamarin nan, amma akwai wata 'yar matsalar da muke da ita a yanzu, wad'anda suka shigar da k'arar nan sun riga sun tanadi isassun hujjojin da in kotu ta gamsu za'a iya yanke miki hukunci a d'an k'ankanin lokaci, shi yasa nake so ki tabbata duk abinda kika gaya min yanzu daidai ne kuma babu k'arya a cikinsa."

Nazarinsa kawai take kuma idanunta basu d'auke daga kansa ba har kusan sakanni talatin kafin tayi magana da wani irin sauti mara amo.

"Kawu Ibrahim yazo nan jiya kuma ya riga ya fad'a min cewa in gaya maka duk abinda na sani dasu zaka yi amfaninka fitar dani daga nan wajen, don haka duk abinda na gaya maka gaskiya ne Lauya, kuma babu wani abu da zan k'ara akai!"

Lokacin da Adam ya koma makwancinsa (Temporary gidan da Sa'id ya kama musu) a ranar, ya tabbatarwa kansa cewa shawarar daya d'aukarwa kansa tayi daidai, ba zai tab'a nunawa kowa cewa ya sa Fadeelah a baya ba, har ita kanta kuwa, in ba haka ba aikinsa ba zai tab'a tafiya daidai ba, zai bari zuciya da kuma feelings d'insa su jagorance shi akan case d'in, ya samu raunin da zai dakushe shi ta wani b'angaren, abinda bai tab'a ba kuma baya son a fara da yanzu, yanzun da yake rik'e da shari'ar da zata nuna yadda alak'ar DANGINSU zata kasance a gaba.

Ya hasko yadda take kallonsa da wad'annan idanun nata masu tasiri akansa, ya san tana cike da mamakin abinda yayi amma kuma yaji dadin yadda itama ta rik'e sanin da tayi masa sannan ta biye masa suka yi komai kamar yadda yake faruwa tsakanin kowanne lauya da client d'insa. A yanzu ya san komai game da ita amma akwai tarin tambayoyin da bakinsa ke son furtawa game da wasu abubuwan da basu shafi case d'in ba.

Yasa hannu ya murd'a ruwan shower dake zuba a kansa ya koma na sanyi kalau, so yake sanyinsa ya k'arfafa shi, ya daskarar da kwakwalwarsa wajen tunaninta amma yak'i yiwuwa, ganinta a yau bayan tsawon lokaci ya bud'e komai, ya fallasawa kansa cewa yayi kewarta a baya, musammam wad'annan idanun nata...

Ya Allah! shi fa ba yaro bane, idan a baya ya bari har zuciyarsa tayi abubuwa irin na matasa to ai komai ya wuce kuma ya canja a yanzu, ya zama cikakken mutum mai d'imbin ayyuka a gabansa, bai kamata ya bari wani shirme ya dame shi ba.

Dole ne ma ya kange zuciyarsa, ba zai k'ara zuwa ganinta ba sai hakan ta kama!

***

A cikin kwanaki hud'u kawai Adam ya tattara duk wasu isassun bayanan da zasu ishe shi ya fara tunkarar shari'ar, sannan bayan duk wasu tare-tsare na kotun ya samu kira daga alkalin da zai jagorancin shari'ar yaje ya had'u dashi da kuma lauyan da su Kawu d'anjuma suka d'auko mai suna Bashir Kutama.

A lokacin ya k'ara fahimtar yadda su Kawu D'anjuma suka d'auki shari'ar nan da zafi, don Bashir Kutama babban lauya ne daya shahara a garuruwa daban-daban na arewacin Nigeria, bai san nawa suka narkar don d'auko shi ba, amma ya san cewa sunyi hakan ne da fushin abinda Kawu Ibrahim yayi musu kuma sun narkar da kud'insu akansa ne da tunanin kwarewarsa zata yi tasiri a shari'ar.

Yaje Ikara har sau biyu, bayan kuma bayan Kawu D'anjuma da yaga canjin fuska daga gare shi, babu wanda yaga wani abu daga wajensa, kowa ya sakar masa fuska sosai, har zancen shari'ar sai da suka yi dasu Kawu Bashir inda anan yaji cewa Kawu D'anjuman ya hana kowa daga Babban gida zuwa wajen Fadeelah.

Hakan ya tabbatar masa da cewa za'a cika a kotun kenan ranar fara shari'ar, don ya san hatta mutanen gari zasu nik'i gari ne su taho har cikin birnin Zariya.

A kusa da kotun da za'ayi shari'ar ya samu wani office mai kyau yayi hayarsa inda zai dinga ganawa da duk mutanen da zasu shafi bincikensa hankali kwance.

Sai dai bayan tsare-tsaren shari'ar, office d'in ya zama kamar wani waje dake kange shi daga komawa wajen Fadeelah, don ranar daya sake komawa kotun ma yayi magana da marik'anta, bai nemi ganinta ba. 

Ya sake magana da Kawu Ibrahim, kuma ya k'ara samun duk wani sauran bayanin da yake nema daga gare shi, sai dai kamar yadda ya b'oyewa kansa shima bai shaida masa cewa ya san Fadeelah a America ba.

A daren da ya zama washegari za'a fara shari'ar, Adam ya kasa wani bacci cikakke, tunani fal ke yawo akansa game dayadda komai zai kasance, shari'ar Nigeria daban ce da wadda ya saba a America, yaga hakan akan case biyu daya k'alubalanta bayn dawowarsa, ba daga alk'alan kad'ai ba, mutanen nan suna da wani irin taurin kai da sai sunga abu k'iri da muzuru sannan zasu yarda, amma a America in har akwai shaidu na gaske da suka tabbatar da abu to shari'a zata iya yadda dasu ba sai anja da nisa ba.

Amman Nigeria, sai kowa yaga komai dalla-dalla tukunna, shi yasa tunaninsa ya kasa tsayawa waje d'aya, lalube kawai yake yi a cikin kansa ta yadda zai fito da komai ya baiyana bayan tsawon shekaru da faruwarsa.

Idanunsa biyu tar ya kwana!

***

BAYAN NA MUTU!

K'arfe goma na safiyar laraba sha biyar ga wata za'a shiga shari'ar, amma tun kafin takwas mutane suka fara tururuwar zuwa don samun wuri kafin ya cika, 'yan Babban gida kaf matansu da samarin 'yayansu, hannu kawai d'aya zai d'ebe wad'anda basu zo ba, sannan banda 'yanuwa ga jama'ar gari dama wad'anda suka tsinci zancen a titi, kowa yazo cike da zumud'in d'aukar rahoton yadda shari'ar zata kaya, musamman da jita-jita ta zaga koina cewa ai lauyan da zai kare yarinyar ma musamman daga America aka d'auko shi.

Sadiya. Tana daga cikin wannan cincirindon mutanen sai fara'a take sanye da wani leshi irin kwancen data samo a Abuja, wani zaice taron wani abin alkhairi daya same ta ake yi ganin yadda take ta zubar surutu tana k'ara nanata zancen da zata bayar a matsayin shaida daga gare ta.

"Gabana fad'uwa yake Salame, kin tabbatar kuwa da malam yayi aikin nan?"

Habiba data iso wajen bisa tattagowar da Kawu D'anjuma yayi mata ta fad'a tana duban k'awarta Salame.

"Na rantse da kabarin ubana Habi bani da shakka akan malamin nan, ni ban san sau nawa zan gaya miki hakan ba ki yarda, kin riga kin sawa zuciyarki k'ulafucin sai aikin na Kadunan nan ne zai ci, bayan da bakinki kika ce ai ko'ina ma sa'a ake samu kawai."

"Dole inyi shakka Salame, tunda har Kawu D'anjuma nace dake a k'ulle bakinsa daga zancena a lamarin nan bayan ita an kashe tan amma har yanzu yarinya na raye, kuma kina gani yadda aka sa Mudan ya tattago ni har nan a haka."

Ta fad'a tana kallon karyayyiyar k'afarta d'aya da kuma sandan da take dogarawa, a ranar da suka kama hanya zuwa Kaduna ne motar da suka shiga tayi hatsari, kuma wani abu na tsautsayi Salame ta fita babu ko kwarzane yayin da ita ta samu karaya a k'afa harda kuma gocewar k'ashi. Hakan ne yasa ta tattara kud'in da ta dad'e tana tarawa dubu d'ari da hamsin cif! Ta bawa Salame da tayi mata zancen wani sabon bokan da aikinsa ke ci kamar yankan wuka a nan gaba dasu kad'an.

"To me akayi da maza? Yanzu fa za'a fara shari'ar nan ko shiga bamu yi kinji me za'a ce ba, kar kiyi saurin yanke hukunci, don dama saida ya fad'a, aikin kisa da d'aure baki a lokaci d'aya abu ne mai wahala, don haka ki bari mu saurara dai mu gani."

Da wannan zancen Salame ta rufe bakin Habiba daga sake wani k'orafi amma daga ita sai ubangijinta suka san irin fargabar dake dukan zuciyarta.

Lokacin da lauya Bashir Kutama ya iso harabar cikin kotun, wasu ma'aikatan gidan jarida da kuma na rediyo da suka sami labarin abin suka tare shi tun daga wajen motarsa.

Bayan sun sanar dashi abinda ke tafe dasu ne d'aya daga cikin 'yan jaridan ya tambaye shi.

"Yallab'ai me zaka iya gaya mana game da wannan case d'in? Yaya kake ganin shari'ar zata kasance?

Kutama ya kalli camerar da aka saita don d'ukarsa hoto da murmushi sannan yace.

"Wannan shari'a ce mai sauki, a duk case d'in da na tab'a yi ban ma tab'a cin karo da mai sauki wanda komai yake a fili irin wannan ba, saboda haka abinda zan iya cewa shine zamu yi nasara nan da k'ankanin lokaci insha Allah."

"To yallab'ai me zaka iya cewa game da abokin takararka wanda akace kwararre ne tun daga k'asar America."

Ya sake wani murmushin mai kama da dariya sannan yace.

"Kow sarki ne a garinsu, don haka abinda zance fili nan ga mai doki, Allah ya bawa mai rabo sa'a!"

A wannan safiyar ta laraba dai, idanun Adam suka sami abincin da suka yi yunwarsa tsawon kwanaki, don dole ce tasa shi ya sake neman ganin Fadeelah kafin a fara zaman kotun, a cikin kwanaki hud'u kawai, kammaninta sun fara canjawa daga yadda ya ganta da farko, hasken farinta ya ragu sannan idanunta sun fara zurmawa cikin raminsu.

"Ki cire damuwa a ranki, komai zai tafi daidai da yardar Allah, zamu fuskance su kuma zamu yi nasara kinji?"

Babu yadda ya iya dole ya fad'a mata hakan cikin sigar lallashi, don ta fahimci duk irin k'arfin halin mutum akwai taraddadi ranar da zai fara shiga kotu a matsayin wanda ake zargi da kisa.

Bata kalle shi ba tace.

"Habiba tazo?"

Sai ya ya lumshe idonsa yana kallon yadda gashin idonta ya had'e dana k'asansa kamar a rufe suke, hakan ne kad'ai ya bashi damar iya kallonta hankali kwance.

"Kawu Ibrahim yace tazo, amma ban ganta ba."

Sai ta gyad'a kanta kawai alamun ta fahimta, sannan tayi shiru bata k'ara cewa komai ba.

Har ya mik'e tsaye sai kuma ya juyo ya kalle ta yace.

"Ina so ki yarda dani, kar ki bari duk abinda zaki ji daga bakin mutane ya raunana fatanki na samun nasara, baki da laifi don haka insha Allah zaki kub'uta."

Bata d'ago da kanta ba kuma bata ce komai ba haka ya juya ya fita, sannan mai tsaron da ya rako ta ya bata umarnin tashi don ana dab da fara zaman shari'ar a lokacin... Shari'ar data gujewa a baya, shari'ar dake shirin canja akalar rayuwarta.

***

Kotun ta cika ta kuma tunbatsa don har saida aka rufe k'ofa da wasu mutanen a waje. Zaune daga jerin wajen masu saurare, Kawu Ibrahim ne a gaba sai daga gefensa wasu daga cikin 'yan Babban gida masu irin ra'ayinsa a ciki har da Abdullahi daya zo tare dasu Mami, layi biyu bayansu kuma muk'arraban Kawu D'anjuma ne su Yahya, sulaimaman, da sauransu. Su Mami na daga bayansu ita da Aunty Hadiza da kuma Fatima wadda tayi tsuru-tsuru don har ga Allah ta shiga damuwar ganin Fadeelah a wannan matakin. A layi na k'arshe kuma, Nasir abokin aikin Adam ne daga can ma'aikatarsu wanda yazo a daren jiya a matsayin wakilin ma'aikatar.

Daga nan kuma duk mutanen Babban gida ne da kuma cikin Ikara mazansu da matansu kowa da irin abinda ke k'ulle a zuciyarsa.

Daga gaba teburin masu shari'ar kuma lauya Kutama ne zaune a gefensa da wasu k'ananan lauyoyin biyu masu taimaka masa.

Adam na zaune, daga gefensa kuma wani k'aramin lauyan gwamnati ne da kotun ta bashi don ya taimaka masa ta hanyar rubutu mai suna Jabir. Adam sanye yake cikin kaya na kowanne irin lauya amma sai ya fita daban da kowanne lauya dake cikin wajen, saboda yadda kalar hular ta kwanta akan fatarsa ta kuma fito da duk wata ilhama da kwarjininsa. 

Zuciyarsa tayi nauyi ta kuma tsaida bugunta na wasu dakikai lokacin da aka shigo da Fadeelah cikin wajen, irin abinda yake gudu kenan gashi ya fara faruwa tun ba'a je koina ba, ina ga kuma ya bari sun fahimci juna?

Alkali Bashir Uba Ali (mai jagorantar shari'ar) ya shigo cikin kotun a daidai wannan lokacin, mai sanarwa ya d'aga muryarsa ya bada umarnin a mik'e da cewar zaman kotu ya fara kuma alk'ali ya zauna.

Bayan zamansa ne kuma, Alkalin yayi gyaran murya yace.

"Za'a iya zama, wannan shari'ar zata fara ne tsakanin masu shigar da k'ara da suka taru akan hakan da kuma wadda ake zargi Bintu Abubakar. Zamu iya farawa."

Bayan kowa ya zauna, Alk'ali ya juya ga Kutama yace.

"Shin masu shigar da k'ara suna da abinda zasu ce?"

Kutama ya mik'e tsaye a take.

"Kwarai ya maigirma mai shari'ah, kamar yadda kowa ya samu labari an shigar da wannan k'arar ne shekaru hud'u da suka wuce bisa zargin yarinyar dake zaune anan Bintu Abubakar wadda a lokacin shekarunta sun kai sha takwas akan kisan kakarta, ta hanyar sanya mata guba a cikin kokon da take dama mata a kullum safiya.

Amma k'arar bata kai ga isa mataki na gaba ba, sai yarinyar ta tsere a washegarin ranar da tayi kisan, anyi nemanta har zuwa garin Kano inda bayan bincike aka tabbatar da inda ta nufa kenan, kuma motar data hau d'in tayi hatsari a lokacin, amma aka samu  sab'ani kafin hukuma ta isa ma'aikatan asibitin suka sallameta bisa rashin sanin ainhin dalilin rabuwarta da gida.

Kuma tun daga wannan lokacin bata k'ara waiwayar gida ba, saida a bisa fad'in marik'anta, sunce ta samu gushewar tunani ne a dalilin gatsarin nata wanda babu wata kwakwakwarar shaida data nuna hakan, don a lokacin da aka ganta, da bakinta ta furta cewa ta gane kowa kuma ta san laifin da ake zarginta dashi."

Ya juyo da idonsa kad'an ya kalli Adam fuskarsa d'auke da murmushi.

"Hakan na nuna cewa tana sane da laifinta kenan, kuma tana guje masa ne tsawon wannan lokacin, ya mai girma mai shari'a, akwai tarin hujjojin dake tabbatar da aikatuwar laifin nata wanda zasu zo a gaba kad'an. Nagode."

Ya koma ya zauna, Alkali ya juyo kan Adam dake nazarin komai da dukkan wata kafa ta fuskarsa yace.

"Masu karewa suna da abinda zasu fad'a?"

A hankali Adam ya mik'e tsaye sannan muryarsa mai taushi ta shiga kunnen duk wani mahaluki dake wajen cikin nutsuwa.

"Ya mai shari'a, Bintu bata aikata laifin nan ba, bata kashe kakakarta ba kuma ba kuma bata tab'a samun ra'ayin kashe ta ba, wasu sunyi amfani da damarsu akanta ne sun isar da niyyarsu ta kashe kakar tata, wanda a gaba cikin wannan shari'ar zan fito da hakan insha Allah, saboda haka da muryar adalci nake kira da kar kotu tayi saurin yanke hukunci ga yarinyar da bata da laifin komai."

D'an wannan tak'aitaccen bayanin ya gamsar da Alkalin wanda har haka yasa ya gyad'a kansa sau d'aya sannan ya juya ga Kutama.

"Masu shigar da k'ara zasu cigaba?'

"Kwarai ya mai girma mai shari'a kamar yadda na fad'a a baya, akwai tarin hujjojin da zai sa kowanenmu ya yarda cewa wannan yarinyar dake zaune fuskarta na nuna kammani irin na salihan mutane, kwararriyar mai kisa ce ..."

"K'orafi ya mai shari'a."

Muryar Adam ta katse bayanin kutama.

Alkali ya gyad'a kansa.

"K'orafinka ya karb'u, bai kamata mai zargi ya tabbatar da abinda shari'a bata yanke hukunci akansa ba."

Kutama ya duk'a kansa kad'an sannan yace.

"Ina sanar da kotu cewa akwai hujoji na mutane da kuma abubuwa wanda zasu tabbatar da zargina, amma kafin in fara kawo komai, ina son kotu ta fara da mutanen da kisan ya faru a kewayensu don muji ta bakinsu."

Alkali ya gyad'a kai yana kallonsa.

"Zanso in kira shaida ta farko, Sadiya Muhammad wadda k'anwa ce ga mahaifin ita Bintun da ake zargi da kisan."

Daga cikin masu saurare, Sadiya ta mik'e ta taho wajen tsayuwar masu shaida.

Magatakarda yace. "Ki fad'i sunanki kuma ki fad'i kowacce kalma dalla-dalla don za'a rubuta."

Cikin muryar dake shaida zumud'i Sadiya tace.

"Sunans Sadiya Muhammad, k'anwa ga mahaifin Bintu marigayi. S-a-d-i-y-a M-u-h-a-m-m-a-d.

Kotun ta d'auki shiru a lokacin da ake rantsar da Sadiyan kafin ta k'araso ta tsaya.

"Sadiya ina son ki shaidawa kotu kina da aure ko baki dashi?" Kutama ya fad'a tsaye a gabanta.

"Bani da aure a halin yanzu, amma a baya nayi aure sau biyu na fito."

"A shekarun baya, lokacin da Bintu take tare da Hajiya kina gidan ko bakya nan."

"Ina gidan don ba'a fi shekara da mutuwar aure na ba a sannan."

"Hakan na nufin kin san irin alak'ar dake tsakanin Hajiya da Bintu kenan?"

"Kwarai na sani."

"Zaki iya fada mana wani abun?"

"Tun tasowar Bintu dama bata son Hajiyar mu, bisa tarbiyar da mahaifiyarta ta d'ora ta akai na k'in mu dangin ubanta saboda mun nuna cewa bata da asali sanda aka tashi auro ta, don hakan ko bayan da iyayenta suka mutu rik'onta ya dawo wajen Hajiyar da wannan akidar ta taho a ranta, kuma aka sami akasi Hajiya bata maida ita makarantar bokon da take zuwa ba saboda BABU ta yau da kullum.

Sai wannan abun ma ya k'ara d'arsa tsanar hajiyar a zuciyarta, shi yasa mamakina kad'an ne lokacin da aka ce ta kashe Hajiyar tunda tun a baya dama ba wata cikakkiyar tarbiyya ce da ita ba."

Fadeelah na daga can gefe idanunta kyam akan Sadiya, tana sauraren yadda take had'a karya da gaskiya waje guda tana tada wani sabon labari.

"Ta wace hanya kuke zargin ta kashe Hajiyar?"

Sadiya ta girgiza kanta.

"Ba zargi muke ba ai ranka ya dad'e, a cikin damun kokonta ta saka mata guba, tunda kowa ya san cewa tunda ta dawo gidan nan itace mai dama mata koko a kowacce safiya."

Kutama ya gyad'a kansa da murmushi yace.

"Kotu ta gode da wannan gudunmawar taki kwarai malama Sadiya."

Sai ya juya b'angaren Adam yace dashi.

"Your witness.."

Adam ya d'anyi shiru idanunsa na nazarin Sadiya daga inda yake kamar zai taso sai kuma ya girgiza kansa yace.

"Bani da tambaya akanta."

Hakan ya bawa kowa mamaki, Alkali ya kalle shi yace

"Baka da tambaya Barrister Adam?"

Ya sake girgiza kansa yace "Babu ya mai shari'a."

Da wani irin murmushi na k'eta kutama ya juya yace.

"Ina so kotu ta bani dama in gabatar da shaidata ta biyu ya mai shari'a."

"Kotu ta baka dama."

Kutama ya juya baya yace.

"Zan so in kira Sule wanda yake d'a ga wan Mahaifin Bintu."

Sule ya mik'e daga cikin mutane ya k'araso gaba, ya fad'i sunansa aka rantsar dashi sannan ya k'araso gaban Kutama.

"Sule, me zaka iya shaidawa kotu game da rasuwar Hajiya?"

Sule ya gyara tsayuwarsa sannan yace. 

"A safiyar da Hajiya zata mutu ni ta bawa sak'o cewa in gayawa Bintu ta kai mata kokonta, kuma bayan ta had'a ta kai mata har gubar tayi aiki a jikinta, mu muka fara shiga d'akin dani dasu Salisu, sannan mu muka d'auke ta muka kaita har asibiti inda aka shaida mana cewa guba taci mai k'arfin gaske tayi sanadiyar mutuwar tata."

"Sule, a lokacin da kaje gayawa Bintu ta had'a kokon Hajiya me take yi?"

"Wankin kayanta take yi, kuma wankin ma da kyar ta karbe shi a ranar don har saida nasa baki sannan ta d'iba."

"A baya dama haka take yi?"

Sule ya girgiza kansa.

"Ko kad'an, ana bata zata tashi tayi."

Zuciyar Adam ta tabbatar masa da wani tunani a lokacin.

"Hakan na nufin a ranar bata yi niyyar wankin bane saboda ta riga ta shirya..."

"K'orafi ya mai shari'a." Muryar Adam ta katse kutama.

"Mai zargi yana kokarin bawa mai shaida sabon ra'ayi."

'K'orafi ya karb'u, lauya ya kiyaye."

Kutama ya sunkuyar da kansa sannan ya koma ga Sule.

"Sule a lokacin da kuka shiga d'akin, Bintu tana ciki?"

"Kwarai tana ciki don a gaban gawar ma muka same ta kuma idonta babu alamun tashin hankali balle hawaye."

Sai a lokacin da Sule ya fad'i haka ne sannan Fadeelah ta fahimci ma'anar kalaman Adam na d'azu.

...kar ki bari duk abinda zaki ji daga bakin mutane ya raunana fatanki na samun nasara, baki da laifi don haka insha Allah zaki kub'uta."

Kutama ya juya ga Alk'ali.

"Ina fatan kotu ta fahimci abinda hakan ke nufi, Bintu bata tab'a tunanin cewa wani zai shigo kafin ta tabbatar da mutuwar Hajiya har taje ta fad'a ba, shi yasa suka same ta a wannan yanayin na rashin alhini."

Ya juya ga Salisu yayi masa godiya sannan ya juyo ya kalli Adam yace.

"Your witness..."

A karo na biyu, Adam ya girgiza kansa sannan yace.

"Bani da tambaya akansa."

"Yayi kyau Barrister Adam, Dama gaskiya d'aya ce kuma a koina ba'a iya kalubalantarta."

Wannan maganar tasa kotun ta rud'e da hayaniya jama'a, Kutama ya jira har akasa surutun ya sassauta sannan ya kira shaidansa na gaba. Habiba.

Da kyar ta taso tana dogara sandanta aka rantsar da ita sannan ta tsaya.

"Hajiya Habiba, zaki iya gaya mana meye matsayinki a Babban gida?"

"Na'am?" Muryarta ta amsa a cikin kotun, Kutama ya sake maimaita mata tambayar a hankali.

"Ni matar wan mahaifinta ce."

"Ance mahaifin nata yana da yayye da yawa harda wanda ba uwa d'aya suke ba, shi wanda kike aure yaya alak'arsu take da mahaifin nata?"

"Uwarsu d'aya, shine d'a na biyu a wajen marigayiyar."

Ya gyad'a kansa alamun fahimta.

"Habiba kina a ina safiyar da Hajiya ta rasu?"

"Ina b'angarena ban ma fito da wuri ba sakamakon d'ana k'arami bashi da lafiya a lokacin, sai daga can naji hayaniya na lek'a aka ce dani wai Hajiya ce ta rasu."

"Me kika yi bayan nan?"

"Na tafi can b'angaren Hajiyar inda akace Bintun na can kuma ita ta saka mata guba a kokon data sha."

"Ance a ranar Bintu ta zarge ki da cewar ke kika had'a kokon ba ita ba."

"Wallahi k'arya take min ranka ya dad'e, na gaya maka ma ni ban ma fito da wuri a ranar ba kuma..."

"Kwantar da hankalinki Habiba, ai kowa anan yasa k'arya take miki, so nake kiyi tunani ki gaya mana shin akwai wani abu daya tab'a had'aku ne da har kike ganin zata iya dora miki wannan laifin."

"Eh ranka ya dade kowa ya san Bintu yarinya ce mai rashin kunya, to ni kuma a lokuta da yawa ina yawan kwab'arta akan hakan, kamar yadda dai marigayiya take k'okarin nusar da ita abubuwa a kullum, watakila saboda haka ne bayan ta kashe hajiyan, ni kuma ta nemi d'ora min wannan laifin."

Kutama ya gyada kansa.

"Na fahimta, bayan haknan akwai wani abu da zaki iya k'ara mana game da abinda kika sani?"

Habiba ta girgiza kanta da sauri.

"Allah ya sani ranka ya dad'e, ni ban fiye shiga harkar mutane ba, kowa zai min shaidar hakan, saboda haka ba zan iya cewa komai game da ita ba."

"Na fahimce ki Malama Habiba, na kuma fahimci irin abinda kike ji a yanzu, sharri bashi da dad'i musamman k'azafi irin wannan na kisa. Kotu ta gode sosai da wannan gudunmawar taki."

Ya juya ya kalli Adam.

"Your witness..."

Ga mamakin kowa sai ya mik'e a hankali ya karaso gaban Habiban da zuciyarta ke dukan casa'in- casa'in kamar ta na shirin fasowa daga kirjin nata ne a kowanne lokaci.

"Habiba.."

Yadda ya kira sunanta da wannan malalaciyar muryar tasa yasa wani abu ya tsarga mata har k'asa, taji tana k'okarin sakin fitsari a tsayen da take.

"A yadda rahoton yake babu wanda ya san Hajiya ta rasu har sai da aka kaita asibiti, ta yaya ke daga jin hayaniya kika lek'o akace miki Hajiya ce ta rasu? Sannan waye ya gaya miki?"

Habiba ta tsure ta rasa me zata ce, don ita har ga Allah ta manta ma ta fad'i hakan, to zancen da ba gaskiya ba.

Kotun tayi shiru, kowa ya tsira mata ido jiran amsa, ganin haka yasa kutama ya mik'e da sauri.

"K'orafi ya mai shari'a, Lauya na k'okarin tursasa...

"K'orafi bai karb'u ba."

Alkali ya katse shi tun kafin ma ya k'arasa, sai ya koma ya zauna zuciyarsa cike da haushi. Adam ya lumshe idonsa akan Habiba sannan ya sake cewa.

"Ya akayi kika san Hajiya har ta riga ta rasu a lokacin bayan ba wanda ya fad'a miki ma dalilin mutuwar, sannan waya ya shaida miki cewa ta rasun?"

Habiba bata da mafita sai wata k'aryar saboda haka ta hadiye wani tarin yawu a bakinta sannan tace.

"Ba zan iya tuna waye ya gaya min ba, sannan tunda aka fita da ita kowa ya gane cewa guba aka bata tunda kumfa nata fita ta bakinta."

Ga mamakinta sai ya gyad'a kansa kawai sannan yace.

"Mun gode Habiba."

Ya juya ga Alkali.

"Bani da wata sauran tambaya ya mai shari'ah."

Da haka ya koma ya zauna, Habiba ta sauke wata ajiyar zuciya mai nauyi tana godewa wayonta, bata san cewa rami ta hak'awa kanta ba, don Adam ya riga ya gama abinda zaiyi ya d'aure ta da harshenta ba tare da ta sani ba, don yadda shaid'an ke shagaltar da bawa ga ayyukan zunubi ba tare daya farga ba haka Adam ke d'aure mai laifi da harshensa a kotu ba tare daya fahimta ba.

Shaida ta gaba da kutama ya kira Kawu Yahya ne, kamar sauran shima yazo ya gwamutsa k'arya da gaskiyarsa irin yadda suka shirya hakan tun a gida.

"Your witness.." Kutama ya fad'a sanda ya gama dashi amma sai Adam ya girgiza kansa alamun bashi da wata tambayar da zaiyi masa.

Ba sauran jama'ar kotun ba, hatta Fadeelah sai da ta d'ago ta kalle shi a lokacin, idanunta na haska tsantsar mamaki na rashin sanin inda ya dosa, ko kuma ma yana da tabbas cewa ya kama hanyar dosar wani wajen.

"Kotu ta d'age sauraren k'ara nan da ranar sha takwas ga wata, wato kwana uku masu zuwa, sannan kotu ta bada umarni a rik'e Habiba har zuwa sanda shariah zata daidaita."

Alk'ali Bashir Ali, ya shaida hakan sanda zaman kotun yazo k'arshe. Da wani irin sauri Kutama ya mik'e.

"Ya mai girma mai shariah, Habiba bata da laifi...."

"Baka da hurumin k'alubalantar abinda kotu ta yanke Barrister, sannan kuma baka da hurumin k'alubalantar laifin wani!"

Da wannan hukuncin wani mai zak'in murya ya kawo k'arshen zaman ta hanyar d'aga muryarsa yace.

"Koooootuuuuu!"

***

"Me kake yi ne haka Adam? Ka san cewa su Sadiya duk da suka tsaya a wajen nan k'arya suke fad'a, don me yasa su baka k'alubalance su ba?"

Kawu Ibrahim ya tambayi Adam a lokacin da ya same shi daga can bayan harabar wajen bayan yayi iya k'okarinsa wajen gujewa 'yan jarida da kuma tarin mutanen dake tururuwar jin ta bakinsa game da shari'ar. A hankali ya sauke muryarsa k'asa sannan yace.

"Baba, na san duk abinda suka fad'a k'arya ne, amma da ace na tashi na k'alubalance su, da duk cikinsu babu wanda zai bar kotun nan a yau, Habiba ita kad'ai nake hari a lamarin nan, shi yasa ita kad'ai na k'ulle!"

***

Baku tambayi ina Mairo ba, Mairon Bintu, Mairon Sadiq! Ya akayi har aka fara shari'ar nan babu labarinta?

Waye yarda cewa Adam ya kware a aikinsa???😁😁😁

Ina lawyers d'ina? Ya kuga zaman mu na farko?

Sai mun had'u a zama na gaba!

BAYAN NA MUTU!

©AYSHA SHAFI'EE

(☆_☆)

Mairo ta bud'e idanunta a karo na barkatai, don bata san iya adadin sau nawa tasha bud'e su tana komawa cikin mayen data kasance a cikinsa ba.

Cikin taimakon ubangiji wannan karon sai bata ji irin jirin dake sake maida ita duniyar data fito ba saboda haka ganinta ya tsaya akan wasu Nurses guda biyu dake tsaye a gaban gadon dake fuskantar nata, tun a baya kwakwalwarta ta fahimci a asibiti take, amma bata yi tunanin cewa har a yanzun zata farka ta ganta a cikinsa ba, duk da cewa kuwa ta san abinda ya sameta ya cancanci hakan.

Bugawar zuciya, ba ciwo ne da rana d'aya za'a sallameta ta koma gida ba, amma tsawon kwanaki nawa kenan take nan? Idonta ya juya kan agogon d'akin, k'arfe hud'u da 'yan mituna ya nuna, matsalar shine bata san wace k'arfe hud'un ba ta dare ce ko kuma ta rana? Amma a take kwakwalwarta ta shaida mata cewa idan har k'arfe hud'un dare ne wad'annan Nurses d'in da take gani a tsaye ba lallai ne a same su ba.

Saboda haka ta yunk'ura ta mik'e zaune, tana jin kowacce gab'a ta jikinta tayi mutuk'ar nauyi wanda hakan ke nuna cewa lallai ne ta dad'e a kwance.

"Sister Hawwa, 185 ta farka."

Muryar d'aya daga cikin Nurses ta fad'a sanda ta juyo tana kallon gadon nata dake d'auke da wannan number. A lokaci d'aya suka yo kanta gabad'aya, wadda aka kira da Hawwa ta d'ora bayan hannunta a k'asan wuyanta sannan tace.

"Sannu ya jikin naki?"

"Da alamun sauki, tunda a file dinta babu high blood sugar."

D'ayar ta fad'a, Mairo kallonsu kawai take yi ba tare da ta fahimci me suke cewa ba, don hankalinta yana kan wayar dake hannun wadda aka kira da Hawwa d'in, kamar kuwa ta karanci zuciyarta sai ta ajiye kayan hannunta har da wayar a gefenta ta juya ta shiga tab'a wani monitor dake gefen gadon nata.

Mairo bata jira komai ba tasa hannunta ta d'auki wayar ta danna ta, hasken daya kawo a screen ya nuna mata lokaci da kuma kwanan wata na ranar. 

Laraba, sha biyar ga wata.

Kwakwalwarta ta shaida mata hakan a daburce, abin ya d'aure mata kai, taji kamar a cikin mafarki take, don gani tayi kamar jiya ne ta fad'i a band'aki Sadiq ya d'auko ta ya kawo ta asibitin nan cikin mawuyacin hali numfashinta na kakkatsewa... Bayan hakan abinda zata iya tunawa kawai shine an shigar da ita CCU (coronary care unit.) Likitoci da yawa suka taru akanta daga nan akayi mata wata allura da ta janye ta daga cikin tunaninta.

Amma duk da haka yaya za'ace har anyi kwana uku da hakan?

"Kawo wannan mu gani, hannunki akwai allura." D'ayar Nurse d'in ta fada tana kokarin karb'ar wayar hannun nata.

Sai dai ga mamakinta tana karb'ar wayar Mairo tasa d'aya hannunta ta cisge allurar drip d'in dake shiga jikinta, sannan tasa d'ayan kuma ta cisge wayoyin monitor da aka manna a hannunta.

"Ya salam.. Meye haka? Ina zaki?" Ta tambaya da tsananin mamaki ganinta diro daga kan gadon.

Bata ko saurare ta ba, idonta ya shiga bin d'akin da kallo, hijabi ko mayafinta take nema amma sai ta tuna ai daga cikin toilet d'in nan da ta shiga alwala haka Sadiq ya d'auko ta ba mayafi.

"Mijina yana nan?" Ta tambaya tana kallonsu su duka biyun.

"Yana nan, yazo harda sauran 'yanuwanki ma, yanzu ki koma ki zauna zamu kira miki su."

Sai tasa duka hannayenta biyu ta kwance d'ankwalinta ta maida shi yanayin yafe.

"Ina zaki je? Kinga ki dawo ki zau..."

D'aya daga cikinsu tayi kokarin rik'eta amma ta fincike hannunta da karfi ta nufi k'ofa. Ta san sun biyo ta amna hakan bai dame ta ba ta kama hanyar fita waje da iya saurin da zata iya, don sunfi shekara biyar da yin rijista da asibitin, ta riga ta san kowanne lungu da sak'o na cikinsa.

"Sister Rabi'a dan Allah taimaka ki tsaida ita." Muryar Nurse d'aya ta fad'a daga bayanta, amma kafin Nurse d'in dake gabanta ta fahimci me suke nufi ta wuce ta da sauri ta nufi hanyar matattakala ta sauka k'asa.

Benen na kallon waiting area don haka tsaf idanunta suka gane mata wanda take nema, Sadiq na tsaye jikin ginin receiptionist d'in wajen yana magana da ita, hannunsa na hagu d'auke da Muhammad.

Bata jira komai ba ta nufi wajen nasa sanda Nurses d'in dake biye da ita su kai ga cimmata, zaune a waiting area, mahaifiyar Sadiq ce da k'annesa mata biyu da kuma wasu daga cikin danginsu duk mata, sai 'yarta Afra dake ta 'yan wasanninta. Kusan awarsu d'aya kenan a wajen saboda tun bayan zuwansu ranar da aka kwantar da ita, aka ce ba wanda zai iya ganinta sai zuwa yau daya kama kwanaki uku.

Mairo duk bata lura dasu ba, don idanu dama hankalinta na kan Sadiq da ya juya bayansa don haka bai ga tahowarta ba, sai Recieptionist d'ince mai suna Amina ta zare idonta cike da mamaki tana kallonta.

"Ai gata nan ma ta fito, har an sallame ta ne?"

A lokaci d'aya ya juyo da tsantar mamaki daidai sanda ta k'araso itama ta shige jikinsa saboda saurin da ta taho dashi.

"Maryam yaushe kika farka?"

"Sadiq mu tafi gida."

Dukkkansu suka yi maganar a tare, kuma lokaci guda. Hakan yasa ya sake saurin tararta.

"Me kika ce?"

"Ikara zaka kaini." Ta fad'a tana kallonsa da idanunta wanda suka kad'a suka yi jawur alamun tana cikin ciwo har a lokacin.

Sadiq yaji duk wani tashin hankalin duniya ya dira cikin kansa a lokaci d'aya sannan mamaki ya k'ulle bakinsa.

"Yallab'ai yi hakuri wallahi fitowa tayi..."

D'aya daga cikin wasu Nurses guda uku da suka iso ta fad'a lokacin da suke kokarin rik'e hannunta, amma ga mamakinsa Mairo bata ko juya ba ta fizge hannunta da wani irin k'arfi da bai tab'a sanin tana dashi ba, a lokacin kuma Muhammad ya kwallara kuka mai d'agawa na alamun gane mahaifiyarsa da yayi, ya shiga mik'o 'yan hannayensa gare ta, amma Mairo bata ko kalle shi ba, idanunta a tsaye ta sake cewa.

"Sadiq gida zaka kai ni." Muryarta na d'auke da wani irin kaushi mai cike da ciwo.

"Subhanallahi, Sadiq me yake faruwa haka?"

Yayar mamansa ta fad'a sanda dukkaninsu suka taso daga waiting area d'in, k'anwarsa Zakkiya ta k'araso da sauri ta karbi Muhd d'in dake ta kuka a hannunsa ta shiga jijjiga shi, amma zillewa kawai yake yana mik'a hannu wajen uwar da yayi kewarta tsawon kwanaki, uwar da bata ma san yanayi ba, don bata kallon kowa a wajen, idonta na kan Sadiq kawai da ta shige cikin jikinsa kuma ta rik'o da kwalar rigarsa har sama, rik'o irin na alamun rok'o.

"Har ta farka? An sallame ta ne?"

Da yawansu suka had'a baki wajen tambaya.

"Wallahi Hajiya ba'a sallame ta ba, farkawa kawai tayi ta fito, kuma tak'i bari a maida ita."

Nurse d'in nan ta fada.

"Sister Nafisa, jeki d'auko Diazepam (allurar saka bacci.)"  Nurse Hawwa ta bawa d'ayar umarni.

"Sadiq gida nake son zuwa.." Mairo ta k'ara maimatawa tana jijjga shi, da alamu bata ko fahimtar abinda ke faruwa a bayanta.

"Bari inje in gayawa Dr. Haruna, ina ganin ba zamu iya rik'e ta ba.."

"Bibty gida zani...."

"Me ya same ta haka me ya faru?" Wata likita da tazo wucewa ta tambaya.

"Kana jina? Ka kaini gida..."

"STEMI patient ce kawai ta farka ta fito." Nurse Hawwa ta bata amsa.

"Bibty dan Allah..."

Kwakwalwar Sadiq ta hargitse a lokaci d'aya don ya rasa me zai d'auka ya fara aika mata, magiyar Maryam, kukan Mahammad, hayaniyar Nurse d'in, ko kuma tambayoyin dake ta fitowa daga bakin 'yanuwansa... Yaji ya zama tamkar wani mutum-mutumi ba abinda yake iya fahimta sai yadda hannayen Mairo ke jijjiga kwalar rigarsa da dukkan k'arfin da zata iya.

Bai farga da komai ba, sai sanda wannan Nurses d'in ta dawo d'auke da allurar da aka aiketa, bai san amfaninta ba amma ya tabbata idan ta shiga jikin Mairo zata sa ta k'ara fita daga haiyacinta ne, saboda haka yayi saurin had'eta da cikin jikinsa bakid'aya sannan ya juyar da ita gefe.

Sai hayaniyar ta ragu kowa a wajen ya tsaya kallonsa da mamaki.

"Alhaji, matarka fa bata gama warkewa ba, ba sallamarta akayi ba."

Mai rik'e da allurar ta gaza jinkirin b'oye mamakinta.

"Ba sai kun sallame mu ba Nurse, a barta haka, sauran da kuka yi ma ya isa."

"Ai ba zancen isa bane Yallab'ai, wannan patient dinmu ce a yanzu, kuma ba zai yiwu a bari ka fita da ita ba tare da sallama ba."

"Zamu tafi yanzu?" Muryar Mairo data sake magana, ta nunawa kowa a wajen cewa bata cikin hankalinta, don duk da shorun da akayi baisa ta juyo ta kalli kowa ba.

"Sadiq wai me yake  faru ne? Me ya same ku duka biyun?"

A yanzu mahaifiyarsa ce ta fad'i hakan, ganin har yanzu sun gaza fahimtar abinda ke faruwa.

"Mama gida zan take son zuwa." 

Kusan a rikici yake don haka baiyi shawara da tunaninsa ba ya fad'i abinda ya rufe su a cikinsa tsawon shekaru.

"Wane gidan, naga duk gamu mun taho."

Ya girgiza kansa yana k'ara kallonta.

"Gida can wajen 'yanuwanta nake nufi."

"Yan'uwa? Yaushe Maryam d'in ta samu 'yanuwa bamu da labari?"

"Pleaseee Bibty..."

"Ba'a dad'e ba, kuma dalilin ciwon nata kenan, shi yasa ta rikice take son tafiya."

"Don darajar ma'aikin Allah Sadiq..." Muryarta rawa take a yanzu, somi-somin kuka hakan ya d'arsa tausayinta a zuciyar duk wanda ke tsaye banda Nurses d'in nan, banda Nurses d'in nan dake hango query da zasu iua amsa in har basu maoda ita gadonta ba.

Daga inda take tsaye, mahaifiyarsa ta tsaya ta kalle ta, a shekarun zamanta kaf da Maryam ba zata iya tuna rana d'aya da ta b'ata mata rai da gangan ba, ita d'in mai tsananin biyayya ce ga mijinta da kuma su, har wasu a danginta na cewa tunda bata da 'yanuwa su ta same su ai dole ne ta rik'e su, saboda haka yadda take tsaye a yanzu ba tare da ta kalli d'aya daga cikinsu ba, kuma ta shige jikin Sadiq d'in da a gaban idonta ko hannunta bata bari ya tab'a, ya tabbatar mata cewar bata cikin haiyacin da zata fahimci komai sab'anin abinda take so.

"Abubakar ka tabbata ba matsala?"

A rayuwarsa kaf! Sadiq ya san sau biyu ne ta taba kiransa da Abubakar, a ranar da ta kira shi a waya yana makaranta ta shaida masa zancen rasuwar mahaifinsa, sai kuma ranar da yaje mata da maganar auren Mairon, saboda haka ya tabbatar da ta fahimci halin da Mairon ke ciki, ta fahimci cewa idan aka maida ita cikin asibitin nan tabbas su dukkansu sun zalunceta.

"Wallahi babu matsala Mama, so take yi kawai ta gansu.."

"Alhaji mu fa ya kamata mu tabbatar muku da hakan ba ku da kanku ba, don haka ku bada ita a maida ta."

Bai ko saurari Nurse d'in ba ya cigaba da kallon Mahaifiyarsa wadda ke k'ara tambayarsa sunan garin 'yanuwan nata.

"Kaje ka kaita Sadiq, amma ku tafi tare da Zakkiyya ta rik'e Muhammad, don ba'a san abinda zai faru ba... Insha Allah zuwa gobe zan turo su Umar su ga me ake ciki."

Wannan izinin na mahaifiyarsa, shi ya haddasa tafiyar da d'ayansu bai shirya mata a yau ba. Don Nurses d'in nan babu yadda suka iya suna gani likitan dake duba ta ya sallame ta da tulin magunguna, saboda yana zuwa shima  yaga halin da ake ciki yace ai dole ne ayi mata abinda take so don in ba haka ba zuciyarta zata iya sake bugawa kwatankwacin na da.

A duk abinda ake yi Mairo na rik'e da Sadiq wanda ke ta bata hak'uri da cewa zasu tafi yanzu, don duk tarin jama'ar dake kansu kaf! Shi kad'ai take gane abinda yake cewa.

Kafin a kammala komai d'aya k'anwarsa ta koma gida ta d'ebo musu 'yan kayayyakin sakawa da zasu buk'ata, kuma har a lokacin Mairo bata karbi Muhammad dake ta ihunsa ba har ya gaji yayi baccinsa a bayan Zakkiya, kowa a wajen nan ya tausaya mata don sun shaida cewa da gaske ne bata cikin haiyacinta, in ba haka ba meye zai shafe tausayin dake tsakanin uwa ga d'anta?

A waje biyu kawai suka tsaya kafin su hau kan titin express way, inda Sadiq ya tsaya ya siya musu tulin abinci sai kuma gidan mai da ya cika tankin motarsa taf.

Tunda suka d'auki hanya kuwa, idanun Mairo na kafe akan titi, bata sake cewa komai ba, kuma ko sau d'aya bata juya ta waiwayi su Muhammad dake zaune a baya ba, Shi kansa Sadiq baice da ita komai ba, don abinda ke faruwa a cikin kansa ma ya ishe shi.

Ya riga ya yarda cewa tabbas lokacin rabuwarsa da Mairo ne yazo... Ya kama hanya zai kaita inda baza ta taba dawowa gare shi ba, don ya san babu abinda zai hana ragowar asirin nan kwancewa in har tayi ido biyu da mahaifarta!

***

Akwai wani zane a hannunta irin na 'yan indiya, anyi shi da kalolin bak'i da kuma ja, duk da ba zai iya tuna yaushe a rayuwarsa ya tab'a kallon film d'in india ba, ammma yasha ganin hotunansu kuma hannunsu da irin wannan zanen na flower daya fito d'al akan farar fatarta.

Ya rufe idonsa ya sake yin baya cikin lallausar kujerar falon da yake zaune, a daren jiya baccinsa kad'an ne, don rabin daren ya shafe shi ne wajen rubuce-rubuce na fitar da yadda zaman kotun na farko ya kasance da kuma yadda zai shiryawa na biyu, sannan da yadda tsarin tasa hanyar zai cigaba da tafiya.

Bayan ya gama kuma da yaji baya jin bacci sai ya tashi kawai yayi ta sallolin nafilarsa yana rok'on Allah daya bashi sa'a a shari'ar na, sannan kamar kullum yana neman yafiyarsa kan yadda ya shafe rabin shekarun rayuwarsa yana bauta ga wani abun daban. Sai gashi a yanzu d'an baccin da yake nema kuma ya gagara, kwakwalwarsa tak'i hutun, bayan idanun Fadeelah yanzu ta bud'e wani sabon shafi kuma na tunanin hannayenta da zanen da aka yi musu.

Ya san cewa abun yayi masa kyau ne, amma kuma abu nawa ne yayi masa kyau kuma yake saurin manta shi, me yasa sai komai nata ne zai tsaya a kansa?

Motsin shigowa cikin falon yasa ya bud'e idonsa, Sadiq ne d'auke da ledoji na abincin da yaje siyo musu, yayi zaton ma Awwal ne ya fito, wanda tunda ya biyo Sa'id daga wajen kotun jiya yak'i komawa ya samu d'aki yayi kwanciyarsa.

Yaga alama kamar Sa'id d'in ya damu don da alama Awwal bashi niyyar komawa Ikara kwata-kwata, amma shi bai damu ba don ya san yana da faragar da in mutum talatin daga Babban gida zasu dawo k'ark'ashinsa a yanzu zai iya d'aukar nauyinsu. Ya dad'e da yarda cewa DANGI kowanne iri ne kuwa sune ginshik'in kowanne mutum a duniya.

Sa'id ya shigo ya gaishe shi sannan ya ajiye ledojin akan center table na falon.

"Yaya ina son anjima inje Ikara."

Yaji shi amma sai ya d'anyi shiru yana wani tunanin kafin ya amsa.

"Shi yasa nace maka kamata yayi mu sayi wata motar kawai, guda d'aya tayi kad'an a wannan zirga-zirgar."

A jirgi dukkaninsu suka zo, sai suka biya wani direba ya taho musu da motarsa.

"Yaya in dai ba kyauta zaka yi da ita in mun tashi tafiya ba, ni gani nake yi asarar kud'i ne kawai."

"Kyautar nayi niyyar yi da ita ai, naga Baba yana yawan zuwa cikin Zaria, kaga sai kawai Jamil (d'an kawu Ibrahim d'in) ya dinga kawo shi duk sanda zai zo tunda  ya iya driving."

Sa'id ya gyad'a kansa.

"Hakan yayi, zaiji dadi kuma Allah ya saka da alkhairi."

"Ameen." Fatar bakinsa ta furta ba tare da sautin ya fito ba. 

Har Sa'id ya mik'e zai shuga ciki ya tsaida shi a ta hanyar kiran sunansa.

"Sai'd ya sunan abun da naga mata suna zanawa a hannunsu?"

Mamaki ya d'an kama shi.

"Yaya wai k'unshi?"

"Sunansa kenan?"

"Eh k'unshi ko lalle suke ce masa."

"Saboda me suke yi?"

"Saboda kwalliyarsu kawai, amma yawanci sai za'a yi bikin aure suka fi yinsa, musamman ita amaryar kusan dole ne ma tayi k'unshi."

...ranar da aka fara bikina ne, komai ya tarwatse, Sadiya ta gan ni sannan Mairo ma tazo nemana, ni kuma ganinsu ya tayar min da ciwo na, ban sake fahimtar komai ba daga hakan sai bayan na farka Mami tace min Al'ameen ya dakatar da d'aurin auren namu saboda halin da nake ciki.

Iya wadannan kalaman nata a lokacin da take bashi labarinta suka gutsiro suka haska cikin kansa, Ya Allah! Ya akayi ya manta da hakan, ya akayi ya manta daga ita har Kawu Ibrahim dasu Mami marik'anta sun shaida masa cewa a ranar da aka fara bikinta wannan hargitsin ya fara? Shine har zai zauna a cikin kansa yana yaba kwalliyar da ta yiwa wani?

Ganin Adam bashi da niyyar sake magana yasa Said ya juya ciki yana tunani me ya had'a k'unshi kuma da zancen wannan shari'ar.

Kusan minti talatin kafin ya iya goge tunanin k'unshin Fadeelah daga kansa, ya mik'e ya bud'a abincin  da Sa'id ya ajiye, sai dai lomar farko tunaninsa ya sake hasko masa ita, wane irin abinci take samu a wajen? Zata ma iya cin abinda suka bata tukunna? Ko zata iya ci ya san tashin hankalin da take nad'e cikinsa ba zai barta taci na kirki ba, dole ne ma ta fara ramewa akan sanda ya fara ganinta, sai rufe nasa kawai ya mik'e ya shiga ciki.

Wasa-wasa, tunaninsa ya dinga k'aruwa, duk wani abu daya zo yi sai ya kwatanta shi da halin da Fadeelah ke ciki a lokacin, saboda haka ya rasa sukuni ko kad'an, aikin nasa ma ya kasa k'arasawa, yana jin hirarsu Awwal da Sa'id amma ya kasa cewa komai, daga k'arshe wani yanki na zuciyarsa ya kasa daurewa, ya gaya masa cewar bazai rasa shari'ar nan ba don kawai yaje yaga Fadeelah sau d'aya, shi lauyanta ne yana da damar da ko tsakar dare ya tashi zai iya zuwa yace a fito masa da ita ya ganta.

Saboda haka bai bari wani tunanin ya danne wannan ba, ya tashi ya shirya ya d'auki muk'ullin mota ya fita. Motarsa ce amma ta zama kamar ta Sa'id saboda ko a can Abuja yafi shi amfani da ita, shi yasa bai san abubuwa da yawa a cikinta ba, a yanzu ma yana kunna ta ya hau titi, wak'ar dake cikin Cd da Sa'id d'in ya sanya ta fara playing.

I can be your hero baby..

I can kiss away all the pain..

I will stand by you forever..

You can take my breath away.

Sai ya maida kansa ya jingina da saman kujerar, saboda yadda sautin wak'ar ya karad'e motar a volume d'in da Sa'id ya barshi.

Am I in too deep?

Have I lost my mind?

Well I don't care... You're here tonight!

Adam ya lumshe idanunsa yana kallon titin, ji yake kamar kowanne baiti dashi ake yi!

****

BAYAN NA MUTU!

©AYSHA SHAFI'EE

(☆_☆)

"Kai inda zaka san duk duniya ba inda munafunci yake tasiri kamar Babban gida, ace wai baturen nan yazo amma kowa haba-haba yake dashi, kai ba zaka ci kowa yana wajen ba sanda aka kafa dandalin Allah ya tsine masa."

Isah d'an gidan Kawu Bashir ya fad'a sanda suke zaune a dakalin dake gaban wani k'aton gida na k'asa bayan maghriba tare da wasu 'yanuwansa da abokansa. Saminu d'an gidan ne ke sayar da rake a wajen saboda haka sai ya zame musu kamar dandali, harda ba siya yazo yi ba sai ya zauna a shiga hira.

"Kud'iii...! Ake gaya maka yaro, kaima kayi kud'i ka gani wallahi har babanka durk'usa maka zai yi, har ka mutu kuwa in kana dasu baza ka taba jin mai zaginka ba." Cewar wani abokinsa.

"To yanzu ma meye ba'ayi ba, shi baban nawa da yazo kaga wani sussunkuyar masa da kai da yake yi, ance fa har zancen shari'ar sai da suka yi dashi."

"Ai shi yasa kullum nake cewa Sa'idu ya haye wallahi, don ance fa yanzu ma aiki yake nema masa a can Abujan." Cewar Saminu yana kankare rakensa.

"Yanzu ai kwa fad'i hakan..." Wani Ibrahim d'an bayan layin ya sako baki.

"Sanda ya dage yana karatunsa, ba daku ake kafa hirar wai shi ya nacewa boko zai je ya dawo ya same ku ba, daya gama ya fara zama a shagon babansa wace irin dariya ce ba'ayi daku anan ba, yanzu ai gashi nan tana kai masa."

"Ni yazu duk ba wannan ba..." Cewar Aminu yana gyara zamansa.

"... Rayuwata ce ta shiga kwale-kwale zuwan mutumin nan wallahi, don tunda yazo Asma'u ta fara canja min fuska, itama ta shiga layin haukan dake tashi a cikin gidan wallahi."

"Haukan me?" Buhari ya tambaya yana gaftarar raken hannunsa.

"Au wai kai baka san me akeyi ba? Lallai an barka a tasha wallahi." Cewar Saminu.

"Dan Allah me yake faruwa?" Ya tambaya da zumud'i.

"Tsaya in fara tambayarka a hankalinka kwana biyun nan baka ga yadda ake bawa Kawu Ibrahim wani girma bane?"

"Eh na lura kuwa don d'azu ma ina ji Ramatu tana cewa 'yarta ko za'a kai masa me?"

"Toh yanzu duk Babban gida, ba zan d'ebe maka kowa ba sai masu yara k'anana, fata suke Kawu Ibrahim ya had'a ya'yansu aure da wannan baturen hatta su 'yanmatan kuwa, duk hankalinsu ya koma kansa don sunga yadda yake jin maganarsa."

"In dai Kawu ne kuwa zasu yi su gama ne, don in baiyi niyyar abu ba, babu mai saka shi."

Kafin d'aya daga cikinsu ya sake cewa wani abun, suka hangi tahowar wata mulmulalliyar mota da tayo full light jan layin kuma daidai saitin Babban gida inda suke zaune.

"Toh 'yan gida sai su shirya ga wani baturen nan."

"Kai haba?" Cewar Isa yana d'ago da kansa.

"Duba da kyau ka gani, duk layin nan ka san ba mai wannan motar kuma ku kad'ai ne ke da 'yanuwa masu irin wannan k'ashin arzik'in."

"To kuma an ta zuwa kenan?" Cewar Saminu yana kallon motar da babu tantama saitinsu ta take tahowa.

"Kut!" Cewar Buhari.

"Allah yasa da gaske kuwa wani baturen ne yanzu in samu wajen zuwa wallahi."

Ya fad'i hakan ne daidai sanda motar ta tsaya gaba kad'an dasu, kuma ba da wani b'ata lokaci ba k'ofar gaba ta mai zaman banza ta bud'e, sannan wata mace ta fito daga ciki.

Hasken kwan lantarki, hasken farin wata da kuma hasken fitilar motar dake gefe ya shaida musu siffar wata kyakkyawar matashiyar mace sanye da dogon hijabi, basu take kallo ba k'ofar Babban gidan dake gefensu nan ta kafe idanunta ba ko k'itawa tana kallo, duk cikinsu ba wanda ya gane ta saboda haka suka sake bin mutumin daya gito daga mazaunin direba da kallo shima.

Sai dai me? Saminu na d'ora idanunsa akan mutumin daya zagayo inda macen ke tsaye wani tunani ya d'arsu, da sauri ya sake maida idonsa kan macen, ai kuwa bai san sanda ya saki raken hannunsa ba sannan bakinsa ya lailayo wani irin zagi.

"Ashe Sadiya da gaske take kenan? Jama'a baku gane ta bane? Mairo ce fa." 

"Wace Mairon? Da yawansu suka hada baki wajen tambaya.

"Mairo dai ta gidan man, k'anwata!"

***

Gabanta fad'uwa yake yi a lokacin da dukkan wata ma'anar tsoro ta duniya, likacin da tayi ar ba da tsirawa barandar k'ofar gidansu kuma mahaifarta, barandar kofar gidan waje ne da Babanta yake zama tare da abokansa kullum bayan sallar magriba, wani lokacin har ta fito musu da abincin dare suci anan sannan suyi isha kafin ya shigo gida.

Sai ta motsa kafafunta ta nufi ciki, ba abinda take fahimta na gefenta har ta shiga cikin zaure na farko wanda banda shafen farar k'asa, bai canja ba ko kad'an daga yadda yake, zaure na biyu ma yana nan d'auke da d'akuna guda uku na yayyenta maza a wancan lokacin. ('Yayan Gwaggo lami.)

Daga nan sai k'ofar da zata kai ka cikin gidan, tun kafin ta shiga, kwakwalwarta ta tuno mata da yadda cikin gidan yake, k'aton tsakar gida mai d'auke da bishiyar darbejiya wadda take kamar ruhin gidan don kusan komai a k'ark'ashinta ake yi, sai

daga gefen dama kuma d'akin iyayensu jere cikin layi kowanne ciki da rumfa, dakin Baba da wani store da yake ajiye amfanin gonarsa sune a farko kafin a kai ga nasu inartata, sai daga d'aya bangaren mai kallowa kuma d'akuna biyu ne kowanne falle d'aya, na farko na saukar baki ne sai kuma nata da Baba ya ware mata tun daga sanda ta shiga boarding.

Kicin da makewayi suna daga b'arin hagu na k'aton tsakar gidan sannan kuma garkensu in an zagaya baya.

Sai dai me, tana karya kafarta cikin tsakar gidan, wata irin hayaniya ta daki kunnuwanta, hayaniyar da har ta k'are rayuwar gidan kaf bata taba sanin makamanciyarta ba.

"Na rantse da mahallicina sai dai ayi uw*ar da za'ayi yau a cikin gidan nan amma sai na kwaci hakkina, bashi har wata nawa."

"To ba sai ki kwata ba mu gani, in kin isa ke 'yar halak ce Safiya ki shiga d" akina ki yashe shi tsaf shine zan yadda kin damu da bashinki."

Idanun Mairo suka gane mata mata fal an taru a k'asan wannan darbejiyar sai rik'e mutum biyu akeyi wanda da alama sune masu fadan, bata yi ko sallama ba amma da idon wata daga cikinsu ya hangota sai tace.

"Wa'alaikum salamu shigo."

Jin hakayasa kusan duk suka maida hankalinsu kan k'ofar kafin wata ta sassauta murya tace.

"Larai, kinga dai ga bakuwanan, kiyi wa girman Allah ki hak'ura kar..."

Kalmar Bakuwa ta daki Mairo a tsakar kai, itace bak'uwa? Itace yau ta zama bak'uwa a gidan ubanta?

"Sannu da zuwa Hajiya, Gwaggon kike nema?"

Wata Dattijuwar mace ta fada tana kokarin durkusawa Mairo, sai tayi saurin fakatar da ita ta hanyar cewa.

"Inna Amina nake nema?"

"To fa? Kuma a gidan nan aka kwatanta miki ita?" Cewar wata data k'araso.

Muryarta na shirin rawa tace.

"A gidan nan take, matar gidan ce."

"Ai Amina a gidan nan d'aya ce, kuma watan daya mutu ma suka tashi, tunda taje gida wankan haihuwa bata dawo ba."

"Ita wadda nake nema babba ce."

"To Hajiya anya kuwa nan ne?" 

"Sai dai ko a tambayo Gwaggon." Cewar wata matashiya goye da d'a."

"To Inna Saratu fa?"

Matashiyar tayi dariya tace.

"Hajiya ni kad'ai ce Saratu a gidan nan amma ni ba Inna bace."

"Kinga bari dai a kaita wajen Gwaggon, shigo muje Hajiya."

Sai ta taka ta bita ba musu, sauran matan na tsaye sai kallonta suke yi kamar sun ga wani abin mamakin, amma ita ba tasu take yi ba, idonta na kan ginin d'akunan gidan, komai yana nan yadda yake sai k'ara tsufa da yayi, ga tarkace nan a jibge koina, mamaki ya kamata, ta tuno sanda koina yake fes! Sanda zata d'auki tsintsiya ta share tsakar gidan nan duk girmansa. Kafin ta waiga ta hango k'ofar d'akinta suka sha kwanar da zata kaisu garke.

Sai dai a yanzu ba garken ne a wajen ba, gini ne a tsaye kyam na bulo har da fentinsa kalar ruwan madara.

"Salamu Alaikum, Gwaggo bak'uwa kika yi."

Kubra ta fad'a sanda ta tsaya a k'ofar d'akin.

Numfashin Mairo yayi kokarin zarcewa sanda muryar Gwaggo Lami ta kwararo daga cikin d'akin, gwaggo lami dai data sani Uwargidan mahaifinta.

"Bana son rainin hankali Kubra, wace bak'uwa zanyi a daren nan? In zancen  kud'inki ne banda canji."

Da wannan fadan, wannan fad'an dai da kowa ya santa dashi tayi maganar.

"Alqur'anin Allah bakuwa kika yi, lek'o ki ganta." Cewar Kubran. 

Kamar ba zata leko ba sai kuma can ta d'age tattararren labulen ta zuro fuskarta, kallo d'aya ta yiwa fuskar Mairo ta mik'e ta fito.

"Ya rabbis samawati wal'ardi! Kar dai Mairon Amina nake gani? Mairo kece? Daga ina? Dama da gaske Sadiya take ta ganki?

Mairo kawai kallonta take yi da mamaki itama, itace dai Gwaggo lamin da ta sani amma tsufa ya kamata fatarta duk ta yamushe sannan jikinta ma ya tsomare.

"Gwaggo nice na dawo, ina Innata take da Inna saratu, na tambaye su sunce basu gane ba."

"Au da kuka had'u da Sadiyan bata shaida miki ba? Ai Amina ta mutu babu dad'ewa da barinki gida, Saratu kuma tana can Kaduna tayi aure."

Mairo ta hadiye yawu mai zafi cikin makogwaronta, abinda Sadiya ta fad'a gaskiya ne kenan, mamarta ta mutu.. Innarta mai tsananin sonta wadda ta raini ta da dukkan kulawa, daidai da rana d'aya bsta taba bari kunya irin ta uwa da d'iyar fari ta shiga tsakaninsu bud'e zuciyarta take ta fad'a mata komai, don ta maida ita kamar k'awa ko kuna k'anwa da bata da ita.

Wani irin kuka da bata shirya masa ba ya faso daga bakinta sannan ta durk'ushe a wajen.

"Au, au... Yanzu kika san ciwon Uwa Mairo? ai na zata dadi soyayyar saurayi tasha gaban komai a wajenki, kin san komai ai kika tsalkake kika bar baiwar Allah nan, wane irin bakin ciki ne bata k'unsa a dalilinki ba, wane irin zagi da habaici ne bata d'andana daga jama'ar gari dana babban gida ba? Wanda hakan ya jawo mata ciwon zuciyar daya kaita kabari? Sakayyar dake tsakaninku wannan sai ubangiji Mairo, amma Allah ya sani ki zalunci matar nan."

Mairo ta san halin Gwaggo lami sarai, ta san irin zuga da makircinta kuma ta san bata tab'a son mahaifiyarsu ba, amma ta yarda da duk kalaman da take fada a lokacin, don ta yarda duk wanda zai gaya mata sab'anin hakan ma ya rufe ta ne.

"Tana ina? Nan ta shigo?"

Muryarsa Saminu ta karyo kwana,ya shigo tare dasu Isa a bayansa.

"Wallahi itace kuwa, sannu da zuwa  Mairo, ashe zaki gane hanya?"

Saminun ya fad'a yana kallonta.

"Zan zage ka Saminu, Mairon kake wa Sannu da zuwa? Ko baka gane ta bane."

"Na gane ta mana Gwaggo, yanzu muka gama gaisawa ma ai da mijin nata. Kinga Mairo ba nan ya kamata fa ki shigo ba, Babban gida zaki wajensu Kawu, nan duk 'yan haya ne ba wata tsiya ba, tashi muje mu raka ki."

Gwaggo lami kawai sakin baki tayi tana kallon yadda su Saminunke kokarin tashinta tsaye, zuciyarta ta d'arsa mata cewa tabbas Mairo ba'a wulakance tazo ba, daga yanayin fatar jikinta ma kawai zaka tsinci hutu a ciki.

Da kyar su Saminu suka raka ta Babban gida inda kafin isarta labari ya zaga gidan gabad'aya har wad'anda suka fara gyangyadawa ma sun mik'e. Wajen Kawu D'anjuma su Saminu suka shigar da ita inda kamar a wajen Gwaggo lami shima bata samu wata rarbar arziki daga gareta ba, yace shi bashi da ta cewa akanta tunda bashi ta yiwa laifi ba, iyayenta da yanzu basa duniyar sune alhakinsu ke kanta bashi ba, don haka ta tashi tabi mijinta su koma inda suka fito, duk sanda ta sake take so kuma tazo ta gaishe su, shi ba zai k'i amsa gaisuwarta ba.

Sannan kai tsaye ya shaida mata cewa bayan tafiyarta k'anwarta Bintu ta kashe mahaifiyarsu ta gudu, kuma yanzu da suka gano ta an maka ta a kotu har anyi zaman farko. Hadiyar zuciya ne kawai ya rage Mairo bata yi ba jin cewa da gaske ne su Kawu saida suka kai Bintu kotu, ita tayi zaton su Kawu Yahya sun zo tafiya da ita ne kawai don tsoratarwa ba wai har abin ya kai kotu ba, saboda wallahi har cikin ranta ta yarda cewa Mairo ba zata iya kisa, bayan Aunty saratu duk duniya kaf! Tafi kowa saninta, don ko Innarsu tana  d'aukanta ne a matsayin 'yar Aunty Saratu ba tata ba.

Ganin irin karb'ar data samu daga wajen Kawu D'anjuma, sai kowa ya shiga d'ari-d'arin tunkararta, don tun bayan da Adam yazo kowa ya sakar masa fuska suka fuskanci b'acin ran Kawu D'anjuma sosai, don janye tallafin da yakd bawa mutane da yawa dake rayusa a k'arshinsa yayi, don haka sun horu na mai sake iya tarbar Mairo hannu biyu.

Saminu da Isah ne kawai suka yita nan da nan da ita, har zuwa duk wajen wanda ya kamata ta gani a Babban gidan.

"A ina zaki kwana?"

Sadiq ya tambaya sanda ta foto daga Babban gidan wajen goma na dare. Duk abinda akeyi suna rakab'e a mota shi da zakkiy da kuma Muhammad da har alokacin ke baccinsa, ba wanda ya neme su don haka shima baiyi kokarin kai kansu ciki ba, to yaje yace me? Shine wanda ya gudu da 'yarsu ya kuma aureta ba tare da saninsu ba?

"A gidanmu." Ta bashi amsar a gajarce idonta baya kallonsa."

"Amma..."

"Sadiq dan Allah ka barni kawai."

"Sai ya gyad'a kansa sannan yace.

"Muhammad fa?"

Zai iya rantsewa sai a lokacin ta wulkita idonta cikin motar ta kalli Zakkiyar dake rik'e dashi sannan kai tsaye tace.

"Na yaye shi."

"What? Maryam yaye? Shekararsa d'aya fa?"

"Ban damu ba." Ta bashi amsa.

"A yanzu ban damu da duk abinda ya shafe ka ba Sadiq don na fahimci ka san komai, sanda muka shigo garin nan banyi maka kwatancen gidanmu ba, amma kai tsaye ka kai motarka har can, kenan kana sane da inda 'yanuwana suke duk tsawon lokacin nan, amma ka kyale ni, ka nesanta ni dasu tunda kai kana tare da naka."

Bai ce komai ba sai da ya had'iye yawu.

"Amma Muhammad D'anki ne Maryam, ki dubi girman Allah kar ki cutar da yaron da bai san komai ba." Muryarsa cike take da rok'o.

"Wallahi na yaye shi Sadiq, kuma bana fatan sake had'a kaina da duk wani abu daya dangace ka."

Bai iya cewa komai ba, itama bata sake cewa komai ba tayi gaba ta barshi anan, ya rasa mai zaiyi sai  kawai ya sunkuyo cikin motar yace da Zakkiya.

"Ko zaki bita?"

"Yaya wai ciki? Kaga gidan kuwa? wallahi babu wajen da zamu zauna... Sauro ma kad'ai damun Muhammad zaiyi."

Sai ya gyad'a kansa kamar k'aramin yaro sannan ya mik'e tsaye, daidai sanda su Saminu suka fito daga zauren na Babban gida.

"Alhaji ai bamu san ta fito ba, Kawu ne ya kira mu wallahi."

"Ta koma can gidan da muka fara zuwa tace anan zata kwana." Ya fad'a muryarsa a rikice.

"Wai can gidan namu?" Cewar Saminu da mamaki.

"Eh yanzu tayi kwana ta tafi."

"Ai na zata tare zaku wuce."

Sadiq bai amsa ba, sai ya zura hannu a aljihunsa kawai ya zaro kudin da shi kansa bai san adadinsu ba ya damk'awa Saminun.

"Mu zamu nemi wani wajen da safe zamu dawo, ga wannan ko zata buk'aci wani abun."

Saminu ya damk'e kud'in sannan ta gefen idonsa ya yiwa Isah alamar...

Me na gaya maka?

D'akinta tun na asali da babu komai a ciki sai tarin buhunhunan dusa na d'aya daga cikin mazan dake haya a gidan, nan Mairo ta shiga ta ture buhunhunan gefe tayi kwanciyarta, sannan ta bud'e wani shafin kukan sabo fil! kukan da aka kange ta daga yinsa tsawon shekaru, don Allah wadai take da kowacce rana da take iya tunawa bayan barinta Ikara, tana cikin mafi munin rayuwa amma har take iya farin ciki a wancan lokacin.

Ta yaya a yanzu zata iya rayuwa da sanin cewa bak'in cikinta ne ya kashe mahaifiyarta? Ga mahaifinta ma har ya bar duniya bata san matsayinta a gurinsa ba, sannan yanzu ga k'anwarta can cikin kurkuku a garkame ana barazanar yanke mata hukuncin da zai guntule rayuwarta, Ya Allah! Bata tab'a sanin cewa dangi suna da damar da zasu k'untata su kuma tarwatsa rayuwar d'ayansu ba sai a yanzu.

Da kyar ta yarda ta karb'i bargon da Saminu ya kawo mata wanda ya aro a wajen matar wani abokinsa da yayi sabon aure. Zuciyarta cunkus! Ta kwana da niyyar yiwa cikin garin Zariya tsinke, bata da kowa a duniya yanzu data fi kusanci dashi kamar k'anwarta Bintu,  a wannan daren.

A wannan daren Sadiq ya kasa runtsawa cikin tangamemen d'akin daya kama a wani guest inn, Zakkiya da Muhammad na kwance a d'akin dake gefen nasa yayin da shi yake ta juyi cikin tashin hankali, saboda tsabar rud'ewa ma ya kasa tashi ko sallah yayi yaji sauk'i, maganganun da suka zama tushen shigowar Mairo cikin rayuwarsa da fitarta a yanzu su ke ta mimatawa suna kuma haskawa a kansa.

Na rasa yadda zanyi Yusif, abubuwa sun taru akaina, mahaifiyata a kullum neman in kawo mata take yi, dukkan d'awainiyar gidan ta dawo kaina ga kud'in makarantar yaran nan su Zakkiya don yanzu haka sunfi wata a gida, ga kud'in fanshon Baba da kyar ake samu, gashi ni kaina neman na bukatuna nake, don wallahi kaya yanzu zance maka basu fi kala biyar nake dasu ba kod'addu.

Kuma ita taki ganewa, gani take tunda nayi karatu na fita da first class ba inda zanje in rasa aiki, taki fahimtar cewa abin ba'a nan yake ba, wallahi Yusuf kullum nazo kwanciya sai nayi kukan rashin mahaifina, tunda sanda yana nan bukatuna ne kawai akaina. Kuma yanzu bana ganin laifin yawan fad'an da suke yi da ita a da, don Mama mahaifiyata ce amma wallahi bata da uziri ko kad'an akan bukatun rayuwa, gani take kawai daka fita zaka samu ne ka kawo mata, bata damu da kome zai faru kafin a kawo matan ba.

Yusif d'in dake cikin idanunsa a wancan lokacin ya kyalkyale da dariya gami da bugun gefen kafad'unsa.

Shege Kwaro! Ai ni na san za'a zo nan kallonka kawai nake dama, ace har ni zan maka tayin abu ka fara kawo min qabli da ba'adin Allah yace Annabi yace, ub*n waye bai san Allah ba, kai rayuwar nan fa ina gaya maka yanzu ko ita kanta ibadar sai da kudi take tafiya, yanzu dai kalle ka, kaine shegen a ajinmu mai cinye komai, ni kuma irin masu nane muku don mu samu na assignment d'in nan, amma wani ya shigo yanzu wallahi cewa zaiyi almajirin gida na ne kai.

Ya b'ata rai a lokacin gami da jan tsaki.

"Ba sai ka zage ni ba Yusif na san duk wannan abin daka lissafa, yanzu dai ka gaya min in zaka taimake ni ko a'a, don gashi yamma har ta fara yi kuma ban koma na kai musu komai ba."

Yusif ya sake kyalkyalewa da sariya kafin yace.

"Ni na isa in ki taimakonka, amma dai ya kamata ka fara sanin cewa d'an adam baya d'aukewa wani talauci ko?"

"Na sani."

"Yawwa kwaro, dad'i na da kai ganewa yanzu zan baka abinda zai ishe ka zuwa gobe sai ka dawo muyi magana, tunda kace yamma tayi."

Minti uku bayan hakan, Yusif ya fito daga d'akin dake jikin tamfatsetsen falon da suke ciki rike da 'yan bandir na sababbin kud'i fil!.

"Dubu hamsin ne wannan kwaro, kaje ka sai muku abinda zaku ci zuwa gobe sai kazo muyi magana a nutse, tunda naga duk hankalinka yayi gida yanzu."

Daga lokacin da yasa hannunsa ya karb'i kudin nan, daga wannan lokacin ya tashi daga Sadiq d'in da mahaifinsa ya mutu ya bari, ya koma Sadiq d'in da zai iya bin kowacce hanya don faranta ran mahaifiyarsa, saboda washegari kuwa goma a gidan Yusif tayi masa, wanda shi bai fito ba sai wajen sha biyu na rana tukunna.

"Kana ji ko kwaro, na yanke shawarar taimakon ka ne saboda irin naka taimakon da kayi min a makaranta, shi yasa zan fad'a maka wannan sirrin da ko Uwata bata sanshi ba.

Ka san inda zaka samo mace mai kyau?"

Yayi sororo yana kallonsa.

"Mace mai kyau kuma Yusif?"

"Kwarai ita zata zama jarinka."

"Ban gane ba."

"Yawwa kwaro, ba wani abu ne mai wuya ba, wata k'ungiya ce ake shiga da farko, ba wai ta tsafi bace ko ta wani abu, su kawai jinin hailar Mace kyakkyawa suke bukata na watanni tara kawai, idan har na kai ka, ka amince zaka yi, to zasu baka rabin wasu mak'udan kud'i ne daga ranar da ka kai musu na farko, sannan zasu baka k'arashen a ranar da ka kai musu na k'arshe, daga nan ka gama dasu Kwaro, sai dai kayi ta cin dukiyarka da tsinke ka shiga kasuwancinka ka cigaba da habb'aka."

Yayi shiru yana juya zancen.

"Ba dai ce min zaka yi akwai haramun a ciki ba?"

"Da wannan Yusif, tunda bamu da tabbacin me suke yi da jinin nan, idan wani abu ne da zai iya cutar matan fa?"

"To ina ruwanka? da ka gama da ita sallamarta kawai zaka yi ta koma inda ta fito, in ma mutuwa tayi ruwanta... Kawai dai sai kayi taka tsan-tsan ne a zaman naku kar kaje a samu matsalar haihuwa."

Ya sake yin shiru.

"Kwaro kar kasa fa inyi nadamar gaya maka zancen nan."

"Ba haka bane Yusif, a ina zan samu Mace mai kyau yanzu? Yanda nake a talaka na?"

"Tambaya mai kyau, don ka san sai sun ganta ma k'iri da muzu, sannan za'a yarda a fara harkar da kai... Yanzu kawai k'auye zamu je inda za'a sami irin fulanin nan, mu juye zuciyar wata yarinya kawai ta rabu ma da 'yanuwanta ta biyo ka kamar yadda nima nayi, azo kawai a fara harka, da ta gama amfani ka sallameta ta koma garinsu."

Ya sake yin shiru yana lissafi a cikin kansa.

"Ba wahala fa kwaro, ni zan ranta maka kudin da za'a kaiwa malami yayi asiri in mun samo yarinyar, sannan zan dinga gaya maka yadda duk wata zaka kai musu jinin nata, da yadda zaka fara fito da arzik'inka a hankali har ka sami wata sana'ar da zaka kafu akanta in ma aikin gwamnatin ne ka samu yadda zaka gujewa zargi. Ka san ina sonka Sadiq shi yasa na bud'e maka cikina haka, in ba haka ba kai baka isa kaji wannan ba wallahi."

Bai ce dashi komai ba har a lokacin, shiru kawai yayi yana lissafi cikin kansa, lissafin da a k'arshe yaje ya dawo ya kuma yarda da kautacciyar hanyar da Yusif ya kwad'aita masa, hanyar da ta had'o da k'addarar Mairo cikin rayuwarsa, don a washegari tafiya ta kama shi Ikara zuwa janaizar matar wani aminin mahaifinsa, inda anan yaga Mairo wadsa ta dace da dukkan wata siffa da Yusif ya zayyana masa.

Babu jimawa suka yi asirin nan da shi da Yusif suka je duka binne a wani kabari cikin k'auyen Talfa, kuma Mairo ta rabo mahaifarta ta biyo shi, Yusif ya ranta masa isassun kudin daya aure ta dasu a lokacin bisa cewa mahaifiyarsa da 'yanuwansa da yayi bata da iyaye, sai wata mata kurum da ya biya ta zauna a wajenta har akayi bikin.

A wata na farko kuma ya d'auki jininta ya kai wa shugabbannin k'ungiyar da Yusif ya sanya shi cikinsu, kuma a wannan watan ya fara rik'e makudan kudin da bai taba mafarkin irinsu a rayuwarsa ba.

BAYAN NA MUTU!

©AYSHA SHAFI'EE

(☆_☆)

"Kinga abinda nake gaya miki ko Salame? Shi yasa nace dake ki d'auke ni mu tafi can k'auyen 'yar uwar nan taki inda ba mai sanin inda nake, amma kika kafe cewar wai hakan ne zai jawo a zarge ni, to yanzu gashi na zauna d'in ma amma ban fasa shiga zargi ba."

"Kalli nan kiga Habi, zamanki anan fa ba mai d'orewa bane, naji su Yahya suna magana da lauyan zasu san yadda za'ayi a fitar dake, kuma hakan shi zai sa ki gane cewar gwara zaman naki, da kin gudu yanzu su Yahyan zasu tsaya miki haka ne?"

Habiba juyar da kanta gefe ga barin kallon Salame.

"Wallahi wajen ne babu dad'i Salame, ga sauro, ga duhu, ga makewayi had'e da inda kake ciki, ga d'an banzan wari, ga fargaba sannan ga babu mai taimaka min haka zan ta kama bango ina kokarin mikewa.

Abu d'aya dake sawa inji dama-dama shine in na tuna kince min aikin malamin nan yana hanya, sai inyi tunanin ko yau ko gobe asirin nan na iya ci."

Salame ta nisa.

"Ni kaina tunanina kenan don baki ga yadda ya dad'a tabbatar mun cewa jinkirin da aka samu da niyyarsa ne ba kafin in yarda, ina gaya miki kwanan nan baturen nan zai d'ebi kunya ya koma inda ya fito, don har sunan lauyan naku sai da na fad'a masa ya bashi sa'a.

Habiba ta girgiza kanta.

"Layaunsu dai Salame, don na gaya miki asirin Niger tuni ya fara karyewa, tunda aka kawo ni fa banda su Sadiqu ('ya'yanta) a babban gida ba wanda ya lek'o ni."

"Kar ki damu ai zaman duniyar kenan Biba, ba yadda za'ayi komai ya tafi maka daidai in mun d'and'ana wuya yau, gobe dad'i zamu fantsama cikinsa don tabbas ance bayan wuya sai dadi."

Salame ta fad'i hakan ne da kokarin kaucewa fitowar dariyar k'etar da  zuciyarta ke aunawa Habiba tun shigowarta wajen, idan ta kalli duk yadda ta fita haoyacinta ga idanu kwal! a waje, sai kuma ta  hango kud'inta dubu d'ari da hamsin cif! A cikin sif d'inta ta gida.

Yo ni mahaukaciya ce kamar ke Habi zan d'auki kudi irin haka in kaiwa inda babu tabbas d'in nasara? Ko da nasarar ma ni na tara irinsu ne da zan kaiwa wani mak'iyin Allah k'aton banza ya lafe? Ke dai da baki yarda da lamarin ubangiji ba yi ta sa rai!

A can wani d'aki na ganawar bak'i dake cikin kotun kuma Mami ta kalli Fadeelah tace.

"Ba yadda bamu yi ba amma wallahi sun hana mu shigowa da waya, Al'ameen yana ta son magana dake tun safe yake ta kirana."

Ta fad'a rik'e da hannun Fadeelan.

"Fatima ma tana waje ita da Abdullahi, tun safe muke tsaye anan baki ga da yadda aka bar mu muka shigo ba sai da Abdullahi ya basu kud'i tukunna, shima suka ce wai mutum biyu ne kawai zasu iya ganin naki, amma kowa yana gaishe ki Deelah, daga kan su Zahra har su Aseeyah ba wanda baya kira yaji me ake ciki, Hajiya Amarya ma ta damu sosai wallahi."

Jin yadda muryarta ta fara rawa yasa Fadeelah ta mik'o d'aya hannunta ta damk'e nata da duka biyun.

"Mami dan Allah... dan Allah ki rage damuwar nan insha Allah komai warware, Allah zai dube mu, Allah yana bayan mai gaskiya a kodayaushe."

Muryarta a tsaye take kyam, tsayen dake nuna cewar ba zuciyarta kad'ai ba, hatta ruhinta ya dad'e da karb'ar al'amarin nan, don tayi duk wata damuwar data zarce tunanin d'an adam ta zarta har ta kai mak'urar da komai ma yanzu kallonsa kawai take, an dad'e da k'ure malejin da hankalinta zai tashi akan wani abun.

"Tabbas haka ne..." Cewar Aunty Hadiza.

"Allah yana ganin komai Safiyya, sannan ga wannan lauyan shima yana iya kokarinsa, za'a yi nasara insha Allah."

Adam. Fadeelah ta furta sunan a ranta, Allah ya sani bayan dogaronta ga Allah, ta gutsira wani b'angare na fatanta akansa, duk da cewa reto yake yana lilo don bata gama yarda dashi ba har yanzu, amma wani b'ari na zuciyarta ya fara yarda cewa ya san abinda yake yi tun daga zaman kotun da akayi, akwai wani abu game da yadda yake bin komai a nutse da kuma irin maganganun da yake gaya mata. Ya Allah! Yake gaya mata? Yaushe ta ma ta k'arasa ganinsa tun bayan ranar da za'a fara shari'ar.

Mami tasa hannunta d'aya ta d'auke kwallar da ke shirin taruwa a idonta.

"Haka ne insha Allah komai zai zo ya wuce." Ta d'an shak'i numfashi kad'an sannan ta cigaba da cewa.

"Daddy ma gobe zai taho, na san ba lallai ya samu zaman kotun ba."

"Allah ya kaimu lafiya, ni dai fatana kar shari'ar nan tayi tsawo da yawa, Allah ya baiyana komai cikin k'ank'anin lokaci."

Aunty Hadiza ta sake fad'a, dukkansu suka had'a baki wajen furta Ameen, amma na Fadeelah iya fatar baki kawai ya tsaya, babu sautin.

"Deelah ya cikin wajen yake? Da sauk'in zama?" Mami ta tambaya.

A lokaci guda idonta ya hango mata duhun cikin cell d'inta da kuma azababben warin dake tashi daga toilet d'in da Allah kad'ai ya san adadin mutanen da suka amfana dashi, ga saurayen da kamar da gayya ake koro su, sai tayi murmushi a gefen lebb'enta tace.

"Mami ba wata matsala waje ne kawai na kwana, kuma ba'a had'ani da kowa ba ni kad'ai ce a ciki."

Daga murmushin kad'ai kowa zai fahimci cewa ba haka taso fad'a ba ita kanta, don haka Mami ta jawo hannunta ta janye hannun bak'ar jallabiyar da ba'a tab'a barinta ta canja ba.

Ilai kuwa tabo ne jazur na cizon sauro yarab- yarab dashi a jikin hannun nata kusan koina kuma.

"Deelah ki daina b'oye min abu dan Allah, in baki sani ba har fuskarki haka take."

"Wallahi Mami babu zafi, cizon ne kawai, kuma ni bana ma jin sauron."

"Waya baki shawarar sanya bak'in kayan ne ma Fadeelah, ai dole su k'ara takura ki." Cewar Aunty Hadiza.

Mami ta juya ta kalle ta tace.

"Yanzu ya zamu yi? Gashi basa bari a shigo da komai."

K'ofar wajen ta bud'e kuma babu b'ata lokaci Adam ya sanyo kansa ciki.

Dukkaninsu suka juya suka kalle shi yayin da Fadeelah ta tsinci wani abu game da bugun zuciyarta ya canja, sai kawai ta sunkuyar da kanta kan yatsunta ba tare da ta amsa sallamarsa da su Mami ke amsawa ba.

Ya k'araso ciki, sannan ya gaida su Mamin, mamaki ya kamata jin yadda muryarsa ta sauk'a kasa alamun tsugunnawa yayi, wai har yaushe yazo Nigeria ne ya iya al'adunsu? Mami ta shiga tambayarsa game da aikin nasu yana bata amsa daki-daki, har sai da Aunty Hadiza ta dakatar da ita don ji tayi kamar tana son ya gaya mata k'arshen shari'ar da ba wanda ya sanshi ne.

"To Deelah bari mu tafi sai gobe insha Allah, ki kula da kanki kinji?"

Cewar Mamin lokacin da suka mik'e. Sai tayo saurin jawo rigarta ta rufe hannunta ganin ya juyo da idonsa kanta shima.

A hankali ta had'iye wani dunk'ulen abu mai zafi cikin makogwaronta, duk wanda aka kai makarantar kwana alhali baya so, shi kad'ai ne zai fahimci abinda taji a lokacin, shi kadai ne zai ji makamancin abinda taji a lokacin da iyayensa suka juya suka tafi aka barshi a sabuwar duniyar da bai san koda mahaluki guda ba daga shi sai 'yan kayansa.

Kwata-kwata bata ji sallamar Aunty Hadiza ba ma har suka fita daga d'akin. Kwalla ta taru a idanunta, amma tayi saurin dakatar da ita, tuna cewa Adam na tsaye a kanta.

Ya nazarci fuskarta daga inda yake tsaye, ta canja kwarai daga yadda tazo wajen amma kammaninta suna nan, musamman wad'annan idanun nata... bashi take kallo ba a lokacin ba amma ya gansu sanda take kallon su Mami, yanzu m kamar kullum ne, duk sanda ya kalle su sai yaji kamar mayen k'arfe ne a ciki dake jansa zuwa gare ta, saboda haka ya d'auke idonsa kan bakinta, d'an surut dashi kamar ta shafa masa wani abun... 

Ya Allah! Sai ya janye idonsa da sauri sannan yayi gyaran murya.

"In ga hannunki..." Muryarsa a hankali, mai zurfi, kuma a tsare ta fad'a.

Ba shiri Fadeelah ta d'ago da fararen idanunta ta kalle shi. Yana tsaye daga baya kad'an ya zura dukkan hannayensa biyu cikin aljuhun wandonsa.

"Me kace?"

"Nace ki nuna min hannunki." Ya sake maimaitawa muryarsa fik'e da wani iko mai sanyi.

"Saboda me?" Ta sake tambaya don ta kasa gane me yake nufi da ta nuna masa hannunta.

Ya cije lebb'ensa kad'an kafin yace.

"Saboda na tambaya."

Sai ta dag'e siririyar girarta d'aya alamun tamabaya itama.

"Me ya kawo hannuna cikin wannan shari'ar?"

Maimakon ya amsa sai kawai taga ya fara tahowa inda take hannayensa duka biyun a aljihun wandonsa, sai da yazo gabanta sannan ya zaro su ya tsugunna daidai saitin gwiwoyinta, kuma bata yi wani tunanin me zai yi ba yasa duka hannayensa biyun ya janyo nata.

Abu biyu suka had'e cikin kwakwalwar Fadeelah a lokacin, farko wannan k'amshin nasa ya cika kowacce kwayar halitta ta hancinta da kuma cikin kwakwalwarta, his musky male scent. Na biyu kuma sanyin tattausar fatar hannunsa daya sauka akan nata, taji tsigar hannun da ya zama d'an mitsisi akan nasa gabad'aya ta tashi. A sannan kuma ta iya kallon fuskarsa sosai, wani irin fresh ne da fatar jikinta mai d'aukan hakali, gashi yayi shaving sajen sa tas! Babu ko tuntub'en gashi, sannan gashin kansa... Wannan gashin nasa a kwance cikin alamun danshi dake shaida cewa bai dad'e da fitowa daga wanka ba.

"Me yasa baki gaya musu baki da lafiya ba?"

Ya tambaya a hankali yana juya shi kowanne b'angare, hakan ya dad'a sa Fadeelah taji hannun ya zama kamar ba'a jikinta yake ba, saboda haka ta janye shi da sauri, ya d'an tsaya kamar baiji dad'in hakan ba sai ya mik'e a hankali ya tsaya akanta.

Bayan tabon, idonsa k'unshin hannunta kawai ya gane masa, k'unshin daya fara fita saura d'an zirin zanensa kawai waje-waje, bai san me yake tunani ba har sanda muryata ta bashi amsar da yake jira.

"Lafiyata k'alau, kuma idan ma bani da lafiyar banga abinda ya had'a ka da hakan ba." Ta d'ago da kanta tana kallonsa sanda ta fad'i hakan.

Ya ilahi. Bata san ya yake jin kaifin wannan kallon nata ba, bai ce komai ba sai da ya lumshe nasa idanun tukunna.

"Idan baki da lafiya zai shafi aikina, don za'a k'arawa  shari'ar nan kwanaki ne muyi ta zama cikin abu d'aya."

Ta had'iye sauran wani burbushi abu a makogwaronta kafin ta iya bashi amsa.

"Ni lafiyata k'alau, wannan cizon sauro ne kawai."

Yana daga tsayen yace.

"Amma kina ciwon kai?"

Kamar ba zata amsa ba sai kuma tace.

"Eh."

"Kin ci abinci yau?"

A lokaci d'aya taji wani iri, don bata gane inda ya dosa ba, ita tayi zaton zuwa yayi mata wata tambaya ko ya gaya mata wani abu game da shari'ar da suke ciki, amma meye amfanin wad'annan tambayoyin? Saboda su ya guntule mata d'an lokacin data samu tare dasu Mami?

"Kinga..." Ya fad'i hakan sanda ya nemi wata kujera a gefe ya zauna."

"Ina tambayarki duk wannan abun ne saboda yanzu aka fara shari'ar, kuma kowa ya ganki zai san cewar kin canja mutuk'a daga yadda kika zo wajen nan tun ba'ayi zama na biyu ba, ni lauyan ki ne dole ne in damu ..."

Kamar wani ya katse shi ya tsaya bai k'arasa ba, saida ya saita kalamansa dake shirin zamewa sannan ya cigaba.

"Wannan cizon da sauro ya miki ko baki yi zazzab'i yanzu ba zaki iya gobe ko jibi, ba zan iya kawo likita nan ba amma zan iya samo miki magani ko hanyar da zaki ji saukin abubuwa, na gaya miki in kika fara rashin lafiya zai shafi dukkaninmu."

Ba wai ta yarda da zancen bane yasa tayi niyyar bashi amsa, kawai ta k'agara ya tafi ne don bata son abinda take ji a yau game dashi, maganganunsa wani a hankali kamar sai sunyi tracing kan fatar ta ne kafin su shiga kwakwalwarta, sannan ga inda ya rik'e hannunta har yanzu tana ji kamar k'ankara aka d'ora a wajen.... Saboda hakan ta bud'e baki ta gaya masa duk wasu abubuwan da take fama dasu a wajen, abubuwan da bata taba gayawa waninsa ba, sai hirar tasu ta zama kamar ta tsakanin likita da mara lafiyarsa kwata-kwata bai sako mata zancen da ya shafi shari'ar ba itama bata tambayi komai har kuwa ya tafi, don zuciyarta na cike da d'acin yadda har yanzu baya nuna wata alama ta ya san hallitarta a America.

Ba'afi awa d'aya da tafiyarsa ba, Musa mai tsaronta ya kawo mata wata madaidaiciyar leda mai d'auke da tarkacen magaunguna da kuma da kuma kayan ci ma irin na leda, sannan harda wani lotion da in mutum ya shafa sauro baya iya hawa jikinsa, bayansu sai manyan robobi na ruwa. Allah kad'ai ya san irin hanyar da yabi kafin a bar kayan nan ya iso gareta, don su Mami ba irin kokarin da basu yi ba amma aka hana su shigo mata da ko ruwa.

Akwai 'yar jotter a cikin ledar daya rubuta mata yadda zata sha magungunan, idonta ya tsirawa rubutun ido... Ta kara yarda cewa tabbas wannan Adam d'in data sani a America ne don ga rubutunsa nan kamar yadda ta haddace sh a lokacin tutorial d'insu, mamaki ya sake d'aure tunaninta game dashi, ta kasa gane dalilin da yasa yake b'oye mata kansa, kamar yadda ta kasa gane yadda akayi yazo Nigeria har cikin 'yanuwanta.

***

"Haba Hajiya, nan fa ba gidan dubiya bane, d'azu wasu suka zo suka matsa sai da suka ganta yanzu kuma kinzo? Ba fa a ma barin ziyara da yawa a kotun nan amma ku tun yaushe muke d'aga muku k'afa? Daga wannan yazo sai wani yazo, ko an gaya muku ku kad'ai ne masu 'yar uwa a koton ne?"

Wani mutumi dake zaune a teburinsa ya fad'a cikin masifa sanda Mairo da Kawu Ibrahim ke tsaye a gabansa suna rok'on abinda Mairo ke ganin a yanzu rayuwarta ta ta'allak'a akai.

Ashe har wasu sun rigata ganin Mairo a yau? Saboda su kuma ake shirin hana ta ganinsu yanzu... A cikin zuciyarta ta tsinewa lokacin data b'ata a wajen su Kawu D'anjuma da bai amfane ta da komai a yau ba, Kawu Ibrahim daya samu labarin zuwanta ne da kuma abinda ya faru a jiyan ya had'a taro na gaggawa bisa alfarmar daya nema a wajen Kawu D'anjuma.

Taron ya had'a harda wad'anda ba'a kira ba sai suka zo don jin abinda za'a tattauna, inda ba komai akayi ba sai rok'o da Kawu ibrahim d'in yayi tayi akan a taimaka a yafe mata laifin da tayi tunda har tayi hankalin dawowa cikinsu a yanzu, amma sai da aka kai ruwa rana sannan Kawu d'anjuma yasa baki a gajarce cewa shikenan taje sun yafe mata, bayan kuma ta gaya musu cewa tana da miji har da 'ya'ya biyu, sai komai ya nemi dawowa sabo...

Da yawansu suka saka baki kan cewar laifinta na raini ne da son zuciya, tunda har ta iya haihuwa biyu kafin ta neme su, su kace kar ta sake ko da wasa ta kawo 'ya'yan cikinsu balle kuma shi mijin data fifita akansu, ba irin kuka da magiyar da ba tayi musu ba cewa itama bada son ranta tayi hakan ba, amma haka aka tashi Kawu Ibrahim baici nasarar tara sun da yayi ba.

Daga nan ya kaita b'angarensa, inda matarsa Aunty Hassana ta karb'eta da mutunci, ta bata ruwa tayi wanka, sannan ta d'auko sababbin kaya a cikin nata ta bata ta sanya, ta fita daga cikin suturar data danganci Sadiq da dukiyarsa. Bayan taci abinci kuma tasa aka samo mata magani saboda zazzab'in yayen Muhammad daya fara kamata, amma duk wannan abun da ake yi zuciyarta hanqoro kawai take na son ganin 'yaruwarta.

Yayin da duk wannan abinda ake yi kuma, Sadiq na daga can gefen layin cikin motarsa yana samun bayanin abinda ke faruwa daga wajensu Saminu, don da gaske Maryam take ta yanke alak'arsa da ita, bata k'ara nemansa ba kuma bata k'ara bari ya ganta ba, gashi ba ko waya a hannunta tunda daga asibiti ta taso, ga magungunanta ma suna zube a motarsa bata ko sake waiwayarsu ba. 

A safiyar ranar ne k'annwn mahaifiyarsa biyu, su Umar suka zo kamar yadda tayi alkawarin turo su, kuma bayan bayaninsa mai cike da kwana-kwana ya lallab'a su suka koma ba tare da sunga 'yanuwan Mairo ba kamar yadda ya turo su da k'udirin hakan.

Kuma da yake har yanzu Nairar jikinsa na sawa ya fad'a aji sai suka yarda ya sama musu jirgin yawon da ya tashi k'arfe d'aya na rana  suka koma harda Zakkiya da Muhamnad. A yanzu yana jiran kiran mahaifiyarsa ne da kuma duk wani hukunci da zai fito daga Maryam.

"Yallab'ai don girman Allah, wannan 'yaruwarta ce shekara da shekaru basu had'u ba, bama ni saina shiga ba ka taimaka ta ganta ko na minti goma ne."

Cewar Kawu Ibrahim, mutumin ya girgiza kai baya ko kallinsu.

"Naga gobe zaku shiga kotu, meya na saurin? Ta ganta a can kawai."

Kafin Kawu Ibrahim ya sake cewa wani abun k'ofar ofishin ta bud'e, wani mai tsaro ya shigo.

"Ranka ya dad'e kira ne daga waje."

"Ahh haba dai! To gani nan."

Ya rufe file d'in gabansa da sauri kawai sannan ya fita daga office d'in ya barsu."

"Kawu dan Allah mu zauna ya dawo, mu k'ara rokonsa ko zai yarda." Cewar Mairo bayan fitar tasa.

Sanin irin yadda ta damu ne yasa Kawu Ibrahim ya amsa mata suka cigaba da zaman jira a office d'in amma ya riga ya fahimci cewa bashi da niyya.

Kusan minti biyar sai gashi ya dawo.

"Yawwa nace ku ai baku yi bayanin cewa 'yanuwa ne na kusa ba, ni tunanin da nake irin daga nesa kuke ne shi yasa, amma ba komai zaku iya shiga ku ganta yanzu, sai dai ku hanzarta don naga yamma tayi, kuje za'a fito muku da ita."

Ba Kawu Ibrahim ba, hatta Mairo dake cikin zumud'i sai da tabi mutumin nan da kallon mamakin yadda ya canja a lokaci d'aya. Sai dai ita bata yi tunanin komai ba saboda hankalinta ya tafi gabad'aya ga son ganin Bintun, amma a tunanin kawu Ibrahim zato yayi Adam ne ya bada umarnin a barsu su ganta.

Sadiq na tsaye daga cikin office d'in wani Babban ma'aikaci a wajen ya sauke ajiyar zuciya a hankali lokacin da ya hange su sun nufi d'akin da ake ganawa da d'aurarrun.

***

Da ace akwai inda murna zata iya yin masauki a zuciyarta, da babu abinda zai hana Fadeelah jin hakan lokacin da aka shaida mata cewa ta sake samun mai zuwa ganinta har sau biyu a rana guda.

Watakila ba'afi awanni biyu da shan maganin da Adam ya kawo mata ba, amma har taji sauk'in yanayin jikinta da kuma taimakon kayan cimar ledar nan sannan ta d'add'aki ruwan ma kamar ba gobe, don ji tayi kamar ta shekara rabonta da ruwa mai tsafta irinsa.

K'afarta bi da bi take bin bayan mai tsaron nan Musa, har zuwa wajen da a yanzu shi kad'ai ne silar samun sassaucinta, tunda a nan ne kad'ai inda zata had'u da mutanen da basa ganinta da wannan laifin.

Kawu Ibrahim idonta ya fara gane mata, sannan kuma ta tsaya cak sakamakon fuskar Mairo data ci karo da ita a gefe, Mairo dai da ta gani a Abuja, Mairo 'yaruwarta tsaye tana kallon hanyar k'ofar data shigo ta ciki idanunta a zare kamar zasu zazzago daga mazauninsu su fadi k'asa.

A lokaci d'aya taji iskar da bata san wace iri bace ta zarce cikin makogwaronta sannan d'an mitsitsin sauk'in data samu game da kulawar Adam ya murmushe yabi iska, ta sake kallon Kawu Ibrahim sosai, sannan Mairon da bata jira komai ba ta fara kokarin tahowa gare ta da sauri, sai kawai ta juya da sauri itama ta fita daga wajen, ta koma hanyar da suka biyo.

Kawu Ibrahim ya sani, ta gaya masa cewa bata son ganin Mairo bata buk'atar sake ganinta a rayuwarta, amma shine ya kawo ta har nan... Tiryan-tiryan tabi hanyar data haddace ta har cikin cell d'in da yake nata a yanzu, ba tare da wani mai tsaro ba ta shiga da kanta kuma ta janyo k'ofar ta had'e ta, yadda take ji a cikin ranta duhun wannan cell d'in ya fiye mata ganin Mairo da dukkan kasancewarta a duniya.

Ta san cewa tunaninta yafi karkata ga cewar ita Fadeelah ce a yanzu, amma tunda har tunaninta na farko a matsayin Bintu yana tare da ita, zata karbi kowanne hannu biyu ta bashi hakkinsa...

"...duk sanda Mairo ta dawo gareku kuce na yafe mata Malam, wallahi na yafe mata.

Muryar Innarta a ranar da zata mutu ta haska cikin kanta sanda ta nemi can k'arshen cell d'inta zauna, Inna Saratu ce taje ta tashe ta a safiyar ranar akan cewa tazo Inna Aminar na nemanta, kuma bayan tabi bayanta har zuwa d'akin da take ciki, ta tsinci k'arashen wannan zancen nata tana gayawa Baba dake zaune a gefe rik'e da hannunta.

A lokacin k'afafunta rik'ewa suka yi ta kasa karasawa cikin d'akin, bata kai yanzu wayo ba amma tun a sannan tayi zaton cewa irin bak'in ciki da wahalar da Mairo ta jaza musu ba wanda zai iya ko d'aga ido ya kalleta duk ranar da ta waiwaye su balle har ayi zancen 'yafiya'.

Taso a yanzu zata iya haskawa Mairo wannan lokacin da Innarsu ke kan gab'ar mutuwa amma tana fad'in cewa ta yafe mata duk da cewa kuwa itace silar ciwon nata, taso zata iya nuno mata taga irin soyayyar da ta gujewa ta tafi neman wadda bata k'unshi komai ba sai sha'awar duniya, taso zata iya nuna mata irin bak'in ciki da kuma azabar da dukkaninsa suka jure a dalilin son zuciyarta... Taso zata iya nuna mata yadda ta rasa uwa, Baba ya rasa mata, inna Saratu ta rasa 'yaruwa duk a gaban idonsu saboda ita kad'ai kawai.

Ta rufe idonta a hankali sanda ta jingina da bangon, ta dad'e da d'aukarwa ranta alkawarin cewa ba zata tab'a yafewa Mairo ba koda kuwa duniya zata nad'e da ita a cikin k'asa.

Jinginen ba dadi saboda haka ta lalubi  dandaryar simintin nan ta d'ora fuskarta  sanda tunaninta ya dawo mata lokacin da Baba ke biya kalmar shahada cikin kunnen Innar da kowacce gab'a ta jikinta ke girgizawa mintuna kad'an bayan shigarta d'akin.

A lokacin hawayen dake fita daga idanunta sun k'afe, tana rik'e da hannunta mai d'umi da ita Innar da kanta ta miko mata ta kama, Baba ya cigaba da furta kalmomin shahadar cikin kunnenta kafin ta iya karb'a da wata irin murya mai k'arfi data cika d'akin.

"Lailah ha ilallah, muhmad rasu..."

Shiru ne ya biyo baya bata k'arasa ba, sannan a lokaci d'aya kuma hannun da ke cikin nata yayi sanyi kalau, idanunta suka bi sama da kallo sannan numfashinta ya yanke, ya yanke tare da duk wani ragowar tunaninta a lokacin.

Tana iya tuna yadda shirun d'akin ya fallasa k'arfin kukan Inna Saratu yayin da Baba yayi k'ame kawai rike da hannun gawar kamar yadda itama take.

A duniyar nan kaf! Gwaggo lami da ta shigo d'akin daga baya, itace ta fara furta rasuwar Inna Amina.

****

Gwaggo lami ita ta fara zuwa a matsayin shaidar Kutama ranar da akayi zama na biyu, tazo ta fad'i duk wasu k'arairayin da babu ko d'igon gaskiya a ciki, amma ta rantse ta kuma kalli Alkali ta tabbatar da gaskiyar ta fad'a.

Fadeelah ta san Adam bai so yi mata  tambayoyi ba amma irin maganganun data fad'a yasa shi ya mik'e, amma da yake ita d'in tsohuwar makira ce ta bashi dukkan amsoshin da suka tafi daidai da k'aryar data fad'a. Bayan ita Kutama ya kira 'yan sandan da suka je neman Bintu har garin Kano a lokacin da akace motarsu tayi hatsari, ya kira  likitocin da suka tabbatar da irin gubar da aka sanya a kokon, ya kira wad'anda suka tantance shaidar hannun Bintu da ya fito a jug d'in data kai mata kokon, hatta mai markaden geron da akayi sai da ya kira kuma Alkali ya gamsu bayanansa da yawa ta yadda a cikin wata guda kawai ko makaho zai shaida inda shari'ar ta dosa.

'Yan Babban gida suka sami abinda suke so, farin ciki ya rufar musu ganin cewa suke da nasara a kowanne zama da akayi, hankalin Kawu Ibrahim ya tashi ya zama kusan kullum yana zarya tsakanin Ikara da Zaria wajen Adam, Mami ma ta k'ara rud'ewa gani take a kowanne lokaci za'a iya yankewa Fadeelah hukunci akan shari'ar nan, ita kanta Fadeelah duk sanda aka shiga zaman kotun ta kalli fuskar 'yan Babban gida taga yadda kowannensu ke murmushin jin dad'i sai zuciyarta ta sare, don hatta Habiba yanzu ta fara goge tashin hankalin kan fuskarta ganin yadda shari'ar tafi karkata gare ta a kullum. 

Sai itama ta fara tunanin cewa sa'a na hannun kowa, rayuwarta tare dasu Mami zai iya kasancewa shine lokacin hutunta kawai a duniya, komai zai iya k'arewa a wannan gab'ar a yanke mata hukuncin da zai kawo k'arshen rayuwar tata.

Akwai zaman da akayi wanda Kutama ya dinga kawo hujjoji harda hotunan gawar Hajiyan ga Alkalin, hankalin mutane ya nutsu aka dinga ganin kamar a ranar za'a kawo karshen shari'ar saboda yadda komai ke fitowa fili... Amma Alkalin ya juya zaton kowa da sake d'aga k'arar zuwa wani lokacin, da alama yayi amfani da rok'on Adam na tun farko cewar kar kotu ta yanke hukunci cikin gaggawa.

Sai dai duk wannan abin da akeyi, hankalin Adam a kwance yake tsaf don shi kad'ai ke iya k'arfafawa Kawu Ibrahim gwiwar cewar ya kwantar da hankalinsa shima, Kutama yana barazana ne kawai da abinda bai sani ba.

Aunty Hadiza, Fatima dama kuma Abdullahi duk sun koma a lokacin, don haka Daddy da a dole ya nemi hutu a asibitinsa shi kad'ai ke kwantar da hankalin Mami data kafa ta tsare cewar ba zata koma Abuja ba sai an gama shari'ar nan, tana zaune a garin har lokacin kuwa da aka d'age shari'ar da hutun sati biyu, su Zahra ma sunzo amma har suka tafi basu samu ganin Fadeelah ba don an dad'a saka tsaro sosai akan ganin nata.

Abinda ya dad'a d'aid'ata rayuwar Mairo kenan wadda har a lokacin take wajen Kawu Ibrahim, kullum tana gidan bata taba fita sai ranar da za'ayi zaman kotu, ta toshe kunnenta kuma ta hakura da duk wani zagi da maganganun da ake fad'a mata a Babban gida, ta karb'i rayuwar a yadda tazo mata hannu biyu ta manta da Sadiq da wasu 'yanuwansa, 'ya'yanta ne kawai kan fad'o ranta lokaci zuwa lokaci tana jin kewarsu, amma duk da haka a ranar da Sadiq ya shafawa idonsa toka ya d'ebo 'yanuwansa har cikin Babban gida da sunan biko, bata ko kalli 'ya'yan ba balle shi.

Kawu Ibrahim kawai suka samu ya saurare su a duk fad'in gidan, kuma shima bai basu wani fata ba don yace sai abinda ita ta yankewa kanta tukunna, saboda laifin Sadiq ya riga ya fito k'arara su kansu 'yanuwan nasa a yanzu sun san ya aure ta ne bisa rashin sanin iyayenta, amma da yake da kud'insa a k'ugu sai hakan ya zama kamar ba laifi ba kowannensu ya rik'a sunkuyar da kai wajen nemar masa bikon.

Tawagar biko na biyu daya kawo ta mata ce, wadda hakan ya had'a har da yayar mahaifiyarsa, suka zo da dad'in bakinsu, don har magiya sun had'ata da ita suna gaya mata halin da 'ya'yanta ke ciki amma daga k'arshe tashi tayi kawai ta k'ulle kanta a band'aki har suka gaji suka tafi. Ta riga ta yiwa kanta alkawarin cewa sai ta tarwatsa rayuwar Sadiq kamar yadda ya tarwatsa tata itama.

Sai ta hargitsa shi ta raba shi da duk wani sukunin rayuwa, sai dai hakan zai zo ne a gaba don yanzu ba ta shi take yi ba ko kad'an, ta 'yar'uwarta take. Duk da har yanzu basu yi wani had'uwar kirki da ita ba amma hankalinta a tashe yake kamar kowa, kowa d'in da bai had'a da jama'ar Babban gida ba, wad'anda a gaban idonta suke kafa hira ana rahar yadda shari'ar ke kai musu, don hatta labari ya fara yawo a cikin gari cewa an kusa yankewa Bintu hukuncin kisa itama, saboda a wannan d'an tsukin Kutama ya firfito da hujjojin da ko alk'alin ya fara gamsuwa dashi.

Yadda hankalin kowa ya tashi haka ma na Fadeelah ya fara rawa ganin yadda komai ya karkata d'aya bangaren, hakan yasa ta ture komai ta tambayi Adam d'in a wata rana da yaje ganinta.

Saboda kamar k'aida ya mayar da zuwa dubata cikin kowanne sati, har ya zama itama ta kan k'irga kwanakin da zasu kai ga zuwan nasa saboda ta sami kayan amfani... Zaman cikin kurkukun bai canja daga komai ba, amma rayuwarta a cikinsa ta canja dalilin kulawar da take samu daga Adam, bata da matsalar abin ci a yanzu ko ko na abin sha, sannan bata ko ciwon kai balle zazzabin saurayen da basa damunta a yanzu, magungunan komai tana dasu hatta vitamin C wannan, Adam ya canja mata komai ya kuma sauk'ak'a mata zaman wajen, hakan ya k'ara masa matsayi sosai a idanun su Mami har ma da Kawu Ibrahim a duk ganin da zasu yi mata ranar zaman kotun, amma ita a ranta ta yarda cewa yana kyautata mata ne kawai don amfanin kansa, saboda yayi ya rabu da shari'arta kamar yadda ya fad'a.

"Kin manta me na fad'a miki?" Lallausar muryarsa ta tambaya maimakon ya bata amsar abinda ta tambaye shi d'in.

Yana zaune daga kujerar tsallaken teburin data raba su, hannunsa rik'e da wata 'yar karamar jotter da yake d'iban bayanin wani abu da ya tambayeta game da Hajiya mai rasuwa. Tun zamansa a wajen sau d'aya ta kalle shi, a yanzu wani irin kwantaccen saje ya fito a kowanne gefe na fuskarsa, hakan ya fallasa mata cewar yawan aiki ya rage masa lokacin kula da kansa, hasken d'akin kuma ya k'ara fito da bak'in wannan gashin nasa da yake a taje kullum, a lokacin taji kamar ta tasho taje tasa hannu ta barbarza shi ya koma kamar yadda yake lokacin had'uwarta dashi, sannan ta d'auko mudubi ta haska masa kansa a ciki, watakila hakan zai sa ya bud'i baki ya gaya mata cewa shine dai Adam d'in da ta sani a da.

"Tun kafin a fara komai na gaya miki cewa mutanen nan sun tara isasshiyar shaida a hannunsu, so bai kamata kema ki biyewa mutane a tunaninsu ba, wannan duk barazana ce kawai lauyansu yake yi akan abinda suka bashi, na kusa gyara masa tunaninsa."

Ya fad'i hakan ne a hankali yana lumshe idanunsa, wani irin bacci ne a idonsa tun lokacin da muryarta ta fara yi masa bayanin daya tambayeta, gajiyar da yake ciki ta salallab'o ta rufe shi don ya manta yaushe rabonsa da bacci a cikin kwana biyun nan da shari'ar ke shirin dawowa hannunsa, tsabar yawan aikin da yake yi da kuma had'e- had'en bincikensa yasa ya ture bacci daga cikin priority list d'insa.. Ya riga ya zama addicted da yawan aikin dake gabansa shi yasa rashin baccin ma baya damunsa.

Fadeelah ta cukwuikuye ledar kayayyakin da ya kawo mata, sannan tace.

"Kana tunanin za'a k'ara wata guda ana cigaba da shari'ar?"

Ya sake lumshe idonsa.

"Komai yana hannun Allah, amma a yanzu da shariar zata dawo hannuna... Ba zan ja da nisa ba, zan fito da komai a d'an k'ank'anin lokaci insha Allah."

"Me kake nufi da shari'ar zata dawo hannuka?"

"Lauyansu ya gama fito da duk shaidunsa, yanzu turn d'inmu ne, mu zamu yi leading shari'ar."

Yadda ya furta kalmar 'Mu' d'in ta fito kamar lokacin da suke tutorial d'in nan ne, sannan ya bada ma'ana kamar ita dashi sun zama team a yanzu. Ta rasa tunanin cewa Adam ne zaiyi leading shari'ar ya sata jin sassauci a zuciyarta ko kuma yadda ya had'e shi da ita cikin jimla guda ne.

Tunaninta ya shiga lalube kan wane irin shaidu zai gabatar amma muryarsa ta katse ta... Muryarsa da ta saba da ita a yanzu.

"Mu cigaba?" Ya tambaya.

Sai ta sake cukwuikuye hannun ledar sannan ta cigaba da abinda take gaya masa kafin tayi tambayar data katse su.

"Bayan haka, akwai ranar da Inna Saratu ta aike ni Babban gida in kaiwa Hajiya goro, bani da wani wayo a lokacin sosai amma ban so zuwa ba, saboda ko tare da ita muka je a gaban idonta ma masu zagina da habaici Allah yayi yawa dasu.

Mutum na farko dana fara gani kafin in kai b'angaren Hajia Aunty Sadiya ce, ta fito da tulin wankinta tana yi tana biyo wasu wak'okin hausa, tana ganina tace inzo in tayata wai ba don kar na mata jagwalgwalo bama da ta bar min gabad'aya..."

Adam saurarenta kawai yake yi amma baya fahimtar ma'anar abinda take cewa, jin muryarta yake kamar sarewar dake busawa a hankali tana kwad'aita masa baccin da yayi kewarsa tsawon kwanaki biyu.

"...Sai muka fi kusan awa guda muna yi kafin ta saka ni in shanya mata, daga nan na hadu da Aunty Saratu matar Kawu Nura kafin k'arasa wajen Hajiyar, ta aike ni can Kasuwar rana in siyo mata kayan abinci, tafiya mai nisa ce tsakanin nan da kasuwar ga rana, ga k'ank'ata ta, amma bata duba komai ba ta tura ni, na tafi na b'ata don ban gane hanyar dawowa ba sai kusan yamma, hankalin Aunty saratu ya tashi akayi ta nema na.

Masu neman nawa sun tafi ni kuma na dawo na shiga na kai mata, kuma ko a jikinta tace in ajiye nan k'ofar d'akinta. Daga nan nayi wajen Hajiya, ina ta sauri inje in kai mata goron dake k'ulle a jikina kafin wani ya sake ganina, hakan yasa naci karo da Yaya Sule a zauren shiga wajen nata, ya danno wani zagi sanda ya damk'o wuyana ya d'aga ni har sama..."

Jin yadda take ta bayani ba tare da yace komai kamar da farko ba yasa ta d'ago da kanta ta kalle shi, mamaki ya dirar mata a lokaci d'aya sannan ta zare ido tana kallonsa... 

Ya jingina kansa baya kad'an da kujerar da yake zaune, ya karkata fuskarsa, ya rufe idonsa, dogwayen gashin idon sun bi sun kwanta luff akan junansu sannan numfashinsa na fita a hankali...

Bacci yake yi!

****

BAYAN NA MUTU!

©AYSHA SHAFI'EE

*33*

*(☆_☆)*

Bata san a wane irin yanayi motar ke tafiya ba don babu taga ko guda d'aya da zata nuna mata hakan, saboda haka ne ma bata san wace irin rayuwa ce ke gudana a waje ba, wannan wajen da a kodayaushe ke haskawa cikin mafarkinta.

Ta juya b'angaren hagu ta kalli sauran fasinjojin dake tare da ita, kamar yadda idanunta suka shaida mata ne tun farkon shigowarta.. Babu ko mai kamar Habiba a cikinsu balle ita kanta, ta gefenta wata Babbar mace ce mai d'aurarriyar fuska, akwai wasu mata biyu da fuskar su ke nuna tsoro da kuma tashin hankali kamar kusan duk sauran dake cikin motar.

Daga can jikin k'ofar motar idonta ya kai kan wata k'aramar yarinya bak'a mai manyan ido tana ta share hawayen dake zarya a fuskarta, a k'iyasinta baza tace yarinyar nan ta wuce shekaru sha uku ba amma ta san dole ne ta gota hakan tunda har mummunar k'addara ta jefo ta cikin wannan yanayin da take kan hanyar zuwa wajen da za'a tsareta kamar dabba.

Ko kad'an bata damu da sanin abinda ya kawo yarinyar ba balle sauran, saboda ta yarda kamar yadda k'addara ta jefo ta nan haka ma kowannensu zai iya tsintar kansa a ciki, damuwarta d'aya ce, wane irin kallo su suke mata?

Ta juyar da kanta gefe a hankali ta kalli fuskarta a jikin bak'in fentin motar, dishi-dishi inuwar fuskar me kawai ya fito don haka bata san wane irin yanayi ke jiki ba, wane irin yanayi ne ya sauka a jikinta tun daga lokacin da wani mutum ya shigo cikin d'an k'aramin cell d'inta a wata safiya.

"Kece Bintu Abubakar?"

"Eh." Ta amsa daga can k'asa inda take tsugunne.

"Bisa umarnin da aka yanke jiya a wannan koton za'a maida ke cikin kurkuku sai lokutan da za'a zauna shari'arki sannan za'a dinga kawo ki nan."

Maganar ta fito kamar a mafarki, ta kasa bada ma'ana a cikin kanta... Wai za'a kaita kurkuku, ta yaya za'a kaita kurkuku? Wata mace sanye da kayan masu tsaro da suka shigo tare ta nufo inda take ta mik'ar da ita, al'amarin yayi mata girma a cikn kanta, taji bangwayen cell d'in suna shirin had'ewa da ita.

"Ke kad'ai kin isa bama buk'atar tarkacenki."

Mutumin ya sake fad'a yana kallon ledar kayayyakinta dake ajiye a gefe, matar ta shiga k'ok'arin saka mata ankwa, tunaninta ya sake kwancewa, ta fahimci a sannan yake nufin za'a tafi da ita.

"Saboda me za'a kaini prison? Me yasa baza'a barni anan har a k'arasa shari'ar ba? Laifin me akace na sake yi?"

Ta jero tambayoyin tana kallonsa da dukkan wata ma'anar rud'ani.

"Hajiya laifin da ake zarginki dai shine, kuma ai ke kin ma dad'e anan akan wasu, k'aidar kotun nan zama in ya wuce biyu kurkuku ake tura mitum saboda bamu da waje da yawa, amma ke wajen zama biyar fa akayi akanki kina nan.."

Ya fad'a yana kallon cikin folder dake rik'e a hannunsa, zama biyar! Zama biyar d'in da lauyansu Kawu danjuma ya gama fito da duk shaidunsa, Wannan kalmar kad'ai ita fahimtar da ita cewa da akwai ayar tambaya akan wannan hukuncin, in ba haka ba me yasa sai da Adam baya nan hakan zai faru?

"Lauya na ya sani? Kun fad'awa 'yanuwana?"

Yayi wani guntun murmurshi.

"Koto ce ke da hakki akanki yanzu Hajiya ba wai 'yanuwanki ba, don haka in sun zo zasu sani, sannan lauyanki dole a gaya masa mana in ya dawo, don ina zai dinga samunki in ba can ba."

Matar ta gama saka mata ankwar sannan ta cafki saman hannunta alamun ta fara tafiya, sai ta juya ta sake kallonsa.

"Dan Allah malam ka ara min wayarka inyi kira minti d'aya dan Allah."

Guntun murmushinsa ya karu a sannan.

"Hajiya da alama kin manta matsayinki anan ne, waya gaya miki kina damar 'yancin kira? Sannan ko za'a barki ai sai da sharad'ai, ba wai in baki waya kamar a titi ba."

Ta sake girgiza kai ta a kallonsa.

"Dan Allah minti d'aya kawai zan kira 'yanuwana."

Ya girgiza kansa shima.

"Na gaya miki za'a sanar da 'yanuwanki..."

Ya kalli matar dake rik'e da ita.

"Hadiza, ja ta muje."

Kafin ta sake wata magana matar taja hannunta zuwa wajen cell d'in, ta wata doguwar hanyar daban da inda ake bi da ita ganin bak'i suka bi, don haka idonta ya gane mata tarin cells a jere kowanne cunkushe da mutane hud'u ko sama da haka, akwai na mata daban da kuma na maza, ashe da mutane da yawa a wajen bata sani ba? Wani irin kokari Kawu sulaiman yayi har aka bata wannan cell d'in ita kad'ai ba tare da kowa ba? ihu da maganganu suka yi ta fitowa daga kowanne cell da suke wucewa.

"Yallab'ai an sallame ta ne?..."

"Oga mu kuma fa? Ya za'ayi ne?"

"Baby, prison za'a kaiki, zan zo in fitar dake..."

Rikicewarta bata bari ta fahimci dukkan abinda suke cewa ba. Wannan bak'ar motar rufaffiya na jira a harabar kotun sanda suka fita, ta juya ta sake kallon mutumin.

"Dan Allah yallab'ai ka taimaka min in kira 'yanuwana dan Allah."

Bata san wane irin tunani ne ya canja ra'ayinsa ba, don tsayawa kawai yayi ya d'an kalleta na wani lokaci sannan yace.

"Okay, amma minti d'ayan kawai da kika ce, Hadiza juyo da ita."

Ya fad'i hakan ne don kar sauran securites d'in dake can jikin motar su hango su, ya zaro wata 'yar k'aramar waya daga aljihunsa ya mik'o mata.

Sai dai tana karb'ar wayar, wani tunanin ya dirar mata... Wa zata kira? Daddy zata kira ta gaya masa har Mami taji hankalinta ya k'ara tashi ko kuma Kawu Ibrahim zata k'ara rikitawa ta gaya masa komai ya cigaba da cakud'ewa? Me zai yi a yanzun da Adam baya nan? Wa zai zo ma ya tunkara?

Adam kad'ai shine wanda ya kamata ta kira, shi kad'ai ne zai iya wani abin a yanzu amma baya nan kuma bata da numbersa kamar yadda ta tabbatar wannan karamin ma'aikacin ma bashi da ita, in har za'a samu sai a wajen manya irinsu Kutama ko wanda shari'ar tata ta shafe su, ta juya a hankali ta kalli motar dake tsaye ana shigar da wasu matan ciki, sannan mutumin dake tsaye a gabanta yana jiran wayarsa... Babu wannan lokacin, sai ta girgiza kanta kawai sannan ta mik'a masa wayar.

"Na fasa, na gode."

Tafiyar cikin motar mik'ak'iya ce da bata da niyyar k'arewa, ga zafin injin bodin da suke zaune ga kuma warin man fetur wanda ya had'e dana jikin matan dake gefenta, amma Fadeelah bata damu da hakan ba, ta riga ta d'auke tunaninta dama kwakwalwarta baki d'aya daga cikin motar, ta tafi can wani lokaci baya, wasu zamaninnika da suka shud'e....

Tana zaune Inna saratu na yi mata kitso a tsakar gidansu, bata kai shekaru goma ba a lokacin, yayin da innarta ke ta zarya tsakanin kicin da inda suke alamun girki take yi, Mairo ta shigo rik'e da alqur'ani, ta tashi ta tafi da gudu ta rungumeta, kin siyo min yaya? Kin siyo? Ta tambaya tana tsalle a gabanta, Mairo tace ba'a samu ba Bintu mai siyarwar bata zo ba... Mairo! Inna saratu ta kira sunanta daga can inda take zaune, sai tayi murmushi sannan ta zaro wasu kayan wasa na k'asa daga cikin hijabinta...

Tana tsaye a cikin ofishin Principal d'in makarantarsu na primary, Yarinyar tana da mutuk'ar k'okari Alhaji, Principal d'in ke fad'awa Babanta dake zaune a kujerar gabansa, Shi yasa muka ce ba sai tayi aji na biyar ba daga na hud'un ma zata iya yin jarabawar shiga sakandire, Babanta ya juyo ya kalle ta fuskarsa d'auke da murmushi na alfahari...

Suna tafe ita da Mairo akan wata hanya da babu mutane sosai, Tsaya anan ina zuwa, Mairo ta fad'a sannan tayi gaba, tabi inda ta nufa da kallo, wani saurayi ne tsaye sanye da fararen kaya, hasken yammacin ya haska manyan kyau na fuskarsa, da isar Mairo gabansa ya mik'o hannayensa duka biyun ya kamo nata, sai ta juya bayanta da sauri ga barin kallonsu...

Tana lek'e ta tagar d'akin Mairo, Mairo na zaune a gefen katifarta tana rusar kuka yayin da jamila k'awarta ke rarrashinta a gefe, Na san yaya Aliyu yana da kirki kuma yana da halaye masu kyau amma wallahi Jamila bana sonsa a matsayin mijina Sadiq kad'ai nake so, Jamila ta kalle ta sannan tace, Baki tsane shi ba kenan?, Mairo ta girgiza kanta, Ban tsane shi ba, matsayin da ake k'ok'arin bashi a rayuwata kawai na tsana...

Tana kwance a wani d'aki mai cike da mutane, hawaye na bin fuskarta yana jik'a filon da take kwance, hannunta na hagu d'aure da allurar k'arin ruwa, daga can gefe Inna saratu ce zaune a tsakiyar 'yanuwanta tana ta hawaye wasu na rarrashinta, wasu daga cikin mutanen d'akin suma kuka suke yi, wasu na jan carbi yayin da wasu ke karatun alqur'ani, wata tsohuwa ta shigo ta tsugunna a gaban Inna Saratu muryarta na rawa tace, sai hak'uri Saratu ki d'auki dangana irin ta mai sunanki uwargida a gun khalilullahi... Abubakar ya tafi (Babanta), yabi Amina (Innarta) muma duk nan jiranta muke....

Har Sule ne zai saka ki aiki ki kasa yi masa sauri? Hajiya Babba ke fad'a yayin da take tsugunne a gabanta, Ki zauna lak'aki magariba ta tarad dake saboda baki so yi ba? To kuwa yau baki da abinci dare, yadda kika kwana jiya haka yau ma zaki kwana in yaso yunwar ta kashe ki...

Tana tsugunne gaban Hajiya Babba sanda jikinta ke girgizawa bakinta na fitar da wannan farar kumfar, sannan idanunta a zare tana kallonta, kallo irin na zargi da mamaki...

Tana kwance a dandaryar kwaltar titi, wani azababben ciwo na amsawa a cikin kanta, jini na zuba ta hancinta, daga can gabanta wata k'aramar yarinya ce kwance cikin jini, rigarta ta yayyage sannan naman cinyarta na wani gefe ya zaftare, ta tuno sanda maman yarinyar ke biya mata addu'a a farkon tashin motarsu, _subhaanal-lathee sakhkhara lanaa haathaa.._ Wasu mutane suka zo suka durk'usa gaban yarinyar, d'aya daga cikinsu ya tambaya, Tana da rai? Yanzu muka kai mahaifiyarta waccan motar ta rasu! Idanunta suka rufe a hankali ta koma cikin nata ciwon...

Tana zaune cikin falon Hajiyar Daddy, suna tsintar wake ita da Ladi, Hajiyar na daga kujera tana cin wani dambun zogale da ladi tayi tana ta santi, Anya ladi ba zamu cire mangwaron tsakar gidan nan a dasa zogale ba kuwa? Kar fa rani yazo mu rasa inda zamu samu, Dukkaninsu suka kyalkyale da dariya... 

Mami Safiyya na tsaye daga cikin wani had'adden filin shak'atawa tana kiranta, Deelah sauke ta haka ku taho muci abinci, ta juya ta kalli Iman da take turawa a lilon, Aunty deelah sau d'aya dan Allah, Iman tayi magiya, bata saurareta ba ta d'ago ta cak daga kan lilon tana dariya tana k'okarin sauka suka nufi wajensu Mami Safiyya, Daddy, Faruk da Zahra da suka zagaye wasu tarin kwanuka akan dardumar dake wajen...

Tana tare da Al'ameen, a cikin wani kanti na siyar da litattafai, ya zagayo ta bayanta ya zuro mata wani littafi daya bud'a cikinsa, Akwai wannan sunan a wanda kike nema? Ya tambayeta, ta girgiza kanta tace Judy ne sunan macen, sai ya rufe shi ya juya wata kantar neman wani, idanunta suka bishi da kallo, yana da kyau, mata nawa ne zasu so kasancewa dashi a wannan lokacin? Sai kuma kunyar kanta ta kama ta, ta juya ta cigaba da bincika kantar dake gabanta...

Tana zaune a cikin d'akin karatun makarantarsu, suna lesson ita da Adam, da kaloli suke amfani a ranar saboda haka ta nutsu a cikin aikin daya bata tana tayi, ta d'ago da kanta taga ya tsura mata ido, Me ya faru? Ta tambaye shi, baice komai ba kawai ya ya lumshe ido sannan ya d'ora yatsansa d'aya akan kumatunsa, ta d'ago da screen d'in wayarta ta kalli fuskarta, wata koriyar kala ce ta shafi a gefen kumatunta, sai ta juya da sauri ta zaro tissue a jakarta ta shiga gogewa...

Tana tare dasu Fateemah, Rahma da wasu tarin k'awayensu a cikin d'akin Aseeyah ranar da aka kaita, Rahma ta bud'e labulen tagar d'akin ta hango can wajen gate, To Asee da fatan kin shirya ga Ango nan tafe, Aseeyah ta d'ago da fuskarta tace, Ya k'araso mana, shiri na yaushe kuma? Suka kyalkyale da dariya bakid'ayansu...

Tana zaune a gaban Daddy, yana yi mata nasihar dake shaida cewa ya bada aurenta ga Al'ameen, kuka take yi, na farin ciki da kuma bak'in cikin cewa rayuwarta zata d'ore ba tare da sanin Danginta ba...

Tana zaune ranar bikinta da Al'ameen, lokacin da Mc ke kiran su Zahra filin rawa, lokacin da Sadiya ta tunkud'o Mairo tsakiyar rumfar da take zaune... Lokacin da rayuwarta juya, ta gangara sannan ta tankad'a gab'ar ramin da a yanzu take tunkararsa.

Ta lumshe idanunta a hankali sannan ta bud'e su tar! Akan gefen zanin matar dake fuskantarta... in har duk wad'annan abubuwan sun faru da ita a rayuwarta ta baya, me ya rage zai tsorata ta kuma a yanzu? Ta san cewa tabbas wannan wani sharrin ne daga su Kawu Danjuma tunda har bata ga Habiba tare dasu ba, amma tun lokacin da ta farka a asibiti ta yiwa kanta alkawarin dake zuciyarta ga dukkan wani k'alubale daga gare su, ta rantse zata fuskance su a matsayin wannan DANGIN nata da tun usuli basa k'aunar wanzuwarta a duniya.

Ta rufe idanunta gaba daya sanda motar taja ta tsaya sannan rugugin bud'e gate d'in KURKUKUN daga can waje ya cika kunnuwansu.

Barka da zuwa Fadeelah.

Ta yiwa kanta gaisuwar da babu mai yi mata.

****

"Muna da dokoki anan..."

Muryar wata k'atuwar mata ta karad'e d'akin da aka tsayar dasu bayan shigarsu cikin kurkukun.

"... Kuma dole ne kowaccenku ta kiyaye su walau dad'ewa zaku yi a wajen nan ko kuma akasin hakan, bayan dokoki akwai ayyuka da muke rabawa kala-kala kuma dole ne kowannenku yabi su don mu zamu gaya muku yadda zaku yi komai anan,  sanda zaku tashi, sanda zaku yi aiki, sanda zaku ci abinci sannan sanda zaku kwanta. Ba'a tashin hankali a wajen nan, duk wadda tayi mana taurin kai zata fuskanci hukunci mai tsananin da zata gwammace kashe ta akayi a maimakonsa."

Yadda take magana idanunta a tsaitsaye da kuma sautin muryarta ya tsorata wasu da yawa daga cikin matan amma banda Fadeelah, ta riga ta saba had'uwa da mutane masu irin wannan siffar na baiyana tsana k'arara daga kowanne b'angare na rayuwarta.

Wasu matron biyu ne suka tafi dasu cikin wani gini daga nan, aka kaisu wajen da aka d'auki jinin kowaccensu don tantance lafiyarsu, bayan nan kuma dukkansu aka auna fitsarinsu don ganin inda akwai mai ciki.

Daga nan a mik'e hanyar wasu band'akuna a jere aka kaisu.

"Akwai sabulu a ciki kowacce ta wanke jikinta sannan karku maida kayan dake jikinku, akwai zannuwa a gefe daga ciki."

D'aya daga cikin matron d'in ta fad'a sanda mutum bakwai suka shiga cikin kowanne toilet d'aya. Daga inda suke tsaye Fadeelah na hango k'afafun kowacce daga cikin matan kasancewar k'ofar bata kai har k'asa ba, hakan yasa ake iya ganin fasashshen simintin dake cikin kowanne band'aki, yayi ramuka wanda kowanne bak'in ruwa ya taru cikinsa.

Zuciyarta ta tashi a lokaci guda taji tana shirin yin amai, sannan wani abu ya shiga zarya a tafin k'afarta saboda tsananin kyankyami, anya zata iya zama anan kuwa? Me yasa bata tambayi mutumin nan ko za'a iya samun number Adam ba?

"Ina da magana dan Allah..."

Muryar wata mata a bayan Fadeelah tayi magana.

"...inaga ni ba sai nayi wankan.."

Bata k'arasa ba d'aya daga cikin Matron d'in nan ta buga mata wani bak'in sanda dake hannunta a fuska, matar ta dafe gefen fuskarta yayin da jini ya fara fitowa daga hancinta.

Matron d'in ta lailayo wani zagi ta rafka mata sannan tace.

"Mu ke da iko daku yanzu ba ra'ayin kanku ba saboda haka kar ki kuskura ki sake magana idan ba'a tambayeki abu ba, gargad'i ne ga kuma dukkanku."

Tana rufe baki idonta ya kai kan Fadeelah, ta nuna ta da sandan hannunta tace.

"In kika kuskura kika yi mana amai anan sai naci uw*rki."

"Ku fito! Lokaci yayi!" Daya Matron d'in ta kwalla wa na ciki kira. Ba b'ata lokaci kowannensu ya fito rufe da wani yamusashshen zani, Fadeelah ta had'iye yawun cikin bakinta sannan tabi layin matan dake shiga band'akin.

Bayan kowannensu ya fito suka shiga wata k'ofa daga nan wajen inda k'aton d'aki ne mai cike da buhunhuna na kaya, wata k'atuwar mace ce a wajen kamar Matron d'in farko da suka fara gani, ta kintaci yanayin kowaccensu sannan ta shiga mik'o musu uniform na kurkukun mai kalar ruwan toka, kowacce kala biyu, sannan pant, da brassier, slippers, da kuma man shafawa roba d'aya.

Bayan sun shirya aka raba su gida biyu, anan Fadeelah ta fahimci a cikin su goma sha takwas, su biyar ne kawai ba'a yanke musu hukunci ba amma duk sauran da adadin watanni ko shekarun da zasu yi akansu.

Su da ba'a yanke musu hukunci ba d'aki daban aka kaisu inda wani mutumi ya d'auki hoton passport d'insu ya lik'a a jikin forms d'insu da aka kawo daga can kotun.

_Shikenan! Ta kafa tarihin da har abada ba zai goge a rayuwarta ba!_

A cikin su biyar d'innan Fadeelah taga harda wannan 'yar k'aramar yarinyar data gani a mota, ta daina kukan da take d'azu, da alama tayi ne har zuciyarta ta k'ek'ashe don idonta a tsaye yake kyam! Tanabin fuk umarnin da aka bata kamar inji.

A lokacin da aka gama komai aka sake had'e su da sauran, sai aka raba su gurin wasu matron shida, kowacce Matron aka bata mutum uku.

"Daga gobe za'a raba ku b'angare-b'angare na kalar ayyukan da zaku yi, yanzu za'a raba muku cell kuma nan zai zama wajen kwananku daga yau."

A sannan ne Fadeelah ta had'a ido da wannan yarinyar, sanda matron d'in da aka basu taja su zuwa wata hanya daban da inda su suke, Fadeelah bata san me yasa ba, amma ta hango wani zurfi a idon yarinyar makamancin nata, ta had'iye yawu a hankali sannan ta juya tabi tasu Matron d'in, bata sani ba ko zata sake ganinta.

Babu kowa a harabar wajen har suka shiga wani dogon gini mai d'auke da tambarin *'Block G'* wata irin hayaniya ta shiga kunnensu a lokacin da Matron d'in ta bud'e k'ofar wajen, Fadeelah ta juya kowanne b'angare na hall d'in ta kalli d'imbin fuskokin dake lek'owa daga kowanne cell, dukkaninsu mata ne sanye da uniform irin na jikinta da kuma sauran mata biyun da aka shigo dasu tare, bayan hayaniyar wani abu kamar tsami ko wari ya ziyarci hancinsu, Fadeelah taji cikinta ya juya aman d'azu na shirin dawo mata, anya bata yi kuskuren k'in kiran su Mami ba ko Kawu Sulaiman? Ta yaya zata fara zama anan?

Taji kamar a cikin ruwa take tafiya lokacin da suke wuce tarin cells da maganganun matan dake lek'owa daga cikinsu, kwakwalwarta ta riga ta rufe a lokacin don haka bata iya fahimtar komai ba sai fito kawai dake fitowa daga kusan kowanne cell.

Matron d'in ta bud'e wani cell daga b'arin hagu.

"Shiga." Tace da Fadeelah da kuma d'aya daga matan.

Gabanta ya fad'i sanda matar ta shiga, ta d'an tsaya kad'an kafin tabi bayanta, garam! K'ofar ta rufe, Matron d'in tayi gaba tare da d'ayar matar.

Kunnen Fadeelah ya amsa sautin k'arara rufewar k'ofar kamar wani abu dake gaya mata cewa sake fitarta zuwa duniyar waje abu ne mai wuya.

Fuskoki hud'u da suka juyo suka zuba musu ido yasa ta fahimci kowanne cell mutum shida ne, duk kuwa da cewar bashi da girma, wasu siraran gadajen k'arfe guda uku k'anana sai toilet na tsugunne daga can gefe inda aka kare rabinsa da katako, akwai kan famfo a samansa, amma babu alamun ruwa don warin daya gauraye iskar d'akin ta tabbata daga shi ne, Ya ilahi! Watak'ila dai mafarki take yi! Bai dace ta tsinci kanta a irin wannan wajrn ba.

"'Yanmata biyu a rana d'aya."

Muryar wata mace ta shaida mata cewa a tsakiyar zahiri take! Babbar mace ce a jiki da kuma shekaru tana zaune daga kan gadonta tana kallo su, hak'oran cikin bakinta data washe sune kad'ai abu mai haskawa a fuskarta, a saman gadon kuma wata 'yar siririyar ce da fuskarta ke nuna alamun k'abila don ga bille nan rad'au  fuskarta.

Sauran matan biyun suna zaune a k'asan sauran gadajen suna kallonsu, ko kuma tace mace d'aya kawai, wadda ta zame hannun rigarta d'aya tana shan iska, amma ta bayanta babu marabar kammaninta dana maza, jikinta mai tsawo ne da girma sannan babu wani alamun tsari irin na jikin mace, komai nata ihun fad'i yake yi.

Ta katse nazarinta ta hanyar washe bakinta sannan tace.

"Barkanku da zuwa, bak'inmu."

Fadeelah ta lumshe idanunta cike da rud'ani.

Ashe da mai yi mata Barka da zuwa.

***

BAYAN NA MUTU!

©AYSHA SHAFI'EE

34

(☆_☆)

Watak'ila tafi minti biyu a tsaye tana kallon 'yan kananan kwarukan dake layi suna bin gefen yamusashshiyar katifar da aka nuna mata a matsayin gadonta, sama ne amma bashi da maraba da k'asa don tsalle d'aya kawai mutum zai yi ya haye.

"Mun gama gaisawa da 'yaruwarki, ke yaya sunanki?"

Wannan mai siffar mazan ta fad'a sanda ta tsaya a gefen gadon. Kallo d'aya kawai Fadeelah tayi mata sannan ta fad'i sunan dake rubuce jikin form d'inta.

"Bintu."

Ba zata tab'a bari wajen nan ya amsa sunan Fadeelah ba, Fadeelah mai wankakkiyar zuciyar ce da ko k'uda bai tab'a mata sharri ba, zata kare martabar wannan sunan daga samun gurbi a k'azamin waje irin wannan, duk kuwa da cewar sunan ya fara sulalewa daga gareta, Bintu ta riga ta dawo tayi kane-kane da komai na rayuwarta... Banda su Mami da kuma Adam da ta sani a America watakila da ita kanta ma ta fara manta cewa ta tab'a zama Fadeelan.

"Sunana Kenken..." Matar ta cigaba sannan ta juya ta nuna d'ayar nan mai cirarriyar hannun riga.

"Waccan sunanta Gheto..." Sai ta nuna wannan Babbar da har yanzu ke kallon Fadeelah tana washe baki.

"Wannan itace shugabarmu a d'akin nan, sunanta Lalita, sannan Zazu..." Ta nuna mai kama da k'abilar nan ta saman gado.

Yanayin fuskar Fadeelah ya shaidawa Kenken cewa sunayen basu bada ma'ana a kwakwalwarta ba, saboda haka tayi wani karkataccen murmushi wanda daga gani ta saba yinsa sannan tace.

"Ba sunayenmu na gaskiya bane, inkiya ce muke kiran kanmu da ita don mu manta da rayuwarmu ta waje, duk wanda kika gani a wajen nan yana da sabon suna don haka kema kwanan nan zaki samu naki, "

Bata ce komai ba Kenken ta cigaba da cewa.

"Karki damu kowa anan ya shiga irin halin da kike ji zaki ware nan da lokaci kad'an, kin riga kin shigo cikinmu yanzu, zamu zama 'yanuwa kuma abokai mu taimaka miki ki fara sabuwar rayuwa, ki manta da komai ki kuma samu duk irin dad'in da kika baro a waje."

Ta k'arashe da murmushi tana k'ok'arin dafa kafad'unta, amma sai ta matsa baya da sauri sannan ta juyar da kanta, haka kurum zuciyarta bata amince da kenken ba ko d'aya daga cikin sauran 'yanuwanta.

Hakan da tayi kuma bai b'ata ran matar mai kama da maza ba, sai ma murmushi da ta sake yi sannan ta d'auke hannunta daga iska.

"Kar ki damu Binbi, muna da isashshen lokaci ai."

Taji sunan da ta kira ta, amma bata so ma ta yardarwa kanta cewa ta jin, saboda haka ba tare da ta k'ara kallon kowaccensu ba ta janyo katifar kan gadon ta karkad'e ta. Zan zauna zuwa wani lokaci,ta ayyana a ranta. Zata daurewa zama da mutanen nan kafin lokacin da za'a sanar dasu Kawu Ibrahim yazo yasa a bata cell ita kad'ai, Kafin kuma dawowar Adam yazo ya fitar da ita gabad'aya.

A lokacin wata iska ta kad'o ta tsakanin k'arafan k'ofar cell d'in, wani tsami ya taho ya kuma kwaso warin toilet d'in cikin cell d'in ya baza shi a iska, Fadeelah ta saka duka hannayenta biyu ta rufe hancinta da bakinta, don ta raba kanta da warin don kuma ta hana kanta ihun dake shirin fasowa daga k'irjinta.

"Wai baki da lafiya ne?" Muryar wadda Kenken ta kira da Zazu ta tambaya daga saman gadonta.

Bata bata amsa ba, haka bata juya ba har saida ta tabbatar ta kwantar da kukan dake neman 'yancinsa sannan ta maida katifar ta hau gadon, ta d'ora kanta akan kayan da aka bata sannan ta duk'ule duka jikinta.

Ta daurewa abubuwa da yawa a baya, don haka wannan ma zata daure masa.

Zata daure.

Zata daure.

***

Bayan kwana biyu.

Ba mafarki bane, tunani ne kawai cikin bacci, don babu abu d'aya da ya canja na wancan lokacin.

A wannan d'akin ne....

Cikin kotun da suka baro, inda d'aurarru ke ganawa da baki, Lokacin da Adam ke bacci a gabanta....

Wani irin tausayinsa ne ya dirar mata a sannan, don bayan sajen da taga ya tara, wannan baccin shine abu na biyu daya tabbatar mata cewa baya samun isashshen hutu a kwanakin nan... Duk saboda shari'arta.

Ta lumshe idanunta a hankali tana cigaba da kallonsa.

Shine wanda ta tsana a wancan lokacin da zuciyarta bata fahimce shi ba.

Shine wanda bata ko son inuwarsa da tata su kasance waje d'aya.

Sannan shine wanda a baya take ganin kamar yana rik'e da makamin tarwatsa rayuwarta.

Sai dai wannan bayan ta riga ta wuce, ta dad'e da shud'ewa tun farkon lokacin da k'addarar koyon karatu ta had'a su, wani b'ari na zuciyarta ya bud'e har ta fahimci b'oyayyun halayen da yake binnewa a bayan fuskarsa... Wannan fuskar dake gigita d'aukacin matan makarantarsu tana saka musu yardar cewa shine k'ololuwar duk wani fatansu.

Ta sake lumshe idonta tana kallon yadda yake baccinsa tsakani da Allah, zuciyarta cike take da hasashen wace irin k'addara ce ta cillo shi Nigeria kuma kan hanyarta.

Ta cije gefen lebb'enta kad'an tana hasko ma'anar K'addara a cikin kanta... Hukuncin Allah ne da babu tunanin wani d'an adam d'in da ya isa ya kai gejinsa, ta yarda da wannan har cikin ranta don in a yanzu in ba hukuncin Allah ba ta yaya shi d'in data baro a can wata nahiyar duniya zai tsallake koina yazo ya same ta har cikin 'yanuwanta anan? Kuma sab'anin a baya, yanzu ya zama mai fafutukar ceto rayuwarta?

Duk da baccin da yake yi, mai kallonsa zai iya tsinto zallar halayen da kowanne cikakken Namiji ya kamata ya tara, dogaro da kai, juriya, jajircewa, sanin ya kamata da kuma zurfin tunanin da zai zarta na tarin mutane.... Kyawunsa mai sanyi ne ba kamar Al'ameen ba mai manyan kyau.

Al'ameen.

Tuna sunansa da tayi ya dawo mata da zagayen rayuwarta da tasa, ta tuna cewa har ta fara taka matakin zama Amarya.

Amaryar shi d'in da a yanzu bata san wane hali yake ciki ba, Mami ta gaya mata komai ya tsaya saboda rasuwar mahaifinsa amma ta san ta fadi hakan ne don ta lullub'e ta daga ainihin gaskiyar... Gaskiyar itace komai ya cakud'e saboda abinda ya faru da ita da kuma rasuwar mahaifin nasa.

Zuciyarta na tausayinsa kuma tana kewarsa, kewar cewa da tuni suna tare yanzu, da ta dad'e da zama mallakinsa a can k'asar da zuciyarta bata marari, k'asar da komai kud'inka babu wani sakewa a matsayinka na musulmi kuma mai banbanci da kalar fatarsu, sannan k'asar da zata nesanta ta da duk wasu danginta sai nasa kawai, nasan dake d'auke da mahaifiyarsa wadda ta kwana da sanin cewa bata k'aunarta... Amma banda wad'annan abubuwan zuciyarta ta san cewa zamanta da Al'ameen zaiyi dad'i, don Allah ya sani ko a yanzu da komai na rayuwarta ta baya ya dawo mata ba zata iya kwatanta kowa dashi a kyautatawar mu'amala ba.

A sannan ne k'ofar wajen ta bud'e, mai tsaron nan Musa, da Adam ya umarci ya basu waje ya lek'o da kansa alamun iya lokacin da aka d'iba musu yayi.

Da sauri ta janye idonta daga fuskar Adam ta kalle shi.

"Yallab'ai inaga kamar lokacin da aka d'iba ya k'arato." Ya fad'a yana kallon bayan Adam d'in, kasancewar ita take fuskantarsa.

"Yi hakuri Malam Musa..." Zancen ya fito cikin hardaddiyar hausar Adam.

"...yanzu muke shirin kammalawa."

Da tsananin mamaki tayi saurin juyowa daga kan Malam Musa ta kalle shi, dama ba bacci yake ba? dama idonsa biyu yayi shiru ya barta tana ta kallonsa?

Malam Musa ya gyad'a kansa sannan ya koma ya maida k'ofar ya rufe, Sai tayi sai ta d'auke kanta sannan ta mik'e tsaye tana sake cukwuikwuye ledar hannunta.

"Kin gama? Zan iya tafiya?" Taji muryarsa ta fito kamar had'e da murmushi.

Ya ubangiji ya Allah! Ta gama me? Kallon nasa? Ko me? Dame zata kare kanta tace ba haka bane, watakila kawai idan k'asa ta tsage ta shige komai zai fi sauk'i, amma simintin dake k'asa yak'i bud'ewar.

Ya taso rik'e da waya da kuma tarkacen su jotter ya tsaya a gabanta, taji girmansa kamar na wata katuwar bishiya a kusa da ita, cikinta ya yamutse sannan yawu ya shiga zaryar shigewa mak'ogwaranta, ta gagara ko motsa kafafunta.

A hankali taji yace.

"Zan yi tafiya jibi..."

Ta dago da sauri ta kalle shi.

"... Na gaya miki a zama na gaba mu zamu fara gabatar da shaidu, to zanje wani bincike ne akan abinda nake tarawa saboda haka ba lallai ki k'ara gani na ba a cikon kwanakin nan, may be sai ranar da za'a zauna."

K'arar kiran wayarsa a wancan lokacin yayi daidai da k'arar k'ararrawar da ta karad'e d'akin.... K'ararrawar data tashe ta daga tunanin rabuwarta da Adam na k'arshe.

Ta kalli yanayin lokacin, wajen k'arfe uku ne na rana, wanda ya kama lokacin da kowa zai tafi yin aikinsa kamar yadda yake tsare a jadawalin tsarin wajen da ta riga ta haddace.

5:00 A.M  Za'a kad'a k'ararrawar tashi.

5:15 A.M wanka da alwala

5:30 A.M Za'a fito sallar Asuba.

5:40 A.M Za'a koma cikin cell.

6:00 A.M Za'a fito kowa ya tafi gurin aikinsa.

10:00 A.M Za'a tafi wajen cin abinci.

10:30 A.M Za'a tafi wajen motsa jiki.

11:00 A.M Za'a koma gurin aiki.

02:00 P.M Za'a tafi yin sallar Azahar.

02:30 P.M Za'a koma cell.

03:00 P.M Za'a koma wajen aiki.

04:00 P.M Sallar la'asar.

04:30 P.M  Za'a tafi wajen koyon sana'o'i.

06:00 P.M Sallar Magriba.

06:30 P.M Za'a tafi cin abincin dare.

07:00 P.M Za'a koma cell.

08:00 P.M Sallar Isha'i.

08:50 P.M K'ararrawar shirin kwanciya.

09:00 Za'a kashe fitila kowa ya kwanta.

Ranar yau, ita ke shaida cewa kwananta biyu a wajen, kwana biyu cikin wata sabuwar uk'uba ta rayuwa ba tare da zuwan 'yanuwanta ko Adam ba. Ina ya tafi? Yaushe zai dawo duk tambayoyi ne da bata samu damar yi masa a lokacin ba saboda kiran wayarsa da akayi ya fita ba tare da sunyi sallama ba.

"Kowacce ta jawo tsinannen jikinta ta fito...! Ba zan shigo d'aki tashin kowacce sh*g*ya ba."

Muryar Matron Gaje ta shiga karad'e dogon corridon yayin da wasu k'ananan ma'aikata ke ta faman bud'e kowanne cell da mukullan hannayensu, Matron Gaje wata figaggiyar mace ce mai kwala-kwalan idanu, amma an fi tsoronta fiye da duk wata Matron a kurkukun, hakan yasa yau da aikinta ya fad'o kan block d'in kowa ya mik'e a hanzarce aka shiga kafa dogon layin fita a cikin corridon, amma Fadeelah bata motsa ba, don kowacce gab'a ta jikinta amsawa take da azababbiyar gajiya.

Jiya aka raba su sababbi zuwa wajen ayyuka kala-kala na kurkukun, inda ta tsinci kanta a b'angaren masu daka da surfe, Buhunhunan masara da gero ne gasu nan a zube fal! Da kuma turame da tab'are.

Babu wani b'ata lokaci taga duk matan da suka taho tare kowacce na d'aukan tab'arya suna kuma jan turamen zuwa inda wasu Matrons ke auna musu masarar, har rige-rigen d'aukan tab'arya mai kyau ake yi. Babu yadda ta iya, haka ta lalubi wata tab'arya itama ta d'auka, bayan tsawon wani lokaci a rayuwarta, Fadeelah tayi daka, tayi ta dukan masarar da aka bata har sai da bayanta ya k'age amma babu d'aya a cikin Matrons d'in nan data d'aga mata k'afa, awa hud'u a jiyan nan sai da ta shafe su wajen dakan masarar tun tana fad'uwa tana tashi har sai da ta horu da gajiyar ta daina jin komai, ta gama dakan sannan ta zirce masarar ta fitar da dusar cikinta kamar yadda taga sauran sun yi, bayan nan kuma aka basu gero, suka surfa, suka wanke, sannan suka hau dakansa shima.

"Gwara ki tashi Binbi... Matron Gaje shegiyar kanta ce, yanzu zata lalata miki rayuwa." Kenken ta fad'a tsaye a bakin gadonta.

Binbi, tsakanin jiya da yau sunan har ya fara binta, don 'yan d'akin sun d'auka kuma suna gayawa duk wanda ya tambaye su sunanta shi, Babu wanda ya k'ara jin maganarta tun ranar da aka kawota, sai dai ta san suna jin sheshshek'ar kukan dake kwace mata cikin dare idan ta tuno rayuwarta ta baya da kuma sanadin zuwanta wajen nan...Dangi! 

Mutanen da bayan iyaye su ke da alhakin kare martabar duk wani mutum a duniyar nan amma ita suke tozarta tata martabar.

Wadda aka kawo su tare sunanta Shema'u, amma a jiya taji suna kiranta da Shisha don ita ta shiga cikinsu, ta karb'i dukkan nasihohi da kuma maganganun da suke gaya mata har ta saba suna hira, ita Allah ya taimaketa ta rabu da takurawarsu tun a safiyar jiya da Lalita ta saka doka a d'akin.

"Kar sh*g*yar da ta kuma takurawa Binbi a cikinku, musamman ke Kenken, idan kun kyaleta kwana nawa ne zata sauko ta neme mu? Kun san dai halin sababbi irinsu, in kuma akwai wadda take son asirinta ya tonu kar ta fasa, idan aka kama yarinya kar 'yar kaza-kazar data sake ta kira suna na."

Bata tab'a magana da K'atuwar matar ba, amma a cikin zuciyarta ta gode mata da wannan gargad'in da tayi musu, duk da cewa kuwa bata fahimci komai a cikin zancen nata ba, ita dai ta san ta samu sauk'in yawan takura mata da suke yi, sai dai kawai yanzu suyi ta binta da ido.

Zazu, wannan mai kama da k'abilar ta juyo sanda ta kai bakin fita daga cell d'in.

"Kenken ki kyaleta, idan Gaje taci uw*rta zata gane ne."

"Ki sauko kafin ta k'araso, ba zaki so abinda zata yi miki ba." Muryar Kenken ta k'ara fad'a sanda ta isa bakin k'ofar.

"Kowa ya fito, bani da lokacin b'atawa akan kowacce 'yar isk*."

Muryar Gaje ta biyo baya, ba yadda ta iya haka ta share kwallar dake shirin fito mata ta sallalb'o ta diro daga gadon, tabi dogon layin da ya fita har waje don daga yanayin yadda take jin muryar Gaje, ta san da gaske zata iya azabtar da ita.

"Kece Bintu Abubakar?"

Wata Matron ta same ta a layin sanda suka fita waje. Ta tab'e baki tana kallonta bayan ta amsa.

"Ba laifi dole su rikice akanki, amma abin ne yayi yawa kamar wani tashin duniya?"

Fadeelah bata fahimci me take nufi ba saboda haka ta cigaba da kallonta kawai.

"'Yanuwanki ne suke neman rikita kurkukun nan saboda an k'ulle musu 'yar gwal, mun gaya musu akwai ranakun da ake ziyara amma sunki fahimta sai da suka san yadda suka biyo ta hanyar shugaban wajen...."

Shikenan! Wahalarta ta k'are, Su Kawu Ibrahim sunzo taimakonta, ta san ko bata bar wajen nan a yau ba zasu saka a canja mata cell.

"Ki biyoni." Matar ta fad'a sannan ta cigaba da cewa.

"Akwai damar da ake bayarwa anan mutum ya amsa kira sau d'aya a wata, kin ci sa'a an bani izinin ku gaisa, kuma minti biyar kawai ba dad'i ba k'ari."

Zuciyarta ta d'an karye jin cewa a waya ne zata yi magana dasu, taso a zahiri zata gansu IDO DA IDO, don Allah ya sani 'yan kwanaki kawai rabonta dasu amma tayi kewarsu kamar watanni biyu.

"Ki gaya musu..." Cewar Matron d'in tana sauke murya k'asa-k'asa sanda suka shiga wani d'an siririn d'aki mai d'auke da kan waya d'aya."

"...Idan suka biyo ta hanya ta, a sauk'ak'e zasu dinga ganinki

bama ta waya ba kuma babu wani tashin hankali."

Fadeelah ta gyad'a mata kai sau d'aya sannan cikin zumud'i ta d'auki wayar ta kara a kunnenta.

"Assalamu Alaikum."

"Wa'alaikum salam Fadeelah."

Muryar Daddy ta amsa harda d'an saurinsa, sai ta rufe idonta a hankali sannan ba shiri kwalla ta ziraro kan kumatunta, muryarsa kad'ai kamar komawarta gida taji a cikin zuciyarta.

"Barka da rana Daddy."

"Barkanmu dai Fadeelah, ashe abinda ya faru kenan kiyi hakuri kinji? Muna nan muna ta fafutukar a fito dake, kuma insha Allah muna sa ran zasu saurare mu."

"Tohm..." Muryarta na rawa ta amsa.

"Na san da wuya, amma kiyi kokarin kwantar da hankalinki kinji? Komai zai zo k'arshe, bama samun wayar Adam ne amma da zarar ya dawo zaki fito insha Allah."

"Insha Allah Daddy." Ta asake amsawa tana gyad'a kai, hawayenta na d'iga a k'asa.

"Ga kawunki, tare muke dashi."

"Toh.."

"Bintu..." Muryar Kawu Ibrahim ta fito a gajarce.

"Na'am Kawu..."

Sai da ta amsa sannan ta fahimci lokacin kiran ne ya k'are shi yasa muryar tasa ta katse, damarta ce ta yanke ba tare da ta ko shaida musu hanyar samun wata damar ba ta hanyar Matron d'in, _Wannan wace irin minti biyar ce?_

Ta juyo a hankali ta kalli Matron d'in, taji duk abinda ya faru don haka bakinta a tab'e tace.

"Kar ki wani damu, ai ba'ayi miki hukunci ba tukunna, duk sanda kika fita zaman shari'a kya gaya musu, in kuma sun damu da yawa da kansu ma sa nemo ni."

Fadeelah bata fatan bayan fitarta ta k'ara dawowa wajen nan, amma ta san hakan wani mafarki ne a iska don haka ta kalli gefen rigar Matron d'in inda aka rubuta sunanta ta karanta, saboda amfanin goben da bata san a yaya zata zo mata ba.

... bama samun wayar Adam ne..

Kalaman Daddy suka dawo cikin kanta sanda ta zira k'afarta waje, basa samun wayar Adam? Toh ina ya tafi haka? Suma basu sani ba kenan? Don da Daddy zai fad'a mata yace bai dawo daga waje kaza ba, amma basa samun wayarsa yana nufin suma nemansa suke kenan?

Bata san lokacin da ta sulale ta tsugunnan a wajen ba, Ina Adam zai je da har zai k'i fad'awa ko Kawu Ibrahim kuma kuma a kasa samun wayarsa? Wane irin bincike zai tafi alhali anan take tsananin buk'atarsa?

Kwallar d'azu ta shiga k'ok'arin tunkud'owa daga idonta amma muryar Matron d'in nan ta katse ta daga baya.

"Tashi in maida ke, bana son duk wata masifar da zata had'a ni da Gaje."

Yinin ranar ya shud'e cikin matsananciyar wahala da azaba kamar na jiya, suka gama dukkan buk'atun waje, aka maido su... Fadeelah ta dawo cikin cell d'insu Kenken, ta kwanta akan katifar Binbin, aka kad'a k'ararrawar shirin kwanciya, Tara daidai haske ya d'auke daga kaftanin rukunan d'akunan kurkukun, a hankali kuma hiraraki da maganganu suka yi ta kad'ewa har tasirin duhu ya rinjayi dukkan wani mai rai, nauyin bacci ya kanainaye idanuwa amma banda nata.

Idanunta a tsaye suke kyam sunyi jawur saboda tsananin azabar da take ji a jikinta da kuma cikin zuciyarta... Cikin zuciyarta da dukkan tunaninta ke taruwa yana kuma d'ebewa wajen son hasaso tambayoyin dake lilo tare da k'addarar rayuwarta.

Ina Adam Ya tafi?

Me yasa yak'i gayawa kowa wajen da zashi?

Wane irin bincike yaje yi?

Wane irin waje ya shiga da waya zata kasa k'arasawa?

Ko dai wani abu ya faru dashi ne?

Bata tab'a tunanin zata samu amsoshinta da wuri ba sai a washegari wajen k'arfe biyar na yamma lokacin koyon sana'o'i, tana rab'e daga can k'arshen k'aton hall d'in da mutane suka rabu kashi-kashi wajen koyon karatun yak'i da jahilci da kuma sana'o'i, bata shiga cikin kowacce k'ungiya ba don haka ta rab'e daga nan tana kallonsu, zuciyarta na k'okarin tunkud'o mata rayuwarta ta baya amma tana turewa.. A yanzu ta yarda cewa akwai wasu k'ofofi a cikin kanta da ya kamata ta k'ulle su zuwa wani lokaci.

Kenken ta d'ago mata hannu daga can k'ungiyar masu koyon takalmi, ta juyar da kanta gefe, a duk cikinsu itace tak'i daina bibiyarta, bata san cewa zuciyarta ta k'ara kyamar mu'amala dasu ba tun daga gargad'in Lalita akanta.

"Wacece Bintu Abubakar?"

A lokaci guda wata murya ta karad'e hall d'in daga cikin lasifika daga can farkon inda wasu Matrons d'in suke gadinsu.

"Bintu Abubakar..." Kiran ya cigaba da karad'e wajen, Fadeelah ta shiga juya kanta koina don ganin wata ta taso amma ba wanda ya mik'e, Ta yaya za'ace duk tarin matan nan ita kad'ai ce mai irin sunan nan? Me tayi da za'a neme ta?

"Bintuuu Abubakar...!"

Sai da ta tabbatar babu wadda ke shirin mik'ewa a cikin tarin matan wajen sannan ta mik'e a hankali ta nufi can gaban.

"Kece Bintu Abubakar?"

Matron d'in ta tambaya kamar gatse.

"Eh."

"Lauyanki ne yazo ganinki."

Zuciyar Fadeelah tayi fiffike ta tashi sama, ta zagaya kaftanin wajen.

Adam ya dawo, Ita dama ta san ba abunda zai same shi, ba zaiyi nisan da zai barta cikin wahala ba.. Wani abu ne kawai ya rik'e shi amma ya gama ya dawo, zai sa a maida ita can wannan k'azamin cell d'in da a yanzu take masa kallon Rahma.

Ta kasa saita bakinta wajen kokarin yin murmushi sanda aka saka wata Matron d'in ta jata hanyar d'akin ganawa da bak'i na kurkukun. Kamar lokacin karatunsu ne a cikin library, kamar kuma lokacin da take ganinsa a cikin kotu, _Isolated places.._ wajajen da babu mutane ya zame musu wajen had'uwa a kodayaushe.

Suka isa k'ofar ginin wajen, Matron d'in ta bud'e suka shiga... K'aton waje ne mai d'auke tarin kujeru fal, kuma farare kamar tattabaru, amma bata damu da k'arewa wajen kallo ba, in har ta gama tattaunawa da Adam, nazarin wajen zai biyo baya.

"Gashi can yana jiranki..."

Fadeelah ta juya ta kalli inda Matron d'in take nunawa, a lokacin taji kamar wani yasa kwari da baka ya harbo wannan zuciyar tata da tayi tsuntsuwa ta tashi sama, zuciyar ta juya ta kuma juyawa sannan ta fad'o k'asa wanwar!

Kutama yayi murmushi daga inda yake zaune yana kallonta.

****

BAYAN NA MUTU!

©AYSHA SHAFI'EE

(☆_☆)

Ya sake sakin wani guntun murmushin yana k'are mata kallo.

"K'araso ki zauna mana." Fadeelah taji amon muryarsa ya amsa a wajen kamar yadda ta saba jinsa a kotu.

"Me ya kawo ka wajena?"  Tata muryar ta fito a karye, karyewar ganinsa a maimakon wanda zuciyarta ke nema.

"Alheri 'yanmata, Alheri irin wanda kike nema."

Kanta ya d'aure, wane alheri ne zai had'a ta dashi? Me zai kawo shi wajenta?

"Nayi zaton babu Alheri tsakanina da kai."

"Shi yasa nace ki karaso ki zauna don in cire miki zaton."

Ta girgiza kai, ta yaya zata saurari mutumin dake kokarin hallaka ta? Wata irin shaida ce bai bayar ba don shar'iah ta d'aure ta?

"Babu abinda zan tattauna da kai, Nagode." 

Ta juya ta nufi k'ofa.

"Shikenan in baki damu da jin me ya kawo ni ba na san zaki so sanin inda Lauyanki yake."

Cak! K'afafunta suka tsaya jin hakan, lauyanta! Adam yake nufi. Ta juyo da sauri ta kalle shi.

"Kamar yaya? Ina yake? Wani abu ya faru dashi ne?" 

Bai ce komai ba kawai ya nuna mata kujerar gabansa, ta kalli kujerar, ta hango amsoshin tambayoyin da tayi masa sannan tayi ajiyar zuciya ta k'arasa ta zauna.

"Hajiya Bintu, zan fara da gaya miki dalilin zuwa na tukunna kafin muje ga abinda kike son ji... Ina tunanin kin san cewa ni ba lauyan gwamnati bane ko?"

Ba tace komai ba ya cigaba, yatsunsa hard'e kan teburin dake gabansu.

"Ni lauyan kasuwa ne, 'yanuwanki sun d'auko ni ne sun biya ni na shiga shari'ar har na tara isassun shaidun da suka kawo ki har cikin kurkukun nan."

Yayi tunanin jin muryarta a yanzu, amma bata sake cewa komai ba, tayi shiru kawai tana cigaba da kallonsa.

"Bayan wad'ancan shaidun kuma da na bayar a kotu, a yanzu haka ina da kwararan shaidu guda biyu da a gaba zan gabatar, kuma ina tabbatar miki cewa in har na fito dasu babu abinda zai hana a zartar miki da hukunci na k'arshe akansu.

Sai dai kuma zuciyata na gaya min cewa bai kamata a bar yarinya irinki ta k'are rayuwarta a kurkuku irin wannan ba saboda na san ba lallai a yanke miki hukuncin kisa ba, kotu zata yi miki rangwame a barki a nan wajen har iya rayuwarki.

Don haka ne kwanakin baya na yanke shawara, na sadaukar da nasarar da zan iya samu a shari'ar nan, naje na sami lauyanki kafin tafiyarsa na gaya masa cewa zan iya siyar muku da wad'annan shaidun biyun da nake dasu a yanzu, in kuma baku lagon sauran abubuwan da 'yanuwanki suka bani, amma fur! Yak'i saurarata a lokacin.

Game da duk bayanan dana tara, na yarda baki da laifi a cikin wannan al'amarin Bintu, duk da cewa ban san waye ainihin mai laifin ba amma tausayin irin rayuwar da shari'ar nan zata kaiki yasa nazo wajenki, abinda nayi da kuma wanda nake yi yanzu kuskure ne ko a cikin aikinmu, amma na ture komai saboda kawai in taimake ki.

A yanzu kin kwana biyu a cikin kurkukun nan Bintu, kinga irin rayuwar da ake kwad'antawa, kuma na san baza ki so ki dauwama a cikinta ba, baza ki..."

"Me kake so?"

Muryarta ta katse shi a tsaye babu wani gargada.

Ya d'an tsaida idonsa a kanta, maganar da tayi a kusa dashi ya tabbatar masa cewa bai tab'a jin muryarta ba, amma sai ya ture hakan ta hanyar kaurara muryarsa sannan ya fad'i abinda ya dad'e yana shirya masa.

"Ki sa 'yanuwanki su sayi shaidun wajena, ni kuma nayi miki alkawari zanyi sanyi a b'angarena yadda zaku iya yin nasara."

Ya k'ara da cewa.

"Ba lallai sai lauyanki ya sani ba tunda tun farko yak'i amincewa, in har kun siya shaidun zamu yi komai ne a rufe."

"Wad'anne irin shaidu ne?"

Sai yayi guntun murmushi jin hak'ansa ya fara cimma ruwa.

"Idan muka yi ciniki zaki gansu, kuma ina mai tabbatar miki ba za kuyi dana sanin karb'e su daga hannuna ba."

Fadeelah ta cije k'arshen lebb'enta tana kallonsa, tunani take a cikin kanta ina ma tana da recorder ta nad'i maganganunsa tun daga farko! _ya riga ya san baki da ita ai._ Zuciyarta ta rad'a mata.

"Wannan damarki ce Bintu, damar da idan ta kub'uce zaki zo kina dana sanin ta tsawon rayuwarki."

Muryarsa ta sake fitowa cikin sigar hila, sai tayi wani guntun murmushi wanda ya fito a bushe kan lebb'enta, ta sunkuyar da kai ta kalli yatsunta sannan ta d'ago ta kalli idanunsa dake nuna jiranye.

"Kana tunanin kai kake da k'addarar rayuwata a hannunka?"

Lauya ne shi, mai kama da dillali, wanda ya san ma'anar duk wani motsi da futucin kostomansa, don haka a take ya gane ina maganarta ta dosa. Ya saki nasa murmushin shima mai fad'i da zurfi.

"Kin b'arar da damar kenan?"

Fadeelah tace.

"Na cillar da ita, b'ari wani lokacin a rashin sani ake yinsa, amma jifa babu wanda zaiyi bai kudirta hakan ba."

Ya tab'e baki kad'an, da dai murmushin sannan yace.

"Sai ince miki barka da shigowa sabuwar rayuwa, Binbi!"

Sunan ya dake ta, kamar dukan gudama a tsakiyar kai amma bata nuna ba, balle ta nuna mamakin yadda akayi ya sani don ko Matron d'in data rako ta zata iya fad'a masa. Ta sake cije lebb'enta kad'an sannan ta tambayi abinda yasa tun farko ta saurare shi.

"Ina lauyana ya tafi?"

Sautin dariyarsa ne ya fito kafin amsarsa, dariyar data tsinto ciwon tayinsa da ta tankwab'e a ciki.

"Hajiya Bintu kin tab'a ganin inda mai siye ya kushe kayan mai siyarwa sannan ya nemi da yayi masa kwatancen wajen wani mai siyarwar?"

Ta tamke k'asan lebb'enta data cije kamar zata datsa wajen, ya kamata tun farko ta hango wannan amsar, Babu ta yadda za'ayi Kutama ya san inda Adam yake alhalin ko Kawu Ibrahim bai sani ba. Sai ta mik'e tsaye kawai ba tare da ta ko kalle shi ba, ta ture kujerar data zauna sannan ta juya tabi ta cikin sauran fararen kujerun ta nufi hanyar fita daga wajen.

Kutama ya bita da kallo, ji yake kamar hayakin tiriri ne ke fita daga kunnensa saboda haushin yadda ya fito da zalamarsa gaban yarinya k'arama irinta ita kuma ta watsa masa k'asar kunya a ido. Ya gyad'a kai a hankali sannan ya rantse a cikin ransa sai ya toshe duk wata k'ofa da zata iya sawa suyi nasara, yadda zata shafe tsawon rayuwarta tana takaicin abinda tayi masa.

Matron d'in dake tsaye a bakin wajen tabi Fadeelah da kallo sanda ta fito tazo ta wuce ta, mamakin halayyarta ya sake kamata, tun sanda aka kawo su ta lura yanayinta daban ne dana masu laifi da yawa da ake kawowa, bata nuna tsoro game da abubuwa da yawa na wajen, zuciyarta a dake take kamar a baya ta fuskanci wani abu da yafi k'arfin zaman kurkukun nan.

Da k'arfi ta tsaida ita ganin tana neman yin nisa. "Ke tsaya nan in maida ke!"

Fadeelah ta ji ta amma bata tsaya d'in ba, da kowanne taku k'irga kwanakin da suka rage a sake zaman shari'arta take yi, ta san ko'ina Adam yaje kuma komai rintsi zai dawo a sannan!

***

A cikin garin Ikara, cikin Babban gida, b'angaren Kawu Ibrahim, Daddy ya kalli Kawu Ibrahim yace.

"Wad'annan 'yanuwan mahaifiyata ne na can Kano, suma sun san Fadeelah lokacin da ta zauna tare da mahaifiyar tawa kafin rasuwarta, shi yasa suka zo don suyi muku jaje."

"Allah sarki, sannunku, sannunku... Sannu da zuwa, Mun gode wallahi."

Kawu Ibrahim ya fad'a yana sake mik'a musu hannu suka gaisa a karo na biyu, Kawu Bashir da Kawu Nura ma dake gefensa suma suka k'ara mik'a musu hannu suka gaisa.

Daddy ya sake gyaran murya yace.

"Daga can Kurkukun muke yanzu mun samu damar ganin _Warden_... Ina nufi shi shugaban prison d'in, yayi mana bayanin cewa su yanzu basu da ikon sakinta, daga can Kotun da aka kawo ta ne zasu iya yin magana sannan a iya maida ita can amma yace su babu abinda zasu iya yi."

"Kamar dai yadda wancan mutumin ya fad'a mana tun da fari." Cewar Kawu Ibrahim.

"Karka damu Alhaji, komai mai wucewa ne insha Allahu yarinyar nan zata fito komai ya zama tarihi." Cewar d'aya daga cikin bak'in Kanon nan.

"In Allah." Kawu Bashir ya amsa.

Kawu Ibrahim ya sake cewa. "Bana cire rai daga hakan insha Allah, tunda na san koi'na shi lauyan nata ya tafi zai dawo kafin a sake wani zaman, kuma saukinta ma yana tare suke da d'an gidan Nura..." Ya nuna Kawu Nura dake gefensa.

"... Ko bai fad'a ba za'a san inda suka je don mu anan bincike kawai yace mana zasu tafi."

Kowa ya amsa banda Daddy da ya d'an sunkuyar da kansa kawai, don baya son ya fad'a musu cewa ya saka ana tracking wayoyin Adam da Sa'id d'in amma har yanzu an kasa samun bayanin inda suke, da alama duk inda suke babu ma service d'in waya balle har tayi aiki, abinda ke d'aure masa kai kenan, ina zasu je da babu ko sevice d'in waya tsawon wannan kwanakin?

"Ya iyalin taka? Ina fata dai baka sanar da ita ba ko?"

Muryar Kawu Ibrahim ta katse shi, sai ya d'ago ya kalle shi, ya san yana nufin Mami Safiyya ne, don satinta d'aya kenan da komawa Abuja bisa matsawar da 'yanuwanta suka yi, don haka bata da labarin cewa an kai Fadeelah kurkuku, shima sai da Kawu Ibrahim ya kira shi ya gaya masa ne sannan ya nemi hutun sati d'aya ya taho, da cewa Mamin Kano zaije.

Ya girgiza kansa.

"Ban sanar da ita ba, tayi zaton ma ina Kano ba nan ba."

Kafin ya amsa Daddy ya cigaba da cewa.

"Dama kawu wata magana ce ta kawo mu..."

Ya sake cigaba bayan Kawu Ibrahim d'in da  sauran sun nuna sauransa.

"... Na san yanzu ba lokacin da ya dace bane, amma su wad'annan kawun nan nawa su suka bada shawarar gwara a sanar daku da wuri tunda yanzu kune da alhakin akan yarinyar nan."

Ga su Kawu Bashir da basu saba da maganar Daddy sosai ba, da kyar suke iya rarrabe kowacce kalma da yake fad'a cikin malkwalalliyar hausar sa da yaren turanci yabi ya nannad'e.

"Ba haka bane Alhaji Ahmad, damu daku duk d'aya ne a yanzu, tunda a baya ma kunyi abinda mu d'in zamu yi."

"Da wannan Alhaji, kuma mun gode da karar, amma shari'a ai ku ta tanadar."

Suka d'anyi murmushi bakid'ayansu sannan Daddy ya cigaba.

"Kawu kun san cewa lokacin da lamarin nan ya faru ana cikin shiryen-shiryen bikin Fadeelah ne ko?"

"Haka ne."

"Toh dani dasu wad'annan 'yanuwan nawa mu muka karb'i auren yarinyar daga wajen Baban yaron wanda yake daga dangin mahaifina, sannan tun bayan dawowata na sanar da kai cewa yaron bai samu damar k'arasowa nan zaria bane saboda ana tsaka da lamarin mahaifinsa ya rasu ya koma can American.."

"Haka ne, haka ne.. Ai kaima sai bayan da ka dawo daga gaisuwar sannan muka had'u."

Daddy ya sake gyara murya sannan yace.

"To gaskiyar abinda ke faruwa shine lokacin da za'a yi auren nan akwai wata 'yar rashin jituwa daga b'angaren mahaifiyar yaron, wadda ni ban san da ita ba sai bayan naje can tukunna sannan ita mahaifiyar tasa ta buk'aci da in zauna wai zuwa ranar aurensa don inyi masa walicci, ni kuma ban gane zancen ba sai na tambayi wane aure kuma bayan wanda muka baro anan Nigeria? A lokacin take gaya min cewa ai ita kwata-kwata bata san da aurensa da Fadeelah ba, ya rufe ta ne shi da mahaifinsa suka shirya komai don ita ta riga ta gama shirye-shiyen aurensa da wata acan."

Kawu Ibrahim da sauran suka shiga gyad'a kai na al'ajabin abin.

"A tak'aice dai Kawu yanzu ita mahaifiyar tasa tak'i yarda kwata-kwata da zancen aurensa da Fadeelah, tak'i yarda ma ta saurare mu, sannan ta hana yaron dawowa tace ma zata sallama shi daga gareta in har baiyi mata biyayya akan abinda take so ba."

"Mhm-mhm!" Muryar Kawu Ibrahim ta fad'a cike da tsantsar mamaki.

"Yanzu Alhaji kana nufin zancen auren ita Bintun babu shi kenan?" Kawu Bashir ya tambaya.

D'aya daga cikin 'yanuwan Daddy yace.

"Abinda muke nufi kenan Alhaji, shi yasa muka ce gwara a sanar daku tun yanzu don ku san me ake ciki."

"Haka ne gaskiya..." Kawu Ibrahim ya amsa. 

"... Wannan ba zance ne da za'a barshi a ciki ba, kuma mun fahimci zancenku, wannan kamar ishara ce daga Allah akan yaron ban, uwa ba abin wasa bace da har za'a rufe ta akan babban al'amari irin wannan, watakila ishararsa ce ma tasa wannan al'amarin bai tashi ba sai a lokacin bikin... Allah ya nuna masa cewa albarkar uwa ba k'aramin abu bane. 

Kuma ni banga laifin mahaifiyar tasa ba, ya sab'a mata kuma matakin da ta d'auka akansa bai yi tsauri ba, sai dai fatan Allah yasa ya fahimta kuma ya gyara kuskurensa... Bintu ba matarsa bace Allah ya riga ya k'addara, don haka sai dai muyi mata fatan samun wani mijin nagari in har ta wanku daga lamarin nan lafiya."

Magana ance jari ce! Wanda Allah ya bashi kuma ya samu baiwa mad'aukakkiya musamman in hakan ya had'u da kamala, Kawu Ibrahim ya tara dukkan wad'annan abubuwan biyu, shi yasa farat d'aya mutane ke nutsuwa dashi ko a ganin farko. Wad'annan kalaman nasa su suka burge 'yanuwan Daddy game dashi, zuciyarsu ta gaya musu lallai Fadeelah da suke wa kallon kitse a da da kuma yanzu da suka ji cewa danginta ne suka d'aure ta bata cancanci hakan ba... Don Dangin ma suna suka tara!

***

"Kina ganin da gaske ba zaki saurare shi ba?" Aunty Hassana matar Kawu Ibrahim ta tambaya Mairo data idar da sallah a gabanta.

Mairo bata d'ago da fuskarta ba balle ta kalleta, idonta na kan yatsunta tace.

"Aunty dan Allah, wallahi bana k'aunar zancen Sadiq yanzu."

Aunty Hassana ta gyara zamanta tace.

"Ai zancensa wajibi ne yanzu akanki Mairo, na san cewa da ciwo abinda kike ji amma 'ya'yanki nake jiye miki, yanzu ki duba ranar da aka zo da yarinyar nan yadda ta mak'ale a jikinki aka b'are ta da kyar, bar ganin ita yarinya ce kuma 'yarki, wallahi akwai hakki wanda ba lallai ya gogu daga kanki... Musamman na d'an da kika yaye lokacinsa bai kai ba, wallahi  ko yana cin abinci Mairo hakkinsa na nan yana bibiyarki.

Sannan ni ban san zamanku da yaron nan ba, amma duk wanda zai ganki ya san baki wahala a gidansa ba, 'yanuwansa har cikin gidan nan sun zo kuma babu alamun akwai rashin jituwa tsakaninku, laifi ne ya riga yayi miki kuma kowanne d'an adam a duniyar nan baya iya shallake abinda Allah ya tsara masa, mijinki yayi nadama Mairo, ki dubi irin wahalar da yake sha a garin nan, daya tafi da ya dawo, bakya ko bari ya ganki. Suma kuma su Kawun naki ban san me suke jira ba, kowa ya zuba miki ido kina zaune da aure a ka, an kasa gaya miki cewa abinda kike yi kuskure ne..."

"Kuskure..." Mairo ta maimaita kalmar, sautin muryarta a hankali.

"... Na dad'e a cikin kuskure Aunty, rabin rayuwata kaf a cikin kuskuren take, 'ya'yan da kike magana ma duk a cikin kuskuren na same su, Sannan shi Sadiq d'in shine abu mafi kuskure daya tab'a faruwa a rayuwata."

Aunty Hassana ta mik'e daga inda take zaune ta k'araso gabanta kan sallayar ta zauna, sai a sannan Mairon ta d'ago ta kalle ta.

"Da gaske ke kika haifi yaran nan kuwa Mairo? Da gaske ke Uwa ce? Kin san yadda uwa ke jin ciwon rabuwa da 'ya'yanta kuwa? Bari in gaya miki kin san dai ba nice matar Kawunku ta farko ba ko? Amma wallahi 'ya'yan marigayiya duk da suka yi aure sai da naji ciwon rabuwa dasu, ina ga wanda ka haifa kuma? Dan Allah Mairo ki lalubo soyayyar uwa ki tausayawa 'ya'yanki, wallahi babu wanda zai hana ki komawa wajen mijinki tunda har yanzu da aurensa akanki."

Hawaye suka gangaro kan fuskar Maryam, ta share su a hankali.

"Yanzu Aunty saboda 'ya'ya sai in zalunci kaina in koma wajen mutumin daya cuce ni?"

"Rayuwar macen kenan Mairo wannan shine kamashon zama macen, kuma ba'a kanki aka fara ba, mata da yawa sun sha sadaukar da farin cikinsu akan 'ya'yansu kuma sai kiga Allah ya baka Rahma ta wani b'angaren."

"Ki duba fa Aunty, saboda shi Bintu tak'i saurarata har yanzu, tun tana yarinya na san ita ba mai rik'e abu a rai bace, shi yasa hankalina yake dad'a tashi, ina tunanin wane irin bak'in ciki taji daya manne tsanata a ranta tun daga wancan lokacin har yanzu, Ga iyayena ma Aunty, duk sun rasu da bak'in cikina a tare dasu, Gwaggo lami tace sanadiyata ma Inna ta kamu da ciwon daya haddasa mutuwarta..."

Ta girgiza kanta da sauri.

"... A zab'ina, bana jin zan tab'a iya yafewa Sadiq balle har na koma gare shi."

Aunty Hassana ta d'an juyar da kanta gefe, yadda Mairo ta kasa fahimtar ta haka itama ta kasa fahimtar irin tunaninta. 

Sai dai Allah ya riga ya tsara cewa a wannan ranar dai Mairo zata fara saukowa daga ak'idarta don basu wani dad'e a haka ba suka tsinkayi sallama daga can k'ofar b'angaren.

"Wa'alaikum Salam, Maraba."

Aunty Hassana ta fad'a sanda ta mik'e zuwa k'ofar falon da suke ciki.

"A'ah, wa nake gani haka kamar Saratu? Da gaske ita d'in ce kuwa... maraba ku shigo."

Sunan na 'Saratu' ya amsa a cikin kan Maryam, ta d'ago da idonta da sauri sanda Aunty Hasanah ta bar bakin k'ofar, wata mata ta shigo, sannan wata, sannan kuma mai suna Saratun da zuciyarta ta ayyana mata.

Aunty Saratu!

Aunty Saratunsu dai matar Mahaifinta.

Sa mik'e da sauri har tana tuntub'e da hijabin jikinta, k'afafunta na rawa ta isa gare ta, zuciyarta kuma na bugawa ta kalli fuskar data zama dattijuwa akan ta Aunty Saratun da ta tafi ta bari ta bari a baya.

Ga d'imbin mamakin Mairo sai ji tayi ta jawo ta jikinta ta rungume, sab'anin yadda Bintu ta juya baya sanda ta ganta.

"Ke nazo gani Maryam, ina sauka garin nan aka shaida min kin dawo, ban ko zauna na runtsa ba na taho don in gasgata zancen nan mai kama da mafarki, Alhamdulilahi.. Alhamdulilahi.. Alhamdulilahi! Amina tayi gaskiya, wallahi daman tace min zaki dawo, tace Mairo ba zata tab'a barin mahaifarta har abada ba.. Tace ke d'in mai tsananin biyayya ce da son 'yanuwa, tace k'addarar da Allah ya tsara miki ce tazo da hakan amma wallahi ta yafe miki duniya da lahira. Ni shaida ce Maryam, daga ita har Babanki sai da suka yafe miki kafin su bar duniya!"

Mairo ta rufe idonta a hankali hawaye mai d'umi ya shiga gangarowa kumatunta har yana d'iga kan hijabin da Aunty Saratun ke sanye dashi, ji tayi kamar anja wani gingimemen dutse can gefe an sauke shi daga kanta. Ganin Aunty Saratu a wannan lokacin ya zame mata kamar wani ruwan sama da ya sauko ya wanke rabin matsalolinta a lokacin.

A wannan ranar kuma daga ita har su Kawu Ibrahim suka ji cewar Adam ne yaje har gidan da take aure a can Kaduna, ya labarta mata duk abinda ake ciki na al'amarin Bintu ya kuma nemi alfarmar da tazo ta bada shaida a zaman da za'ayi na gaba.

Kawu Ibrahim ya jinjina kansa cike da mamakin yadda akayi Adam ya iya nemo gidanta har yaje, da gaske ne abinda ya fad'a kenan, Binciken ya tafi, amma to bayan ya bar Kadunan ina ya sake tafiya har tsawon wannan lokacin bai komo ba?

****

BAYAN NA MUTU!

"Mami ki saurare ni dan Allah..."

Muryar Al'ameen ta fito ta cikin wayar dake kare a kunnen Mami Safiyya, ta girgiza kanta sannan ta amsa masa cikin yaren turancin da suke magana.

"Wallahi Al'ameen ba zai yiwu ba, Daddy ya d'auki zafi sosai akan maganar nan, yace abinda muka yi babban kuskure ne, sannan ni kaina na san nayi ba daidai ba...na biye maka akan abinda ko a musulunce bai dace ba, don haka kayi hak'uri kawai, Allah yayi iyakar mu'amalarka da Deelah kenan, shi yasa ma komai ya faru kafin akai ga d'aurin Auren.

Kayi wa mahaifiyarka biyayya shi yafi, don kamar yadda yanzu kake da ita kad'ai a duniya haka itama kai kad'ai take dashi, su Aysha mata ne, duk daren dad'ewa zasu yi aure su barta, amma kai zaka zama mai kula da ita har k'arshen rayuwarta, don haka babu wanda zai so ka bijere mata ko ka rab'u da wani abu da baza ta so ba. Uwa tafi k'arfin komai, bayan biyayyar ka ga Allah tata biyayyar ce zata sa ka rabauta a duniya da kuma lahirar saboda haka dan Allah Al'ameen ka hak'ura da Fadeelah, wallahi don ka rasa ta babu abinda zai faru da kai ko ya ragu a rayuwarka.

Rahmar Allah yawa ne da ita, ba sai da Fadeelah kad'ai zaka samu farin ciki ba, na tabbata itama wannan zab'in ta Maminka alkhairi ce a wajenka, wuyar ta a zauna Al'ameen amma na san zaka fahimceta har ta zame maka matar rufin asiri, kai d'in mai kyakkyawar mu'amala ne ba wanda zai zauna da kai ya kasa fahimtarka... Dan Allah ka kwantar da hankalinka, ka saki ranka ayi auren nan, Fadeelah kuma ka cigaba da taya ta da addu'a an kusa kammala shari'ar kuma muna sa rai zata fito insha Allah."

Bi da bi, kowacce kalma ke shiga kunnen Al'ameen yana jin kamar maimaici ne akan irin maganganun da kowa ke gaya masa.

... Don ka rasa ta babu abinda zai same ka.

Basu san cewa komai ya riga ya same shin ba, komai ya riga ya cakud'e masa, ya riga ya zama kamar d'an adam d'in da aka sassak'a da k'arfe, wanda abin juya shi ke hannun mutane da yawa, ya rasa duk wani emotion balle har yayi iko da kansa. 

Kamar komai na rayuwarsa, wannan karon ma mahaifiyarsa tayi jagoranci da hukuncinta, tun yana yaro bata tab'a barinsa yayi abu bisa ra'ayinsa ba, hatta kaya ko abinci bai isa ya zab'a ba sai wanda ta bashi, bayan ya girma kuma bai tab'a son zama lauya ba, burinsa ya karanci harkar Computer, ya iya sarrafata ya fitar da abubuwan zamani daga cikinta amma  tace tafi son ya karanci aikin lauya, abinda taso yi kenan a karatunta amma bata sami dama don haka shi yayi... Zai iya rantsuwa bai tab'a sanin ranar da ta barshi ya zab'i wani abu da yake ra'ayinsa ba sai in har abu ya zama dole ne sai shi d'in zaiyi.

Sai a yanzu rana d'aya kawai daya riga ya kai wani minzali da ko a shari'ah zai iya zab'awa kansa abu, don ya bud'i baki ya fad'i ra'ayinsa sai ta sake cewa A'ah, kuma kowa ya amince cewa ya cigaba da binta a haka? Ya lumshe idanunsa a hankali, fad'ar Allah ne cewa babu wata halitta a doron k'asa da zata zama cikakka... Tunda ya taso a rayuwarsa bai ga abinda Allah ya rage shi dashi ba sai wannan.

"Al'ameen kana jina?... Yaushe ne bikin?"

Muryar Mami ta shiga kunnensa, sai ya k'arasa rufe idanunsa gabad'aya kafin ya amsa.

"Tace farkon wani watan mai kamawa."

"Toh Allah ya kaimu, su Zahra zasu zo insha Allah, in da hali ma zan had'a su da wasu cousins d'insu."

Ba wai fatan lokacin yazo yake ba amma jin ta d'ebe kanta yasa yayi saurin tambayar.

"Mami ke fa?"

Ta girgiza kai kamar yana ganinta.

"Da wuya Al'ameen, Miryaamah ta d'auki zafi a lamarin nan, ni kaina ba zan iya kai fuskata gabanta a yanzu ba, mu bari dai zuwa wani lokaci sai inzo in ziyarce ku insha Allah."

'KU' tana nufin shi da Hamida, Hamida a matsayin matarsa... Abinda ya kasa haskowa a cikin kansa har yanzu, ya kasa rusa wannnan mafarkin daya gina a cikin kansa na irin rayuwar da zaiyi shi da Fadeelah.

A yanzu baya iya hango yaya rayuwarsa zata kasance a gaba, don ya san ba zai iya hak'urin rasa Fadeelah ba... Ya rasa ta a farko kuma ya kasa hak'urin!

****

MIMBIRI, 10:15 AM.

K'auyen Mimbiri, wani waje ne dake tsakanin babban birnin tarayya na Abuja da kuma garin Niger, k'auye ne k'arami da ko gwamnati bata san dashi ba saboda babu ko wutar lantarki balle ayi maganar ruwa, hanyar samun ruwansu ta jikin wani k'aton dutse ne dake bayan garin inda yake fitar da tsaftataccen ruwa mai sanyi wanda hakan ya sanyawa mutanen cikinsa d'orarriyar lafiya da kuma kuzari, gine-ginen cikin k'auyen na asalin k'asa ne da azara, k'asar ma ba irin wadda ake sarrafata zuwa bulo ba, don yanayin gidajen nasu babu fasali balle tsari.

Yarensu kuwa Hausa ce amma mai cakud'e da garhariyar yaruka kasancewarsu a tsakiyar garuruwa. Kamar yadda k'auyen yake k'arami, haka mutanen cikinsa basu da yawa, banda gangarawar shekaru ma da suka zo da aurarraki da kuma hayayyafa, a da baifi a k'irge su zuwa 'yan dozinnai ba.

Hanyar zuwa cikinsa bata da kyau, don da kyar aka fitar da ita 'yar siririya ta tsakanin gonaki. A shekarun baya ma babu hanyar, sai da aka yayyanka gonaki daga can hanyar babban titi sannan aka fitar da ita, 'yar k'arama mai cike da gargada wadda duk kyawun abun hawa sai yayi tangad'i akanta.

Babban abin taraddadi a k'auyen Mimbiri shine zuwan Bak'o, abu ne sabo da ba kasafai yake faruwa ba, saboda in har ka hangi wani akan hanyar shigowa k'auyen, to d'aya daga cikin 'yan d'aid'aikun 'yan uwansu ne da suke fita birni yin sayayyar kayan masarufi, ko kuma a wasu lokuta 'yan wani k'auye dake can nesa dasu su shigo cin kasuwarsu, amma shima ba koyaushe ba, duk ranar kasuwa kusan su kad'ai ke cin kasuwarsu saboda k'arancin mutanen kewayen da suka ma san da zamansu.

Sa'id ya juyar da kansa gefe yana mai k'ara sautin wak'ar da yake ji cikin earpiece d'insa, idonsa ya kai kan cajin dake kan wayar, bai ko kai kwata ba, gashi man dake cikin motar tasu ya kusa k'arewa, na cikin boot ma ragowarsa bashi da yawa.

Tun da gari ya waye fatansa shine su sami mutumin nan a yau su koma cikin gari, tsawon kwanaki hud'u kenan rabonsa da sevice d'in waya, ba don yana caji a motar ba ma da wayar ta dad'e da mutuwa. Allah ya sani bai tab'a ganin k'untataccen waje irin k'auyen na Mimbiri ba, tun daga 'yar banzar wahalar da suka sha a daji yaji ya tsani garin, don sunfi k'arfin awanni biyu cikin daji suna karo da dutsuna da kuma busassun shukoki kafin su iso cikinsa, har sai da ya fara tunanin matashin da suka d'auko daga can wani k'auye k'arya yake musu bai san garin ba.

Tun a wancan lokacin kuma ya yarda cewa da gaske ne idan Adam yasa kansa yin abu, to ba k'aramin dalili za'a samu ba da zai canja ra'ayinsa, kwata-kwata bai d'auka da gaske zasu taho har wannan k'auyen neman tsohon da ya bashi labarin ya gani a wajen Habiba ana i-gobe rasuwar Hajiya ba.

Tausayin ganin yadda yake ta fafutuka akan shari'ar ne da kuma ita Bintun da yake hangen za'a datsewa rayuwa yasa ya fad'a masa cewa yaga shigar tsohon wajenta amma ba wai don yana tunanin hakan zaiyi amfani ba, ga mamakinsa kawai sai Adam d'in ya nuna zak'uwarsa wajen k'arin yi masa tambayoyi.

Ya gaya masa iya abinda ya sani cewa ya san tsohon ne kawai ta hanyar wani abokinsa dake siyan magungunan gargajiya a hannunsa...ga k'arin mamakinsa, sai cewa yayi wai ya had'a kayansa zasu yi tafiya. Washegari suka nufi Ikara, yayi sallama dasu Kawu Ibrahim akan zaije bincike ne kuma shi zai raka shi, daga nan suka tafi wajen abokin nasa daya bashi labari, acan yake gaya musu cewa tsohon ya dad'e da barin ikara kuma asalinsa d'an wani kauye ne wai shi Mimbiri a can gaba da birnin tarayya.

Kaduna suka fara tsayawa, inda mamaki ya sake cinye shi ganin yana ta bin wani adireshi a cikin wayarsa har kofar gidan tsohuwar matar mahaifin Bintu, Saratu.

A hanya hira kala-kala ba wadda basu yi ba harda ta shari'ar da ake ciki, amma bai fad'a masa inda zasu ba ko yadda akayi ya samo gidan Saratun.

Bayan sun baro Kaduna, hanyar Abuja a mik'e suka d'auka bayan sun cika motarsu taf! da kuma wasu manyan jarkuna a boot d'in motar da man fetur, a cikin Abujan suka tsaya wani bakery suka siyo tarin kayan cimar fulawa mara saurin lalacewa da fruits da katan-katan na ruwa da lemo kamar masu barin garin. 

Tunda suka wuto Abujan kuma suke faman tsayawa k'auyuka-k'auyuka tambayar K'auyen Mimbiri, sai dai tun daga k'auye na biyu da suka yi tambaya aka nuna musu wata hanya data d'auke daga kan titi zuwa cikin daji, tun farko an gaya musu dama k'auyen a ciki yake, sai dai suna isa k'auyen farko a hanyar suka zata shine, ai kuwa mutumin da suka fara tambaya ya shaida musu cewa ai ko rabi na hanyarsa basu kai ba, shi yana can ciki.

Da jagorancin kwatancensa, suka k'ara luluk'awa cikin dajin, kuma tun suna tafiya suna ganin d'aid'akun mutane har ya zama sai sunyi tafiya mai nisa kafin su sake ganin wani k'auyen, kuma daga kowanne k'auye sai ayi ta sake luluk'a su ciki da cewar K'auyen na Mimbirin na gaba, tun suna tafiya service d'in wayarsu na iya kawowa har ya d'auke bakid'aya sannan k'asan motarsu duk yabi ya karkarce saboda yadda suke taka duwatsu da busassun shukoki.

Kwana, d'aya, biyu, har uku, sallah ce kawai da cin abinci ke tsaida su sai ko in zasu k'ara mai a motar ko kuma d'aya zai karb'i tuki. Allah ya sani sun wahala kamar a zamanin DA don wani lokacin sai su yini kafin su isa inda za ga mutane su sami ruwa su wanke jiki su canja kayan jikinsu, tun yana k'orafi har ya gaji ya daina don ko kad'an Adam bai damu da wahalar da suke sha ba ko kwazazzababbiyar hanyar da suke bi wadda duk ta karce fenti da kuma k'asan motarsu tsaf!

Sai a rana ta uku sannan suka isa wani k'auye mai suna  'Sauna' inda suka sami jagorancin wani matashi jamilu, suka d'auko shi a bayan motarsu yana musu kwatancen hanya wanda haka sai da suka shafe awanni biyu suna tafiya daga inda suka d'auko shi kafin su isa, amma zai iya rantsewa Adam ko gezau baiyi na alamun nuna gajiya ba, tuk'i kawai yake yana bin umarnin matashin nan daya bararraje yana shak'ar sanyin A.C motar.

Bayan sun iso kuma mutanen garin suka maida su tamkar wasu Dodanni, kowa yaki kula su, kowa yak'i yarda dasu har guduwa yara suke in sun gansu, ba yadda matashin nan baiyi ba don ya fahimtar da wan mahaifinsa dake k'auyen cewa ba cutar dasu zasu yi ba, amma fintinkau kowa yak'i fahimtarsu sai da kyar aka sami k'ungiyar wasu dattijai suka turo wakili daga cikinsu cewa in suna son magana dasu sai da su jira Maigarinsu ya dawo daga gaisuwar jana'iza da yaje wani k'auye.

Haka suka kwana a cikin mota babu mahalukin daya kula su, abin ya bashi mamaki mutuk'a yaga kamar sun koma wani zamani ne dake can baya da wanda suke ciki, Amma Adam bai yi mamakin ba, don cewa yayi duba da yanayin yadda rayuwarsu take, in sun kore su ma basu yi laifi ba.

Ya kalli lokaci bayan ya dawo daga wannan dogon tunanin, k'arfe goma da rabi na safiya! Adam ya tafi dubawa ko Maigarin nasu ya dawo, shi kuma ya zauna gadin motarsu, ya juya bayan motar ya d'ebo dabino da kwakwa da kuma cake, ya had'a dabino da kwakwar yana ci, wak'ar iRobot na tashi a kunnensa.

Kwankwan-kwan! Gilashin gefensa yayi k'ara bayan wani lokaci, da sauri ya zare earpiece d'in ya bud'e k'ofar motar ya fito.

"An aiko mu ne mu tafi da kai, yace ka rufe motar ka biyo mu."

D'aya daga cikin mutane biyun dake tsaye a gansa ya fad'a.

"Shi wa?" Kai tsaye ya tambaya.

"Wanda kuka zo tare dashi, yana can a fadar Maigari."

"Kuka ce baya nan."

"Ya dawo d'azu da asubar fari."

Sa'id ya d'an kallesu su duka biyun, zuciyarsa na son gasgata zancen, yana son d'ebe zargin wani abu a ransa, ganin haka yasa wanda yayi maganar nan ya zura hannunsa a aljihu ya zaro wani agogo ya mik'o masa.

"Yace mu baka wannan."

Ya mik'a hannu ya karba, agogon dake d'aure a hannun Adam ne, ya sake d'agowa ya kalli mutanen, yaga dai babu alamar rashin gaskiya a fuskokinsu amma duk da haka bai yarda dasu ba, sai ya gyad'a kai sannan ya zura agogon cikin aljuhun wandonsa, ya juya ya bud'e motar, ya kashe ta, ya rufe glasses, sannan ya zare muk'ullin, har zai fito wani tunanin ya gifta cikin kansa don haka ya bud'e drawer jikin dashboard, ya zaro wata 'yar k'aramar wuk'a da Adam ke yanka apple da ita ya zura a aljihunsa.

Sai dai bai hango komai da zai iya yi da wuk'ar ba, don fatansa shine zuciyarsa tayi kuskure akansu...

****

BAYAN NA MUTU!

©AYSHA SHAFI'EE

Koda minti d'aya, bai tab'a mance k'irgar saura awa nawa kafin rana ta fad'i ba, bai tab'a kuskuren saura kwanaki nawa ya rage zuwa sanda za'a sake zaman shari'ar ba, zuciyarsa tana bugawa ne kamar da sautin motsawar sakanni kawai, D'aya.. Biyu... Uku... Hud'u... Biyar... A haka har a kai kowacce sittin d'in dake nuna minti guda ta ragu a lokacin da ya riga yayi tanadinsu.

Adam ya d'an gyara tsayuwarsa idanunsa k'ir! akan k'ofar gidan da Maigarin yasa aka rako shi da kyar, bai ko damu da yadda k'ofar gidan da kewayenta ta d'ad'e da rashin mutane ba, ko da dandazon yaran da suka taru daga can nesa a kowanne b'angare suna hangensa, ko giftawar kawunan matan dake lek'ensa ta saman 'yan katangar gidajen su, ko kuma d'irka-d'irkan matasan da Maigarin yasa suka rako shi har k'ofar gidan tsohon da suka biyo kwatancen nemansa tun daga Ikara... Fatansa kawai ya samu abinda yazo nema ya kuma ganshi ya d'auki hanyar juyawa.

Tana can tana jiransa, tasa dukkan fatanta akansa, tana fatan Allah zai amsa addu'ointa ta hanyarsa, kamar yadda su Kawu Ibrahim da 'yan uwanta ma ke da yak'ini akansa...

Don haka dole ne yabi duk wata hanya da zata sa fatansu ya karb'u, duk wata hanya kuma da zata tabbatar da abinda 

abokin karawarsa ke tsoron faruwarsa, wato samun nasararsa!

A daidai wannan lokacin Jamilu, matashin da suka d'auko a hanya kuma yake taya su fafutukar mutanen su saurare su ya fito daga cikin gidan da yake kallo, yayi saurin gyara tsayuwarsa cike da zumud'in jin abinda zai fito daga bakinsa.

"Sunce ka shiga."

Ya gyad'a kansa, alamun ya fahimta sannan yabi bayan jamilun, wad'annan matasan ma suka dafa musu baya.

Soron farko na gidan bashi da rufi in ka d'auke yalolon buhun da aka rufe k'ofa dashi kawai, na biyu kuma dogo ne mai cike da duhu saboda irin dakakkiyar azarar da akayi masa rufi da ita, daga nan sai faffad'an tsakar gida irin na kowanne gida mai iyali na k'auye... Jerin d'akuna masu baranda daga kowanne b'angare sannan k'atuwar bishiya a tsakiyar filin.

Sai dai kuma ba irin yadda gidan ya kamata ya kasance bane, don babu ko irin kajin dake kiwo a tsakar gida balle kuma mutane, k'ofar kowanne d'aki a rufe take bam! wasu ma da alama garin sauri har da labule aka had'a aka gark'ame tare, sai a lokacin yaji zuciyarsa ta fara mamakin irin tsaurin halin mutanen kamar yadda Sa'id ke fad'a.

Sa'id. Ambaton sunansa yasa ya tuna abinda ya faru d'azu a fadar Maigari.

Malam Salisu bashi da halin fitowa ya iya ganinka a yanzu, don haka zamu barka ka ganshi amma da sharad'i.

Mai garin ya fad'a bayan gwagwarmayar da aka sha kafin su iya gane hausar sa.

Ance mana ku biyu kuka zo, don haka zamu rik'e d'anuwanka har sai ka gama da Malam Salisu lafiya, sannan mu fito maka dashi.

Ya tuna yadda babu wani dogon tunani ya amince da hakan kuma har ya bada agogon hannunsa don aje a taho da Sa'id d'in, Anya kuwa baiyi kuskure ba?

"Yana cikin d'akin nan..."

"Ku, ku jira mu anan ko?" Jamil ya juya ga wad'annan matasan dake bin bayansu, kamar basu so ba amma dai suka ja suka tsaya a k'ofar d'akin. Adam ya zare k'afafunsa daga cikin takalmansa a hankali sannan ya sunkuya ya zura kai cikin 'yar k'aramar k'ofar d'akin.

Babu duhu a ciki kamar yadda yake tunani, sai rashin isashshiyar iska da hakan ya fallasa tsamin dattin d'akin, sai dai ba wannan ne ya tsayar dashi a k'ofar ba, sai ganin tarin mutane fal zaune a cikin d'akin, yabi fuskarsu da kallo d'aya bayan d'aya kafin ya tsaya akan d'an tsohon dake kishingid'e a tsakiyarsu, anan ya sami amsarsa ta farko kafin wadda yazo nema. Wad'annan mutanen 'ya'ya da kuma 'yan uwan tsohon ne, sun zo kare shi ne saboda yazo yi masa magana.

Karo na farko tun bayan wani lokaci yaji murmushi na shirin kub'uce masa, yanzu fisabilillahi zai nik'o gari ne daga can wata duniya yazo har nan don ya cutar da wannan d'an tsohon?

"Bismillah..." Jamilu ya nuna masa wajen zama, ba musu ya zauna ya tankwashe k'afafunsa akan daud'ad'iyar tabarmar.

"Maigari ya shaida mana wai kazo ne don kayi wa mahaifinmu wasu tambayoyi."

D'aya daga cikin mutanen ya fad'a. Adam ya had'iye wani guntun yawu a bakinsa sannan yayi gyaran murya a hankali, ta ina zai fara? Ta yaya zai cewa mutanen nan shi lauya ne kuma tambaya yazo yi masa game da shari'ar kisa?

"Da gaske ne daga can Ikaran kake?" Wani ya sake tambaya yana k'are masa kallo.

Ya san abinda ma'anar tambayar ke nufi, baiyi kama da mutanen da suka sani a Ikara ba don haka yayi saurin tarar tunaninsu.

"Mahaifina d'an Ikara ne, amma ba'a can na tashi ba, kuma ba'a can nake ba yanzu haka."

Wani da fuskarsa ke nuna manyanta ya ya gyad'a kai sannan yace.

"Tambayar me kazo yi masa?"

Abin yaso ya d'aurewa Adam kai? Shi tsohon baya magana ne? In su zasu yi masa maganar to ta yaya zai sami amsoshinsa? Sai ya juya ya kalli mai tambayar yace. 

"In baza ku damu ba zan iya magana dashi?"

Har mutumin ya bud'e baki zai ce wani abu tsohon nan ya d'ago hannu ya dakatar dashi.

"Kar ka damu Sama'ila ai duk kuna zaune babu wani abu..." ya juyo ga Adam.

"Samari, zancen Habiba ne ke tafe da kai?"

Dammmm! Wani abu ya buga a cikin kan Adam, idanunsa suka zare a lokaci d'aya, kamar yadda idanun 'ya'yansa ma suka cika da mamaki suna kallonsa. 

"Ta yaya ka sani?"

K'arin mamakinsa, sai tsohon yayi murmushi yace.

"Na san kai ba bahaushe bane d'an nan, da watak'ila ka san karin maganar dake cewa 'Alhaki kwikwiyo ne, dole ne yabi mai shi, irin wannan ranar na dad'e ina gujewa Habiba."

Adam ya gyara zamansa a hankali, kafin tsohon ya sake tambaya.

"Kai waye a wajen Habiba? Ban tab'a ganinka ba." 

"Ni d'an k'anin mijinta ne, ba'a garin nake ba har ka tafi shi yasa bamu tab'a had'uwa ba."

Tsohon ya sake gyad'a kansa sannan yace.

"Ni na san shari'ar nan baza ta tab'a mutuwa ba sai anyi ta, an samu yarinyar da ta gudu ne?"

Adam ya gyad'a kansa.

"Eh ta dawo."

Tsohon ya girgiza kansa.

"Daga Habiba har yarinyar sun fad'a tarkon wani mai sharrin ne, anyi amfani dasu a cimma wani burin."

Da sauri Adam ya tare shi. 

".. Ban gane abinda kake nufi ba."

Tsohon ya juyo ya kalle shi sosai.

"Ko waye ya turo ka kaje ka gaya masa ba Habiba ce ta kashe Hajiya Balaraba ba."

Adam ya had'iye yawu shima yana kallonsa sannan yace.

"Zan iya sanin abinda yasa kace hakan?"

Kafin ya amsa, ya juya ga d'ansa dake gefe ya fad'i wani abu da Adam bai ji ba, d'an ya mik'e da sauri ya kama kafad'unsa, ya mik'ar dashi zaune sosai sannan ya koma ya zauna.

"Ita Habibar da ta turo ka wajena na tabbata ta gaya maka sana'ata a Ikara kafin kazo nan, don haka na saba da ita ne ta hanyar yawan siyan magungunan gargajiya da take yi a wajena.

Ana gobe za'a yi wannan rasuwar, tazo wajena da bayanin abinda kake nema yanzu, tace tana neman taimakona da in sayar mata da sassak'en wata bishiya da yake kamar guba idan mutum yaci shi, da farko bata shaida min me zata yi dashi ba sai da na matsa mata taga da gaske ba zan bata ba har sai naji dalilinta tukunna, sannan ta gaya min cewa ta yanke shawara ne kawai zata kawar da Hajiyar daga duniya don ta samu damar mik'e k'afa a gaba tayi komai yadda take so babu mai hana ta.

Ba tun a ranar ba Habiba ta saba sakin jiki ta fad'a min duk sirrinta saboda ina biye mata a dukkan ra'ayoyinta.. saboda haka na san duk irin matsalar dake tsakaninta da Hajiyar. Ta gaya min a lokacin cewa taje wajen malamai da yawa, amma dukkanin ayyukan da akayi mata babu wanda yaci akan hajiyar, don haka k'awarta ta gaya mata in har ta samu wannan sassak'en tasa mata a abin ci ko sha, to nan take zata mutu.

Sai dai a wannan ranar, ban biyewa mata kamar yadda na saba ba, na gargad'e ta da cewa abinda take shirin yi mai girma ne, kisa ba k'aramin abu bane da zata yi ya wuce kamar sauran shirinta, amma duk iya k'ok'arin da nayi wajen ganar da ita, bata saurare ni ba ta ajiye min mak'udan kud'in da basu tab'a shiga tsakanina da ita ba tace lallai in bata.

Ganin kar in rasa kud'in a wannan lokacin yasa na amsa mata sannan nayi mata alk'awarin kawo mata sassak'en har gida, washegari kuwa na sami wani sassak'en da bashi da tasiri ko kad'an naje na kai mata a matsayin wanda take nema, saboda har a lokacin zuciyata bata bani cewar in sa hannu a kisan mutum ba."

Adam ya gyad'a kai a hankali sanda tsohon ya kawo nan, bai sani ba ko a duk duniya kaf akwai sunan abinda ke faruwa a cikin kansa a lokacin, don bashi da wani kokwanto tsohon gaskiya yake fad'a, ya yarda da maganganunsa irin yardar da zai iya tsayawa a gaban ko waye ya tabbatar da hakan, amma ta yaya wannan al'amarin ya faru? In har ba Habiba ce ta kashe Hajiya ba to waye? A lokaci guda kwakwalwarsa ta shiga hasko fuskokin 'yan Babban gida d'aya bayan d'aya, kamar a sannan za'a nuna masa wanda yake nema.

"Zaka iya yi min dukkan tambayoyin da kake so yanzu."

Muryar tsohon ta katse shi, ya maido da idonsa kansa, sai a sannan ya lura cewa ashe bai ma yi masa tambaya ko guda d'aya ba amma ya sami fiye da rabin amsoshin da yake nema.

"Me yasa duk ka gaya min wannan zancen kai tsaye?" Ya yanke shawarar fara yi masa tambayar da ko 'ya'yansa dake zaune zaso sani.

Tsohon ya k'ara yin murmushi kamar mutumin dake cike da raha sannan ya kai hannunsa ya yaye bargon da ya lullub'e inda k'afafunsa suke, sai dai me? Wajen fayau yake babu k'afafun, balle cinyoyi, sai alamarsu kawai daga can k'ugunsa wanda ke nuna alamun yankewa akayi. Adam ya d'ago daga kallon wajen ya kalle shi.

"Naga ishara mai tarin yawa daga Allah d'an nan, baka labarin halin da na shiga da irin wahalar dana sha kafin in iya k'arasowa nan abu ne mai tsaho, don haka ba kai ba, ko waye a yanzu yazo neman wani bayani daga wajena, wallahi zan gaya masa abinda na sani komai munin irin rawar dana taka a ciki kuwa."

Kamar yadda sama-sama suke gane abinda yake fad'a, shima ba kasafai Adam ke gane kowacce kalma ta cikin hausar sa ba, amma yana iya fahimtar abinda yake nufi, don haka ya gyad'a kansa a hankali kafin ya sake yin wata tambayar.

"Idan har abubuwan da ka gaya min duka gaskiya ne to waye yayi kisan kenan? Tunda labari ya dad'e da fita cewar Hajiyar ta mutu ne sanadiyar gubar data ci."

Sai da ya maida bargon ya rufe jikinsa sannan yace.

"Wanda ya taki zance akan zance ya kuma taki sa'a akan sa'a."

Adam bai fahimta ba, kuma fuskarsa ta nuna alamun hakan.

"Ina nufin wanda ya san duk abubuwan da Habiba ke k'ullawa kuma yaji zancena da ita."

D'akin ya d'auki shiru na wani lokaci, tsakanin shi da tsohon babu wanda ya sake magana, da alama kowannensu da irin tunanin dake faruwa akansa, tunanin Adam bai wuce na jiran tsohon ya k'arasa masa abinda yake nema ba, don ya yarda in har ya san duk wad'annan abubuwan, to abinda ya rage ma ba zai shige masa duhu ba.

.

.

.

.

.

.

.

.

Zuwa can tsohon yayi ajiyar zuciya sannan yace.

"Sule yaje wajena a wannan ranar bayan fitar Habiba."

Sule. Sule. Sule! Adam ya zana sunan a cikin kansa da manyan harafai, sai dai waye shi? A Babban gida yake? anya ya tab'a ganinsa kuwa?

"Amma bani da tabbas akansa don sai bayan awanni da fitarta sannan yazo, kuma abinda ya kawo shi ba sabon abu bane, dama yazo neman maganin  ciwon mahaifiyarsa kuma nace ya dawo a ranar."

"A ina ya same ka?" Adam ya tambaya kai tsaye.

"A cikin gidan da nake zaune inda nake ganin mutane."

"Ka tashi ka barshi shi kad'ai a lokacin?"

Bai amsa ba sai da ya d'ago ya kalle shi.

"Idan kana tunanin ya d'auki sassak'en gubar ne to ba abu me mai yiwuwa ba, babu wanda ya san inda nake ajiye magunguna na balle har a gansu, sai dai in nine na fito dasu."

Adam ya girgiza kansa.

"Ba tunani nake ya d'auki gubar ba, tunani nake yaga maganin a lokacin da ka fito dashi zaka kaiwa Habiba a matsayin gubar, kuma ya gane ba gubar bace."

Sai da tsohon ya bud'e baki cike da mamaki sannan ya gyad'a kansa.

"Kwarai sanda ya shigo ina dab da fita, don magariba ta k'arato kuma so nake in shiga Babban gida a lokacin da maza suka tafi masallaci, mata kuma ke d'aki suna sallah, don haka na fito da maganin yana ajiye a gefena."

Adam ya gyad'a kansa.

"Kuma kana da tabbacin kuma babu wanda ya ganka a lokacin da ka shiga wajen Habiban?" 

"Ina dashi, na tabbata babu wanda ya ganni."

"Akwai..." Adam ya bashi amsa yana kallon fuskarsa.

"... Don ba Habiba ce ta turo ni wajenka kamar yadda kake zato ba, wani ne daban wanda ya ganka a lokacin da ka shiga."

Ga mamakinsa sai kawai tsohon nan ya bushe da dariya a maimakon murmushin da yake yi.

"Na fahimci kai lauya ne tun shigowarka nan yaro, kuma ba lauyan dake kare Habiba ba, A ina wannan yarinyar ta samu gatan mai d'auko mata lauya kamar kai?"

Adam ya girgiza kansa.

"Ba shine abinda ya kawo ni ba, so nake ka gaya min da gaske babu wanda ka gani a lokacin da zaka shiga wajen Habiba?"

Tsohon ya sake girgiza kansa.

"Hanyar shiga b'angaren Habiba a can k'arshen Babban gida yake, don haka ba waje ne da mutane suka fiye yawan zuwa ba, in banda Anna dake zaune a wajen da wuya kaga wani a hanyar."

"Anna... Anna, wacece ita?"

Kalmomin har karo suke wajen fitowa daga bakin Adam. Tsohon ya sake dariyar data zame masa jiki.

"Kar kasawa kanka wani fata, Anna mahaukaciya ce, ba abinda take ganewa balle tayi maka amfani."

Ba fata kad'ai ba, Adam ji yayi zuciyarsa ta d'auki k'addarar shari'ar kacokam! Ta maida kan Anna mahaukaciya. Dukkan wannan rikicin ya fara ne daga Babban gida, an kashe Hajiyar a cikin Babban gida, An d'orawa Bintu sharrin kisan a Babban gida, an shigar da k'ara kotu daga Babban gida, ya baro Babban gidan ya taho wannan luluk'in bincike.... Ashe watak'ila AMSAR na dai cikin BABBAN GIDAN!

"Wacce hanya ce zata yi mana sauk'in fita titi?"

Ya tambayi Jamil bayan komai ya kammala tsakaninsa da mutanen Mimbiri, ya gama da tsohon nan, yayi sallama da maigari har kuma sun saki Sa'id d'in da aka tsare a fadar Maigari.

"Komawa hanyar Abuja yanzu tafiya ce mai nisa kuma hanyar bata da kyau, daga nan yafi kusa da Keffi, gwara ku fita keffin sai ku d'auki hanya ta titi ku koma yafi sauki."

Hakan suka yi kuwa, Jamil yayi sallama da wan mahaifinsa sannan yabi su har wata mararraba da ta d'auki hanyar fita k'aramar hukumar keffin daga nan shi kuma ya sami motar da zata koma k'auyensu, suka rabu bayan Adam yayi masa alkhairin da yake ganin zai koma k'auyensu ne a matsayin attajiri!

"Ba irin tunanin da ban kawo akaina ba duk da irin bayanin da suka yi min, gani nake kamar k'arya suke wani abu ya faru da kai ne, wallahi har na fara hasko yadda zan caka musu wuk'ar dake jikina don su barni in fita in nemo ka...."

Sa'id ya shiga fad'a bayan sun rabu da jamil sun d'auki hanyarsu, Adam bai katse shi ba har sai da ya kai k'arshe, idonsa na kan titin birjin da suke bi sannan yace.

"Sa'id wacece Anna?"

"Anna?" Ya tambaya cike da mamakin me ya kawo sunanta kuma a wannan halin.

"Of course, ita."

"Wani abu ya gaya maka game da ita? Cewa yayi ta san wani abu?"

Sa'id ya jero tambayoyin bi da bi, Adam ya cije lebb'ensa alamun baya son doguwar magana a lokacin, fahimtar hakan da Sa'id yayi yasa ya d'an kalli gefe hannunsa dunk'ule akan bakinsa kafin yace.

"Anna 'yar Babban gida ce itama, mahaifiyarsu d'aya da Babana, ta gamu da matsalar aljanu ne tun aurenta na farko, hakan yasa ta zama kamar bata da hankali sosai kowa yake gudunta, amma tana da nata hankalin don tana iya fahimtar wasu abubuwan."

"Wasu abubuwan kamar me?"

"Misali zata ci abinci kuma zata yi ibadar ta kamar kowa, kawai dai bata fiye tsabtace jikinta bane kuma tana saka shirme a maganganunta, amma bata da mantuwa, in har ta san abu, komai dad'ewarsa baya b'ace mata."

Adam ya gyad'a kansa yana jin kamar a lokacin ya tashi sama ya ganshi a Ikara kawai, kamar ya zuk'e duk tsawon tafiyar dake gabansu ya matseta cikin taku d'aya. 

"Me ya faru? Me Malam Salisun yace maka?" Sa'id ya yanke shawarar tambayar bayanin da baiyi masa ba.

"Zan fad'a maka."

Ya fad'a cikin harshen turanci sanda yabi motar gabansu yasha wata kwana... Ya fad'i hakan ne kawai don ya rabu dashi, amma k'aidar bincikensa shi baya had'awa da kowa, baya gayawa kowa abinda yake ciki sai dai a ga sakamako kawai.

Har Sa'id ya bud'e baki zai sake magana wayarsa dake kan cinya ta shiga ruri, yayi saurin kallonta,  Ya Allah! Ya akayi bai lura ba cewa sun shigo waje mai service ba, da sauri ya d'ago da ita cike da begen sautin kiran da yayi kewarsa tsawon kwanaki.. Bak'uwar namba ce da bai santa ba, ya d'an kalli Adam da idonsa ke kan titi kafin ya d'auka.

"Hello... Eh Sa'id ne... Eh muna tare dashi... Okay tohm."

Sai ya mik'owa Adam d'in wayar.

"Da kai ake son magana."

Kamar bai ji shi ba don da alama yayi nisa cikin tunani, sai kuma ya mik'o hannu ya karb'a sannan ya kara ta a kunnensa. Gaisuwa kawai Sa'id ya iya tsinta a cikin maganar da yayi kafin dogon bayanin da muryar ciki ke masa ya canza yanayin idanunsa zuwa wani abu da zai rantse ya kuma rantsewa bai tab'a gani tare da Adam ba, iya tsawon zamansa dashi.

Tashin hankali... 

Tsantsar sa!

****

Basu sami airpot a Keffi ba, don haka dole suka k'arawa motarsu mai suka k'arasa cikin garin Abuja da kyar saboda yadda k'asan motar ya kwararrab'e da irin gurzar data sha cikin daji.

Zuwa wannan lokacin Sa'id ya fahimci me ake ciki don kiran waya ne barkatai ke ta shigowa wayarsa bi da bi na neman Adam, kasancewar shi wayarsa basu ma san inda take ba cikin tarkacen motar, kuma dukkanin kiran suna dangantuwa ne da labari d'aya, cewa bayan tafiyarsu kotu ta tura Fadeelah kurkuku wanda hakan ya faru da sa hannun lauya mai shigar da k'ara Kutama.

Sai dai abinda bai fahimta ba shine irin rud'anin dake haskawa cikin idon Adam, haushin abinda Kutaman yayi ne ko kuma me? Shi fa ya kasa gane wace irin alak'a ce tsakanin Adam da wannan case d'in, ko kuma yace Bintun ita kanta, don ba zai yiwu ace duk wannan wahalar da kashe kud'in da yake yi saboda Kawu Sulaiman bane kawai, har yaushe ya sanshi da zai ta sadaukar da kud'i da lokacinsa saboda shi haka? Yafi danganta cewa akwai wani abu tsakanin Adam d'in da Bintu.

Tunda ance ta zauna a America tare da marik'anta, zai iya yiwuwa ya santa ne tun a can, sai dai kuma kansa ya sake k'ullewa da tunanin in har su san juna me yasa daga shi har ita ba wanda yayi maganar hakan.

Ya juya ya hangi fuskar Adam d'in dake tsaye tare da wani dillalin sayar da motoci, inda suka tsaya zasu saida motar tasu bayan isarsu cikin garin Abujan, a yanzu ya fahimci cewar jinin mahaifinsa na hausawa ne kawai ke yawo a jikinsa, amma dabi'unsa kaf irin na al'adar turawan daya tashi a cikinsu ce, baya tab'a fad'in abinda yake ciki sai dai a ga sakamako kawai.

Bayan da kyar an samu wani makaniki ya sayi motar, suka tsaya anan gidansu na Abuja suka kintsa jikinsu kafin lokacin tashin da jirgin da Adam yayi musu booking, Sa'id yaso su huta zuwa washegari amma yaga babu niyyar hakan don haka ya rik'e ra'ayinsa. K'arfe hud'u da 'yan mintuna jirgi ya d'aga dasu daga filin tashinsa na Nnamdi Azikiwe International Airport zuwa filin saukar jirage na garin Zaria.

Sa'id ya riga ya yiwa Awwal waya kafin su taso don haka tun kafin saukarsu yana tsaye a harabar wajen rik'e da muk'ullin motar da suka bar masa anan gidansu na Zariyan.

****

".... Bayan tafiyarka da kwana biyu muka sami labari wai an d'auke ta daga nan cikin kotun zuwa wata kurkuku ta mata dake can hanyar barin gari, wallahi babu irin kokarin da ba muyi ba amma ma'aikatan kurkukun sun k'i saurararmu, sunce sai dai mu koma can kotun da aka kawo ta, daga nan ne za'a iya wani abu, kuma a can mun rasa wa zai saurare mu..."

Banda wad'annan kalaman na Kawu Ibrahim babu abinda ke maimaitawa a cikin kan Adam. Ya rufe idanunsa tsam! Ya k'ara jingina da kujerar cikin jirgin, ya kasa yarda wai Fadeelah na kurkuku a lokacin, ya kasa yarda cewa tafiyarsa ta jawo mata fad'awa mummunan halin da yafi wanda ya barta a ciki, yaya zuciyarsa ke ji ma sanda tana tsare a kotun balle yanzu kuma an gwamutsa ta cikin wata k'azamar rayuwa... kurkukun da ya sani a k'asashen da suka cigaba ma yaya suke balle kuma ta nan Nigeria?

Sannan ya kasa barin tunaninsa ya hasko yadda ta koma yanzu, musamman wad'annan idanun nata, sun d'ashe saboda wahalar rayuwar da bata saba ba? Sunyi zurfi? Sunyi fari? Ko kuwa dogwayen gashin jikinsu sun zube saboda rashin abinci mai inganci?

Ya rantse a cikin kansa ya kuma rantsewa in d'aya daga cikin wannan ya tabbata sai Kutama ya biya koda kuwa bayan shari'ar ne... Don ji yake kamar idanun nata a manne da zuciyarsa suke saboda tun daga ranar da k'addara ta had'a shi da ita, basu tab'a barinsa ba, tare dasu ya shiga duk wata gwagwarmaya ta rayuwarsa ya fito.

Fatansu Kawu Ibrahim da wannan mutumin marik'inta shine yanzu a dawowarsa yasa a fito da ita daga kurkukun a maida ta cikin kotun, amma shi ba wannan ne shirinsa ba, ya riga ya yiwa kansa alk'awari cewa daga jibi da zai kama ranar da za'a sake zaman shari'ar, k'afafun Fadeelah baza su sake takawa su koma wani k'azamin waje ba, zai k'are shari'ar a ranar ya kuma dank'a mata 'yancinta a tafin hannunta, 'yancin da zai wanke ta a idon duniya kuma 'yancin da zata zaga koina a cikin Ikara da kuma shi kansa Babban gidan ba tare da wani mai zarginta ba... Abinda ya rage masa kawai yanzu shine Allah ya tabbatar da wannan alkawarin daya d'auka.

A hanyarsu ta shiga cikin gari bayan sun sauka daga jirgin, ya kira Jabir, wannan k'aramin lauyan da kotu ta bashi a matsayin mataimaki, shi ya gaya musu sunan kurkukun da Fadeelah take da kuma kwatancenta, yana iya ganin mamaki k'arara a fuskar Sa'id lokacin da ya cewa Awwal ba gida zasu nufa ba sai yaje yaga Fadeelah tukunna.

Har saida Sa'id d'in ya tambaya, Ba sai gobe ba? ya girgiza kansa kawai, ta yaya zai iya wani bacci bai je ya ganta ba? Ta yaya zai iya runtsawa baije yaga wad'annan idanun ba...

Awwal cike da d'okin tuk'i kuwa yayi ta bin kwatancen map d'in da Jabir ya turo masa ta wayar Sa'id, don shi in za'a d'ora masa bindiga a lokacin ba zaice ga inda tasa take ba sai dai a shigar da harsashin kawai.

Zuciyarsa tayi girma kamar gingimemen gate d'in da suka tarar a k'ofar kurkukun, aka bud'e musu suka shiga bayan ya nuna I.D Card d'insa. Bayan sunyi parking kuma wani daga cikin masu gadi ya shigar dasu har wajen receiptionist inda suka tarar da wata d'irkekiyar mace zaune akan desk d'in wajen fuskarta babu ko d'igo na alamun rahma. Zuciyar Adam ta sake matsewa da tunanin har kwana nawa Fadeelah tayi tana rayuwa da irin wad'annan mutanen.

Matar ta d'auki wani kan wayar intercom bayan ya gama yi mata bayanin WAYE SHI da kuma abinda ke tafe dashi.

"Receiptioninst area. Akai Bintu Abubakar waiting room, lauyanta yazo ganinta."

Tana fad'in haka ta ajiye kan wayar sannan ta mik'a masa I.d Card d'insa da ta duba, daga nan ta umarci wata Matron a gefenta da ta kaishi shi kad'ai can waiting room d'in, su Sa'id kuma su jira shi anan.

Lauyanta. Adam ya maimaita kalmar a zuciyarsa sanda matron d'in ta jashi zuwa wata k'ofar, yaya Fadeelah zata ji in akace mata lauyanta ne yazo ganinta?

**

"Lauyanki ne yazo ganinki."

Wata Matron ta fad'a tsaye akan Fadeelah, a lokacin k'arfe shida da 'yan mintuna ne na yamma, tana zaune a harabar masallaci an idar da sallar magriba, tafin hannunta da yayi sab'a da kuma alamun kanta take bi tana d'ayewa a hankali yayin da Kenken wacce sai bayan an idar da sallar tazo ke zaune a gefenta tana bata labarin da ba ganewa take ba.

Tun da take a rayuwarta bata tab'a ganin naci irin na matar ba, ko kad'an rashin kulatan da take yi baya damunta, haka za tayi ta binta kullum da labarai marasa kan gado wanda ita bata fahimtarsu, a yau har sawa tayi aka canja mata aiki daga b'angaren surfen da aka kaita zuwa kicin, babban aikin da ta lura kowa ke rububinsa a kurkukun, don aikinsa a sauk'ake yake an riga anyi komai kan ya k'araso kicin d'in kuma abinci sai dai mutum ya ture shi. Don haka sauk'in aikin da ta samu a yau yasa kantar hannun nata ta d'add'ago har da sab'a.

Ta d'ago da fuskarta ta kalli Matron d'in dake tsaye akansu, akwai banbanci mai yawa tsakanin Fadeelan da ta shigo cikin kurkukun 'yan kwanakin baya kad'an da kuma yadda take a yanzu, ta rame, tayi duhu, lallausar sumar kanta ta dunk'unk'une saboda rashin gyara, leb'b'enta duk yayi sab'a saboda bushewa sannan ga wani k'aton tabo a saman girarta na ciwon da taji da k'arfen gado.

Zuciyarta ta maimata abinda Mstron d'in ta fad'a sannan tasa jan fenti ta soke shi, tayi zaton ta sallami Kutama da kalmomin da ba lallai ya sake waiwayarta ba, me kuma ya sake dawo ya gaya mata? K'ara tallata mata muhimmanci shaidun wajensa zaiyi ko kuwa gaya mata zai yi ya saukar da farashinsu?

Wai lauyanta... Lauyanta, ta sake maimata kalmar a zuciyarta, haka ya kira kansa ma a wancan zuwan nasa na farko, ya yaudari hukumar kurkukun suka shigo dashi wajenta ya kuma yaudare ta, ta kai kanta gabansa... Amma ba'a cizon mumini a rami d'aya, ba dai k'afarta ta sake takawa taje wajensa ba, don bata fatan ko a kotun idonta ya sub'uce ya sake kallonsa.

"Bana buk'atar ganinsa Matron Salame, ace masa kawai ya tafi."

"Saboda me? Kina sane kuwa cewa jibi za'a sake zaman shari'arki? Ko wajen nan ya fara yi miki dad'in zama ne?"

Wata doka ce a kurkukun cewa ba'a k'in amsa maganar Matron, don hakan kad'ai zai iya jawo maka yini guda a d'akin duhu, d'akin da zaka ji kamar an maida kai cikin mahaifiyarka ne saboda duhu da kuma rashin iskarsa, ba don haka ba da Fadeelah tayi shiru kawai, don sabon abinda ya shiga cikin jerin abubuwan data tsana shine 'Rashin son magana'.

Ta girgiza kanta.

"Bana buk'atar ganinsa ne kawai."

Sak! Wad'annan kalaman su Matron Salame ta koma ta maimaitawa Adam.  Shima ya maimaita su a zuciyarsa ya kuma maimaita su a fili.

Fadeelah bata buk'atar ganinsa... bata buk'atar ganinsa?
"A ina take yanzu?"

Kai tsaye ya tambayi Matron d'in wadda bata kawo komai ba ta amsa.

"Suna Harabar masallaci."

Ai tana rufe baki, bai jira komai ba ya shiga tsallake tarin fararen kujerun dake wajen ya nufi k'ofar zata kaishi cikin kurkukun, k'ofar da zata kaishi wajenta!

Matron salame na k'okarin dakatar dashi amma bai ko saurareta ba, ganin da gaske yake shiga zaiyi yasa tayi gaba da sauri, amma cikin rashin sa'a sai tayi tuntub'e da wata kujera ta fad'i har k'asa, k'ashin k'afarta ya gurd'e nan take!

****

BAYAN NA MUTU!

©AYSHA SHAFI'EE

Basu barshi ya ganta ba.

Bai samu ya k'arasa inda zai ganta ba don kamar yadda ya kwana da sani ne, kowacce kurkuku a cike take da masu tsaro kota'ina da mutum bai isa ya k'arasa ciki ba, musamman wajen kwanan d'aurarrun, kuma a lokaci irin na dare.

Ya rufe idonsa ruf! Gashin sama ya hard'e da na k'asa, lalube kawai yake a cikin kansa tun bayan dawowarsu gida, yana neman wannan dauriyar da yayi amfani da ita a baya, dauriyar da yayi shekara guda cif yana yawo da taswirar idanunta a cikin tunaninsa, don ya yarda wannan dauriyar ita kad'ai ce zata iya kwantar da hankalinsa a yanzu.

Kwana guda ba komai bane akan shekara guda.

Ya ayyana hakan sannan ya bud'e idanunsa a hankali daidai sanda iskar daminar dake shirin shigowa ta kad'a a harabar wajen, k'arfe d'aya ne na dare a lokacin, don haka garin na Zariya yayi bak'i da kuma shiru, Musamman a irin wajensu da babu mutane sosai, ya tabbata su Sa'id ma sunyi nisa cikin bacci don tun bayan da suka yi jam'in sallolin dake kansu, ya lalubi hanyar d'aki ya shige, amma shi har yanzu ko gezau idonsa bai yi ba.

Ya riga ya saba, duk sanda yaci karo da case mai sarkakiya, tarin tunanin cikin kansa baya tab'a barinsa ya runtsa, balle kuma irin wannan case d'in daya shafi wani sabon b'ari na rayuwarsa (Dangi) da kuma yarinyar da a yanzu yake jin zai iya komai don kare ta.

Ya mik'a hannunsa na hagu ya tsiyaya cikon kofi na k'arshe daga k'aton kwalin lemon dake gabansa.

Jibi ne.

Jibi ne ranar daya maka ta k'arshe a wannan shari'ar, kuma baya fatan daga jibin nan daga 'yan kallo har Alkalin wani ya k'ara takawa cikin kotun nan da sunan shari'ar Babban gida, ya riga ya tsara cewa daga gobe zai tattara komai ya kuma rufe komai d'in, sannan ya yarda har cikin zuciyarsa Allah zai taimake shi akan hakan.

Ya kai kofin bakinsa, ya kurb'i lemon, sanyin ya ratsa cikin k'irjinsa, sannan ya maida idanunsa ya sake rufe su, d'aya bayan d'aya jan hasken dake cikin idanun ya shiga haska masa abinda zai faru a gobe, jigo a ciki sune...

Ikara, Kawu Ibrahim, Sule.. Anna!

Iya wad'annan sunayen kad'ai yake hangowa.

Bai san cewa har da nasa sunan a cikin wad'anda k'addara ta tanadar ba!

****

WASHEGARI, 9:00 AM, IKARA.

"Babu inda zaki."

Kawu D'anjuma ya maimaita hakan karo na uku tun bayan shigowar Sadiya wadda ke magiya akan ya barta ta koma Abuja gidan aikinta.

"In kinga kin bar garin nan, to tabbas an gama shari'ar nan ne kuma komai ya lafa."

Sadiya ta muskuta ta sake muskutawa, ba fa zai yiwu ba, ta ayyana a ranta. Yau kwanan maganin da ta karbo a wajen boka shida kenan kuma ya riga ya shaida mata in har ya kai wani satin ba zaiyi aiki ba sai dai ta dawo ta sake karb'ar wani.

Yo ina kuma taga wani kud'in bayan kusan duka abinda ta samu ta nad'o a gidan Hajiyar ta kai masa da alk'awarin in har ta samu ta ajiye k'ullin maganin da ya bata a makwancin Alhajin Hajiyar, to shikenan ba zai k'ara mararin wata mace a duniya ba sai ita, kuma ko bai saki Hajiyar ba, to tabbas ne ita sai ya aure ta.

Ta yaya kuwa zata zauna akan wata dokar Kawu D'anjuma tayi wasa da damarta, in har yana tunanin yadda ya tsaida abubuwa da yawa a gidan da wannan zancen nasa na sai 'bayan an gama shari'a, haka itama zai tsaida tata rayuwar to kuwa bai isa ba, yayanta ne shi amma a yanzu da take gab'ar cimma k'udirinta, bata tunanin ko ubanta ne ya fito daga kabarinsa ya hane ta zata saurare shi. Fassarar tunaninta d'aya ce da karin maganar... Tayi nisa bata jin kira.

Ta sake gyara zama.

"Kawu gaskiya wannan ba hukunci bane, Hajiya fa ta rasu tsawon shekaru kenan ba wai zaman makokin ake yanzu ba, don haka bai kamata kawai don ana shari'ar bincike ace za'a tsaida abubuwa ba ciki kuma har da aikina, mutanen nan ma ai sun min mutunci, yau watana d'aya da d'oriya fa kenan a gida, inda wasu ne da tuni sun nemi wata sun rabu dani. Ya kamata a duba gaskiya."

"To su nemi wata mana, ai ba su kad'ai ne gida a habujar ba, duk sanda kika koma ba zaki rasa wani wajen ba. Karki manta cewa tun da fari fa ni ba son wannan aikin naki nake ba."

Yana rufe baki kuwa karaf ta amsa.

"Kawu zancen son aiki yanzu bai taso ba, an riga an rufe maganar nan tun farkon tafiyata, jikina zan bautar ba na wani ba don haka ba ruwanku."

Kawu D'anjuman ya d'anyi jim! Ganin yadda ta amsa masa maganar gatse-gatse ba kamar yadda ta saba a baya ba. Sai ya gyad'a kansa kawai sannan ya k'ara jaddada maganarsa.

"Babu inda zaki sai an gama shari'ar nan Sadiya, inda ke wata mai hankalin ce ba sai an gaya miki ba, kishin mahaifiyar ki kad'ai ya isa yasa ki gane hakan, amma na fahimci tun bayan aurenki na biyu kwakwalwarki ta toshe, in banda duniya babu komai yanzu a gabanki."

Maganar tayi mata zafi duk kuwa da ta san hakan ne, amma sai ta kawar ta hanyar yin wani guntun murmushi kafin ta bashi amsar da ta shayar dashi mamaki.

"Ai kuwa k'arya ne ace bana kishin Hajiya wallahi, naga waye ma ya farfad'o da shari'ar in bani ba, ina ce ai daga Bintun har 'yaruwar tata ni na gano su a can Abujan, don haka kuwa in ba'a yabawa aikina ba ai ba'a zageshi ba. Sannan duk toshewar kwakwalwata Kawu ai ba ni na kai shari'ar nan kotu ba, bani nayi abin kunyar kai 'yar d'anuwana kotu ba, iyakata shaida. Sannan kuma na tabbata babu sunana a wad'anda za'a nunawa Alhaji (Tana nufin mahaifinsu) a matsayin masu tada husuma bayan ransa.

Tana fad'in haka ta mik'e, tayi hanyar fita, bata ko kalli fuskarsa ba dake cike da mamakin nuna masa ainihin halinta da tayi, dama biyayyar da take masa a da fiye da rabi saboda abin hannunsa ne ba wai matsayinsa na yayanta ba, a yadda take hango kanta a yanzu kuwa ita mai arzikin kanta ce. To meye ma? Ai manta wannan 'yar maganar zaiyi da zarar ta kawo Alhajinta a matsayin manemin aurenta.

A k'ofar d'akin taci karo da Yahya, sarai ta san zancen shari'a yazo yiwa Kawu D'anjuman don haka bata ko kalle shi ba ta zura wani kwancen takalmi mai tsini da Hajiyarta ta bata sannan ta nufi hanyar barin sashen, daga Bintu har Hajiyar da aka kashe yanzu basa gabanta... Wanda yake da rai ko kuma abin mora ai shi duniya ke yayi ta ayyana hakan a ranta tana tafe tana gurd'ewa saboda yadda tsinin takalmin ke shigewa cikin k'asa, lissafawa kawai take da taje d'aki zata buga wayar Hajiyar ta shaida mata gobe zata taho, zuwan da daga shi kuma sai dai ta dawo Ikara a d'aura mata aure ta koma a matsayin matar gida!

Kawu Yahya ya bita da kallo sannan ya tab'e baki ya juya. Yafi kowa jiran ranar da zata koma aikatau d'inta, don tun farko yana d'aya daga cikin wad'anda suka sa baki Kawu Danjuman ya barta ta tafi, ba don komai ba sai irin uwar masifar dake tsakaninta da matarsa, kullum babu ranar da zata zo ta fad'i ba'aji kansu ba, sau da yawa ma har da dambe. amma kuma duk da haka shiri suke sosai da Babbar 'yarsa, don a lokacin da yarinyar ke tashi, matar tasa ta yar da ita saboda kunyar 'yar fari, ita Sadiyan ce ta d'auketa ta kula da ita har ta girma, don ko aure tayi da ita take tafiya.

Yanzu kuma dawowarta ance masa ta koyo wasu k'arin d'abi'un na wulakanci, don ance tunda tazo ko ruwan gidan bata sha sai na roba, kud'i ne tazo dasu mak'il a cikin jakarta wanda yake da tabbacin sato su tayi don ba'a biyan 'yan aiki irin haka. Fatansa d'aya ace yanzu Kawu D'anjuman ya bata izinin tafiya ne tun kafin taja ra'ayin 'yarsa tace itama zata bi ta.

Kamar zai shiga ciki kuma sai ya fasa, zuciyarsa ta bashi shawarar yabi bayanta yaji abinda ya faru, don haka ya maida takalmansa ya juya.

****

10:00 AM, IKARA.

K'arfe goma daidai Sa'id ya faka motar daya tuko daga cikin garin Zariya jikin katangar Babban gida. Babu bata lokaci Adam ya bud'e murfin k'ofarta ya fito.

Ya kalli k'ofar shiga Babban gidan wadda ke wangale kar mai yi musu maraba, idonsa kuma ya kai kan samarin dake zaune a baranda wad'anda suka taso ganin tsayawarsu, sannan ya juya ya kalli k'atuwar motar 'yansandan da suka taho da ita, wadda ke k"ok'arin tsayawa a bayansu.

A yau komai zai k'are.

Ya ayyana hakan a zuciyarsa.

BAYAN NA MUTU!

©AYSHA SHAFI'EE

Babbar kotun dake cikin jihar Zariya ta zauna akan shari'ar da Iyalan Malam Idris Musa suka shigar game da k'arar 'yar d'anuwansu Bintu Abubakar Idris bisa zarginta da kashe mahaifiyarsu Hajiya Balaraba.

Bayan duk wasu bayanai na gabatarwa, Alk'ali ya d'ago ya kalli Adam yayi magana cikin harshen turanci.

"The defense may begin to present its case."
Tafintan dake gefe yana fassara dukkan magana daga turanci zuwa Hausa, Hausa zuwa turanci ya fassara hakan kamar yadda ya saba.

"Lauyan mai karewa zai iya fara gabatar da hujjoji da kuma shaidunsa."

Adam ya mik'e a hankali daga mazauninsa ya taho gaban Alk'alin, takunsa cikin nutsuwa yake sannan babu abinda mai kallo zai iya tsintowa a yanayinsa, ya tsaya a daidai saitin gaban alk'alin sanda gefen idonsa ya hango Fadeelah wadda ke zaune daga can k'arshe a teburin magatakarda, kanta a sunkuye yake tana kallon yatsunta, don haka bai hango idanunta ba, wad'annan idanun da suka yi barazanar karya zuciyarsa a d'azu daya fara ganinta...

Yana tsaye daga saman benen koton a lokacin bayan ya gujewa masu neman rahoton dake ta bibiyarsa tun daga wajensu Kawu Ibrahim, shi da Jabir ne, (mataimakin aikinsa) wanda ke nuna musa sakamakon bincikar lafiyar kwakwalwar Anna da yasa ayi a wani asibitin kud'i.

Dama tun dawowarsa Jabir ya shaida masa cewa yanzu case d'in Fadeelah yayi girman da har ya isa kunnen Media kuma an samu k'arin wasu gidajen rediyo da suka nuna ra'ayinsu akan shari'ar har ma sun samu sunyi magana da Kutama, saura shi suke nema ido rufe a yanzu.

Ba sauraran Jabir yake sosai a lokacin ba, rabin hankalinsa na kan gate d'in shigowa kotun da yake iya hangowa daga inda suke tsaye, saboda kamar kowa a wajen shima jiran k'arasowar Fadeelah yake yi.

"A k'arshe dai babu wani ciwo da result d'in yake nunawa, don haka su sun fi danganta matsalarta da rashin kulawa kawai, amma ni a nawa hangen ina ganin kamar har da matsalar aljanu ( spritual problem) da kuma rashin samun fahimtar hakan daga 'yanuwanta balle har a bata agaji."

Jabir ya k'arashe zancensa daidai sanda motar dake d'auke da tambarin kurkukun mata ta karyo kwana cikin wajen, ba shiri ya sakarwa Jabir takardun hannunsa yace masa ya jirashi sannan ya juya yayi hanyar sauka k'asa.

Yallab'ai me zaka iya cewa game da yadda wannan shari'ar ke tafiya?

...kana ganin zaka yi nasara bayan duk shaidun da aka gabatar?..

...me zaka iya cewa akan yau da zaka karb'i shari'ar?

Yallab'ai da gaske ne akwai wata alak'a tsakaninka da wadda ake zargi da laifin?

....zaka iya gaya mana meye ainihin dalilinka na karb'ar wannan shari'ar?..

Masu neman rahoton suka yanyame shi daga k'afar benen daya sauko, bai ko saurare su ba ya ratsa ta cikin su ya nufi inda motar kurkukun ke kokarin parking, sai a sannan suma suka kula da hakan saboda haka suka rufa masa baya da sauri amma cikin sa'a sai masu tsaron da suka fito daga cikin motar suka tsaida su da tunanin Fadeelan zasu je yiwa magana.

Amma shi ya samu wuce su har zuwa gabanta, a lokacin ta fito daga motar kanta a sunkuye tana k'okarin cire takalmin k'afarta daya hard'e cikin riga, don haka mai tsaron dake rik'e da ita ce ta fara yi masa magana.

"Yallab'ai ba'a a bamu damar kowa yayi mata magana ba don haka ciki kawai zamu shiga da ita."

Ta fad'i haka ne bayan karanta Id-card d'in dake sak'ale a wuyansa wanda ya nuna mata shi lauya ne, sai dai shi idonsa na kan Fadeelan don haka yaga sanda ta lura da tsaiwarsa a gabanta da kuma sanda ta d'ago gabad'aya ta kalle shi.

Abinda yake hasashe ne ya tabbata a lokacin... Idanunta sunyi fari kuma sun d'ashe d'as! Babu abinda ya iya gani a cikinsu sai tashin hankali, rud'ani da kuma firgici, sannan a lokacin tana kallonsa da dukkan wani mamaki na duniya, don haka in ma tayi murnar ganinsa wad'annan abubuwan sun danne hakan.

Ya had'iye yawu cikin mak'ogwaronsa sanda ya lura duk wani mahaluki dake cikin kotun ya d'ora hankalinsa a kansa, tun daga d'azun bai sake ganinta ba kuma basu yi wata maganar kirki ba saboda hayaniyar mutane da kuma shirye-shiryen zaman kotun, amma tun daga d'azun bai san sau nawa zuciyarsa ta rantse sai ya d'auki fansa akan Kutama ba, sai ya kuntata masa kamar yadda ya yiwa idanun da ya shiga kowanne k'alubale na rayuwarsa ya fito tare dasu. Ya gyara tsaiwarsa daidai saitin alk'alin, sannan ya d'anyi gyaran murya kad'an ya fara magana.

"Ya mai girma mai shari'ah, daga lokacin da aka shigar da k'arar nan zuwa yanzu, mun saurari hujjoji daga b'angaren masu shigar da k'ara da kuma bayanai daga b'angaren shaidun da aka gabatar, wanda dukkaninsu suna tafiya ne kan irin tunanin abokin aikina, saboda haka duk wasu maganganu dashi ko shaidunsa suka tsaya anan suka fad'a, sunyi su ne bisa rashin sanin gaskiyar lamarin nan da kuma ainihin wanda ke bayan laifin.

A yau zan fito da komai kuma zan baiyanawa kotu yadda rasuwar marigayiya ta kasance da kuma wanda ke da alhakin wannan kisan. Ba kamar yadda kotu ta d'auka bane tun farkon shari'ar nan, babu laifin Bintu wadda Lauyan masu shigar da k'ara ke zargi ko kuma wadda ake zargi daga baya wato Habiba."

Ba 'yan kallo ba hatta sauran lauyoyin dake zaune sai da suka k'ara tsaida idonsu akansa jin ysla ambaci cewa babu laifin Habiba.

Adam ya d'an murza yatsunsa na dama sannan ya fad'i abinda ya kwana ya tashi dashi a ransa.

"Ina neman Kotu ta bani damar gabatar da shaiduna."

Alk'ali ya gyad'a kansa.

"Kotu ta baka dama."

"Zanso in kira Bintu Abubakar a matsayin shaidata ta farko."

Sunan ya fito kai tsaye kuma ya daki tunanin kowa a wajen, hakan ya sanya tashin 'yan maganganu daga wajen 'yan kallo, hatta Alk'alin saida ya gyara zaman gilashinsa ya k'ara kallonsa.

"Tana cikin jerin sunayen shaidun da ka bayar?"

"Sunanta yana ciki ya mai girma mai shari'ah."

Alk'ali ya gyad'a kansa.

"Kotu ta baka dama."

Sai kawai ya juya ya kalli inda Fadeelan ke zaune, idanun da yake jin ciwonsu na tsaye suna kallonsa amma wannan karon fayau suke, babu mamaki ko rud'ani irin na sauran mutanen dake bayanta, bata san zai kirata ba amma bata tsorata ba, ya lura ta dad'e da cire kalmar tsoro daga zuciyarta tun daga lokacin da ta karb'i shari'ar nan..._ranar da ya fara ganinta, sanda ta ture mamakin ganinsa tayi masa bayanin komai dalla-dalla, da kuma ranar da za'a fara zaman kotun, sanda yaje lallashinta a matsayin wadda zata fara shiga kotu da zargin kisa, amma bud'ar bakinta tambayarsa kawai tayi 'Habiba tazo?'
Fadeelah ta mik'e daga inda take zaune, zuciyarta a dake ta nufi wajen tsayuwar masu shaida.

Magatakarda yace. "Ki fad'i sunanki kuma ki fad'i kowacce kalma dalla-dalla don za'a rubuta."

Idanunta na sunkuye amma muryarta a tsaye kyam! tace.

"Bintu Abubakar, _B-i-n-t-u A-b-u-b-a-k-a-r_

Kotun ta d'auki shiru a lokacin da ake rantsar da ita, mafi yawan mutane daga cikin 'yan kallo hannayensu motsi suke na k'aguwa a fara shari'ar. Daga teburin zaman lauyoyi kuwa Kutama ya kalli mataimakinsa suka yi murmushi a tare.

Adam ya matsa jikin akwatin da take tsaye bayan gama rantsuwar, amon muryarsa a tausashe fiye da k'aidar yadda yake ya fara magana.

"Na san zuciyarki tana cikin wani irin hali yanzu Bintu, rayuwarki ta hargitse kuma an k'untata miki ta hanyoyi da dama akan laifin da baki aikata ba, na san cewa kin shiga wata mummunar rayuwar da baki tab'a sani ba akan zargi kawai, an saka ki..."

"K'orafi ya mai shari'a!" Muryar Kutama ta karad'e wajen, idanun kowa ya juya kansa amma banda na Adam da Fadeelah.

"Lauyan mai karewa yana b'atawa kotu lokaci da kalaman da basu da amfani."

Alk'ali ya girgiza kansa.

"K'orafi bai karb'u ba."

Adam bai jira zaunawar Kutama ba ya cigaba.

"Kar ki damu kanki, wannan shar'iar gabad'aya an fara ta ne don a wanke ki daga zargin nan, sannan mafi yawan mutanen da kike gani anan..."

Yatsansa d'aya ya nuna sama sannan yayi alamun zagaye, ma'ana gabad'aya kotun.

"..sunzo ne don ganin kin fita daga wannan halin kin samun 'yancinki na rayuwa tamakar a baya. Wasu 'yan kad'an ne kawai da suka yiwa lamarin wata fahimta suke tunanin akasin hakan, amma ba wani abu ne babba ba, tunda an bamu damar magana yanzu zamu fahimtar dasu gaskiyar komai, zamu gyara musu tunaninsu su san cewa baki da laifi kuma ba zaki iya aikata irin wannan lafin ba..."

Ya d'anyi shiru yana kallonta, yana kallon yadda maganganunsa suke aiki a fuskarta kafin yace. 

"Ina so ki kwantar da hankalinki ki bawa kotu amsar komai dalla-dalla kuma kamar yadda kika sani, ki sani cewa duk abinda kika canja komai k'ank'antarsa kotu zata iya ganewa kuma zai iya zame mana k'alubale wajen ganar da mutanen nan gaskiyar labarinki."

Ya rufe bakinsa da 'yan sakanni kafin muryarta ta fito, kuma a cikin amon muryar daga Adam har Alk'ali suka tsinto nasarar amfanin da maganganunsa suka yi.

"Zan fad'i komai kamar yadda yake kuma na sanshi, ban taba gayawa kowa k'arya akan shari'ar nan ba kuma insha Allah ba zan fara yanzu ba."

Adam ya d'an juya ya kalli yanayin fuskar Alk'alin sannan ya cigaba.

"Zaki iya fara gayawa kotu me ye alak'ar ki da marigayiya Hajiya Balaraba?"

Fadeelah ta gyad'a kai har yanzu idanunta na kallon yatsunta tace.

"Ni 'yar d'anta na hud'u ce, ma'ana ni jikarta ce."

"A wajenta kike zaune? Ko kuwa sai bayan wani lokaci kika koma?"

"Sai bayan rasuwar mahaifina da aka raba gado sannan na koma wajenta."

Muryarta har yanzu a tsaye take sai dai da alamun sassauci.

Daga cikin 'yan kallo, Mairo ta d'auke kwalla da hannun hijabinta, k'ok'ari take sosai kar kukan daya taru a fal a k'irjinta ya fito fili.

"A lokacin kina da shekaru nawa?"

"Na shiga shekara ta goma sha hud'u."

"Yaya alak'arku da ita take bayan kin koma wajenta?"

"Tun kafin in koma wajenta, Hajiya bata k'aunata a dalilin rashin sonta da mahaifiyata tun farko, don haka bayan na koma wajenta hakan bai canja ba."

"Bai canja ba ta yaya?"

"Ta yarda har ta yanke karatuna da shekara biyu ina zaune a gida ba abinda nake sai hidimarta da ta duk wanda ya rab'e ta."

Adam ya had'iye wani guntun yawu kafin yace.

"Me ya faru ranar da Hajiya ta rasu?"

Tiryan-tiryan Fadeelah ta shiga zaiyano duk wani abu da kwakwalwarta zata iya tunawa daya faru a wannan ranar da ta zama sanadin tarwatsa rayuwarta. Shirun kotun ya amsa da yadda kowa yayi tsit! yana sauraronta.

Adam ya gyad'a kansa bayan ta kai k'arshe, idonsa na kallon dogwayen gashin idonta yace.

"A rayuwar zamanki ta gidan, na tabbata zaki san gabad'aya mutanen cikin Babban gida da kuma iya wad'anda Hajiya tafi mu'amala dasu. Haka ne?"

Fadeelah ta gyad'a kanta.

"Bayan Aunty Sadiya da take 'yarta, Hajiya tafi shiri da jikokinta akan matan gidan."

"Zaki iya lissafo sunayen wasu daga cikinsu."

Ta sake gyad'a kai.

"Akwai su yaya Fatima, Hadiza, Jamila, Abu, Nafisa da duk sauran irin sa'anninsu da suka yi aure. A maza kuma akwai Salisu, Auwal, Sa'id, Yakubu, Amadu da kuma yaya Sule wanda kullum yana tare da ita."

An zo gab'ar, an zo inda komai zai kwance...

"Kika ce Sule shine wanda kullum yake tare da ita."

Fadeelah ta sake gyad'a kai.

"Eh suna shiri sosai da Hajiyar kuma ya dad'e bashi da aiki, don haka kullum yana wajenta."

"Idan kika ce shiri wane iri kenan?"

Ta mutstsika yatsun hannunta sannan ta amsa.

"Shiri sosai yadda baya iya tsallake duk wani umarninta."

"Ke kad'ai kika san da hakan ko akwai wad'ansu?"

Ta sake girgiza kanta.

"Ba ni kad'ai bace, ko bak'o yazo Babban gida zai gane hakan, don Hajiya ko aike bata yi sai in yana kusa."

Adam ya gyad'a kansa, ya cije lebbensa kad'an sannan ya fad'i tambayar da zata kaishi ga manufarsa.

"Tambaya ta k'arshe, idan akace miki Sule zai iya cutar da Hajiya zaki yarda?"

K'arashen zancen nasa ya had'o tare da d'agowar idanunta, ta sauke su kuwa a cikin nasa da kallon da yaji kamar k'afafunsa sun k'ara nauyi, sai dai Kutama ya katse maganar dake shirin fitowa daga bakinta.

"K'orafi ya mai shari'a, Lauyan mai karewa na k'okarin shigo da sabon abu cikin shar'iar da ta riga tayi nisa."

Alkali ya girgiza kansa.

"K'orafi bai karb'u ba, lauyan na da ikon yin binciken da zai iya bi ta kan kowa."

Kutama ya koma ya zauna. Adam ya gyara tsayuwarsa sannan ya maimaitawa Fadeelah tambayarsa, sai ta sauke idanun nata k'asa.

"Babu wanda ya san zuciyar d'an Adam sai Allah, don haka zuciya sab'anin hankali ce zata iya yin abinda baka zato. Misali, a baya in da wani zai ce min 'yan uwan mahaifina zasu d'ora min wannan zargin har a kawo ni gaban hukuma ba zan tab'a yarda ba."

"Kenan zaki iya yarda in akace miki Sule ya cutar da Hajiya?"

Sai ta gyad'a kanta a hankali.

"Eh zan yarda."

Ya sake gyad'a kansa kad'an.

"Nagode."

Da haka ya juya zuwa teburin zaman lauyoyi, ya kalli Kutama cikin ido yace.

"Your witness..."

Kutama ya mike, da wani faffad'an murmushi a fuskarsa ya taho wajen akwatin tsayuwar masu shaidar, gaban Fadeelah.

"Hajiya Bintu, muna yi miki barka da zuwa wannan kotun daga b'angarenmu."

Sautin muryarsa yasa Fadeelah had'iye wani k'aton abu cikin k'irjinta jin yadda muryarsa ta fito babu ko tsoron Allah kamar wannan ne ganin da yayi mata na farko. Bata ko kalle shi ba, kuma bata ce komai ba ya cigaba.

"Mun ji dukkan labarin da kika bayar kuma kinyi kokari da baki canja komai ba kamar yadda muke dashi a rubuce, sai dai kuma kin yanke wani waje a labarin baki k'arasa ba, don a yadda muka sami rahoto ance daga wannan ranar rasuwar kika gudu daga Babban gida... Haka ne?"

Ta mutsikka yatsun hannunta cikin dauriyar kar ta fad'a masa maganganun da basu dace ba a gaban kotu kafin ta d'aga kai.

"Haka ne, daga wannan ranar na bar Babban gida bisa k'arancin shekaruna da suka sa naga hakan ne kawai hanyar da zan tsira, tunda zargin kowa yana kaina ni kad'ai."

"K'arancin shekaru? Kenan dukkan tsawon shekarun da aka d'auka har zuwa sanda aka gano ki, baki yi hankalin komawa gida ba?"

Ta girgiza kanta.

"Idan har kana da rahoton komai zaka ga cewa a wannan ranar dana bar gida na gamu da hatsarin mota wanda ya haddasa min ciwon kwakwalwa, na manta komai da kowa da na sani, saboda haka wad'annan shekarun nayi su ne cikin ciwo ba wai zaman dadi ba."

Kutama ya gyad'a kansa.

"Ko zaki iya gayawa kotu waye Sule a wurinki?"

Ta gyara tsayuwarta.

"Sule d'a ne a wajen k'anin mahaifina, mahaifinsa ya rasu tun kafin rasuwar nawa mahaifin, don haka a tsari na 'yanuwantaka kamar wa yake a wajena."

"Kenan shima yana d'aya daga cikin jikokin Babban gida?"

"Haka ne."

"Ko zaki iya gaya mana adadin jikokin da suke cikin gidan?"

"Ba zan iya ba, don a wancan lokacin ma na san an doshi mutum saba'in."

"Kuma duk a cikin wannan taron kice Sule kad'ai Hajiya ta tsamo tafi k'auna a cikinsu?"

"Bance shi Hajiya tafi k'auna ba, nace tafi shiri dashi ne saboda kullum yana d'akinta saboda bashi da aikin yi kuma bai damu da fita kamar sauran maza ba."

Kutama ya sake gyad'a kansa.

"Ba kya ganin za'a iya danganta karin maganar 'idan jifa ya wuce kanka, ya fad'a kan uban kowa' game da yarda da kika yi cewa Sule zai iya cutar da Hajiya?"

Tun da Kutama ya fara tambayoyinsa har zuwa k'arshe, Adam bai katse shi ba ko sau d'aya, yayi shiru kawai yana sauraran komai, kuma cikin sa'a Fadeelah bata bashi wata k'ofa da zai d'ago wani abu ba har ya gaji ya zauna.

Shaida ta biyu da Adam ya kira Kawu Bashir ne wanda yazo ya fad'i nasa b'angaren game da rayuwar Fadeelah a Babban gida da kuma rasuwar Hajiyar, sai dai duk ba wannan ne mai amfani ba, Adam yayi masa wad'annan tambayoyin ne don a hankali su k'araso ga tambayar da tafi kowacce muhimmanci.

"Zaka iya yiwa Kotu bayanin waye Sule?"

Kawu Bashir ya gyara tsayuwarsa.

"Sule d'an wajen K'ani na ne da muka had'a uba d'aya, yana zaune ne a b'angaren mahaifinsa daya rasu tare da babarsa da k'annensa mata hud'u kafin ayi wa guda d'aya aure."

"Bayan shirin da kowa ya sani tsakaninsa da Hajiya, akwai wani abu da ka sani ya tab'a shiga tsakaninsu?"

Ya d'anyi shiru kafin ya amsa.

"Eh toh, gaskiya babu wanda ya tab'a jin kansu, don ko bayan rasuwar mahaifinsa ma da ta hana a raba musu gado shi Sulen baice komai ba, yana yi mata biyayya sosai shi yasa ma tafi yarda dashi fiye da kowa."

Sanda Kawu Bashir yake wannan bayanin, idanun Adam na kan Alk'alin nan yana son ya tsinto abinda yake fata a fuskarsa.

Bayan Kawu Bashir, Habiba ce tazo a shaidar Adam na gaba, 'yan k'alilan d'in shaidun daya tsara zai rufe shari'ar nan dasu. ta tsaya da kyar cikin akwatin, saboda ciwon k'afarta da a yanzu ya tsananta.

Kamar yadda ya fara da lallashin Fadeelah a d'azu, haka ma ya yiwa Habiba, ya k'are da cewa.

"...ki kwantar da hankalinki sosai, ki bawa kotu amsar da kika sani dalla-dalla, ba ke kika kashe Hajiya ba na sani... Don haka ina so ki bani dama mu baiyanawa kotu hakan."

Wad'annan kalaman su suka d'an kwantar da hankalin Habiba daga k'ink'inar da ta fara a farko amma duk da haka bata saki jiki sosai ba, don ta san abinda ya fad'a karya ne, ita ta kashe Hajiya ba wani ba. Bayan wasu 'yan tambayoyi da mafi yawanci gaskiya ta fad'a, Adam ya tafi ga tambayar da zata amfane shi.

"Ina so ki tabbatarwa da kotu cewa kamar yadda kowa ya sani tun daga farko akwai rashin jituwa tsakaninki da Hajiya mai rasuwa."

Idanunta a zare kuma sun zurma ta kalle shi kafin ta juya gefe kuma ta kalli Alk'alin sannan ta dawo da idonta kansa.

"Eh, eh haka ne yallabai."

Bai tsaya ba ya cigaba kai tsaye.

"Wannan rashin jituwar ita tasa tun a baya kika yi yunk'urin kawar da ita ta hanyoyi da dama amma hakan bai yiwu ba har saida kika yanke shawarar neman guba ki zuba mata a abinsha don a lokacin kina son cimma wani abu da kika san in dai tana nan to baza ta bari ki samu ba. Haka ne?"

Gaban habiba ya had'e waje d'aya sannan yayi k'undunbala ya fado daga wata sama mai nisa, ya akayi ya san wannan abin? Ya akayi ya san wannan sirrin nata? Ya akayi ya binciko abinda ta b'oye daga idon duniya? Daga ita sai aminiyarta Salame take kashewa ta binne irin wannan sirrin da ita... Salame! Sunan ya tsaya cak! Akanta, ta bar zuwa kotun nan tun kwanaki data tazo ta kawo mata ziyara ta k'arshe a inda take tsare, zuwan data kula da canji sosai a tare da ita don bata wani dad'e ba ta d'auki jakarta ta tafi da cewar ciwon k'afarta ya ishe ta da wari. Ai kuwa Tabbas! ta hanyarta ya samo wannan zancen kenan, Salame ta sayar da ita a idon duniya, tayi mata hali irin na d'an Adam, Butulu!

Sai ta had'iye yawu a mak'ogwaronta ta kuma had'iyewa sannan ta amsa.

"Haka ne yallab'ai."

Take kotun ta rud'e da hayaniyar 'yan Babban gida, a yau Habiba ta fito da zaton kowa da kuma zargin da ake mata gaban duniya ta gaskata shi. Salati da maganganu suka cika wajen ba tsayawa, kowa na fad'in albarkacin bakinsa.

Habiba ta kawar da kai gefe, ta yarda dole ne a yanzu ta ture komai ta amshi laifinta, don alhaki kwikwiyo ne baya tab'a daina bibiyar d'an Adam, kuma a yanzu haka ma bata hango wani dad'i nan gaba a rayuwarta, 'ya'yanta maza uku da tun farko bata jasu a jikinta ba yanzu haka duk sun yar da ita, matansu sun janye su ba mai zuwa wajenta sai autanta dashi baiyi aure ba, wanda tafi sharewa a baya da tunanin ya b'ata lokacinsa wajen neman ilimin addini maimakon ya fita kasuwa ya nemi kud'i, shi kad'ai ne a yanzu ke ta d'awainiya da ita da kuma ciwonta.

Sannan dukiyar da take tarawa ma yanzu babu ita, zuwanta Niger kwanakin baya ya cinye mata komai, ragowar kud'inta na gida yanzu baza su doshi dubu d'ari biyar ba, don a baya ma filayenta ta siyar tayi gyaran d'aki, bata da wani kwakkwaran d'an'uwa sannan bata da wani mai sonta a Babban gida, to 'ya'yanta ma sun guje ta balle wani? Dole ne a yanzu ta sauke komai ta karb'i laifinta... Lokaci yayi da Bintu zata fita daga sharrinta!

Da kyar aka samu surutun wajen ya lafa, Adam ya gyara tsayuwarsa yace.

"Kenan a yanzu kin yarda da zargin da ake miki na farko?"

Tasa hannu ta d'auke kwalla a gefen idonta sannan tace.

"Na yarda, kuma duk abinda na fad'a wancan karon dana tsaya a nan k'arya ne, waccan yarinyar Bintu bata da laifin komai, k'awata Salame ce ta bani shawarar muyi amfani da ita don kar a zarge mu, duk abinda ta fad'a gaskiya ne, ni nayi kokon a wannan ranar kuma na zuba gubar dana samo a wajen Malam Salisu a ciki, Bintu tazo ta d'auka ne bayan ta gama wankin da Hajiyar ta saka ta. Ina rok'on kotu dama duk wanda na d'auki alhakinsa ya yafe min."

Wannan karon da kyar aka samu kowa ya saurara saboda tsabar yadda wajen ya rud'e da hayaniya, har sai da Alkali yayi gargad'i ga kowannensu ya kuma karanto wasu daga cikin sharad'an karya dokar kotu sannan kowa ya shiga hankalinsa aka nutsu.

Tambayar da Adam yayi mata ta gaba shine ta baiyanawa kotu inda ta samo gubar da tayi amfani da ita. Muryarta na rawar kuka kuwa ta shiga bayani tiryan-tiryan yadda taje wajen Malam Salisu kamar yadda Adam yaji daga bakinsa a k'auyen Mimbiri, Habiba bata b'oye komai ba don har jayayyar da suka yi akan ba zai bata ba sai da ta fad'a, da kuma yadda daga baya yazo har gida ya kawo matan.

A yanzu da babu damar hayaniya, kotun ta d'auki wani irin shiru daya wuce hankali, ba abinda ke haskawa a fuskokin mutane sai mamaki da rud'ani tsantsarsu! Da mamaki kaci karo da abinda baka tab'a zatonsa ba... Da mamaki yadda wannan gaskiyar ke fitowa tar! daga bakin Habiba.

Sab'anin yadda mamakin kowa ya ta'allak'a akan Habiba, Kutama nasa akan Adam yake, yayi shiru kawai dunk'ule da hannu akan bakinsa, a iya saninsa da kuma shekarun daya d'iba akan aiki, bai tab'a ganin lauya irinsa ba... ta yaya a rana d'aya kawai da ya karb'i shari'ar zai fito da wannan bayanan? Wata nawa shi ya d'iba yana gabatar da nasa shaidun da basu tab'a tasiri irin haka ba? Wace irin hazak'a ce dashi da zai fito da komai a wannan d'an k'ankanin lokacin?

Ya had'iye wani dunk'ulen yawu a mak'ogwaronsa, fargabarsa a yanzu ba ta fad'uwa shari'ar nan bace don ya riga ya gama cin kud'insa, fargabarsa d'aya ce, in har Adam zai kasance a Nigeria, dole ne hanyar samun abincinsa zata k'aranta.

Habiba bata tsaya ba sai da ta dire gaskiyar komai har zuwa sanda ta gama had'a koko mai gubar, da sanda Bintu tazo ta d'auka ta tafi, da sanda akayi shelar mutuwar Hajiya, da sanda Bintun ta gudu aka neme ta har Kano aka rasa wanda hakan yasa shari'ar ta mutu, ita kuma ta bud'e nata babin cin duniyar daga nan.

Hannayen Kawu yahaya in banda rawa ba abinda suke yi, ji yake dama yana da ikon tashi ya fita ya kira Kawu Danjuma ya shaida masa duk abinda ke faruwa, wannan wace irin kunya ce suka jawowa kansu haka? Tuntuni suna tare da wadda ta kashe mahafiyarsu amma suke ta bulayin neman yarinyar da bata da laifi, bata da alhakin komai? suka aikata abinda ya raba kan DANGINSU alhali baren data shigo cikinsu ita ta aikata komai... Don a yanzu babu wani b'oye-b'oye komai ya fito fili cewa Habiba ce tayi kisan.

Sai dai me? Kalaman da suka fito daga bakin Adam suka sake daskarar dashi a mazauninsa. Ya d'ago da idonsa ya kalle shi, ya juya gaban alk'alin yana magana.

"Na san kotu ta saurari duk bayanan Habiba wanda babu k'arya a cikinsu, kuma na san kotu ta fara d'aukar wani b'angare na cewar Habiba tana da laifi a ciki, sai dai ina son kotu ta fahimci cewa ba haka al'amarin yake ba, gubar da Habiba take zaton ta dama kokon Hajiya da ita ba guba bace face wani sassak'en magani da bashi da tasiri ko kad'an a jikun mutum, don haka Habiba bata da alhakin kashe Hajiya, daga ita har yarinyar sun fad'a tarkon wani mai sharrin ne, anyi amfani dasu a cimma wani burin."

A wannan karon kowa manta gargad'in Alkali yayi, waje ya sake rud'ewa da hayaniya wadda bata lafa ba har sanda Alk'alin ya kalli Adam yace.

"Wace shaida zaka bayar akan haka?"

Adam yace.

"Kamar yadda kotu taji a cikin bayanan Habiba, ta samo abinda take tunani guba ne a wajen wani mai sayar da magungunan gargajiya Malam Salisu, wanda a yanzu haka ya dad'e da barin garin ikara. Sai dai naje har k'auyen da ya koma a yanzu kuma na same shi mun taytauna, ya gaya min gaskiyar komai kuma na gamsu da bayanansa, naso ace ya samu halartar wannan zaman da kansa amma yana cikin rashin lafiya irin ta tsufa kuma ya rasa k'afafunsa a dalilin hatsari, amma na samuna d'auko maganganunsa a lokacin da yake min bayanin.

Yana rufe baki Jabir ya taso rik'e da wata 'yar karamar recorder, ya mik'awa wani ma'aikaci dake zaune a teburin dake k'asan zungureran teburin Alkalin, mutumin ya k'arb'a ya jona a jikin speaker da wayar AUX, tak'e muryoyi suka shiga fitowa tar a kunnen kowa dake wajen.

Ni na san shari'ar nan baza ta tab'a mutuwa ba sai anyi ta, an samu yarinyar da ta gudu ne?

Eh ta dawo. Muryar Adam ta ciki ta amsa.

Daga Habiba har yarinyar sun fad'a tarkon wani mai sharrin ne, anyi amfani dasu a cimma wani burin

Ban gane abinda kake nufi ba.

Ko waye ya turo ka kaje ka gaya masa ba Habiba ce ta kashe Hajiya Balaraba ba.

Tiryan-Tiryan hirarsa da Malam, Salisu ta shiga fitowa daga speaker har zuwa iya inda ya sanya a ciki, iya inda yake so ji.

"K'orafi ya mai shari'ah!"

Kutama ya mik'e a lokaci guda da muryoyin suka k'are.

"Kotu bata da tabbaci cewa wannan muryar ta wanda aka kira da Malam Salisu ce, za'a iya amfani da muryar wani a matsayin tasa."

Alkali ya juyo ya kalli Adam.

"Me zaka iya cewa game da haka?"

Muryarsa a nutse tana sulalowa kamar tafiyar tsutsa ya amsa.

"Ya mai girma mai shari'ah, bayan 'yan cikin babban gida akwai mutanen cikin Ikara da yawa a nan, kuma na tabbata duk a cikinsu babu wanda bai san Malam Salisu ba saboda shaharar da yayi a lokacinsa, na bawa lauya Kutama dama, zai iya zab'ar ko waye ya nemi tabbaci."

Alkali ya juya ya bawa kutama dama. Mutum uku kuwa ya zab'o daga cikin 'yan kallo, biyu mutanen gari ne, d'aya kuma Saminu ne, d'an gidan gwaggo lami wa a wajen Bintu, dukkaninsu kuma suka fito suka tabbatar cewa muryar da aka kunna ta Malam Salisu ce, don haka ba wani kuzari kutama ya nemi waje ya zauna.

"Kotu ta gamsu da dukkan bayanan da aka gabatar don haka lauya zai iya kiran shaida ta gaba."

Alkalin ya fad'a cikin muryar dake nuna cewa shi kansa yana jin dad'in yadda shari'ar ke tafiya. 

Habiba bata san me take ji ba har lokacin da wata mai tsaro ta taimaka ta fita da ita daga cikin akwatin wajen, ba wai an tabbatar bane amma zata shallake gaban mamaki in har akace ba ita ta kashe Hajiya ba, duk k'ok'arin da take ganin a baya wayonta ya shirya a banza ya tashi kenan... hukuncin Allah ya danne nata.

"Ya mai girma mai shari'a, zanso in gabatarwa da kotu Maryam Idris Musa, wadda aka fi sani da Anna."

Idanun kowa ya juya kan k'ofar shigowa sanda aka shigo da Anna wadda take a tsaftace sab'anin yadda 'yan babban gida suka santa, sanye cikin dogon hijabinta. 

A cikin 'yan sakanni kawai Adam ya tuno irin wahalar da ya sha kafin ya samu Anna ta bishi su tafi Asibiti, daga k'arshe sai da aka had'a da matar Kawu Ibrahim da kuma yayar Bintu wanda suka rik'eta har zuwa asibitin, inda bayan an gama bincikar ta ne kuma suka kaita wajen gyaran jiki aka tsaftace ta, sai bayan nan sannan ya sami zantawa da ita, a lokacin ya dawo daga police station wajen SULE.

Jabir ya sake mik'ewa ya kawo masa wani file, shi kuma ya k'arasa ya sake bawa wannan ma'aikacin da ya tashi yaje ya mik'awa Alkalin.

"Ya mai shari'ah wannan sakamakon gwaji ne daga kwararren asibitin gwamnati, munje tare da wakilin da aka bamu daga wannan kotun inda aka auna kwakwalwar Maryam kuma aka tabbatar cewa babu ciwo a cikin kwakwalwarta kamar yadda result d'in yake nunawa.

Ta sami matalar shafar Aljanu kawai tun lokacin aurenta na farko wanda har hakan ya hana ta zaman auren, mutane suna yi mata kallon mara hankali ne sakamakon rashin kulawa data samu bayan ta dawo gida, amma kamar yadda sakamako ya nuna lafiyarta k'alau kawai tana da matsalar saka shirme a zancenta ne saboda shafar aljanun amma mun sami gamsassun bayanai daga wajenta. Idan kotu ta amince zan so ta tsaya a matsayin shaidata ta gaba."

Bayan wasu 'yan mintuna Alkalin ya gama karanta dukkan results d'in dake cikin file d'in ya d'ago ya kalle shi.

"Maryam Idris zata iya tsayawa a matsayin shaida."

Adam ya gyada kansa alamun godiya sannan ya juya ga Anna wadda aka gama rantsar da ita. Sanin halinta da yadda ya sami amsa daga wajenta a jiya yasa kai tsaye ya tambaye ta.

"Me kika sani game da shari'ar nan?"

Anna ta girgiza kai tana kallonsa.

"Ni babu abinda na sani game da shari'ar nan, babu wanda yake fad'a min me ake ciki, na gaya maka hakan tun ranar da ka tambayeni, ko ka manta ne d'an bature?"

Da yawan mazauna wajen suka murmusa jin sunan da ta kira shi, Adam ya girgiza kansa muryarsa a hankali yace.

"Ban manta ba na sake tambayarki ne kawai ko kin samu wani abin."

"Ban san komai ba..." Tana magana tana yin alama da hannayenta.

".... iya hirar Sule da mahaifiyarsa da na gaya maka tun wancan lokacin ita kawai na sani."

"Ko zaki iya yiwa kotu bayani kamar yadda kika yi min?"

Ta d'aga kanta.

"Me zai hana? Ai dole ne ma in fad'a."

Sai ta juya ta kalli Alkalin.

"Zan fad'a maka komai yanzun nan kotu, shekaru 'yan kad'an da suka wuce kafin Hajiya ta rasu ku fara wannan shari'ar, Yaya Danjuma ya bani wani d'aki a jikin katangar b'angarensu Sule, to ina nan zaune a ciki kullum, sai wani gefe na d'akin ya rufta har ina iya lek'o d'akin mahaifiyar Sule daga nan, kuma kullum ina jin zancenta dana 'ya'yanta.

Amma zancen dana fi ji shine in Sule ya shigo wajenta sai tayi ta masa fad'a tana cewa ya zama bawa a Babban gida, yana ganin kowa yana da abinyi amma shi yana zaune kawai ya kasa magana a basu gadonsu suma su sami kud'i, shi kuma yace mata ai ba zai iya bijirewa umarnin Hajiya ba, kullum-kullum suke ta yin wannan zancen har Hajiya tazo ta mutu..."

Sai ta had'e tafukan hannayenta biyu ta kwanta akansu alamun bacci. Adam ya juyo daga wajenta ya kalli Alkali yace.

"Ya mai girma mai shari'ah, Tun a farko munji daga shaida ta biyu cewa mahaifin Sule ya rasu amma Hajiya ta hana a raba musu gado kuma saboda irin biyayyar da yake mata baice komai. Idan muka yi la'akari da wannan bayanin zamu ga cewa bayan anyi hakan mahaifiyarsa ta shiga tursasa shi cewa bai kamata ya yarda da hakan ba."

Yana gama fad'in haka ya juya wajen Kutama ya bashi izinin nasa tambayoyi, amma ga mamakin kowa sai ya girgiza kansa kawai alamun bashi da tambaya akanta.

Ya yarda cewa a wannan gab'ar, babu wani abu da kokarinsa zai canja, Adam ya riga ya tunkari shari'ar baki d'ayanta ba tare da wani kewaye-kewaye ba irin nasa kuma yana baiyana komai ne a ainihin gaskiyarsa, don haka kudirin daya dauka a baya nana ganin ya toshe duk wata hanyar samun nasararsu ba zai tab'a tabbata ba, a yanzu haka ma shi ba ta wannan shari'ar yake ba, tunaninsa hange kawai yake na yadda zai kare tauraruwarsa daga dusashewa.

Adam ya d'anyi shiru sanda ya lura da rubutun da Alkalin yake yi, bai sake cewa komai ba har ya sai da ya k'arasa ya d'ago ya kalle shi sannan yayi magana.

"Ina neman kotu ta bani damar kiran shaidata ta k'arshe."

Babu shiri Kutama ya had'iye yawu cikin mak'ogwaronsa yayin da Alkalin ya zare gilashinsa ya kare masa kallo daga inda yake zaune.

"Shaida ta k'arshe? kana nufin daga wannan shaidar ka rufe shari'ar daga b'angarenka?"

Adam ya gyad'a kai gami da lumshe ido.

"Haka nake nufi ya mai shari'ah."

Sai ya maida gilashinsa sannan ya ware hannunsa a iska. 

"Kotu ta baka dama."

Ya amsa hakan ta hanyar cewa.

"Zanso in kira Sulaiman Muhammad Idris a matsayin shaida ta ta k'arshe."

Babu b'ata lokaci kuwa aka shigo da Sulaiman wanda kowa yafi sani da SULE cikin wajen, biye dashi d'ansanda d'aya ne wanda ke nuna cewa a hannun hukuma yake, idanunsa sunyi zuru-zuru alamun tashin hankalin k'arara a cikinsu, kuma kamar yadda idanun suke haka ma muryarsa ke fita sanda ake rantsar dashi.

"Ina so ka yiwa kotu bayanin abinda ya faru bayan rasuwar mahaifinka."

Wannan itace tambayar da Adam yayi masa bayan ya gama amsa dukkan wasu tambayoyin da suka shaida matsayinsa a cikin zuri'ar da kuma irin alak'arsa da Hajiya Balaraba.

Sai ya kawar da kansa ga barin kallon 'yan Babban gida, tun daga ranar da mahaifiyarsa ta fad'i ta mutu yake jiran wannan ranar, ya riga ya san zata zo kamar yadda yake kwana da sanin cewa ranar mutuwarsa zata zo.

Shi yasa a baya ranar da aka fara bud'e shari'ar nan, da kyar ya yarda ya tsaya a matsayin shaidar Kutama, don sai da Kawu Danjuma yasa baki tukunna sannan ya yarda yazo, tun a lokacin gani yake kamar daya bud'e baki zai fad'i gaskiyar komai ne, amma sai talalarsa ta k'aru.. Ubangiji ya k'ara masa lokaci Adam bai zarge shi ba a sannan.

Amma a yanzu daya riga ya gama nemawa k'annensa mafita, ya yarda komai yazo k'arshe, shi yasa lokacin da 'yan sanda suka zo tafiya dashi baiyi musu ba yabi su, kuma baiyi wani musun ba a lokacin da Adam ya tsare shi da tambayoyin da kullum suke haskawa a cikin mafarkinsa. Ya bashi amsa tiryan-tiryan kamar yadda yake maimaitawa a yanzu.

"Hajiya ta hana a raba gado bayan mahaifinmu ya rasu, saboda bashi da wani kud'i ajiyayye sai gidaje kawai guda biyu wad'anda 'yan haya ke ciki, saboda haka tace baza a sayar da muhalli ba sai dai a cigaba da karb'ar kud'in hayar kawai wanda shi kuma ba wani abu ne mai yawa ba kasancewar tun farko mahaifinmu bai d'auki gidajen da muhimmanci ba yafi maida hankali kan sana'arsa. Bayan wani lokaci sai kud'ad'en dake hanunmu suka k'are ni kuma ba wata sana'a nake yi ba gashi auren k'anwata dake bina ya taso kuma babu wani tallafi da muke samu, saboda haka mahaifiyata ta matsa cewa dole ne mu samarwa kanmu mafita ba zai yiwu muyi ta zama a haka ba.

Babu irin bayanin da banyi mata ba akan girman abinda take son mu aikata amma ta tursasa ni cewa idan muka kawar da Hajiya daga duniya komai zai bud'e mana don in babu ita, ba wanda ya isa yayi magana akan gidajen muna da damar sayar da abinmu.

Ita ta tsara komai da cewar mu saka mata guba a abinci ta yadda baza a zarge mu ba, sai dai a zargi wanda ke da alhaki da abincin, babu yadda na na iya, dole na yarda da ita kuma na bada shawarar mu d'orawa Bintu hakan tunda ita ke kula da abincin safen Hajiya kuma kowa ya riga ya san yadda Hajiya bata sonta, sai ayi tunanin ta kashe ta ne saboda hakan.

Ko kad'an bamu san shirin Habiba na son kashe Hajiya itama a wannan ranar ba, don haka ban san cewa ba Bintu ce tayi kokon ba kamar yadda ta fad'a, abinda na sani kawai shine a wannan safiyar na sami filas d'in Hajiya wanda na san ana zuba mata koko a ciki, na zuba garin gubar da mahaifiyata ta bani yadda in an zuba kokon zai had'e da ita sannan naje na sami Bintu wadda ke wanki a lokacin..."

Duk wannan bayanin da yake yi, idanun Fadeelah na sunkuye tana kallon teburin gabanta, sai da yazo daidai nan sannan ta d'ago ta kalle shi, take komai na wajen ya janye daga idanunta lokaci ya d'auke ta daga cikin kotun zuwa wani zamani can baya.

"Ke!"

Wata k'atuwar murya a gefe ta janyo ta daga cikin tunaninta, ta zabura da sauri sanda atamfar rigar da take wankewa ta sub'uce cikin bokitin kafin ta d'aga idonta akan siffarsa, Yaya Sule.!

Wani mutum guda d'aya da baya tab'a barin tayi yini guda a rayuwarta ba tare da hargitsi ba, a lokuta da yawa da tunaninta ke tafiya rubutun wasik'ar jaki, tasha hasko cewa rayuwarta a cikin gidan zata fi sauk'i in har zai matsa wani wajen, don shi ba mutum ne mai yawan fita ba, saboda haka kusan kullum yana gefen Hajiya yana k'ara b'antare ragowar rusashshiyar alak'ar dake tsakaninsu.

"Me kike yi anan?"

Ya tambaya yana kallon bokitin dake gabanta.

Me? na zata kana zaune a wajen lokacin da Hajiya ta jefo min tarin kayan wankinta da sanyin safiyar da ba kowa ya gama tashi ba taje inje in wanke.

Taso ace zata iya gaya masa hakan ba tare da ta jawowa kanta wani abun ba.

"Kayan Hajiya nake wankewa." Ba yadda ta iya, ta amsa a hankali.

"Toh tana jiran kokonta in kin gama."

Ashe wannan lokacin shine MAFARIN HARGITSIN RAYUWARTA! ashe sai da ya riga ya gama zuba gubar sannan yazo ya same ta, ashe daga ita har Habiba dake nata shirin sun fad'a tarkonsa ne cikin rashin sani... Sai ta janye idonta hankali ta maida k'asa, wata kwalla mai d'umi ta taru a cikinsu, karo na farko taji kuka na shirin kwace mata a cikin kotun...

Ashe ba tsakaninta da Hajiya kawai Sule ya rusa a baya ba, rayuwarta gabad'aya ya ture daga tubali, ya barta tana reto a gefe, wani reto mai ciwo da wuya... Idonta ya dinga hasko mata duk irin wuyar da ta sha tunda daga lokacin da tayi hatsarin nan ta farka kwakwalwarta a mace, kowanne k'alubale data fuskanta BAYAN TA MUTU.... duk akan wannan gaskiyar da bata fi tsakanin minti biyar a fad'e ta ba!

Sai ta kasa rik'e kukan da take dannewa a k'irjinta, kawai ta kifa kanta akan teburin gabanta sannan sautinsa ya shiga fita cikin siririyar muryarta da wani irin amo mai k'arfi, kuka ne irin wanda bata tab'a yi ba a wannan sabuwar rayuwar tata, kuka ne da Bintu kawai ta sanshi ba Fadeelah ba... Kuka ne irin wanda Bintu kawai ta tab'a yinsa a wasu keb'abb'un lokuta... 

Sanda aka nemi Mairo aka rasa...

Sanda Innarta ta rasu...

Sanda Babanta ya rasu...

Da sanda aka raba ta da Inna Saratu!

Kuka ne dake fitowa tun daga k'asan zuciyarta, tana iya jin yadda k'arfinsa ke jijjiga kowanne k'ashi na jikinta tamkar zasu b'alle su rabu da junansu, tana iya jin yadda jijiyoyin jikinta ke nannad'ewa kamar ana k'ulle su... Sannan tana iya jin yadda bangwayen kotun ke amsawa da sautinsa tamkar zata iya zama silar tsagewarsu!

BAYAN NA MUTU!

©AYSHA SHAFI'EE

Zaune akan kujerarsa, Alk'ali yace.

"Bayan dukkan bayanai da kuma hujjoji da kotu taji daga kowanne b'angare, Kotu ta yanke hukunci cewa yarinyar da ake zargi bata da laifi, haka ma duk sauran wad'anda ake zargi daga baya sakamakon gano ainihin wanda ke bayan kisan Hajiya Balaraba, sannan kuma kotu ta yankewa Sule wanda aka samu da laifin kisan hukuncin d'aurin rai da rai tare da aiki mai tsanani a gidan yari. Da wannan hukuncin kuma, kotu ta kawo k'arshen shari'ar da Iyalan Malam Idris Musa suka shigar watanni biyu da suka wuce."

Adam ya rufe file d'in gabansa a lokacin da wajen ya rud'e da hayaniya bayan tashin Alk'alin.

Ya mik'e tsaye shima jikinsa babu kwari, *It's over!* komai ya k'are... Ubangiji ya amsa addu'arsa ya kawo k'arshen shari'ar nan a yau, Fadeelah zata cigaba da rayuwarta sannan zumuncin Babban gida kuma zai gyaru!

Kawu Ibrahim yace dashi.

"Ban san ta yaya zan gode maka ba Adamu, ban san me ma ya kamata ince ba."

"Nima ban cancanci godiya ba Baba, nayi abinda ya dace ne kawai." Ya fad'a a hankali kamar mai rad'a.

Sai yasa hannu ya rik'o kafad'unsa duka biyun yace.

"Ina alfahari da kai Adamu, ina alfahari da kai irin alfaharin da mahaifinka ya mutu yana burin samu, A yau ka shigo cikinmu ka tabbatar masa da mafarkinsa, kayi abinda ba wanda zai tab'a irinsa, ba a wajenmu kad'ai ba Adamu, wallahi duniya kaf zata shaida cewa kai tauraro ne daban a cikin taura..."

Bai k'arasa ba Adam ya rungume shi kawai, don shi kansa a wannan lokacin ji yake tsakaninsa da magana akwai tazara mai nisa.

Alh. Ahmad, marik'in Fadeelah yace dashi.

"Kayi aiki mai kyau Adam, kayi namijin k'okarin da ba kowa ne zai iya shi ba, mun gode kwarai da gaske kuma na tabbata wannan case d'in zai jawo maka muhimmiyar d'aukaka a Nigeria, you did a brilliant job!"

Sauran mutanen Babban gida suka yanyame shi da murnar Allah ya sanya alkhairi da kuma jinjina ga k'ok'arinsa. Sa'id ya mik'o masa hannu suka gaisa sannan yace.

"Ba sai ka gaya min komai ba, na riga naga dukkan abinda na dad'e ina jiran amsarsu daga wajenka yau. Kayi k'ok'ari sosai yaya, Allah ya k'ara k'arfin basira."

Bayan mazan, mata ma birjik suka yi ta taruwa a gabansa da irin tasu murnar, ba 'yan Babban gidan kad'ai ba, har da mutanen waje na Ikaran da kuma jama'ar gari wad'anda suka zo kallo, sai dai duk a cikinsu wadda yafi rik'ewa itace marik'iyar Fadeelah, matar Alh. Ahmad.

Da hawaye a kowanne idonta ta kamo hannunsa d'aya da duka nata biyun, ta dinga jero masa wasu tarin addu'o'i da bai tab'a samun irinsu ba a rayuwarsa, don addu'o'i ne irin na uwa kuma bahaushiya wadda bai tab'a samu ba.

Har yaje kwanciya a wannan ranar bayan tarin hayaniya da kuma cike-cike na rufe case d'in kafin a baza shi ga Media, abu biyu ne basu gushe daga ransa ba, farko addu'o'in matar da yaji kowa na kira da Mami Saffiya, sannan kuma kamar koyaushe a rayuwarsa... Idanun Fadeelah, sanda ta tafi ta rungume yayarta da yaji ana kira da Mairo bayan awanni hud'u da gama shari'ar kafin a kammala komai kotun ta sallameta, Mairon ce farkon wadda ta fara zuwa ta rungume sanda ta fito wajen tarin jama'ar dake jiranta, yana iya tuna yadda dukkan jikinsu ke jijjigawa da wani irin kuka da yafi k'arfin a kira shi da na murna, kuka ne da su kad'ai kawai suka san abinda suke fitarwa daga cikinsa.

Fitarwa. Kalmar ta d'auki hankalinsa, ya lumshe idonsa kad'an sannan ya k'ara lumewa cikin filon dake k'asan kansa, fatansa a lokacin shine Fadeelah ta gama fitar da dukkan wani bak'in ciki yau cikin kukan da ta sha, kukan da ya hana shi samun magana ma da ita, don ba zai so ace ta cigaba da wahalar da kanta da irin wannan kukan ba... Ta cigaba da wahalar da idanunta!

Ya rufe idanunsa a hankali tare da hoton nata a cikinsu sanda azababbiyar gajiyar dake nukurkusar sa taci galaba akan kowanne b'angare na jikinsa.

Sai a lokacin ya fahimci abinda Sa'id yaji lokacin da suka dawo daga Mimbiri, don sai a sannan ya shiga biyan bashin kowacce gwagwarmaya da yayi tun sanda ya karb'i shari'ar Fadeelah. Burinsa a wannan lokacin bai wuce ace ya samu kamar kwanaki uku ba abinda yake sai bacci ba.

Sai dai me? Washegari ya tashi da abubuwa guda biyu, farko wani irin matsanancin zazzab'i mai zafi daya rufe shi, na biyu kuma labarin rasuwar SADIYA daga Babban gida!

***

Sadiya ta rasu ne a dalilin hatsarin mota data samu a hanyarta ta komawa Abuja tsakanin garin Zariya da Kaduna, cikin matsanancin gudun da mai motarsu keyi yaci karo da wani mai irin nasa gudun ya bangaje shi, abin da ya haddasa motar ta shiga wul-wuli kenan akan titi tana wullar da mutanen dake cikinta, Sadiya ta booth ta fito kanta ya bugu da kwaltar titi ya tsage ta mutu a take, kuma har aka kawo ta gida bayan su Kawu Yahya da aka kira ta wayarta sunje sun d'auko gawarta, akayi mata wanka da sutura, jini bai bar zuba daga kan nata ba, haka akayi mata sallah aka kaita kabarinta.

Ba wai alhinin rashin Sadiya ne ya girgiza 'yan Babban gida ba, a'a yanayin mutuwarta ne da basu kad'ai ba hatta jama'a da yawa daga cikin Ikaran basu tab'a gani ba, don da farko ma da aka kawo ta rasa mai yi mata wanka aka yi, saboda yadda kowa ya tsorata da ganin gawarta kai a rabe, sai daga baya aka samu su Kawu Ibrahim da Kawu Nazifi da kuma limamin unguwarsu suka yi mata wankan sannan aka sallace ta.

Don haka babu laifi a jajantawa Sadiya kuma anyi zaman makoki na gaske, don ko Fadeelah wadda tun bayan sallamarta take b'angaren Kawu Ibrahim tare da Mairo, ta ture komai ta jawo wannan dangantakar ta cewa ko ba komai Sadiya k'anwar mahaifinta ce, Dangin ta ce ta hanyar da baza a rasa irin jininta a nata jikin ba, saboda haka ta bud'e zuciyarta tayi mata addu'a da fatan Allah yayi mata rahma.

A yau ake sadakar uku don haka gidan ya cika fiye da koyaushe, kusan kowanne b'angare da mutane ana karb'ar gaisuwa, suma suna zaune a falon Aunty Hassanah tare da wasu daga cikin danginta. Ta juya kanta gefe kad'an inda Aunty saratu da Mami Saffiya ke zaune waje d'aya, duniyarta guda biyu had'e a waje d'aya!

Mami ta koma Abuja tun washegarin ranar da aka sallameta daga kotu, amma yau ta sake biyo jirgi ita da Faruk suka zo addu'ar ukun wadda daga ita za'a share makoki... A tsakaninta da Aunty Saratu bata san soyayyar wa zata fifita sama da ta d'aya ba.

Aunty saratu ta sota tsakani da Allah kuma ta kula da ita tun a lokacin da mahaifiyarta take raye, sannan bayan ta rasa jigon iyaye duka biyun, ta kula da ita har bayan sanda aka raba su, sanda take zaune a gaban Hajiya, wani lokaci da ya zama a duniya kaf! itace kad'ai wadda zata gani taji dad'i.... Ga Mami Safiyya kuma, wadda ta tsince ta rana tsaka ta hanyar dangin karere, amma tun daga wannan lokacin bata tab'a banbanta ta da 'yayan cikinta ba, tana yi mata soyayya ne irin wadda Allah yake halattawa uwa ga d'anta.

Kuma cikin wani ikon na Allah sai su biyun suka had'a kansu tun sanda suka had'u a zama na k'arshe a kotu, to mai hali iri d'aya ne ya had'u da d'anuwansa. Ta lumshe idanunta a hankali sanda muryar Mami wadda ke waya ta shiga kunnenta.

"To ai ban gane bane Abdullahi, wai fingerprint d'in Samiran ne yak'i hawa?"

Bata san sanda ta dakatar da duk wani tunani ba ta tsaida hankalinta akanta.

"To me yasa tun jiyan baka d'auke ta daga islamiyya ba kuje a sake yi mata?"

Ta sake tambaya tana k'okarin nemo wani abu cikin jakar gabanta, jin haka sai Fadeelah ta juyar kanta d'aya b'agaren d'akin, ta sauke ganinta akan mutanen dake zaune sannan zuciyarta ta shiga bugawa da sauri.

Tsawon wani lokaci Mami ta dad'e da daina yi mata zancen Al'ameen, amma shekaranjiya bayan sun dawo gida, sanda ta samu kad'aicewa da Kawu Ibrahim ya gaya mata cewa su Daddy sun zo masa da zancen an fasa aurenta da Al'ameen saboda mahaifiyarsa ta zab'a masa wata a can zai aura. Kwata-kwata ta manta da hakan don a lokacin ta k'okarin farfad'owa take, sai kuma rasuwar Sadiya da zancen rashin lafiyar Adam tazo ta danne maganar a zuciyarta.

Saboda haka yanzu ta fahimci zancen na Mami, k'okarin shirya tafiyar su Zahra can Washington take yi saboda bikin nasa yazo. 

A lokaci guda taji kwarin jikinta na neman guduwa kamar an zare mata laka, amma bata ga dalilin da zai sa taji hakan ba don ana shirin bikin Al'ameen... mutumin daya yaudareta, ya kuma tilastawa Mami akan ta taya shi b'oye cewa zai aure ta ne ba da izinin mahaifiyarsa ba, Allah ya sani bata ji haushin Mami na yin hakan ba ko kad'an, saboda ta san irin yadda ta d'auki Al'ameen kuma watak'ila a lokacin ta fahimci itama tana son shi. Sai ta mik'e daga wajen gabada'ya ta koma cikin d'akin Aunty Hassanan ta kwanta.

Tunaninta ya gangara kan maganar da ta tab'a gayawa Al'ameen a America, lokacin daya fara cewa yana sonta.

Zuciyarka ta gaya maka tana sona, saboda haka kana k'okarin bata abinda kake so ne kawai ba tare da tunanin halin da ni zan shiga ba.

Na gaya miki...

Baka gaya min komai ba Al'ameen sai son zuciyarka kuma na fahimce ka sarai saboda haka nima ka fahimce ni ka fita daga rayuwata, na fad'a maka bana sonka kuma bana sonka a cikin rayuwata.

A yanzu ta kuma yarda Al'ameen son zuciyarsa kawai ya sani, baya tab'a duba halin da waninsa zai shiga illa tabbatuwar abinda yake so kawai, sanda ake shirin bikinsu, bai damu da yaya mahaifiyarsa zata ji ba in har ya aureta ko kuma ita kanta ta yaya zata iya rayuwa a inuwar wadda bata k'aunarta.

Duk abinda ta gaya masa a wancan karon gaskiya ne, abu d'aya kawai da tayi k'aryarsa shine da tace bata sonsa, wannan k'arya ne, ta so shi a wancan karon kuma ta so shi a lokaci baya kad'an saboda iya mu'amala da kuma kyawunsa, amma banda yanzu... Yanzu data shiga duk wani nau'i na kalar rayuwa ta fito harda kuwa wanda ya sata a ciki.

Ta ja guntun tsaki kafin ta janyo hijabin Mairo dake gefe ta rufe fuskarta dashi.

Alak'arta da yayarta ta gyaru tun daga ranar da aka sallame ta daga kotu, a ranar data fahimci cewa ba wai abinda kake dashi ne a rayuwa mai muhimmanci ba, illa wanda kake dashi a rayuwarka.

Don haka a yanzu kullum tare suke kwana suke tashi cikin tarin labaran da basa yankewa akan abubuwan da kowannensu ya shiga bayan zamanin da suka rabu, sai dai hirar bata tab'a gangarawa kan shari'ar da aka gama da kuma d'an zaman kurkukun da tayi, ta fahimci Mairo na k'ok'arin tallafota ne don ganin ta farfad'o ta saki jikinta sosai, saboda ko zancen fasa aurenta sau d'aya ta tab'a yi mata shi da fatan Allah yasa hakan shine mafi alkhairi ya kuma bata wanda yafi shi. Sannan itama bata fiye yi mata zancen mijinta ba illa na 'ya'yanta kawai, kuma hakan ya taimaka sosai wajen wanke zuciyar kowannensu daga uk'ubar da suka fito.

Kawu Ibrahim yace zata koma wajensu Mami in al'amura sun natsa amma ita gani take yanzu ba zata iya tafiya tayi nisa da Mairo ba. Aunty Hassanah ta gaya mata dukkan irin abinda ya faru da mijinta da kuma irin zirga-zirgar wahalar da yake yi na ganin ta koma, wanda har yanzu bai samu kwakwakwaran mutum d'aya da zai tunkara a Babban gida ba hatta kuwa shi Kawu Ibrahim d'in, daga shi sai su Saminu masu taimaka masa ke ta bulayinsu har yanzu.

Ita kanta bata son Mairo ta koma wajen mutumin daya cuce ta, amma Aunty Hassanah tace komawar tata shi yafi ko don k'ananan 'ya'yanta da ba'a san hannun wa zasu fad'a ba in har ta dage dole sai ta rabu dashi. Zuciyarta ta cigaba da sak'e-sake cikin duhun hijabin da yayi mata dad'i a fuska kafin a yaye shi.

"Tunanin me kike yi?"

Mairo ta tambaya tana zama a gefen gadon.

Ta d'ago da idonta ta kalle ta daga kwancen, bata san yaushe tayi wanka ba amma ta canja hijabin jikinta zuwa wani sea green daya k'ara haskata, Allah ya sani dole ne mijinta ya nace da bibiyar ta koma gidansa don Mairo tana da kyau, irin kyawun da ta tabbata koina zata shiga a fad'in duniya babu wanda zaiyi mata kallon daban, saboda irin wannan kyan ne da d'aid'aikun mutane kawai Allah ke zab'a cikin jinsi ya azurta su dashi..

"Wai nace tunanin me kike yi?" 

Ta sake katse ta da alamun damuwa a fuskarta.

"Ba komai..." Ta amsa tana k'ok'arin cire wani guntun farce a yatsanta na hagu.

"... Kawai tunaninsu Afran ki nake, ina son in gansu ko suna kama dake."

Da jin haka sai ta janyo hijabin da ta cire a fuskarta ta shiga ninkewa.

"Kar ki wani damu kanki da wannan tunanin, d'azu Saminu yazo yake ce min Babansu yace zasu zo tare da 'yanuwansu suyi gaisuwa."

Sai ta tsaya daga k'ok'arin cire farcen.

"Da gaske? Yaushe zasu zo?"

"Ban sani ba gaskiya, zancen da nazo gaya miki ma daban ne, Saminun yace min wai an sallami Adam daga asibiti, an maida shi gida yanzu."

Adam. Asibiti. Kalaman suka yi nauyi a cikin zuciyar Fadeelah, yau kwanaki uku kenan, tun ranar da aka sami labarin rasuwar Sadiya, Sa'id yayi waya cewar Adam ma ya tashi da wani irin zazzab'i har asibitin da suka je sun rik'e shi, don haka tun wannan ranar mutane ke zarya daga wajen makokin zuwa cikin Zariyan dubo shi. Bata samu tayi magana dashi a ranar da aka sallame ta ba don bata ma k'ara ganinsa ba tun bayan da aka gama zaman kotun, tayi tunanin zuwa dubo shi itama amma ta san Kawu Ibrahim ba zai bari ba.

Don tun sanda suka shigo b'angaren Aunty Hassana a daren da k'afarta ta tako cikin Babban gida bayan tsawon wasu shekaru, bata lek'a koina ba, ko mutanen dake zuwa ganinta ma kad'an ne saboda rasuwar Sadiya data d'auke hankalin kowa, kuma hatta manyan babu wanda yayi wata magana har yanzu.

"Ya warke kenan?" Ta tambaya a hankali tana kallon Mairon wadda ta girgiza kanta.

"Saminu yace a yadda ya ganshi jiya dai yana jin jiki, watakila saboda zirga-zirgar dubo shin da ake yi ne ya matsa sai ya koma gida. Kin san wanda ba bahaushe ba ba lallai yaso wannan jelan na mutane ba."

Sai ta gyad'a kanta a hankali tana k'ara tuno gutsirarrun labarin Adam wanda Mairo ta tsinta itama ta gaya mata. Komai ya bada ma'ana a cikin labarin, abinda kawai bai bada ma'ana a cikin kanta ba shine me yasa daya ganta yak'i nuna ya santa? Don ko sama da k'asa zata had'e baza ta tab'a yarda cewa ba shine Adam d'in data sani a America ba.

"Wallahi da Kawu zai yarda, da gobe Saminun ya kaimu munje mun dubo shi, mutumin da yayi maka babban taimako ai ya wuce irin wannan uzurin ya hana ka dubo shi."

Cewar Mairo, ta cigaba da cewa.

"Bawan Allan nan yana da kirki Bintu, d'an zamana a gidan nan baki gayadda yake hidima da mutane ba, yanzu haka fa komai na d'awainiyar b'angaren nan shi yake yi, sannan Aunty Hassana tace min yanzu duk mai wata buk'ata a Babban gida Sa'id kawai ake samu a fad'awa, da ya gaya masa shikenan wallahi ko nawa ne zai bada, shi kansa Kawu D'anjuman ba k'aramin sauk'in abubuwa ya samu ba da zuwansa, bashi da kyashi ko kad'an irin na al'adarmu."

Tana rufe baki Mami ta shigo d'akin.

"Har kin fito daga wankan? Banga wucewarki ba." Ta tambayi Mairo kafin ta sami bakin gadon itama ta zauna.

"Na fito Mami, kuna ta magana da Aunty Saratu na wuce."

Mairo ta amsa da murmushi.

"Sannu Fadeelah, ya gajiyar jikin naki?"

"Da sauki sosai, Aunty Saratu tayi min gashi jiya naji dad'in jikina."

"Toh Allah ya sawwak'e, d'azu dana shigo Kawu Ibrahim yake ce min ya kira Daddy a waya cewar muzo wani satin akwai zama da za'ayi, ya gaya muku?"

Mairo ta girgiza kai.

"Wallahi bamu sani ba, kuma jiyan nan ma muke zancen komawar tata."

"To watakila sai ranar in munzo zamu tafi tare, Deelah na d'ebo miki wasu kayan sakawar, Hassanah ta tura yaranta su karb'o miki daga wajen Farouk."

"Toh Mami, Madallah."

"Yanzu zamu tafi kuma, Farouk yace jirgin da zamu bi k'arfe uku zai tashi, kina ganin zaki iya fitowa soro ku gaisa dashi? Nayi nayi ya shigo yace wai mutane sunyi yawa."

A Babban soron shigowa cikin gidan suka sami Farouk bayan Aunty Hassanah da Aunty Saratu duk sun amince cewa taje d'in, Fadeelah ta cika da mamakin ganin yadda ya fara ajiye k'asumba a 'yan watanni kawai da ta rabu da ganinsa. Taso ta tambayeshi su Usman da harkar makaranta amma ta lura kallon da yake mata na tsantsar tausayawa ne don haka ta bar zancen sai ta koma gida tukunna.

Motar da suka d'auko ta kawo su Ikara daga airpot d'in Kaduna na tsaye a gefen hagu na k'ofar gidan kasancewar rumfunan zaman makokin daga dama suke, don haka ita da Mairon data rako ta suka lek'a kad'an har zuwa tashinsu.

Sai dai me? Motar tasu na tashi wata k'erarriyar mota k'irar Ford ta maye gurbinta, kuma kafin tayoyin motar su kai ga gama tsayawa ko kuma kafin su Fadeelan su kai ga juyawa cikin gida.. Wanda ke zaune a mazaunin direba ya bud'e k'ofarsa da wani irin sauri ya fito.

Wucewar 'yan sakanni kawai kafin idanun Mairo su daukar mata siffar Sadiq tsaye yana kallonta, bata k'ara ganinsa ba tun bayan ranar daya kawo ta saboda a haka kamar yadda yake kallonta da mamaki itama mamakin ne ya tsayar da k'afafunta daga juyawa ta koma ciki, sai da sauran k'ofofin motar suka shiga bud'ewa ne sannan komai ya tarwatse, ta juya da sauri tayi cikin gidan.

Fadeelah ta bita da kallo kafin ta dawo ta sake kallon mutumin dake tsaye a gefen bud'add'iyar k'ofar motarsa, da farko bata gane shi ba sai a yanzu data juya sannan taga kamar an saka wani abu daya zabge shekarun fuskarsa ya hasko mata shi a sanda ta sanshi... Sanda take raka Mairo bayan gari ta had'u dashi, da sanda Mairo bata fahimtar komai in ba kalamansa ba... ta gane shi sarai da sunan mutumin daya zama farkon hargitsa rayuwarsu.

Daga cikin sauran k'ofofin motar da suka bud'e, mata uku da maza biyu suka fito, a hannun d'aya daga cikin matan wani abu ne daya zuk'e duk fushin dake shirin tasiri a zuciyarta, wani d'an farin yaro tas! da kammaninsa ke baiyana cewa jinin Mairo ne sannan rik'e a hannun d'aya daga cikin mazan, yarinyar da bata wuce shekaru biyar ba sanye cikin wasu milk kaya masu kyau!

Fadeelah taji kwalla ta cika idanunta a take, taji dama tana da iko da lokaci a sannan, da ta dawo da rayuwar baya lokacin da innarsu ke raye, ta hasko mata wannan lokacin don taga 'ya'yan Mairo, 'ya'yan da rabo ya rantse akansu ya zama dole ta tsallake mahaifarta a wancan lokacin don su zo duniya, sai kawai ta k'arasa gurin matar dake rik'e da Muhammad ta karb'e shi.

Mairo tayi zaman dirshan kan gadon Aunty Hassanah tana sak'e-sake a ranta, ta san cewa a wata guda daya wuce zuciyarta ta yanke mata cewa bata damu da mijinta ba, ta d'auki kudirin yanke duk wata alak'a dake tsakaninsu ta kuma yi alk'awarin cewa zata yi nesa da duk wani abu daya dangance shi, amma ganinsa kawai da tayi yanzu ya tuna mata da cewa Sadiq ne fa!

Wannan Sadiq d'in da taso fiye da komai a rayuwarta, d'an bafulatanin nan da tun gani na farko da tayi masa a bakin rijiyar da suke zuwa d'ebo ruwa taji zuciyarta ta fad'a duniyarsa... Ta rufe idanunta a hankali tana tuna banbancin yadda ta barshi da yadda yake a yanzu, kammaninsa sak! suke dana mutumin da yayi nesa da kwanciyar hankali.

Ya tara gemu har da gashin baki, gashin kansa babu taza sannan daga takalmi har hular kansa basu dace da dogwayen kayan daya sanya ba... A baiyane yake cewa rashinta ya tab'a shi ta kowanne b'angare don kammanin fuskarsa ma kad'ai sunfi kama dana mara lafiya. Sai dai duk da haka, ta san ko kad'an halin da yake ciki bai kamo k'afar irin halin da ita ya sakata a ciki ba.

Sallamar Mairo ta katse tunaninta, tana d'ago ido kuwa zuciyarta dake da rauni ta sake karyewa ganin Muhammad rik'e a hannunta, shima ya rame kad'an sannan yayi d'an wuya.

"Afrah tana wajen sauran, gasu nan sun shigo falo."

Fadeelah ta fad'a tana k'ok'arin mik'a mata Muhammad d'in, sai dai me yana had'a ido da ita ya juya kansa sanann ya fara kuka alamun ba zai je ba.

"Kaga fa, mominka ce." Cewar Fadeelah, amma maimakon ya fahimce hakan sai ma k'ara tsallara kukan da yayi ya shiga zillewa yana k'ara k'ank'ame jikin Fadeelan, sai kawai itama ta juyar da kanta gefe ta fara hawaye, dama ta sani cewa alhakin Muhammad ba zai barta ba, ta yakice shi daga jikinta a sanda lokacinsa bai kai ba, don haka dole ne yayi zuciya da ita.

Tayi saurin goge hawayenta sanda Aunty Saratu tayi sallama, biye da ita Zakkiyya ce da k'annen mahaifiyarsu su biyu, ta zamo daga kan gadon sanda su suka zauna akai. Afrah na ganinta kuwa ta janye hannunta daga cikin na Zakkiya ta fad'a jikinta tana fad'in.

"Mommy Oyoyo, mommy oyoyo!"

Karo na farko tun bayan rabuwarta dasu itama ta rungume 'yarta sannan ta cusa kanta cikin wuyanta ta shiga gaishe su.

"Lafiya k'alau Maryam, ya hakuri kuma?" Suka had'a baki wajen amsa mata.

"Alhamdulilah." Muryarta ta fito a hankali.

Aunty Saratu ta nuna Fadeelah tace.

"Ga k'anwarta nan, wadda aka sallama daga kotu."

Mairo tayi shiru tana saurarar rad'ar da Afrah ke mata yayin da suke barka da kuma yiwa Fadeelah jaje.

"Mommy kullum sai nace Daddy ya kawo ni wajenki amma sai yayi tace min sai gobe, kuma nace masa ya yanke farcensa yace wai bai iya ba sai kin dawo zaki yanke masa."

Tayi kokarin maida kwallarta sanda yarinyar ke tambaya.

"Momy yaushe zaki dawo? Zaki dawo?"

Har kusan yamma Muhammad bai yarda yazo wajenta ba, harkarsa kawai yake kuma duk wanda zai d'auke shi zai yarda amma banda ita, zuciyarta duk tabi ta cunkushe sannan Aunty Hassanah kuma tayi ta binta da kallon 'Me na gaya miki?'

Sauk'in da ta samu d'aya ne da su Zakkiyan suka tashi tafiya anan suka barsu da yake dama da kayansu aka zo, kuma kamar lokutan baya Sadiq bai nemi ganinta ba haka su Aunty Rabi ma basu yi mata zancensa ba, gaisuwar da suka zo don ita kawai suka yi suka tafi.

Afrah na mak'ale da ita duk inda tayi, amma Muhammad a wajen Aunty Hassanah ya kwana don daga baya Fadeelah ma k'in yarda da ita yayi, watakila ya gano kammanin ta da mahaifiyar data wullar dashi ne. 

Washegari Juma'a Saminu yazo mata da wani labari bakinsa a washe kamar gonar auduga, cewar a jiya Kawu Ibrahim yayi magana da Sadiq har kuma yace dashi yazo wani satin ranar laraba tare iyayensa. Mami bata gaya musu ranar da Kawu Ibrahim yace suma su zo ba, amma bayan ta shaidawa Fadeelah, sai dukkaninsu suka yarda cewa rana d'aya ne da sanda su Sadiq zasu zo.

Zatonsu ya kara tabbata ne da daddare lokacin da Aunty Hassanah ta dawo daga b'angaren iyayen Said, tace dasu mahaifiyar Said d'in tayi waya dashi yace mata da jibi zasu zo amma Kawu Ibrahim yace su zauna jikin Adam ya k'ara warwarewa tukunna ranar laraba sai su zo.

Haka kowannensu ya kwana a ranar da tunanin wane irin taro za'ayi RANAR LARABA?

***

LARABA, TA BAWA RANAR SA'A!

Adam ya gyara zamansa kad'an ya jawo hannun rigar Said dake gefensa, sannan ya mik'a wuyansa saitin fuskarsa yace.

"Nawa ka ciro a Atm d'in?"

"Dubu d'ari kamar yadda kace, wai kud'in meye?"

"Ban sani ba, jiya ne ya kira ni a waya yace in taho da 50k."

Har Said zai sake magana magana k'ofar falon ta Kawu D'anjuma ta bud'e, mata suka fara shigowa d'aya bayan d'aya suna zama a d'aya b'angare na d'akin, idan har Adam zai iya rik'ewa to a b'angaren da suke zaune, kusan duk wani namiji babba daya mallaki hankalinsa a Babban gida yana wajen. Bai rayu tare dasu ba amma zai iya tabbatar da cewar ba'a tab'a irin wannan zaman daya had'a da kowa da kowa a gidan ba har kuwa da mata.

Kawu Ibrahim ya riga ya gaya masa cewa zama za'ayi na gidan gabad'aya saboda haka tun da suka taho a hanya daman ya shirya samun hayaniyar mutane, ilai kuwa abinda ya tarar kenan, da wad'anda suka je duba shi asibiti dama wad'anda basu sami damar zuwa ba haka suka yanyameshi kowa na fad'in yaya ya k'ara ji da kuma fad'in cewa ya rame.

Ya kai hannu ya tab'a wuyansa kad'an, shi kansa ya san ya rame don zazzab'in da yayi mai zafi ne, kwana biyu baya cikin haiyacinsa bacci kawai yake yi a k'asan allurorin da ake masa, bayan ya farka kuma jikisa yayi nauyi da yawa don haka ya rasa k'arfi mai yawan da har yanzu bai dawo daidai ba.

Ya d'ago da idonsa ya sauke akan k'ofar da matan keta shigowa ciki, jiran shigowar Fadeelah kawai yake don ko bayan ya farfad'o daga tasa rashin lafiyar, tunani yake idan nata idanun sun farfad'o, so yake yaga ta koma daidai kamar yadda take a baya, so yake tayi jinyar zuciyarta a d'an k'ank'anin lokaci ta kuma warke, baya fatan ace ta rik'e komai a ranta don in har ta cigaba da wahalar da kanta, shima zai cigaba da wahala ne da tunanin halin da take ciki.

Daga bayan yayarta Maryam, Fadeelan kuwa ta shigo sanye da wani dogon hijabi kalar coffee daya rufe jikinta ruf! in banda fuskarta data haska cikin duhunsa. Fatansa ya karb'u sanda suka had'a ido... Ya hango wani kyalli da rabon daya ganshi a idanun nata tun sanda suka rabu a America sannan kuma kalarsu ma ta daidaita, sai kawai ya samu kansa da yi mata wani guntun murmushi, labari mai dad'i shine itama ta mayar masa kafin ta nemi waje ta zauna.

Fadeelah ta sunkuyar da kanta k'asa bayan ta zauna, rabonta da shigowa d'akin nan tun zamanin baya a wannan ranar data canja akalar rayuwarta, ranar data gudu daga Babban gida, ranar da Kawu Ibrahim ya ceto ta daga hannun su Salisu dake mata dukan mutuwa, sannan ranar da a cikin d'akin nan dai kowa ke mata kallon wadda ta kashe mahaifiyarsu.

Bayan gyara da d'akin ya samu babancin wancan lokacin da yau shine... A yau ita d'in wankakkiya ce mai 'yanci, babu wanda ya isa yayi mata kallon raini balle har a sami mai d'aga hannu akanta, haka kuma gaskiya ta fito ta wanke ta tas daga zargin kisan da aka d'ora mata. Ta rufe idonta a hankali sanda muryar Kawu D'anjuma ke umartar Kawu Bashir daya bud'e taron da addu'a... Gani take kamar a yau ne komai ya faru, kamar a safiyar yau Hajiya ta rasu kuma a yau d'in aka gano cewa Sule ne ya kashe ta ba ita ba. Tabbas tsakanin hak'uri da rashinsa d'an tak'in kad'an ne!

Sai ta sunkuyar da kanta a hankali tsakiyar cinyoyinta, bata son wani ya hango kyallin kwallar dake shirin taruwa a idonta, don ta fahimci kusan kowa hankalinsa na kanta. Ta gefen idonsa Adam ya hango sanda ta sunkuyar da kanta fatansa wani tunanin take ba kuka ba, ya cigaba da kallonta har lokacin da aka shafa addu'ar, a sannan ya lura da yawa daga cikin matan sun tsura masa ido ne kuma sun san Fadeelan yake kallo, don haka yayi saurin sunkuyar da kansa ya koma kallon k'afarsa dake tankwashe.

Kawu Bashir ne ya fara magana akan zumunci da kuma muhimmancin 'yanuwantaka, yayi bayani mai tsaho kafin Kawu Danjuma ya karb'a, sai dai mafi yawan bayaninsa na neman yafiya ne kan abinda yayi, kuma ko a muryarsa kowa zai fahimci cewa da gasken ne yayi nadama, kalamansa na k'arshe da suka yiwa Adam dad'i sune inda yace.

"DANGi sune cikar zatin duk wani d'an adam a doron k'asa, sune wad'anda suke karb'ar mutum a kowanne irin yanayi na rayuwa, a cikinsu ne mutum ke samun tallafi da tausayawa koda kuwa duniya ta juya masa baya, amma mafi yawancinmu sai muka manta hakan, muka bari k'iyayyar da ba gaira ba dalili ta rinjaye mu muka cutar da yarinyar da bata da alhakin komai alhalin mai laifin yana cikinmu babu wanda ya tab'a zarginsa. Don haka ina fatan wannan ya zama darasi a garemu kuma ina rok'on duk wanda muka d'auki alhakinsa da ya yafe mana don darajar ma'aikin Allah."

Daga nan ya jinjinawa Adam kan irin namijin k'okarin da yayi wajen baiyana gaskiya sannan shima ya rok'e shi da ya yafe masa akan wahalar daya bashi. Hakan ya bud'e k'ofa ga su Kawu Yahya da sauran muk'arrabansa suma suka shoga neman yafiyarsa. Ya wulkita idonsa kad'an tsakanin fuskokin da yake kalla, hankalinsa ya kwanta ganin Fadeelah ta d'ago kanta har tana magana da yayarta.

Bayan nan Kawu Ibrahim ya gabatar da marik'an Fadeelah ga jama'ar gidan, Kawu Danjuma yayi musu godiya sosai game da jinjina musu kan bajintar da suka yi. Bayan haka Kawu Ibrahim yaso a tattauna matsalar Mairo amma a lokacin mijin nata da 'yanuwansa basu kai ga k'arasowa ba don haka ya yanke shawarar tafiya ga abinda suka riga suka gama shawararsa. Ya kalli Daddy wanda ke zaune a hagun Kawu D'anjuma yace.

"Bayan wannan al'amarin ya natsa, dani 'yanuwana munyi shawara cewa a halin yanzu kai kafi cancanta da a kira ka da mahaifin Bintu, domin kai ka wahala da ita kuma kai ka d'auki duk wata d'awainiyarta, irin d'awainiyar da mu da muke 'yanuwan mahaifinta na jini ba muyi ba. Don haka bisa shawarar da muka yanke a yanzu zamu nemi aurenta ne daga hannunka."

Kamar yadda madannin 'Pause' ke tsaida duk wani abu walau mai rai ko mara rai a cikin video, haka duniyar Fadeelah ta tsaya cak! Lokacin da taji hakan, ta juyo daga sauraren maganar Mairo ta kalli Kawu Ibrahim daga inda take.... Zancen neman aure yake? Aurenta kuma? Dawa?

Wad'annan tambayoyin su suka dira a zukatan duk wasu mazaunan d'akin banda iya wad'anda Kawu Ibrahim ya tattauna zancen dasu. Shi kansa Daddy tambayar daya bud'e baki yayi kenan.

"Aure kuma Kawu? Auren Fadeelan?"

Kawu Bashir ne ya amsa masa wannan karon.

"Haka muke nufi Alhaji, in baka manta ba kun fad'a mana cewa ana tsaka da aurenta ne wannan al'amarin ya faru, kuma bayan haka kazo da 'yanuwanka ka gaya mana akasin da aka samu daga baya cewa auren ba zai yiwu ba, don haka muka yanke shawarar cewa a yanzu gwara ace ta tafi gidan mijinta ba wai don mun raina kulawarta karkashinka ba, a'a sai don dukkanmu munyi hasashen cewa hakan zaifi wajen wanke zuciyarta daga wannan al'amarin."

Fadeelah bata san sanda ta mik'a hannunta ta damk'e na Mami Saffiya dake d'aya gefenta ba, don gani take hakan ne kawai zai sa ta gane cewar ba'a tunaninta komai yake faruwa ba.

Daddy ya gyara zamansa kad'an sannan yace.

"Nagode da wannan matsayin kuma nima na goyi bayan shawararku don haka a shirye nake da ko YANZU in baku auren Fadeelah."

Babu b'ata lokaci kuwa muryar Kawu Ibrahim ta fad'i abinda ya girgiza tunanin mafi yawan mutanen d'akin.

"Idan haka ne, to a yanzun ina nemawa d'ana ADAM izinin auren 'yarka FADEELAH!!"

Idan ka d'auke su Kawu Danjuma da suka riga suka san zancen, a wannan lokacin kaftanin mutanen d'akin nan yanayin reaction d'in mutanen cikinsa iri d'aya ne sai dai na wasu yafi na wasu amma banda Sa'id, wanda yayi wani murmushi mai fad'i sannan ya juya ya kalli Adam d'in dake zaune a gefensa baki a bud'e kamar mutumin da aka sassak'a.

Sai yanzu ya fahimci kud'in da ya ciro a Atm na menene!

----

BAYAN NA MUTU!

©AYSHA SHAFI'EE

BAYAN SATI BIYU, ABUJA

GIDAN MAMI SAFIYYA.

F A D E E L A H

.... Yau Amarya sunanki daina tsabar kuka_

Kin riga kin shiga k'ungiya ta manyan mata

Daga yau baki da izini da bin 'yanmata

Zaki bar Baba da Inna don dalilin aure

Zaki k'aura daga garesu don dalilin aure

Tunda ansa miki lalle, daga yau kin girma

Duniya komai naki lokaci ne na wani Gimbiya!

Fadeelah na sanye cikin wata doguwar riga kalar ja yayin da wata mace k'abila ke tsaye a kanta tana mata kitso cikin wani style mitsi-mitsi, Afrah na zaune daga gefensu rike da kwalbar mai wadda ake shafawa tsakanin kitson tana surutunta, tana shafawa a nata gashin itama. Fadeelah ta rufe idonta a hankali tana k'ok'arin maida kwallar dake shirin fitowa daga idonta, inda za'a barta ta fad'i gaskiya kuma a saurareta, rok'o zata yi a cire wak'ar nan don ba abinda take k'ara mata sai sake dulmiyar da zuciyarta... Sake dulmiyar da zuciyarta kan zagayen halin da take ciki.

Yau sati biyu kenan da d'aurin aurenta kuma yau d'in ake shirin d'auke ta daga gabansu Mami. Ta dad'e da zama matar aure tun daga wannan larabar da akayi taro a Babban gida, don a la'asar d'in ranar su Kawu Ibrahim suka d'aura aurenta da Adam a masallacin unguwar ba tare da tuntub'ar d'aya daga cikinsu ba, kuma har cikin d'akin Aunty Hassanah Mami ta kawo mata sadakinta dubu d'ari cif ta nad'e su cikin tafin hannunta.

Tayi kuka sosai a wannan ranar, don kowanne aure yana da nasaba ne da abubuwa da dama tun kafin faruwarsa har zuwa yinsa d'in, amma ita babu d'aya data had'a da Adam don haka gani kawai tayi kamar su Daddy sunyi kyauta da ita ne. Sai dai in ka d'auke 'yan k'alilan mutanen cikin Babban gida da suka saka ran Kawu Ibrahim zai had'a Adam da 'ya'yansu, kowa ya nuna murnarsa a wannan ranar ta yadda babu wanda zai shigo gidan a lokacin yayi tunanin cewa ba'a dad'e da mutuwa a cikinsa ba.

Hakazalika a daren wannan ranar, tasha tarin nasihohin daga mutane da yawa dake nuna jin dad'i da farin cikinsu, nasihohin da suka yi barazanar tsinka duk wani irin tunaninta akan auren, Kawu Ibrahim yace.

"...Wannan auren dana yi miki Bintu, riba biyu zai zame miki a rayuwa, ina ganin abinda daga ke har shi ba kwa hangowa a yanzu sai kun zauna da juna tukunna, Allah ne shaidata ina k'okarin gyara rayuwarki ne kan tafarki mai inganci, don haka a wannan lokacin babu abinda ya dace dake sai auren, don duk dad'in rayuwar da zaki samu a gaba ba zai rufe miki wani bak'in cikin ba, amma in har kina zaune ne a k'ak'ashin inuwar aure, wannan rahamar kad'ai zata yaye miki abubuwa da dama..."

Daddy yace.

"Abinda iyayenki suka yanke daidai ne Fadeelah, kuma kar kiga cewa nima ban tambayi ra'ayinki ba na biye musu, na san kina da hakki kan a nemi izininki tukunna, amma nayi abinda na san koda na tambaye kin ba zaki kunyata ni bane, na san ba zaki tab'a cewa A'ah ba Fadeelah, don haka ina miki fatan alkhairi a wannan sabuwar rayuwar da zaki fara..."

Kawu Bashir yace.

"...Adam shi yafi kowa dacewa dake Bintu, shi ya san duk wata matsalarki da kuma irin halin da kika shiga, don haka zaifi tausaya miki akan duk wanda zamu had'a ki dashi sab'anin shi d'in, mun hango wani abu ne da daga ke har shi ba zaku tab'a ganinsa a yanzu ba.."

Kawu Danjuma yace.

"... Koda kin yafe min Bintu na san ni mai laifi ne a wajenki har abada, amma ina so ki sani cewa sanda Kawunki yazo min da wannan shawarar na had'a ki aure da Adamu naji dad'i mutuk'a sosai, naji kamar ana shirin yin gyara ne ga katangar da nayi yunk'urin rusawa a baya, don wallahi har cikin raina na yarda aurenki da Adamu babban ginshik'i ne da zai gyara zumuncin DANGINMU.."

Bayan wad'annan, akwai maganganun maganganun mutane da yawa da suka cakude akanta, a yanzu ba zata iya rarrabe kowannensu ba saboda kusan duk suna tafiya ne cikin siga d'aya, fatan alkhairi da kuma yak'inin cewa Aurenta da Adam ba matsala bane.

"Wai ba zaki fito bane tun d'azu muke zaune a mota, usman sai mita yake"

Muryar Rahma wadda ta lek'o cikin d'akin ta katse tunaninta tana kallon Asiya dake zaune a gefen gado tana shayar da 'yar jaririyarta Hanan. Ta haihu ne a lokacin tana cikin rud'anin shari'ah don haka ba wanda ya gaya mata sai da ta dawo kawai ta ganta da baby.

"To ba sai ya tashi sama yana mitar ba ub*n 'yan azalzala, wallahi sai Hanan ta gama zan fito kuma ku tafi ku gani."

Cewar Asiyan, zasu je kai kaya ne can gidan da za'a kaita tare dasu Aunty Hassanah wad'anda su sun dad'e da tafiya ita kuma ta tsayar da motarsu ta dawo ciki saboda kukan da yarinyar ta dame ta dashi. Rahma bata ko jira k'arashen maganarta ba ta juya fuu! tana fad'in.

"Tabd'ijan, to wallahi kuwa baza mu jira ba, mu mun tafi kya samu me kawo ki."

"Kar Allah yasa ku jira ni d'in dangin masifaffu." Taja tsaki sannan ta kalli Fadeelah tace.

"Yaya Saifuddeen ya d'ebowa kansa wallahi, nan da 'yan watanni rayuwarsa na cikin kwale-kwale."

Bata san lokacin da tayi murmushi ba don a irin wannan lokacin hirarsu Asiya ce kawai ke tuna mata cewa akwai murmushi a duniya musamman ace Fatima na nan, don su bidirinsu kawai suke kamar wancan lokacin bikin nata, tayi kewar su Zahra ma, wad'anda har yanzu ke Washington tun bayan bikin Al'ameen basu dawo ba, tayi kewar shige da ficensu da kuma tarin k'awayensu masu iyayi kamar yadda suka gaiyato su a wancan lokacin.

Wancan lokacin da take shirin zama matar Al'ameen... Lokacin da duk tarin jama'ar da suka zo babu wani DANGINTA, kowa bare ne da bata had'a ko d'igon jini dashi ba, amma abain dad'in yanzu shibe ita d'in mai 'yanci ce, a yau itama ta zama kamar Asiya lokacin bikinta, tana cikin danginta ta kowanne b'angare, banbancin kawai shine a yanzu ba lallai duka nata dangin tsakani da Allah suka zo taya murna ba, amma duk da haka dai sune DANGINTA kuma sai da sunansu zata samu duk wata d'aukaka da nasarar duniya.

A k'aidar yadda aka tsayar, babu wani biki da za'ayi duba da halin da ta fito daga ciki da kuma rasuwar Sadiya da ba'ayi ko arba'in ba, don haka a yau d'in asabar kawai kaita za'ayi, Sai dai ance wai gidan biki baya b'uya don duk da ba wani taro ake ba amma gidan na Mami a cike yake da mutanen da ba wanda ya san yaushe aka gaiyato su, don hatta wasu daga cikin 'yan Babban gida sun zo duk kuwa da tazarar dake tsakanin Abuja da Zariyan.

Aunty Saratu tazo daga Kaduna sati guda daya wuce kuma tun daga lokacin suke ta zirga-zirgar yi mata kafi a gidan da Adam ya bayar tare da Mami da kuma su Aunty Hadiza.

K'ofar d'akin ta bud'e, Mairo ta shigo biye da ita 'ya'an Aunty Hassana ne su biyu, tayi kyau sosai cikin wasu kaya kalar Maroon. suka shiga jidon wasu manyan ledoji dake cike da kayan kitchen zuwa waje.

"Akwai wata motar da zata tafi yanzu ne?"

Asiya ta tambayeta.

"A'a, pick-up ce zata d'auki wannan, bake su Rahma suke jira mota ba?"

"Ai sunyi tafiyarsu, yanzu ta lek'o tace baza su jira ni ba."

Mairo tayi murmushi tace.

"Kawai fad'a miki tayi, amma su usman d'in ma Mami  ta aike su gidan Hajiya Amarya yanzu, sai sunje sun dawo sannan zaku tafi."

Fadeelah tayi murmushi sanda Asiya tayi kwafa tana fad'in.

"Zata san ni zata yiwa burga kuwa."

Mairo ta juyo ta kalle ta tace.

"Au kun kusa gamawa ma, bari na d'auko miki kayanki sai ki shirya kawai, gasu Jamila can sun zo suna tambayarki."

"Su waye su Jamila?"

"Jamilan kika manta? Matar Yaya Salisu fa(wansu, d'an wajen gwaggo lami.) Ita da kishiyarta ne da kuma matan 'ya'yan gwaggo Ramatu, yanzu suka sauka."

Sai ta gyad'a kanta kawai don har yanzu Mairo ta fita gane mutane, don ta fita wayo a lokacin da duk suka bar gida, sannan ga matsalar ciwon kwakwalwar da tayi ma, har yanzu ba kowa take ganewa ba.

"Momy zanci abinci." Afra ta fad'a kafin ta sami damar cewa wani abun.

"Okay zauna nan, yanzu zan kawo miki."

Cewar mairon da murmushi akan fuskarta sanda d'auki wata leda tabi bayan 'ya'yan Aunty Hassanan. Sai dai duk da murmushin nata, Fadeelah na iya hango wani abu kamar alhini a can k'asan idanun nata.

A halin yanzu labarinsu kusan d'aya ne, ciwonsu iri d'aya ne kuma suna shiga cikinsa ne daki-daki, zata iya rantsewa tana iya jin abinda Mairon ke ji a zuciyarta don itama a wannan lokacin irinsa take ji.... Daga yau rayuwarsu zata cigaba ne tare da mazan da suka zama kamar k'alubale a gare su.

A waccan ranar da aka d'aura aurenta ne Sadiq yazo tare da k'annen mahaifinsa maza kuma anyi zama mai tsaho tsakaninsu dasu Kawu Ibrahim harma da Mairon kanta, bata san me aka tattauna ba don a lokacin bata cikin nutsuwa amma dai an kawo k'arshen komai da cewar Mairon zata koma d'akinta, don haka Kawu Ibrahim ya bata damar zab'ar ranar komawar tata wanda ya kama a yau Asabar d'in da itama zata bar su Mami.

Banbancinsu kawai shine tunda suka dawo Sadiq ke zarya zuwa gidan yana neman shawo kan Mairo, yayin da ita kuma tun bayan dawowar tasu, sau d'aya tasa idonta a cikin na Adam, ranar da yazo ya tarwatsa duk wani ragowar kuzarin data fara samu a zuciyarta...

Shi kad'ai yazo a ranar, banda Sa'id da ya zama kamar k'anin Mami a yanzu saboda komai da ya shafi Adam d'in shi ake nema akai. A lokacin data same shi a falon Daddy inda aka sauke shi, 'Yan k'ananan fitilun ceiling na tsakiya ne kawai a kunne don haka a lokacin d'akin yayi duhu har ana iya ganin hasken wayar da yake dannawa akan fuskarsa... Ta fitar da numfashi a hankali lokacin da ta zauna a gabansa kuma hancinta ya zuk'o mata wannan k'amshin da ta dad'e da yiwa tambari da NASA. 

A speaker ya amsa wata gajeriyar wayar Sa'id kafin su gaisa don haka ta sami damar kallonsa sosai, Ba ranar ta fara ganinsa cikin dogwayen kaya ba, amma ranar ta fara ganinsa cikin dogwayen kayan masu kalar sky blue, ya sanya hula sannan har a lokacin gashinsa a taje yake, yak'i ya barbaza shi irin na Adam d'in da ta sani a America... Waye ne yace lokaci baya gudu? Waye kuma ke tantama da faruwar al'amarin Allah cikin d'an lokaci? Kamar 'yan kwanakin baya ne fa kad'an take gabansa yana koya mata karatu a matsayin wani bare, yau sai gashi a wasu matakai masu girma har guda biyu, na d'an uwa da kuma mijinta!

Sai dai ba wad'annan abubuwan ne masu amfani ba, abinda ya fara gaya mata a lokacin shi yafi komai muhimmanci a wajenta, sunanta ya kira, ainihin sunan daya fara saninta dashi.

"Fadeelah."

Bata san lokacin da ta d'ago ta ware idonta a kansa ba da tsananin mamaki, sai dai meye abin mamakin, ita fa ta nemi hakan a wajensa tun ranar da zasu rabu don tsaf da maganar da suka yi a can baya ta dawo cikin kanta.

"... ina fatan zuwa lokacin da zamu sake had'uwa ka ka koyi harda yadda ake fad'in sunana."
Amma mai yasa bai fad'a ba tuntuni sai yanzu?

Da muryarsa mai taushi ya bata amsar da tambayarta.

"I'm sorry Fadeelah, kiyi hakuri tsawon lokacin da muka had'u ban nuna cewa na sanki ba, nayi hakan ne saboda yanayin aikina, case d'inki babba ne da bai kamata na bari wani abu yayi distracting d'ina ba, ko su Kawu Ibrahim ban sanar dasu komai ba, sai bayan da aka k'are shari'ar tukunna na fad'a musu."

Iya wad'annan kalaman kawai da zai iya fad'arsu cikin layi uku su suka dad'e suna sata tunanin kwana da kwanaki, taji kamar ta tambaye shi wane irin yanayin aiki ne da zai hana shi fad'a mata hakan kawai amma sai ta cakud'a yatsunta cikin juna wajen kokarin saita kanta kafin tace.

"Me yasa zaka bani hak'uri akan abinda ba laifi ba, nima na fahimci kana da uziri shi yasa ban ce komai ba, beside wannan ma ya wuce, kamata yayi mu fuskanci abinda ke gaba yanzu."

Saura kad'an ta mari kanta, me yasa zata fad'i hakan, ai sai yayi tunanin ko tana da wata manufa ne akan auren nasu. Ta cije lebb'enta sannan ta shak'i iskar dake d'auke da k'amshinsa ko zata samu sassauci.

Ya nisa kad'an sannan yace.

"Nima abinda ya kawo ni kenan."

Sai ta gyad'a kanta jin ta samu tallafi, Abinda ya kawo shi kenan ba ita kad'aice take wannan tunani ba, amma tsaya? Me ye abinda ya kawo shin? 

Ya cigaba da cewa.

"Na san daga ke har ni komai yazo mana ne babu zato, kuma a yanzu muna cikin wani hali da babu abinda zamu iya yi akai, amma ba zan takura ki ba kamar yadda aka takura ki yanzu, zuwa lokacin da komai zai daidaita I promise to set you free... Zan barki ki cigaba da rayuwarki kamar yadda kike so insha Allah."

Cewa yayi zai barta bayan wani lokaci, yana nufin auren ba dad'ewa zaiyi ba tunda ba aure ne dasu duk biyun ke da ra'ayi ba, idan an d'aura bada yardarsu ba su zasu iya kwance shi da kansu! Nasa ra'ayin kenan, irin tunanin da yake yi kenan a lokacin da ita take zagaye da mutanen dake hango mata d'orewar rayuwa tare dashi.

Su Kawu Ibrahim, sun yanke shawarar had'a ta dashi ne don suna ganin cewa auren ne kawai zai iya wanke zuciyarta daga irin uk'ubar data fuskanta kuma shi yafi kowa dacewa da ita sannan hakan zai gyara zumuncinsu, amma sai a lokacin kwakwalwarta ta fahimci tunaninta da nasa shigen d'aya ne banbancin kawai shine a yayin da ita take ganin kamar anyi kyauta da ita, shi kuma gani yake kamar an bashi ita ne a matsayin ladan wahalar da yasha... kuma baya buk'atar hakan!

Tun daga wannan ranar kuma bata sake ganinsa ba amma sun rabu ne lafiya kalau don bata nuna masa komai ba ta bari suka rabu akan hakan. To me zata ce masa bayan ita kanta bata san me take ji game da auren ba da kuma shi kansa, ta san dai ba wai bata sonsa bane balle kuma ace ta tsane shi, don in har ta fad'i hakan ma za'a iya bata wani muk'ami a k'ungiyar makaryata.

Don zuciyarta ta damu dashi tun daga lokacin daya fara koya mata karatu har bayan shekara guda da dawowarsu Nigeria tunaninsa bai tab'a barin ranta ba, zuwan Al'amin ne kawai ya d'an d'auke hankalinta daga kansa a baya, sai kuma gashi ya sake shigowa rayuwarta da wani babban taimako... To ta yaya kuwa zata tsane shi? Matsalar kawai shine bata tab'a hasko wa kanta rayuwar aure dashi ba kuma tana ganin an bashi ita ne ta sigar da ba lallai yaga darajarta ba.

***

KARFE BIYAR DA RABI NA YAMMA.
"Kar kiyi kuka Deelah, wannan itace martabar duk wata 'ya mace, don haka kema martabarki ce kamata yayi daga mu har ke mu godewa Allah daya nuna mana wannan ranar don tsari na ubangiji babu yadda d'an adam zai yi ya canja shi, Allah ya sani daga yau zanyi bacci mai dad'i sanin cewa kina gidan aurenki lafiya, don haka ina rok'anki ki yafe min in har a zamanmu.."

"Mami dan Allah..."

Muryar Fadeelah na rawar kuka tayi saurin katse k'arashen maganar Mamin ta hanyar rungumeta, har kalmar laifi ta isa ta rab'i alak'arsu balle har ta kai ga neman gafararta? Allah ya sani in da za'a tsallake duk wannan nasihohin kowa yayi mata fatan alkhairi a kaita kawai da yafi, watak'ila in komai yazo k'arshe taje can d'in, ta duk'unk'une a waje d'aya ta fitar da nauyin kukan dake k'irjinta zata ji sauki... 

Aunty Saratu ta rungumeta itama sannan ta shiga fad'in abinda kowacce mace ta haddace shi.

"Aljannarki tana hannunsa Bintu don haka biyayyarki gare shi ita zata kwato miki wannan matsayin, kiji tsoron Allah ki bishi sau da k'afa, kar ki tab'a tsallake maganarsa Bintu sai in har ta kaucewa addini ne, sannan kar ki tab'a barin rashin gaskiya ya shigo cikin zamanku..."

Mairo ta kama hannayenta duka biyu tace.

"Na san kina cikin damuwa Bintu, watakila ma zan iya kwatanta halin da zuciyarki take ciki, amma kar ki manta kowacce k'addara tana tafiya ne bisa tsarin ubangiji mu bamu isa mu yiwa kanmu komai ba, don haka kiyi kokarin kwantar da hankalinki ki fahimci sabuwar rayuwur da zaki fara yadda zaki samu farin ciki a cikinta, amma ki sani watarana b'acin rai zai iya giftawa a tsakaninku, kuma dole ne ki daure..."

Kuka take sosai a sanda Mairo ke wannan bayanin, don ta fahimci kamar wani b'ari ne na rayuwar aurenta ta d'auko take biya mata shi. Duk yadda taso a kyale ta a lokacin, babu yadda ta iya sai da ta saurari nasihar duk mutanen d'akin da Fatima ta kawo ta bayan ita dasu Rahma sun gama shirya ta cikin wata yellow laffaya mai laushi.

Bayan nan Mairo taja hannunta har cikin motar dake jira a waje, a lokacin hawayenta ya tsaya kukan zuci kawai take yi. Wata tsohuwa mai zak'in murya daga cikin 'yan aikin gidan Hajiya amarya tana ta wak'a a bakin motocin, sai dai saboda hayaniya tsakiyar wak'ar kawai  Fadeelah ta iya tsinta.

...Aure martaba, darajoji mai tarin yawa...

Aure!

Wanda ke raba 'ya da Umma idan ka cire mana mutuwa.

Aure!

Ta rayu gidan mijinta su zama abokan shawara.

Aure!

Rayuwar aure da dad'i nima rana na zuwa..

.. Yadda duk na dad'e haka in nai auren sai kuga nai haske.!

Hannayenta suka shiga rawar sanyi bayan ta shiga motar, ba saboda sanyin Acn dake ciki bane, sai don a lokacin wani irin abu ya dirar mata na cewar da gaske ne ta zama matar aure kuma matar Adam, za'a tafi da ita can duniyar da daga shi sai ita sai kuma alkawarin da yayi!

Tafiyar mai tsayi ce, don ta dad'e tana sak'a abubuwa a cikin zuciyarta kafin a k'araso gidan da kowa ke kira da nata, kuma kamar dai amaryar gaske bata ga komai na cikinsa ba har aka sadata da d'akin da shima aka kira da nata, ta san dai kafin a k'arasa k'afarta tayi ta bi takan wasu tausasan carpet da taji kamar a kyaleta iya nan kawai ta nutse cikin taushinsu ta k'arasa kukan dake matse a k'irjinta.

Watakila an d'auki kusan awa guda koma fiye, kafin hayaniyar mutanen da suka rakota ta ragu a fara tafiya mota bayan mota. Su Fatima ne na k'arshen tafiya tare dasu Aunty Hassana da kuma Mairo Kuma kafin su tafin Fatima ta kasa d'aure duk wani gargad'in Mami na cewar ta kyaleta, ta jawo kunnenta ta rad'a mata.

"kin san ni malamar kice kuma na san baki manta darasinmu na baya ba lokacin zuwan Al'ameen, don haka wannan karatun shi zaki d'auko ki fad'ad'a shi a yanzu, ki ajiye duk wata kunya a gefe Deelah ki tsaya da k'afarki ki zama matar gida, mijinki bature ne bai san komai na al'adarmu ba don haka ki rik'e shi da soyayya da shagwaba irin na matan arewa har sai ya manta inda ya fito... Kiyi kwaliya, kiyi girki, ki masa hira, akwai abubuwa da yawa kuma zan dinga kiranki a waya ina kara jaddada miki su, in kika yi haka ba ke kad'ai ba, ko ni zan samu nutsuwar cewa aurenki mutu-ka-raba zai zama."

Duk yadda taso ga daurewa sai da Fatiman ta saka ta murmushi a lokacin wanda ya fito tare da ajiyar zuciya ta sheshek'ar kuka. Babu wanda kuma ya jira isowar Adam suka had'a kansu suka tafi, suka barta daga ita sai halinta.

Kuma wani abin mamaki sai ta nemi kukan da take ta tanadinsa ta rasa, saboda haka ta rungume k'afafunta ta zauna shiru kawai tana kallon d'akin da kayan cikinsa, a lokacin zuciyarta fayau take bata tunanin komai sai nazarin d'akin, komai na cikinsa kalar milk and orange ne, kuma ba wai kalar ce ta k'ayatar da ita ba, a'ah.. yadda kalolin suka kwanta cikin juna ne, yadda suke had'ewa a idon mai kallo musamman a jikin labule da kuma d'an k'aramin carpet d'in dake gefen gado da kuma k'asan stool d'in mudubi, duka furnitures d'in farare ne tas sai aka musu ratsin dogwayen layi na kalar orange d'in. A baiyane yake cewa su Mami sunyi k'ok'ari sosai wajen gwangwajeta da kaya masu kyan gaske a gidan da ba lallai zamanta ya d'ore ba.

Agogon d'akin a tsaye yake kuma bata da waya, don haka sai ta kintaci duhun da ya shigo ta cikin labule kawai ta k'addara magriba tayi don bata tunanin akwai masallaci a kusa da zata ji kiran sallah.. Ta d'auro alwala a band'aki ta fito ta bud'e wardrobe, akwatunan kayanta a tsaitsaye suke don haka ta jawo wanda taga Mairo ta saka mata dogwayen riguna da kuma hijabai ta bud'e shi, bayan ta d'auko hijabin kuma ta shiga kiciniyar maida akwatin, ta san zamanta ba mai d'orewa bane amma dole ne ta jera kayanta don d'auko su a akwati wahala zai zame mata.

Bayan ta idar da sallar, ta dad'e zaune akan carpet d'in tana jero addu'ointa, da kowacce addu'a fata take ubangiji ya zab'a mata abinda yake mafi alkhairi a rayuwar da zata fara kuma bata san tsawon wane lokaci hakan ya d'auka ba kafin ta jiyo motsi daga can hanyar da take tunanin ta falo ce. KOMAI NISAN DARE dole ne gari zai waye, ta riga ta sani dama dole ne ta fuskanci irin wannan lokacin tunda har an riga an d'aura mata aure, dole ne ta fuskanci wannan lokacin da kowa zai matsa gefe a rayuwarta ya barta daga ita sai Adam d'in kad'ai!

Al'ameen. Ta tuna rayuwarta dashi da irin mu'amalar da suka shimfida har kuwa bayan tsawon lokacin da ta yakice shi daga rayuwarta, bai yi fushi da ita ba ya sake dawowa ya karb'i soyayyarta kuma yayi duk wata fafutukar da rayuwarsu tare zata d'ore. Da ace gidansa aka kawo ta yanzu...

"Assalamu alaikum."

****

A D A M

Ya rufe idonsa a hankali game da cusa yatsunsa na hagu cikin sumar kansa, bai san me yake damunsa ba, ya gaya mata aurensu ba mai d'orewa bane don ya kwantar da hankalinta, don yayi nasarar goge wannan firgicin da ya hango a cikin idanunta sanda take zaune a gabansa, amma kuma wannan alk'awarin da yayi, ba abu ne da yake hango tabbatuwarsa ba.

An takura ta ya sani, don abinda su Kawu Ibrahim suka yi wani abu ne da bai tab'a tsammani ba, ya san cewa ya tashi ne a cikin turawa inda duk wani d'an adam ke da 'yancin kansa da zarar ya kai shekaru sha takawas, amma baya tunanin ko a al'adar hausawa koyaushe ne ake samun iyayen da zasu d'aura aure ba tare da sani ko tuntub'ar d'aya daga cikin ma'auratan ba.

....ina nemawa d'ana ADAM izinin auren 'yarka FADEELAH!!

Yana tunanin wad'annan kalaman sun jijjiga shi fiye da zazzab'in da ya fito daga cikinsa, don har aka d'aura auren bayan sallar la'asar a wannan ranar yana ganin komai ne tamkar a mafarki, abu da bai tab'a hange ba balle har ya hango faruwarsa, don daga lokacin da aka kammala shari'ar nan yayi zaton zaren daya sake had'a kaddararsa data Fadeelah ya kwance, sai gashi Kawu Ibrahim yasa hannu ya d'aure shi yadda kwancewarsa kuma zata yi wuya.

Ya hard'e hannayensa sannan ya gyara zama, a lokacin yana zaune ne a cikin mota yayin da wani ma'akacin kantin da suka yi siyayya keta loda tulin kayayyakin abinci dana amfanin da suka siyo a booth d'in motar, Sa'id na tsaye daga gefensa yana nuna masa yadda zai sa kayan. Siyayya ce irin wadda Sa'id d'in ya saba zuwa yayi musu a gidan da suke, sai dai yau da banbanci, ba gidansu zasu kai ba, gidansa da Fadeelah zasu nufa.

Yau Asabar aka yanke cewar zata tare a gidan da aka kaita, bai san abubuwa da yawa na al'adarsu ba don saida Said ya tuna masa cewar dole ne ya samu gida don ba gidan da suke za'a kawo ta ba, kuma cikin sa'a a unguwar da suke inda yayi kusa da wurin aikinsa, sai suka sami wani gida flat mai kyau, k'aton compound d'in da gidan yake dashi ne yasa ya canja shawara akan karb'arsa haya ya siye shi kawai gabad'aya, siyan da ya girgiza tattalin arzik'insa don masu shi basu yi niyyar sayarwa ba da suka ga ya dage sai suka saka masa kud'i masu yawa.

Gidan nasa ne a yanzu, kuma a yau an kai Fadeelah ciki da sunan matarsa, matar da yayi wa alkawarin cewa zai rabu da ita bayan wani lokaci, wani lokaci da ba zai tab'a zuwa ba don babu ta yadda zai iya kallon Kawu Ibrahim ko wani daga cikin 'yan babban a duniyar nan duk ranar daya rabu da Fadeelah, ya yarda da dukkan nasihohin da kowa yayi tayi masa a wannan larabar, nasihohin da ko sau nawa aka juya su cikin mabanbantan kalmomi, ma'anarsu d'aya ce dai! Cewa aurensa da Fadeelah wani babban ginshik'i ne da zai gyara zumuncin DANGINSU. To ta yaya kuwa shi zai zama sanadin b'ata wannan zumuncin? 

Bayan haka kuma akwai wajen wani malami da yake zuwa d'aukar karatu bayan sallar isha'i a unguwarsu, tunda Sa'id ya shaida masa cewa yayi aure, yake ta murna da sake d'orar dashi kan hanya mai tafarki da zai bi da gidansa, yana kuma k'ara gaya masa muhimmancin aure da darajojinsa a musulunci da kuma illar rabuwarsa. To ta yaya kuwa zai so ya fara karya k'aida a matsayinsa na sabon musulmi?

Matsalar kawai guda biyu ce, Farko, ba sai wani ya tuna masa ba, Fadeelah tana da wanda take so a baya har ana shirin bikinsu wannan al'amarin ya faru, saboda haka ko da matsalar da aka samu daga wancan ne, ya san baici ace zuwa yanzu ta manta dashi ba balle har  ta fara tunanin bud'e wata sabuwar rayuwar dashi d'in data tsana a baya.

Ya kai hannunsa bayan wuyansa ya shiga murza fatar wajen a hankali, har yau yana iya tuna yadda fuskarta take a lokacin daya fara ganinta, nad'e cikin mayafin dake nuna shaidar addininta, sannan kamar kullum idanunta na manne da siraran glass d'in da ya k'ara fito da ilhamarta, idanunta kyawawa masu maik'o da kyalli, suna haskawa kamar an kunna wuta ta k'asansu.

Sai dai mafi rincab'ewar al'amarin tana masa kallon tsana ne! tsana wadda ke tasowa tun daga k'asan zuciyarta, tsana wadda baya tunanin wani mahaluki ya tab'a yiwa waninsa akan abinda a lokacin bata san gaskiyarsa ba.

Abinda ya sani a yanzu shine da Fadeelah da Bintu abu d'aya ne, zuciya d'aya suke rabawa don haka in har bata sonsa a matsayin Fadeelah, don ya koya mata karatu ko ya taimake ta, babu abinda zai canja a yanzun da ya same ta a BINTUN IKARA.

Matsala ta biyu kuma itace shi da ita basu tab'a had'a wani abu daya danganci hanyar aure ba, karatu ne kawai ya had'a su kuma ya raba tuntuni, don haka shi kansa bai san me yake ji game da ita ba bayan cewar yana kewar idanunta duk sanda yayi nisa dasu saboda sun zama kamar wani b'angare ne na zuciyarsa, amma a zahiri.... Idanunta nata ne.

Sa'id ya bud'e k'ofar bayan motar aka shiga saka wasu abubuwan da basu sami waje a booth ba, sai ya lumshe idonsa kad'an sannan ya k'ara sautin k'aratun da yake ji cikin bluetooth earpice d'insa, a yanzu abinda bai sani ba shine zuwa wane lokaci zai iya fahimtar da ita cewa rabuwar aurensu ba abu ne mai yiwuwa ba? Zuwa wane lokaci zai iya gaya mata cewar alk'awarin da yayi mata k'arya ne? kafin kayan abincin nan su k'are ko kuma bayan an k'aro makamancinsu?

Idonsa ya kai kan d'an karamin mudubin gefen motar, a ciki ya hango Sa'id yana bawa wannan ma'aikacin kud'i kafin ya zagayo ya bud'e mazaunin direba ya shigo. K'arar kunnuwar motar kuma yayi daidai da k'arar shigowar kira a wayarsa, sunan Mamanshi ya fito tar akan screen d'in, Julie Walker!

Baturiyar data amsa sunan mahaifiyarsa tsawon wasu shekaru a America, tun bayan da ya dawo Nigeria kuma bata manta dashi ba kamar yadda mijinta yayi, duk bayan wani lokaci zata kira shi a waya har ma ta taka matsayinta na uwa kan harkar lafiyarsa ko rashin cin abincinsa kamar sanda yana gabanta.

Shi yasa babu yadda ya iya dole ya gaya mata zancen auren nasa kuma ta dage akan sai ya had'a ta da Fadeelan sun gaisa a waya kafin lokacin da zata zo. Ya cije lebb'ensa kad'an don abu ne a yanzu da ba zai yiwu ba. Bai fad'a mata komai ba bayan cewar yayi auren kawai, don inda zai fad'a mata abinda ya farun ba lallai ta fahimta ba... Ba lallai ta fahimci cewa a tsari na musulunci da kuma al'adar bahaushe iyaye nada damar aurawa 'ya'yansu wanda suke so ba tare da izininsu ba.

Ya bar wayar har ta gama rurinta sannan ya tura mata d'an k'aramin sak'on da ya san zata ji d'ad'insa ta kyale shi.

"Allah babu wanda zaice Ango ne kai muke ta yawo haka."

Sa'id ya fad'a sanda yake k'ok'arin tura text din, ya juyo ya kalle shi.

"Ango ba'a ganinsa?" Tambayar ta fito daga bakinsa kafin ma ya gane yayi ta.

"No, ana ganinsa mana amma ba'a ganinsa shi kad'ai haka sai tare da mutane."

Sai kawai ya juya ya kalli motar data tsaya a hold-up d'in gefensu sannan yayi murmushi a gefen kumatunsa yace.

"Tuna min ranar da kai ka tashi daga mutum."

Sa'id yayi dariya shima kafin ya sake magana.

"To bama wannan ba, da gaske ya kamata ace ka fad'a a office sun baka hutu, bai kamata ace duk wannan zirga-zirgar da kasha kuma jibi ka fita aiki ba."

Hutu ba maslaha bane a wajensa yanzu, don yafi so ya bawa Fadeelah isashshen lokacin da zata samu nutsuwa hankalinta ya kwanta tukunna kafin ya nemi fahimta daga gare ta, ya yarda in har suka bawa juna iska abubuwa suka d'an huce komai zai fi tafiya daidai. Saboda haka sai ya bagarar da zancen da wata tambayar.

"Da gaske ne wai kun kwashe duk wasu kayana a gida? Yau dana tashi fa kayan da zan saka kawai na gani a wardrobe."

"Wallahi Awwal ne, ina jin hatta chager wayarja tun jiya ya maida su gidan, haka suka dinga layi shida 'yanuwanta masu kai mata kaya. Shi yasa da sassafe ya tafi Ikaran, kuma na san kayansa gabad'aya na can zai d'ebo."

Suka yi dariya a tare, don tun sanda suka dawo daga Ikara Awwal murnarsa d'aya ce ta zai samu d'akin Adam in ya tafi, kuma bai wani jira umarni ba ana gama cinikin gidan da aka siya ya fara d'iban kayansa yana kaiwa can, shi mutum ne mai yin komai b'aro-b'aro kawai.

Sun isa gidan a lokacin da babu ko mota d'aya a waje balle su saka ran samun mutane a ciki, maigadi ya bud'e musu suka yi parking a ciki sannan suka d'ebi wasu daga cikin kayan motar ciki, masu nauyi kuma suka barsu a mota zuwa safe. Ba Sa'id kad'ai ba, hatta Adam sai da ya tsaya kalli tsarin kayan da aka jera a gidan wanda suka k'ara fito da kyan fasalinsa, daga falo, dining area har zuwa kitchen komai cikin kala biyar yake, grey, ash, white, silver da kuma zirin bak'i a wasu wajajen, bai tab'a tunanin cewa mata suna da fasahar da zasu tashi abu mai kyau irin haka ba. 

Ya d'an jingina da kujerar falon yana kallon adon wasu k'ananan flowers da aka jera a saman Tv, fatansa d'aya ne a lokacin, ubagiji ya bashi damar da zai iya jan hankalin Fadeelah ta zauna dashi, don rabuwarsu ba mutanen babban gida kad'ai zata shafa ba har da nata iyayen da suka baje kokarinsu wajen gani sun kyautata gidan aurenta haka.

Idonsa ya kai zuwa hanyar shiga d'akunan kwana dake gefe, ya san dole ne Fadeelah tana d'aya daga ciki a yanzu haka, clutching the lip of her veil as his wife, his bride!

Ya lumshe idonsa a hankali, zai so ganinta kwarai amma ya san ba shawara bace yaje wajenta a lokacin.. Don ba lallai ne taso ganin fuskarsa ba a yanzun da saboda shi ta rabu da komai na rayuwarta ta baya.

Said ya fito daga hanyar kitchen a lokacin bayan ya ajiye wasu kayan, sai kawai ya juyo ya mik'a masa ledar kayan cimar daya siyo yace.

"Ka kai mata wannan tana ciki."

Daga haka bai jira amsarsa ba ya wuce shi ya nufi hanyar wajen dining, inda anan corridon shiga d'akinsa yake.

***

*NB*

_*Bani da mallaki akan wakokin dake cikin chapter nan.*_

*BAYAN NA MUTU!*

BAYAN SATI BIYU.

Hasken rana ya shigo ta tsakanin wata siririyar hanya a jikin labulen d'akin, a k'aida kamata yayi ta zuge labulen d'umin ranar ya shigo ko ya rage azababben sanyin da tiles d'in k'asa ya d'auka, amma kuma bata son hasken ko kad'an saboda ciwon idonta dake shirin dawowa a dalilin rabuwarta da glass na tsawon lokaci.

..Muhammad ba zaka kyaleta ba? In nazo wajen nan zan zaneka fa? 

Fadeelah ta d'an rufe idonta kad'an saboda yadda Mairo ke ihu ta cikin wayar da suke yi tana rabon fad'a tsakanin 'ya'yanta, ta cusa yatsanta cikin barbajajjen gashinta daya baje akan pillow, tashinta kenan a lokacin don wayar Mairon ce ta farkar da ita, ta d'aga kai ta kalli agogon d'akin k'arfe goma na safe amma har su sun tashi suna bidirinsu, ta murza idanunta da tana k'okarin saita ganinta har a lokacin Mairo na sulhu ta cikin wayar.

"Ya salam ya Allah! Ace yaro baya ko magana amma sai tsabar rashin ji... Ita kuma tayi ta masa kuka?" Ta fad'a bayan wani lokaci.

Fadeelah tayi murmushi sannan tace.

"Dan Allah yaushe zaki kawo min ita? Kinga kema sai ki huta."

"Ai ba don next week zasu koma makaranta ba tattaro miki ita zanyi wallahi, amma dai zan tambayi babanta may be tazo miki wani  weekend d'in."

Ta mik'e zaune sannan tace.

"Har naji kamar inzo d'auke ta wallahi."

"Kar ki damu zata zo, kinji kuwa an yankewa Habiba k'afa d'aya?"

Maganar ta daki tunaninta, tace.

"Yaushe?"

"Shekaranjiya Aunty Hassanah take gaya min, wai tun daga cinya don ciwon yaci k'arfinta."

Bata san me zata ce ba don haka tayi shiru kawai, zuwa can kuma ta daure tace.

"Allah ya bata lafiya."

Watakila Mairo ta fahimci halin da zuciyarya ke kokarin fad'awa ne don sai tayi saurin canja zancen da cewa.

"Kin tambaye shi kuwa zuw asibitin?"

Sai ta kifa kanta akan tafin hannunta gashinta ya sunkuyo a barbaje, sannan ta girgiza shi kamar Mairon zata gani. Yau asabar ya kama sati biyu kenan da fara sabuwar rayuwarta ta aure, kuma a cikin wad'annan kwanakin, ta samu wani nutsatstsen hutu da kwanciyar hankalin da har hakan yasa zuciyarta ta fara wankuwa game da abubuwan da suka faru da ita.

Watakila don ta d'an rabu da hayaniya ne kwana biyu saboda tun sanda aka kawo ta babu wanda ya sake zuwar mata, hatta su Aunty Saratu a waya suka yi sallama, kuma ba sai wani ya gaya mata ba ta san su suka tsara hakan don ko kowa ra'ayin kansa ne k'in zuwan da taga su Zahra da suka dawo a cikin satin saboda k'arewar hutun makaranta, amma su d'in ma har yanzu sai a waya kawai take ta fama da kaud'insu.

Wayar da Mamin ta bawa Sa'id ya kawo mata sabuwa a kwalinta, kuma a ranar da suka yi waya ta gaya mata cewa akwai kud'i a account d'inta na banki... tun wannan kud'in data tura mata lokacin bikinta da Al'ameen, a yanzu da aurenta ya koma kan Adam, an samu gudunmawa sosai daga Babban gida da kuma su Aunty Saratu don haka bai fi rabin kud'in aka tab'a ba.

Shi yasa yanzu da idonta ya dame ta da ciwo take son taje asibiti a duba ta kuma ta sake glasess, tana son siyo kayan zane ma sannan tana son taje inda zata siyo wasu 'yan k'anan abubuwa da take buk'ata, amma duk hakan ba zai yiwu ba sai da izinin mijinta. Haka Mairo tace kuma itama ta san baza ta iya fitar ba sai da izininsa.

"Bintu kina jina kuwa?" Muryar Mairo daga cikin wayar ta dawo da ita daga wannan dogon tunanin.

Sai tayi saurin d'ago da kanta sannan ta amsa.

"Na gaya miki ki bari ko zuwa nan da next week ne sai ki tambaye shi tukunna, amma ko gidan Mami kika je yanzu sai ta miki magana."

Gidan Mami. Ta maimaita kalaman a cikin kanta, a da nan take kira da gida, amma yanzu saboda tasirin wasu kalamai da kuma 'yar walima, kalmar 'Gida' a wajenta ta canja daga wajen su Mami zuwa nan... Gidan Adam!

Ta shiga gyara gashinta da yatsun hannunta don Mairo bata san komai game da yadda zaman shirun nan d'in ya fara damunta bane, a yadda kowa ya sani su biyu suke rayuwa a gidan, amma a zahiri ita kad'ai take dabdalarta a cikinsa, don hatta washegarin ranar da aka kawo ta lahadi, Adam bai yini a gidan ba sai dare ta ganshi.

Ita dashi a yanzu kamar wasu makwabta ne kawai dake rayuwa a kusa da juna, ta san dai kullum zasu gaisa idan ya dawo daga aiki ko kuma wani lokacin da safe in zai fita harma ya tambayeta wani abun amma bayan nan bata fiye ganinsa sosai ba, don bata zama a inda zata ganshi d'in ko yana gida, sai dai ta jiyo motsinsa kawai daga nan cikin d'akinta.

Alkawarin daya d'auka yana nan rataye a cikin zuciyarta yana reto, don haka ta zab'i bin wannan hanyar ne saboda tana ganin itace maslaha game da irin zaman da zasu yi, ta yarda in har ta nesanta kanta dashi rabuwarsu zata zo mata sauki a duk ranar daya tsayar zai sallameta. Domin bata so tarihi ya maimaita kansa, wancan karon a makarata kawai suke had'uwa amma data bari zuciyarta ta saba dashi, ba k'aramar wahala tazo tasha ba wajen kewarsa.

Bayan haka kuma akwai wasu banzayen sak'e-sak'e da zuciyarta keyi in har tana gabansa, shi yasa ma dole ta kaucewa ganinsa tun kafin ta makara wajen ceto zuciyar tata. Dad'in da take ji d'aya ne, duk irin sak'e sak'enta bata tab'a tunanin Al'amin ba, don taji nasihar da Mami tayi mata akan hakan shi yasa ta d'auki tunaninsa ta kai zuwa can wani sak'o a zuciyarta kamar yadda take fata shima ya manta da ita ya karb'i zab'in mahaifiyarshi hannu biyu.

Bayan gaisuwa kuma abinda kad'ai ke had'a ta da Adam shine abinci, don a cikin wancan satin data gaji da kame-kamen abin ci a gidan ne tayi girki ta had'a dashi, kuma wannan ma gani tayi rashin kyautatawa ce k'iri-k'iri ace shi da gidansa da kuma kayan abincin daya kawo amma ta dafa ta barshi da neman na siyarwa, don hatta Awwal d'in da yazo yayi mata siyayya ma shi ya turo shi, saboda haka sai ta k'udirce a ranta cewa zata yi ko don ta samarwa kanta lada kafin damar ta sub'uce mata, tunda Allah ba ruwansa da tsarinsu, a wajensa shi mijinta ne da in ta kyautata masa zata samu ladanta. Kuma taji dad'i da shima ya karb'i hakan a matsayin kyautatawa kawai, baiyi tunanin cewa tana neman cusa kanta ne wajensa ba.

Watak'ila kuma wannan yanayin zaman nasu yana d'aya daga cikin abinda ya dad'a kwantar da hankalinta ta samu nutsuwa a cikin 'yan kwanakin nan. amma kuma yanzu kad'aicin ya fara so ya dameta don haka take son ta d'an fita, kuma ta san in dai ta tambaye shi zai barta, matsalarta kawai shine kowa sai yayi magana in yaji ta fitan, don ga Mairo nan ma ta fara.

Sai ta koma da baya ta sake kwanciya akan gadon sanda Mairo ta cigaba da cewa.

"Bintu abinda nake so ki fahimta shine daga ke har shi wannan shine aurenku na farko, kuma kowa ya san a yadda auren yazo don haka ki bari hankalin mutane ya d'an d'auke daga kanku tukunna, zuwa wani lokaci ba wanda zaice wani abu don kin fita."

Zuwa wani lokaci. shima haka yace mata, zuwa wani lokaci zai rabu da ita, to ta yaya kuwa zata yi ta zama babu abinyi har 'Zuwa wani lokaci?'

Sai dai har ta bud'e baki zata yi magana, ta tsinci k'arar knocking a jikin k'ofar d'akin, babu shiri ta mik'e zaune idanunta d'auke da mamaki.

"Waye?" Tambayar ta fito daga bakinta tun kafin ma ta san ta ma ta fad'a, kuma a take taga wautarta k'arara, waye zai mata knocking da safe in ba wanda suka kwana suka tashi tare ba? To bai tafi aiki ba dama? Sai ta juyo da fuskar wayarta ta kalla, a lokacin wayar da suke yi da Mairo ta katse... Abinda ta gani ya k'ara sawa ta zare idanu, yau asabar! Hutun k'arshen sati! yana gida! Ya salam kwata-kwata ta manta don a wancan k'arshen satin yayi tafiya Katsina ne tsawon kwanaki uku wanda ya had'a har da litinin.

Ba shiri tayi wulli da wayar ta lalubi ribbon akan gadon ta d'aure gashinta, sannan ta jawo hijabin sallarta ta zura, ta kalli fuskarta a mudubi kafin ta wuce bud'e k'ofar, babu kwantsa a idonta amma ta sake murje shi sannan ta kwantar da gashin girarta. 

Yana tsaye kuwa sanda ta bud'e k'ofar, sanye cikin farar T-shirt da wando 3-quater, sannan gashin kansa a barbaje, zuciyarta ta matse don rabon da ta ganshi a haka tun lokacin da suna America, wai baya jin sanyi ne? Shima ita d'in yake kallo, sai dai shi ba kallon nazari yake mata ba, kallo ne kamar na wanda ya kama mai laifi, taji zuciyarta ta matso cikin mak'ogwaronta sannan iska tayi mata wuyar shak'a, ko dai tayi masa laifin ne?

"Kin tashi lafiya?" Muryarsa mai zurfi ta gaisheta kafin ta gama tunanin, nata hankalin gaisuwar yazo.

Kunya ta ratsa ta, sai tayi saurin sakin hannun k'ofar sannan ta gaishe shi.

"I'm sorry na tashe ki ne?" Ya furta a hankali cikin sigar damuwa wanda ya cakud'e da taushin muryarsa. Watakila d'azu ta manta bata fad'i cewar muryarsa ma na d'aya daga cikin abinda yasa take k'ok'arin kauce masa ba, don har yanzu duk sanda zai mata magana ji take kamar yana rad'a mata ne a kunne, bata san kuma yaya zata ji ba in har da zai lalubi kunnen nata ne ya rad'a mata. Wata murya a cikin kanta ta rafka salati, kina da hankali kuwa Fadeelah? wane irin tunani kike yi haka alhali yana tsaye a gabanki? amma wata muryar ta kare ta da cewa to meye? Ai ba haramun bane don kinyi wannan tunanin akansa.

A wajen kanta kuma, lallausar muryarsa ta sake maimata mata tambayar da yayi.

"Na tashe ki daga bacci ko?"

Sai tayi saurin girgiza kanta cikin riba biyu, ta bashi amsa kuma ta kad'e wad'ancan muryoyin biyu.

"A'a na tashi dama, kawai dai ban fito bane."

Ta k'ara da cewar.

"Na manta yau saturday, ban san kana gida ba."

"Nima banso na fito dake yanzu ba, wasu ne suka zo wai bak'in ki ne daga mak'ota."

Da turanci yayi maganar, watakila bai san yadda zai fad'i kalmar 'mak'otan' bane don har yanzu hausarsa bata zauna sosai ba don ma dai yana kokari ne, amma wad'anne irin mak'ota ne zasu shigo mata da safe haka? Ta san dai mata biyu dake mak'otaka dasu a gefen gidan sun shigo mata kwanakin baya,  amma yanzu kuma bata san waye ba... Bari dai taje ta gani koma su waye d'in, bari ta fincike kanta daga wannan yanayin mara kyau da take shirin fad'awa, saboda haka ta gyad'a kanta kawai tace bari taje su gaisa, amma maimakon ya bata hanya, sai ya k'ara matsowa dab da ita ya tsaya, hannayensa sunk'e cikin aljihun wandonsa.

"I want to ask you something. (Ina so in tambaye ki wani abu)"

Bata kalle shi ba, amma tana iya jin tsawonsa kamar na dutsen zuma a gabanta, don haka ba shiri zuciyarta ta shiga tsere, me kuma zai ce mata bayan yace bak'i suna jiranta? wani abu yayi girma a cikin mak'ogwaronta saboda tana iya jin tasirin kallon da yake mata a jikinta, hakan yasa ta dunk'ule yatsun k'afarta.

"Me yasa kike guduna?"

Bata san lokacin data saki k'afar tata ba sannan ta d'ago da idonta ta zare su akansa,

Me? Ta ina ina wannan tambayar ta taho? Ya akayi ya gane? Waye ya bashi shawarar ya tambaye ta? Saboda me ma zai tambaye tan?

Sai ta girgiza kanta.

"Ni ba gudunka nake yi ba, ina ganinka kullum, ta yaya zan guje ka."

Kusan gaskiya ta fad'a, don tana da hujjar kare kanta, shi kansa ya sani babu ranar da ba zasu ba kuma inda zai bata dama ma, tsaf zata lissafo masa kowanne kaya daya saka tun bayan tarewarta gidan, a jere ba tare da tsallaken koda rana guda ba. Ta had'iye yawu kad'an tana aikawa zuciyarta kallon mamaki, don ko ita kanta bata san ta rik'e hakan ba sai yanzu.

Ga mamakinta sai yayi murmushi sannan ya gyad'a kansa kamar ya fahimta ko ya yarda da ita kafin yace.

"In kin gama da bak'in naki, akwai maganar da nake son muyi."

Ya k'ara jefa mata wani kallon kafin ya juya ya tafi. Tabi bayansa da kallo sannan ta rufe idanunta alamun Allah ya kawo mata agaji, don bata san wane irin yak'i zata yi da zuciyarta ba in har suka zauna yin maganar.

***

Adam ya lumshe idanunsa sanda yake zaune a wani side falo dake hanyar zuwa kitchen, waya ya gama yi yanzu da abokin aikinsa Nasir akan wani case da suke yi tare, Nasir d'in ya nemi daya shigo ne don su fitar da sakamakon wani sauti da aka tace musu game da shari'ar da suke yi ta wani saurayi daya kashe k'anin mahaifinsa, amma kai tsaye ya shaida masa cewa ba zai iya fitowa ba, don a ko k'ofar gida baya son fita, hutu yake buk'ata irin wanda ya dad'e rabonsa dashi.

Ya kurb'i coffe d'in daya had'a a hankali sannan ya koma da baya ya jingina da kujerar, yau sati biyu kenan da tarewarsu a gidan, kuma a cikin wad'annan kwanakin yana tunanin ya cimma tsarinsa na bawa Fadeelah isashshen lokacin da hankalinta zai kwanta, don a yanzu ya lura fatarta tayi haske kamar yadda take a baya sannan idanunta sun washe kamar madara, babu wannan d'ashewar, babu firgici a cikinsu balle kuma wani tunani. 

Shi yasa a yanzu yake ganin kamar lokaci yayi dashi da ita zasu zauna suyi magana ta fahimta, don ya fara shiga damuwa game da yadda ta kasa sakin jikinta dashi har yanzu, ba abinda ke had'a su sai gaisuwa kawai, daga nan kuma ba zata k'ara cewa komai ba sai in har shi ya tambayeta wani abun, sannan in ba ma gaisuwar ba baya ganinta kwata-kwata, in ta shige d'akinta shi da ita sai gobe kuma. Da farko shima ya taya ta gudar masan ne don kar ya takurata, amma yanzu kuma abin ya fara damunsa.

Gani yake abinda take yi laifinsa ne, tun farko shi ya saka mata wani fatan da yasa har yanzu ta kasa karb'arsa a matsayin mijinta, watak'ila da baiyi mata wannan alkawarin ba da yanzu abubuwa sun fara tafiya daidai tsakaninsu wanda hakan ne fatansa, don baya son a samu b'ullar wata matsala ko yaya take da zata kai ga sanin su Kawu Ibrahim, Shi yasa dole ne ya kawo k'arshen duk wata diramar dake faruwa a zuciyarta kafin ya rasa ta inda zai fara.

Bayan wani lokaci yaji k'arar motsi daga kitchen, hakan ya tabbatar masa cewa bak'in nata sun tafi kenan don haka ya mik'e ya ajiye kofin hannunsa ya nufi can.

A tsaye ya same ta, ta juya baya tana aikinta yayin da kitchen d'in ya gauraye da k'amshi kala-kala, ta canja kayan jikinta zuwa wata doguwar riga kalar yellow mai haske, bai sani ba ko telan da yayi d'inkin bai san awonta bane amma anyi kasan rigar ne yana ja har k'asa wanda ya dad'a fito da kyawun d'inkin, wani abu ya wuce cikin mak'ogwaronsa don tayi masa kyau gaskiya, musamman kalar kayan da suka fito tar a cikin kalolin baki da ruwan toka na kitchen d'in, sai ya zama kamar an saka kala ne akanta ita kad'ai.

Allah ya sani duk da ba wani sabo suka yi ba har yanzu, amma yana jin dad'in zama da ita don ya saba da rayuwa a gidansa yanzu, ya yarda da duk maganar da malaminsa ya gaya masa a ranar da Sa'id ya fara shaida masa cewa yayi aure.

"... aure rahma ne Adam, yana da darajoji mai tarin yawa, kai kanka a yanzu zaka fi jin kanka ka zama mutum kuma zaka sami nutsuwa fiye da kowanne lokaci, sannan ko a idanun Al'umma girmanka sai ya ninku akan da..."

Ya yarda da hakan saboda yanzu ko su Sa'id girman da suke bashi daban ne, sannan shi kansa ya kwana biyu rabonsa da zuwa wajensu, a kullum ya tashi daga aiki tunaninsa na kan hanyar komawa gidansa ne kawai, inda zai dawo ya tarar da ita kuma ya kwanta da tunanin cewa wad'annan idanun da yake bacci dasu kullum, a yanzu suna 'yan taku nesa dashi ne kawai.

Gashi kuma ya fara sabawa da cin abincinta, kalolin girkinta dake had'ewa tsakanin American dishes da kuma na nan Nigeria, watakila kuma zuciyarsa na d'okin ganinta ma a kullum, ganin simple shigarta mai kyau kamar yanayin kayan gidan, watarana ya kanji kamar ya gaya mata cewa tayi kyau! Amma in ya fad'i hakan, bai san wani irin kallo zai tsinta a idanunta ba.

Fadeelah ta juyo ta kalle shi a lokacin, yana tsaye a jikin doguwar k'ofar kitchen d'in, hasken ranar dake shigowata ta blinds d'in kitchen din ya haska a fuskarsa, hakan yasa taga abinda bata kula dashi a d'azu ba, yayi gyaran fuska da kuma na saje wanda ya sake fik'e kammanin fuskarsa, bakinsa ya motsa cikin wani guntun murmushi da taji har tafin kafarta, sai tayi saurin juyawa ta cigaba da had'a biredin sandwich d'in da take yi.

"Bak'in naki sun tafi?"

Ta tsinci muryarsa tana k'arasowa ciki.

"Eh sun tafi, tace ma in baka hak'uri ko sun tashe ka da wuri, zasu yi tafiya lagos ne yanzu shine tazo min sallama."

Bai amsa hakan ba sai yace.

"Ashe kin fara sabawa da mutane?"

A cikin kanta ta lalubo wani magogi ta shiga goge abinda muryarsa ke k'ok'arin yi a zuciyarta kafin ta bashi amsa.

"Sun dai shigo ne wancan satin mun gaisa kawai, shi yasa tazo min sallama kar naji shiru don tace zasu dad'e basu dawo ba."

Ya gyad'a kansa sanda ya tsaya 'yan taku kad'an da ita inda ta ajiye wani farantin tumatir da take yankawa, k'amshin turarenta wanda ya had'e da na sabulun wanka ya ratsa cikin kwanyarsa, amma a yanzu da yake kusa da ita ba wannan ne yafi d'aukan hankalinsa ba, idanunta... A yau ta saka musu wani zirin bak'i da ya k'ara fito da girma da kuma kyallinsu, hakan ya shiga tsima zuciyarsa sai kawai ya juya ya d'auki wuk'a gefe sannan ya shiga k'arasa yanka tumatir d'in cikin kwarewa kamar wani shahararren chef, abinda ya bawa Fadeelah mamaki kenan, bata san sanda ta kalli yadda hannunsa ke sarrafa wuk'ar ba sannan kuma fuskarsa.

Sai ya girgiza kansa yace. "Idan kina shirin tambaya ko nayi aikin girki ne to A'a." 

Muryarsa a sake take kamar mafi yawan lokuta da yake mata magana, saboda haka ta had'iye yawu da kyar sannan ta juya ta cigaba da abinda take yi.

"Ko dai tunani kike ba haka bane?"

Bata ji me yace ba don haka ta d'an tsaya da abinda take yi. "Na'am?"

"Ko kina tunanin ba gaskiya na fad'a ba?"

Ya maimaita mata, sai tayi saurin girgiza kanta ba tare da ta kalle shi ba tace.

"Ta yaya zance ba haka bane, bayan ban san rayuwarka ta baya ba."

Yana cigaba da yankawar yace.

"Tunda baki san komai akaina ba kenan idan na ce miki nayi rawar circus a baya zaki yarda?"

Ta d'an tsaya da abinda take yi sannan ta saki murmushi, maganar ta bata dariya sosai amma sai ta gintse ta hanyar girgiza kanta. 

"A'a, banda irin wannan."

"Saboda me?" Ya tambaya.

Ta sake cije lebb'enta don kaucewa yin dariyar da bata san ya akayi ta iya tsallake komai na zuciyarta ta taho ba sannan ta shiga jera biredin akan plate d'in wainar data soya kafin ta amsa.

"Ai baka yi kama da irin wad'annan mutanen ba."

A lokacin ya gama yanka tumatir d'in sannan ya mik'o mata, sai dai ya lura kamar dariya take yi don haka ya fasa bata plate d'in sanda ta mik'o hannu, yace.

"Ba dai wai hango ni kike ina rawar circus d'in ba ko?"

Fadeelah bata san ya akayi ta tsinci kanta a wannan yanayin ba, ta dai ji kawai komai ya kwance mata ne don haka bata san sanda ta juya masa baya ba sannan ta rufe fuskarta da tafin hannayenta shiga yin dariya. 

Mamaki ya kama Adam sosai don zai iya rantsewa bai tab'a ganin dariyarta irin haka ba ko lokacin da suna America saboda sautin dariyar na gaske ne dake fitowa a zallarsa, Ba kallon fuskarta yake ba amma ya san dariyar tayi mata kyau sosai, shima kuma tayi masa kyau... Ashe dai samun had'in kanta ba abu ne mai wahala ba? Ashe zai iya shawo kanta cikin d'an k'ank'anin lokaci kamar yadda yake iya janyo hankalin Alkali a kotu? Watakila da gaske ne da mutane ke cewa yana da wata baiwa ta iya yin tasiri a zuciyar mutane.

Ya lumshe idonsa a hankali yana fatan Abubuwa su tafi masa daidai, kuma cikin sa'a sai addu'arsa ta karb'u don a tsakanin wannan asabar da lahadin yayi nasarar sawa Fadeelah ta fara sakin jikinta dashi, don bai je koina ba a weekend d'in kuma bai fasa janta da hira kala-kala ba. A cikin hirar tasu ne kuma ya samu damar bata labarin rayuwarsa ta baya da kuma labarin iyayensa da yadda yadda akayi har yazo Nigeria.

Kuma in har baiyi kuskure ba, ya hangi wani abu kamar tausayawa a idonta sanda yake bata labarin, daga baya ma sai ya fahimci bayan tausayin watakila labarin ya tuno mata da wani abu mara dad'i ne a tata rayuwar, don kallo ta dinga yi masa irin na wanda ke tausayawa wani ba tare da ya san hanyar da zai bi ya gyara al'amarin nasa ba, kuma  bata k'ara cewa komai ba daga nan, ta tsirawa kofin hannunta ido ne kawai tana juya shi ba tare da shan abinda ke ciki ba.

Saboda haka ya matso ya zare shi daga hannunta ya ajiye akan d'an k'aramin table d'in dake gefen kujera... Abubuwan da suka faru dasu a baya sun riga sun shud'e kuma damuwa dasu ba abinda zai canja, don haka kamar yadda ta tab'a fad'a masa a baya ne, kamata yayi su fuskanci abinda ke gabansu kawai. Yace.

"Ki gaya min wani abu game da ke, me kika yi a Nigeria bayan kun dawo?"

Ta gaya mishi cewa ta zana jarabawar shiga jami'a har ma ta sami gurbin karatu a nan jami'ar Abujan, sai dai saboda abinda ya faru a yanzu haka an koma hutu kuma har anci semester guda babu ita.

"Kina ganin zaki koma ne ko kuma zaki canja makaranta?" Ya tambaye ta bayan ta kai k'arshe.

Sai ta juyo ta kalle shi, wanan kyallin idanun nata ya k'ara tsima shi, sai ya d'auke kansa tun kafin zuciyarsa ta bashi shawarar wani abu daban. Da gaske yake in har bata son komawa waccan makarantar zai nemo mata private university mai kyau wadda za'a iya samu su shiga sabon session a yanzu.

"A'a, na yanke shawarar ajiye semester ne kawai sai in koma wani session d'in, bana jin Daddy zaiji dad'i in har na canja."

"Kinyi reporting hakan?"

"A'a, amma munyi maganar da Mami tace zata je."

Mami, Mami. Bai san sau nawa ta ambaci sunan matar nan ba tun sanda suka fara magana, babu ta yadda wani zai ce ba mahaifiyarta ce ba in har bai sani ba, ta riga ta bata wani matsayi mai girma a zuciyarta, kuma bai sani ba ko akwai ragowar irin wannan matsayin a zuciyarta yanzu, daga nan inda yake zaune yana iya jiyo sassanyan k'amshin dake tashi daga jikinta wanda ke kokarin haddasa masa tunani kala-kala a cikin ransa, ya had'iye yawu da kyar yana tunanin watakila watarana zai duba d'akinta yaga sunan wannan turaren.

"Ina so in fad'a maka wani abu." Muryarta ta shiga kunnensa kai tsaye ba tare da zato ba, kuma kafin ya amsa ta cigaba da cewa.

"Lokacin da aka kaini kurkuku, Kutama yaje ya same ni a can."

Ba shiri ya juyo ya kalleta da tsantsar mamaki, Kutama? Me yaje yi wajenta? Me yayi mata?

"Na san komai ya wuce amma a wajenka irin wannan shari'ar kana yinta ne kullum, shi yasa nake so na fad'a maka koda wata shari'ar zata sake had'a ka dashi."

So yake ta tsallake duk wannan bayanin na gabatarwa ta fad'a masa abinda ya faru kai tsaye kawai, amma saboda tsabar abinda ya fara ji a zuciyarsa game da sunan Kutaman data ambata sai ya kasa tsinto muryarsa.

"Yaje ne da zancen cewa mu sayi wasu shaidu a wajensa in har ina son in samu 'yancina, don wai da wad'annan shaidun biyu kad'ai kotu zata iya yanke min hukuncin kisa ko na d'aurin rai da rai a kurkukun, amma in har muka siya, to zai tattaro komai ya bamu shi kuma ya fasa gabatar dasu a kotun yadda zamu yi nasara, yace min kaima ya same ka da zancen amma baka yarda ba, sai dai na san ba haka bane shi yasa na fad'a maka."

Sanda ta fad'i hakan, Fadeelah taji kwalla na neman cika mata idanu kamar yadda yake faruwa duk ranar da ta tuna rayuwar cikin kurkukun nan da hargitsin cikinta, wutar Nepa ta d'auke a daidai wannan lokacin, watakila kuma a sannan ma maigadi ya zab'i lokacin wajen yin zagaye a unguwa don ba'a kunnan metre solar a take ba kamar yadda ya saba.

Saboda haka duhu ya mamaye koina, kuma manya- manyan labulayen falon suka taimaka wajen hana hasken farin wata shigowa, d'akin yayi dind'im bata iya ganin komai kuma bata iya ganinsa, amma tana iya shak'ar wannan k'amshin da ta dad'e da yiwa tambari da NASA.

"Bayan haka me ya faru?" 

"Ban yi niyyar saurarensa ba da farko, amma ya tsayar dani cewar ya san inda ka tafi a lokacin."

"Ya fad'a miki kuma?"

"A'a, yayi amfani da wannan damar ne kawai don in saurare shi."

"Kuma kin yarda dashi a lokacin?"

Muryoyinsu a hankali suke fita suna kanannad'ewa da junansu ta cikin duhun d'akin, kuma tasirin duhun yasa Fadeelah taji kwallar idonta na k'aruwa, saboda haka muryarta na rawa tace.

"Ba zan tab'a yarda da mutum irinsa ba a rayuwata."

Ta yaya kuwa zata yarda dashi? Bayan tana ganin yadda yake dagewa a kotu wajen ganin an hukunta ta saboda wasu 'kud'ad'e kawai da duk yawansu ba zai shafe dogon lokaci yana ganinsu ba, zuciyarta ta matse da tunanin mutane nawa Kutama yasa aka kashe a baya ko kuma aka datsewa rayuwar 'yanci akan gaskiyarsu, wanda itama ba don taimakon Allah ba da tuni ta shiga jerin lissafinsu.

Muryarta ta shaida masa cewa kuka ne ke shirin kwace mata kuma ya san tunanin halin data shiga a baya ne yasa hakan. Bayan gama shari'ar nan, yasa an tsoratar da kutama tsawon sati biyu da wata takadar bogi ta cewa za'a kore shi daga aiki, don ya riga rantse cewar sai nasa idanun suma sun shiga irin firgici da tashin hakalin da yasa idanun Fadeelah a baya, sai dai da ace bayan ya san wannan maganar ne, da sai yabi duk hanyar da zai iya a maida takardar nan ta gaske yadda zai shima shafe rabin rayuwarsa yana jin zafin hakan.

Duk da duhun d'akin, yana iya ganin yadda take kai hannunta tana goge hawaye a fuskarta, sannan yana iya jin sautin ajiyar zuciyar da take yi ma, zuciyarsa ta had'e waje d'aya, yana son ya rarrasheta amma kuma yana tsoron kar hakan yaja shi ga yin wani abun daban.

Sai dai bayan wani lokaci ya kasa daurewa zuciyar tasa, kuma bai san sanda ya kai hannu ya kamo nata cikin nasa ba, yaji sanda hannun nata yayi rawa kad'an amma kuma daga nan bai k'ara jin komai ba don taushinsa kamar na wani sabon pillow ne mai laushin gaske.

"Nasha wuya sosai a wajen nan..." Bai zata ba amma muryarta ta sake fitowa cikin kuka, a shirye don fitar da d'acin dake damunta.

"... 'yan kwanaki ne kad'an amma naji kamar an canja ni zuwa wata duniyar ne, duk irin wahalar dana sha a babban gida ba d'aya bace da wannan wajen, shi yasa ya nemi ya tsorata ni da hakan don in yarda dashi, ban san kuma yaya zanyi ba da ace..."

D'aya hannunsa ya samo kuncinta a lokacin, ya shiga share hawayenta da babban yatsansa yayin da sassanyan k'amshinta mai dad'i ke juya masa kwakwalwa, sannan a hankali ya sunkuya daidai kunnenta ya rad'a mata, 

"Komai ya wuce lealah, insha Allah daga yanzu ba abinda zai k'ara shigowa rayuwarki sai alkhairi..!"

A wannan lokacin Fadeelah bata san ko kuka take yi ko kuma k'ok'arin nemo hanyar da iska zata shiga kirjinta ba.

*** 

BAYAN NA MUTU!

Komai yana tafiya ne daidai a cikin wannan satin, a yanzu shi da ita sun sami fahimtar juna sosai, don a cikin 'yan kwanaki kawai Adam yayi nasarar zabge fiye da kashi saba'in na waccan rayuwar da suka fara a cikin sati biyu.

Yana mutukar k'okarin ganin cewa yayi duk abinda zai ja hankalinta don ta fahimce shi duk sanda ya tashi sanar da ita cewa wancan alkawarin da yayi mata ba mai faruwa bane, ba don komai sai don su raya fatan su Kawu Ibrahim akansu kuma watakila don a yanzu ya fahimci cewa yana son matarsa kuma baya son rabuwa da ita. He just kept falling for her, one of the few things he think gravity can't explain.

Fadeelah ta zama duniyarsa a yanzu, ya gane cewa zuciyarsa ta karb'eta tun daga ranar daya fara tozali da idanunta, abinda ya hana shi gane hakan tun a baya shine, saboda abubuwa sun danne zuciyarsa bai maida hankalinsa kanta sosai ba, amma a yanzu da komai ya lafa ya zama daga ita sai shi... Ya fahimci ya dad'e da k'aunarta, don abinda yake ji game da ita yana tasowa ne tun daga k'asan zuciyarsa, musamman in ta kalle shi da wad'annan idanun nata dake karya duk wani kuzarinsa.

Tana k'ara shiga cikin zuciyarsa a duk sanda yake tare da ita, tana k'ara burge shi da calm personality d'inta wanda ke mannewa a zuciya da ruhin duk wanda ke tare da ita, bata da magana can sosai, amma duk sanda take magana muryar nan tata na fita a hankali, mantawa yake da komai na duniyar nan sai ita kawai, ita dashi da kuma gidansu.

Tsawon rayuwarsa a baya, bai tab'a saka aure cikin lissafinsa ba balle har ya dinga hango kansa a ciki, amma a yanzu da k'addara ta kawo shi cikinsa kuma ya saba da matar tasa, baya jin zai iya wata rayuwa mai kyau a gaba in har ba tare da ita ba, shi yasa ba abinda zuciyarsa ke fata irin ya k'are rayuwarsa da ita har ma su had'a zuri'a... Zauciyarsa ta matse da tunanin halittar da zata zama combination dinsa shi da ita, watakila ko mace ce ko namiji, babyn zai iya d'auko siffar wad'annan idanun nata...

Ya kan tsayar da kansa duk sanda tunaninsa ya fara zurfi haka, don ya san hakan ba abu ne mai faruwa ba sai in har ya gaya mata manufar wancan alk'awarin da yayi mata kafin ta shigo gidansa kuma ta yarda dashi, amma har yanzu ya gaza samun damar hakan, saboda a kullum ya koma gida ya tarar da ita cikin simple kwalliyarta mai kyau tana jiransa, sai gwiwarsa ta durk'ushe, ya rasa kwarin da zai iya gaya mata cewa shi da ita yanzu abu d'aya ne, ba zasu tab'a iya rabuwa ba ko da kuwa duniyar kaf zata kama da wuta!

A b'angaren Fadeelah, babban abinda bata gane ba har yanzu shine meye manufar da Adam zai kyautata zamansu in har bashi da buk'atar cigaba da zama da ita? Me yasa zai haifar da hira da shak'uwa tsakaninsu bayan ya san zai kasance a rayuwarta ne na d'an lokaci kawai? Me yasa zai ginata don ya ruguza ta?

Yana kallonta ne a kullum kamar ita kad'aice abu mafi muhimmanci da ta rage a duniya, yana bata wata tsananin kulawar dake sawa ta manta duk hargitsin rayuwarta ba baya, sannan yana yi mata kirkin daya narkar da duk matakan da ta d'auka akansa da kuma kad'aicin da take ciki a kwanaki.

Bata san ya akayi ba ko me ya faru ba amma tun daga waccan ranar daya rike ta, shashasahar zuciyarta ta ture komai ta karbi abinda lokaci ya bata, don in ma wasa yake da hankalinta to yayi nasara, a yanzu ba abinda zuciyarta tafi sak'awa sai tunanin yaya zata ji duk sanda ya sake rik'eta... ta riga ta manta da wannan alkawarin da yayi mata a baya, ta fad'a cikin yanayin da take gujewa tun farko, don a yanzu ko barinta kawai akayi da yadda ta saba da hirarsa, ta san dole ne zuciyarta ta rugurguje a duk ranar daya tashi sallamarta.

***

A ranar laraba da Adam ya koma gida, Fadeelah na tsaye a cikin falon rik'e da kaskon turaren wuta ta juya tana kokarin zuba turaren, bata san ya shigo ba don da k'arar muryar Tv bata ji motsin bud'ewar kofarsa ba kuma baiyi sallama ba... baiyi sallamar bane don bakinsa ya k'ulle da ganin shigarta.

Shigarta ta wata atamfa nai haske da aka watsa mata adon orange flowers, sannan tayi d'auri tun daga goshinta ya kuma d'age daga baya hakan yasa gashinta ya fito waje, gashinta mai laushi yana d'aure bak'i k'irin dashi cikin katon bun. She just look like the rest of his life! Sai ya rufe idonsa a hankali sannan ya bud'e don ranar shine ganinsa na farko da sumar kanta... wallahi tayi kyau, tayi masifar yi masa kyau!

A lokacin ita kuma ta lura da tsaiwarsa a bakin k'ofar, ta juyo da fuskarta daidai sanda da hayakin turaren wutar ya bad'e fuskarta, amma duk da haka yana iya hango murmushin da take masa, murmushin dake ruguza dukkan wani abu a zuciyarsa in ba tunaninta ba.

Dole ne ma ya ajiye komai a gefe ya gayawa Fadeelah gaskiyar manufar aurensu, don ba lallai ne nan gaba ya iya cigaba da yak'i da zuciyarsa akanta ba, ya gaji da kokarin da yake yi wajen b'oye mata yadda zuciyarsa ke ji game da ita don haka zai fad'a mata gaskiyar komai, amma kuma kafin nan sai ya tanadarwa kansa dauriya don in har bata fahimce shi ba, dole ne ya fuskanci juriya mafi tsanani a rayuwarsa na cigaba da zama tare da ita a haka har zuwa lokacin da zata karb'e shi a matsayin mijinta, don ba zai tilasta mata ba kuma ba zai tab'a rabuwa da ita ba.

Bayan yayi wanka tare da canja kayan jikinsa ne ya gabatar da sallar magriba sannan ya kira Sa'id game da maganar aikin da suke kokarin nemowa Awwal. Daga nan ya fito ya nufi kitchen inda ya same ta kamar kodayaushe tana k'arasa ayyukanta. Ya kai hannu ya kwankwansa kofar kitchen d'in kad'an tare da yi mata sallama.

"Wa'alaikum salam."

Sassanyar muryarta ta amsa masa sanda ta juyo kalle shi, tana nan dai cikin shigarta ta d'azu amma ta gyara d'aurin d'ankwalinta a yanzu, ta hana shi ganin gashinta.

"Me kika dafa mana? Yunwa nake ji."

Tayi murmushi kad'an wanda yake nuna jin kunyarta, yanayin kunyarta dake burge shi a kullum, don abu ne da bai saba gani ba. Fadeelah ta d'an had'iye wani abu a cikin bakinta, ta yarda yana daga cikin jerin dad'in duniya, ace mijinka ya fita waje

"Ban san me kake tunanin ci ba, amma dai na dafa abinda nayi tunanin zaka so."

"Duk abinda kika dafa shi nafi so Fadeelah, ina son duk abinda hannunki ya tab'a."

Sanda ya fad'i haka ya lura wani abu ya gifta cikin idonta kuma a take murmushin fuskarta ya d'auke, me ya faru? Ko dai ya fad'i wani abu ba daidai bane? Ganin da gaske damuwa na k'okarin sauka a fuskarta, sai ya d'ebe zancen da cewa.

"Naga abincin amma zuwa nayi in tambaya ko za'a zo a taimaka a zuba min, don naji ance abinci yafi dad'i in wanda ya dafa ne ya zuba maka."

Sai tayi kokarin sake wani murmushin, hak'oranta masu kyau suka haska kafin ta gyad'a kai ta biyo bayansa zuwa dining d'in, yaja kujera d'aya ya zauna sannan ya ajiye wayarsa akan table d'in yayin da ta k'araso ta shiga bud'e kwanukan don zuba masa. K'amshin fatan dankalin turawa na flask d'in farko yasa cikinsa ya d'aure, yunwar dake tare dashi tun safe ta taso.

"Dan Allah ki gaya min makarantar girki kala nawa kika yi?"

Ya tambaya muryarsa k'asa-k'asa lokacin data fara zuba masa kalolin abincin, ta kalle shi da gefen idonta, wani kallo da yaji yana shirin mantar dashi komai ya har kuwa da yunwar dake damunsa.

"Ni banyi catering school ba ko daya, a wajen Mami kawai nake koya."

"Koya? A hakan? ai na tabbata kinfi wasu malaman da yawa iyawa, don haka watakila nan gaba zamu bud'e tamu makarantar mu ma."

Nan take yaga wannan damuwar ta sake baiyana akan fuskarta, ko dai yana fad'an wani abu ne da ba daidai ba? ko kuma tunani take babu 'Nan gaban' daya ambata ne a rayuwarsu?

Ta gama zuba masa abincin tare da lemon abarba mai rangwamen sanyi a cikin kofi sannan tayi niyyar komawa ta cigaba da aikinta amma ya tsaida ita.

"Ki zauna ki taya ni ci mana."

Ta girgiza kanta." Naci nawa tun d'azu."

Shima ya girgiza nasa kan.

"Wannan ba tsari bane gaskiya, daga yanzu ko zaki ci abinci ki dinga ci kad'an yadda idan na dawo zamu ci tare, inaga kamar hakan zai fi ko?"

Hukunci ya yanke, kuma ya tambayi shawararta duk a lokaci d'aya, sai kawai ta gyad'a kanta sannan taja kujerar ta zauna, ta d'auki plate d'aya ta zubawa kanta jollof d'in wata macaroni mai siffar shinkafa 'yar kad'an sannan ta tsiyaya lemo, amma ba k'amshin abincin take ji ba, k'amshin turarensa kawai hancinta ke d'auko mata wanda ya had'u ya cakud'e dana sabulun da yayi wanka.

"Ba zaki ci naman ba?"

Ya tambaya yana miko mata flask d'in da ta zuba mm asa farfesun kifi, sai ta girgiza kanta.

"Idan naci abincin da yawa zai cika min ciki."  Ta fad'a a hankali, ya lura har a lokacin yanayinta bai dawo daidai ba saboda haka yayi tunanin bin wata hanyar daban.

"Kin san lokacin da ina America akwai wani a office d'in mu sunanshi James, yana da k'iba sosai da k'aton timbi kuma mutane suna yawan tsokanarshi akan hakan, kawai watarana sai yazo ya sanar cewa yayi joining wani gym na six months zai rage k'iba don haka ya koma vegetarian ya daina cin duk wani kalar nama."

Ta d'ago tana kallonsa da wani guntun murmushi a a gefen lebbenta, don duk sanda yake magana tana mamakin hirarsa, a fuska irin mutanen nan ne da zaka yanke musu hukuncin miskilanci cikin rashin sani, don sai kana kusa dasu zaka yi mamakin yadda zasu dinga zaro magana soi-soi kamar ba daga bakinsu take fitowa ba. Yana kokarin cin naman ya cigaba da cewa.

"Ba'a dad'e ba sai ranar Thanksgiving tazo, aka had'a babban party kuma aka yanka talo-talo masu yawa, kowa ya san James baya cin nama don haka ba'ayi serving d'insa ba, ashe shi kuma yana ta kwad'ayin naman ba wanda ya gane, sai can da aka kusa tashi Mark ya zagaya zai shiga band'aki unexpectedly yana bud'e k'ofar na farko kawai ya ganshi zaune kan toilet d'in ya d'ebo sauran nama da k'ashin da aka ci yana ta kokawar ci..."

Fadeelah ta tuntsire da dariya tana rufe fuskarta, don a yadda yake bada labarin haka shima yake kokawa da nasa naman, ita bata hango wani James ba shi kawai take gani. Adam ya kalle ta sannan ya kalli hannunsa dake rik'e da fork yana kokarin gutsirar nasa naman, ya lura da abinda ta fahimta don haka cikin turanci yayi sauri yace.

"Da gaske nake miki fa, haka Mark ya kama James d'in ba wai santi nake yi ba."

Ina, Fadeelah kawai dariyarta take yi, da ya sake kallon hannun nasa bai san lokacin da shima ya fara dariya ba, don a baiyane yake cewa santin yake yi kuma babu da abinda zai iya kare kansa dashi. Ya sake kallonta, yana sauraren yadda sautin dariyar tata ke fita a hankali kamar ta 'yar yarinya, me yasa ne take rufe fuskarta? Yana son yaga yadda idanunta zasu haska da kyallin dariyar.

"Kin manta kuma baki tambaye ni zancen matar ba?"

Sakewarta yasa ya tuno mata da labarin daya bata jiya, akan case d'in wani mutumi ya kawo musu k'arar matarsa, cewa tayi yunk'urin sace takardun filayensa, shi kuma ya lura da hakan kafin ta d'auka saboda haka ya canja takardun dana bogi ba tare da ta sani ba don a yanzu haka ita har ta nemi dillali an saka filayen a kasuwa, shine yazo ya kawo case d'in maaikatarsu a matsayin wani ne ya gane don a tsorata ta kawai.

Ta d'ago ta kalle shi da zumud'i a fuskarta tace.

"Tazo? Me ya faru?"

Ya k'arasa tauna abincin bakinsa sannan yace.

"Abinda mijinta ya fad'a ne ya faru, ta tsorata sosai don mun ce mata ne za'a kai case d'in kotu, tayi ta rok'o tana rantsuwar cewa ba zata sake ba zata mayar masa da takardunsa."

Yana kallon yadda kafad'unta suka yi k'asa a hankali kafin tace.

"Sai naji mijin nata bai kyauta ba kuma."

"Saboda me?" Ya tambaya "Sata fa tayi niyyar yi masa."

"Na sani, amma ina ganin bata haka ya kamata ya hukunta ta ba, tunda ya san tana da tsoro sosai bai kamata ya kawo ta har wajen hukuma ba."

Ya d'auki kofin lemonsa ya kurb'a a hankali yana kallonta.

"So what's your own view?" (yaya kike ganin ya dace ayi?)

Ta d'an cije lebb'enta kad'an.

"Kamata yayi ya zauna su magance matsalar iya su kawai, a tunani na matarsa sirrinsa ce bai kamata ya tozarta ta a wajen wasu ba in har yana sonta, laifi tayi masa amma tunda har ya gane, sai ya zaunar da ita ya nuna mata kuskurenta sai in bata ji bane sannan ya d'auki wani matakin daban amma shima ba wanda zai had'a da hukuma ba.

Watak'ila ma yana da hali ne amma baya d'aukan d'awainiyarta, ko kuma tun farko basu sami fahimtar juna ba bai san komai nata ba balle har ya san matsalolinta."

Adam bai san me fuskarsa take nunawa ba a wannan lokacin, ya san dai kawai idan wani zai hango shi daga nesa zai ce yana zaune ne rik'e da kofi a hannunsa yana kallonta da idanunsa dake cike da d'imbin abubuwan da ba zai iya furtawa ba.

Amma a cikin kansa tunani yake lallai tana da zurfin tunani, ,and he likes smart women._ sannan kuma in har ta san wannan to watakila ba lallai ne ya samu matsala wajen gaya mata abinda ke zuciyarsa ba, waya sani ma idan yayi sa'a ta fahimce shi, amma kuma mai tace? Cewa tayi  'in har yana sonta.." Ya manta ne cewa shi bata son sa?

Wajen k'arfe tara na dare bayan ya dawo daga masallacin isha'i, ya same ta tsaye akan d'aya daga kujerar dining tana kokarin d'auko wani abu a shelf d'in dake sama, sai d'age take yi don hannunta ya kasa kaiwa.

"Me kike yi?" Ya tambaya yana jingina da bangon gefe, hannayensa sunk'e cikin aljihu.

"Wad'annan containers d'in nake son in d'auko in ga ko zan iya zuba abu a ciki."

Sai ya gyad'a kansa a hankali ya cigaba da kallonta, tana ta kokarin mik'a hannu amma ko kusa baya yi, in ta mik'a da yawa kuma sai kujerar tayi kamar zata tuntsira.

Abin yaso ya bashi dariya, sai dai ganin da gaske ta kasa yasa ya matso ya hawo kujerar don ya taya ta, sai dai me? A lokaci guda wannan k'amshin nata ya buso shi don ya tsaya ne kusa da ita sosai saboda yanayin kujerar, zuciyarsa ta matse a daidai lokacin da ta shiga k'ok'arin sauka k'asa amma sai kujerar ta tafi kamar zata hantsila dasu don haka bai san sanda ya saka hannunsa na hagu ya rik'o k'ugunta ba.

"Steady."

Kalmar ta fice daga bakinsa a daidai saitin kunnenta, a hankali muryarsa ta fito saboda nutsuwarsa data fara neman rikicewa, watakila kuma hakan ya saka ta jin wani abu don bata sake wani motsin ba tsawon wucewar 'yan sakanni, sai ya lumshe idanunsa a lokacin da k'amshin nata ke k'ara shiga kusufa-kusufa na kwakwalwarsa kafin ya fahimci cewa jikinta b'ari yake a cikin hannunsa don haka yayi saurin saita kansa ya mik'a hannunsa don d'auko container, sai dai hakan ya dad'a sawa ta k'ara shigowa jikinsa, fuskarsa ta fito ta cikin ramin wuyanta.

Ya had'iye yawu da kyar kafin janyo container a hankali sannan ba tare da ya sake ta ba ya sauko dasu daga kan kujerar, hakan ya cillo dashi duniyar zahiri don k'afafunsu na dira kan lallausan carpet d'in wajen tayi saurin karb'ar robar sannan fit! ta zare kanta daga jikinsa saboda bai rik'e tare da wani k'arfi ba.

"Nagode, bari inje in saka." Sautin ta a hankali ya fito itama, kuma kafin ya nazarci wani abun, ta b'ace zuwa hanyar kitchen.

Sai ya lalubi d'aya daga cikin kujerun ya zauna. Abubuwa da yawa na yawa a cikin kansa... Million of feelings, thousands shades of emotions da kuma dubunnan tunanika duk akan Fadeelah ita kad'ai! Bai san sanda ya dunk'ule hannunsa ya daki glass d'in teburin gabansa ba.

How can he continue to spend everyday of his fucking life like this?
Dole ne komai yazo k'arshe don dauriyarsa ta k'are, dole ya gayawa Fadeelah gaskiyar da yake ta yawo da ita a zuciyarsa, don ba ya jin zai iya tsallake wannan daren rik'e da wannan nauyin a zuciyarsa, tunaninsa ya natsu cewa ranar yau ta zama sanadin yadda k'arashen rayuwarsa zai kasance, don ba zai k'ara asarar ko kwana guda da damarsa ba, zai fad'a mata komai a yau ko da kuwa hakan na nufin duniyarsa zata ruguje ne. 

***

"Can you spare me a minute?" (Zaki d'an bani aron lokacinki?)

Fadeelah ta tsinci muryarsa daga bayanta lokaci da take tsaye a kitchen, wannan container na gabanta amma ta kasa zuba abinda ta d'auko a ciki. 

Ya salam! Wai so yaje ya kashe ta da ranta ne? Bai san cewa jinyar zuciyarta taho yin ba?... Ta yaya zata iya sauraren sa alhalin har yanzu tana jin wani mai d'umi yana tafiya cikin k'afafunta? Ta yaya zata iya karb'ar wannan muryar tasa dake sawa ta zama kamar k'ank'arar dake narkewa?

Sai ya k'araso ya tsaya gabanta, ya d'an kalleta kad'an sannan ya sauk'e muryarsa k'asa sosai yace.

"Zamu iya yin maganar?"

Tana da zab'i ne? Ya san ai ba zata iya ce masa A'a ba, don haka ta gyad'a kanta kawai ba tare da ta kalle shi ba, kuma ba tayi wani aune ba taji ya mik'o hannunsa ya kamo nata yatsunsa suka sark'e cikin nata... A take kuwa zuciyarta ta shiga dungurawa cikin wani rami mai nisa sanban numfashinta ya nemi yakewa, watak'ila a yau Adam yana son ganin k'arshenta ne.

A hankali ya jata daga nan wajen zuwa kujerun island d'in dake tsakiyar kitchen d'in, ya zaunar da ita a d'aya sannan ya matso da wata ya zauna dab da ita sosai yadda gwiwoyinsu na gogar juna. Bata kalle shi ba amma zuciyarta ta tabbatar mata cewa duk abinda zai fad'a mata lallai mai muhimmanci ne don watakila bata tab'a ganinsa a irin wannan yanayin ba, ko dai shima ya yana jin abinda take ji ne?

"Fadeelah magana nake son muyi mai muhimmanci, dan Allah ki saurare ni..."

A hankali muryarsa ta fito kamar yana daurewa ne kar duka kalamansa su fito a lokaci d'aya. Ta sake had'iye yawu tana kallonsa... Watakila sallamarta zai yi, k'ila wannan lokacin da yake jira ya k'araso ne kuma baya son wani abu ya canja ra'ayinsa don haka zai d'auki mataki tun kafin a kai ga makara, taji wani bak'in abu na shirin cunkushe zuciyarta amma wa zata yaudara? Ta riga ta san dama dole ne lokaci zai zo da zai tashe ta daga shirmen mafarkin da take yi, don haka a cire kanta a lissafi... me su kawu Ibrahim zasu d'auke su in har suka rabu yanzu? Sannan yaya su Mami zasu ji ace har ta koma musu cikin abinda baifi wata guda ba? Anya bai yi garajen lokaci ba kuwa? Sai kawai ta lumshe idonta tana laluben tata dauriyar itama don in har ya riga ya furta abinda ya tanada, to babu sauran wani hasashe kuma.

"Fadeelah me kike tunani game da yanayin zamanmu?"

Bata son lokacin data bud'e idonta ta kalle shi ba, dama zai nemi ra'ayinta bayan ya riga ya yanke shawararsa? To me zata ce masa yanzu, dan Allah kar ya kore ta tana son zama dashi ko me?

"Kina ganin idan har muka yi amfani da wannan alkawarin na baya abubuwa baza su lalalce ba?

Wai tambayarta yake yi? To ai ita kuwa ta san abubuwa zasu lalace tunda ita zai bari a ciki, kafin kuma tayi tunanin ya bata damar magana ne ya cigaba da cewa.

"... a lokacin da muka yi wannan zancen da farko nayi la'akari ne da cewar an takura ki kuma abubuwa sun had'e miki a lokaci guda, amma wallahi ban fad'a da wata niyyar ba..."

Muryarsa ta ambaci rantsuwar 'Wallahi' da wani accent mai dad'i da bai yi kama da hausa ba, amma tsaya ba wannan ba, me yake cewa ne? Bashi da niyyar sallamarta? 

Ya cigaba da cewa.

"Ba zan iya cigaba da b'oye miki komai ba shi yasa nake gaya miki haka, don bana jin zuciyata na da kwarin da zata iya cigaba da zaman mu a haka."

Bata san lokacin da ta kalle shi ba a wannan lokacin, kamar tana son ta lalubo wancan Adam d'in data sani a baya, jajirtaccen lauyan dake tsorata alkali a kotu, mai karfin gwiwar da zai iya canja rayuwarsa gaba d'aya akan samun evidence kawai... To ta yaya kuwa zai rasa kwarin gwiwar zama da ita kawai?

"Na san a da babu wani abu a tsakaninmu banda karatu kawai da kuma case d'in da aka gama, sai dai ko 'yan uwantakar data b'ullo a yanzu, amma bayan lokacin da muka fara rayuwa a gidan nan, zuciyata ta fara sonki ba tare da tare da nayi la'akari ba."

A wannan lokacin Fadeelah bata san ina tunaninta ya tafi ba ko kuma inda lizamin bakinta ya lula, don d'agowa tayi da sauri ta kalle shi tace.

"Me?"

Kuma kamar bai fahimci cewa tambayar tata bata dace ba, sai ya kawai ya rik'o hannunta duka biyun yace.

"Da gaske nake Fadeelah." Muryarsa tana d'auke ne da wani irin sauti mai zak'i kamar an watsa mata sukari.

"I'm in love with you and I could'nt deny meself saying that, sai a yanzu na fahimci cewa you're the peace I longed and craved for all my life, it may have taken me long to know your worth but you captivate me in ways no soul will ever will and i can't count the reasons why I'm in love with you, specially your eyes... Your eyes hold everything my soul thirst for.

But i won't force you Fadeelah, kina da isashshen lokacin da zaki tunani akan hakan, we have from now till forever, idan har kin ga zaki bamu dama I promise you we will surely work!"

Sanda ya fad'i haka, sai ya murza yatsunta a hankali sannan ya mik'e tsaye, ya tsaya a gabanta kafin ya sunkuyo da fuskarsa a hankali daidai saitin tata sannan yayi abinda bata tab'a tsammmani ba, ya sumbaci goshinta a hankali, d'umin lebb'ensa ya sauka akan fatarta.

"Kiyi tunanin hakan a hankali lealah... Sai dai safe."

Ya fad'i hakan akan fatarta ba tare da ya matsa ba sai ta dunk'ule yatsun k'afarta ba tare da niyya ba. A hankali ya janye fuskarsa kkafin ya juya tafi.

Ya tafi ya barta a wani yanayin da bata san sunansa ba ko duniyar da yake shirin kai ta, kuma kamar an saka wani abu ne a lik'e ta a jikin kujerar da take kai ta kasa ko motsi balle ta d'ago ta tabbatar in har shi d'in ne da gaske, sannan kuma a hankali wani abu ya shiga tasowa tun daga k'asan zuciyarta taji kamar tana nutsewa ne a cikin kogin farin ciki amma kuma mai zafi, saboda haka bata san lokacin da ta rufe idanunta ba sannan a hankali hawaye mai d'umi ya gangaro ta k'asansu.

****

Washegari, 8:30 am.

Tana tsaye a jikin wardrobe tana kokarin zab'ar kayan da zata saka, bayan ta gama had'a karin safe ne kamar kowacce safiya ta shiga tayi wanka, sai dai a yau ta rasa kayan da zata saka, duk wanda hannunta ya kai kansa sai taga kamar bai dace da sawar wannan lokacin ba, idonta ya kai kan wayarta dake kan gado, ko dai dubawa zata yi a yanar gizo taga irin kalar da yadace ta saka? Amma me zata rubuta? Kayan da ya kamata ta saka a washegarin ranar da mijinta ya fito ya baiyana mata k'aunarsa gareta? Wannan ba mai yiwuwa bane.

Sai kawai ta nemi kan stool d'in mudubi ta zauna rik'e da wasu kayan a hannunta. Ta rufe idanunta a hankali don har a yanzu tana jinta ne kamar mai yawo a sararin sama, sannan idanunta ma na zafi kad'an saboda ta tab'o su a jiya, tayi kukan da ma'anarsa ba zata wuce ta farin ciki ba, farin cikin ganin yadda Allah ke maida duk wani k'alubale a rayuwarta zuwa alkhairi, tun daga lokacin data rabu da mahaifarta har zuwa yanzu da auren Adam ke neman juye mata zuwa farin ciki bata tunanin akwai abinda ya shigo rayuwarta wanda bai zama sanadin wani alkhairin ba.

Ita ba mutum ce mai yarda da mafarki ba, amma da ace jiya bayan tafiyar Adam an samu wani ya mintsene ta, kuma ta farka ta ganta a wani lokacin daban ba wanda Adam ke gaya mata cewar ba zai iya rabuwa da ita ba don zuciyarsa na k'aunarta, tsaf zata oya yarda cewa mafarkin tayi saboda hakan abu ne da tab'a tunanin kwatankwacinsa ba balle har ya fito a zahiri ya zama gaskiya, a baya ta d'auka cewa Adam mutum ne da bai damu da komai ba face harkar aikinsa kawai, sai ko Kawu Ibrahim da yake wa kallon uba. Don haka ta d'auka ita a wajensa ba komai bace sab'anin d'aya daga cikin tarin matan daya tab'a sani a America kuma sabuwar 'yar uwarsa daya taimakawa saboda Kawu Ibrahim kawai.

Ashe ba haka bane, ashe ta dad'e da shiga cikin zuciyarsa, ashe ta dad'e da zama abu mai muhimmanci a wajensa, ashe shima yana son cigaba da zama da ita shi yasa ya canja akalar zamansu, ashe yana sonta... Yana sonta!

To amma ita kuma fa? Yaya sunan abinda take ji game dashi... Shin tuntuninsa a baya daya kasa barin zuciyarta a baya so ne? Ko matsayinsa daya k'aru a zuciyarta bayan ya taimake ta shima so ne? Ko kuma yanzu da take son cigaba da zama dashi hakan na nufin tana son sa ne? 

A baya Fatima ta tabbatar mata cewa tana son Al'ameen ne saboda tunaninsa da zuciyarta ke yi, amma kuma in har wancan shine so, to baza ta tab'a had'a shi da abinda take ji game da Adam ba tuntuni kuwa, don in har tunani shine so, to tayi tunanin Adam fiye da sau d'ari kafin na Al'ameen, don shi sai tana ganinsa tukunna sannan kyawunsa da kyautatawarsa ke narka zuciyarta ta kasa mantawa dashi amma Adam.... Har tsawon bayan shekara guda rabuwarta dashi tunaninsa bai tab'a barin ranta ba duk da cewa kuwa bata k'ara ganinsa ba.

Amma duk da haka a jiya taji tana neman k'arin bayanin wani wanda zai taimaka ya faiyace mata ma'anar abinda take ji don haka ba shiri ta lalubo waya ta kira malamarta.

"Fatee yaya ma kika ce ana ganewa idan mutum yana son wani?" Ta tambaya bayan bugu d'aya kawai da  Fatiman ta d'auki wayar  kasancewarta ba mai saurin bacci ba.

"La'ilaha ilallahu! tsaya mana, Deelah wa kike so da aurenki?" Muryarta ta fito da sauri.

"Babu kowa, kawai ki gaya min."

"Fadeelah kwantar da hankalinki dan Allah  ki fad'a min komai a nutse yadda zan fahimta, kuma kiyi k'asa da muryarki don wannan al'amarin babba ne, amma zamu san yadda zamu yi maganin ko wane irin d'*n iska ne wannan kafin ma aje da nisa, ki gaya min waye shi? A ina kuka had'u? Bai san kina da aure bane yasa kika fara son sa?"

Da mamakin me Fatin ta d'auke ta tace.

"Fatee ba wani fa nake so ba, Adam ne."

Sai ta d'anyi shiru kafin tace.

"Adam kike so? Ban gane ba? Shine kuma kike fad'a min?"

Sai da Fatiman ta fad'i haka ne sannan ta fahimci abinda ta fad'a, sannan ta fahimci amsar da take nema, zuciyarta ta riga ta dad'e da son Adam, kawai rashin samun isashshiyar dama da kuma tarin abubuwan dake kanta a baya ne suka danne hakan, amma a yanzu da komai ya kauce rayuwarta ya zama daga shi sai ita, ba abinda ya isa ya kore hakan. 

Ta bud'e idanunta a hankali tana kallon kalar kayan dake hannunta, fari da ja... Jan mai haskawa kamar an watsa masa jini. Tun a jiya ta yanke shawarar cewa itama zata fad'awa Adam gaskiyar zuciyarta, idan har zai iya ajiye duk wani matsayinsa ya gaya mata wad'annan kalaman, me zai hana ita kuma ta kasa? dole ta cire dukkan wata kunya ta fad'a masa cewa tana sonsa fiye da yadda yake tunani. A rayuwarta ta fuskanci nau'i kala-kala na ma'anar k'unci don haka bata jin a yanzu kuma tana da karfin da zata iya fuskantar wani.

Maganganun Kawu Ibrahim suka haska cikin kanta.

"Wannan auren dana yi miki Bintu, riba biyu zai zame miki a rayuwa, ina ganin abinda daga ke har shi ba kwa hangowa a yanzu sai kun zauna da juna tukunna, Allah ne shaidata ina k'okarin gyara rayuwarki ne kan tafarki mai inganci, don haka a wannan lokacin babu abinda ya dace dake sai auren, don duk dad'in rayuwar da zaki samu a gaba ba zai rufe miki wani bak'in cikin ba, amma in har kina zaune ne a k'ak'ashin inuwar aure, wannan rahamar kad'ai zata yaye miki abubuwa da dama..."

Sai yanzu take fahimtar ma'anar kowacce kalma daya fad'a, sai yanzu ta hango irin rahamar da yake fad'a, to don me yasa kuwa zata kasa ajiye komai tak'i karbar wannan rahamar?

Matsalar shine zuciyarta tace zata iya, amma bata san ta yaya bakinta zai iya bud'ewa ya fad'a masa cewa itama tana son sa ba... Don gashi tun ba'aje koina ba kayan da zata saka ma sun mata wuyar zab'a.

***

BAYAN NA MUTU!

©AYSHA SHAFI'EE

BABI NA K'ARSHE!

(☆_☆)

"Barka da safiya."

Muryarta ta kutsa cikin tunaninsa, d'auke da d'umin da yafi na coffee d'in da yake sha a lokacin, yana zaune ne a falo cikin lallausan carpet d'in dake tsakiya mai kalar ruwan toka yana danne-danne a computersa, ya d'ago ya kalle ta, kallon da a lokaci guda yaji zuciyarsa ta tsaya cak na wasu 'yan sakanni kafin kuma ta cigaba da bugawa da k'arfin da yayi barazanar girgiza kofin hannunsa. 

Tana sanye ne cikin wata doguwar riga ta material fara k'al, amma kuma an watsa mata adon wasu jajayen fulawowi masu haske akanta! haske sosai kamar an sirka su ne da kalar jini, daga inda yake zaune kuma yana iya jiyo k'amshin nan nata dake tsima zuciyarsa.

A baiyane yake cikin idanunta cewa taci baccinta ta gode Allah, alhalin shi sam bai samu baccin ba sai wajen hud'u na dare don har yaso ya makara sallar Asuba, kuma da ace zai je wajen aiki ma da ya dad'e da makara, a yanzu haka k'okarin turawa Nasir dake jiransa ayyukan da zasu yi yau yake, ya yanke shawarar ba zai fita yau bane, don ko yaje office d'in ba lallai ne ya tab'uka wani abun azo a gani ba, hankalinsa ba zai kwanta ba sai in har yaji amsar da Fadeelah zata bashi, amsar da zata baiyana masa matsayinsa a wajenta.

Ya san ya gaya mata ne cewa tana da damar da zata yi tunani daga yanzu zuwa tsawon lokaci, amma ba zai iya ba, a yadda yake jin kansa yanzu ba zai iya jiran hakan, don a daren jiya zuciyarsa ta sake jaddada masa cewa ba zai iya cigaba da zama da ita a irin tsarin da suka d'auko ba, in ba haka ba zai aikata abinda daga ita har shi zasu zo suna nadamarsa ne, don in zuciyarsa ta fad'i abu to da gaske take hakan ne.

Maimakon ya amsa gaisuwar tata, sai ya mik'o mata hannunsa alamun ta k'araso, yana ganin yadda ta kalli hannun kamar mai shawara da zuciyarta kafin ta mik'o masa natan, kuma a take ya nutse cikin taushinsu yayin da wani abu kamar zugi ya shiga bin jijiyoyinsa.

Ya matso da ita gabansa, ta durk'ushe cikin carpet d'in idanunta a k'asa, a cikin abu guda biyu bai san wanne yafi burge shi ba, kawalliyarta ko kuma ladabinta. Ba tare da ya saki hannun nata ba yace.

"Kin tashi lafiya?"

"Alhamdlilah." 

Sai ya d'auko plate d'in sandwich d'in da yake ci, ya saka a tsakiyarsu, rabi akan k'afarta rabi a tasa.

"Bismillah, mu ci."

Ta girgiza kanta a hankali sannan tace.

"A'a, Thank you." Ya gyad'a kansa sannan shima yace.

"Thank you too for wearing this dress."

Maganar tasa ta d'ago da idonta ta kalle shi, ya d'aga mata duk girarsa biyu yace.

"Nayi zaton 'yar godiya muke yi ne."

Sai tayi d'an guntun murmushi tana kallon gefe. Yace.

"Me yasa baza ki ci ba?"

"Bana iya cin abinci da sassafe."

Ya sake gyad'a kansa.

"Okay, ni kam tun d'azu nake ci ina jiran fitowarki kuma."

Ya lura tayi tunanin wani abu daban kafin ya d'ebe hakan da cewa.

"So nake ki fad'a min meye wannan abin don na san dai Sandwich ba haka yake da dad'i ba."

Baiyi mamaki ba sanda ta juyo da idonta ta sake kallonsa, don sun dad'e da saba irin wannan hirar, sabon abu shine yadda take zaune kusa dashi da kuma hannunta dake cikin nasa. Tace.

"Kuma sunanshi kenan, don ance ba'a canjawa tuwo suna."

Ya k'ara kaishi bakinsa sannan yace.

"Na fahimta, amma kuma meye tuwon?"

Ta d'anyi shiru alamun mamaki kafin tace.

"Oh! na manta fa kai ba bahaushe bane, amma dai duk da haka zaka san tuwon ai, tunda kana zuwa Ikara."

Ya d'age gira d'aya cike da jin dad'in sakewarta.

"Waye yace ni ba bahaushe bane, bayan jininsu na yawo a jikina?"

"Jini daban, amma a magana dai ba wanda zai kira ka bahaushe balle kuma al'ada." 

Sanyin muryarta ya shiga aika masa da sak'onni kala-kala cikin kansa, bai sanda ya ajiye kofin hannunsa ba tare da ture batun Nasir dake jiransa, ya k'ara gyara zamansa a gabanta yace.

"Kin san kuwa nine top kuwa a class d'inmu?"

Girarta biyu ta had'e.

"Wane class d'in?"

"Bayan dawowata Nigeria nayi joining wani online class da ake koya hausa ne a cikin 'yan watanni kawai, kuma nine mai highest grade a class d'in"

"Kuma an koya muku komai?"

"Komai." Ya tabbatar mata.

"To shi kanshi mai koyarwar yana buk'atar guidence gaskiya, don ina jin a al'adar bahaushe tuwo yana zuwa ne a saman abubuwa da yawa."

"Na fa san tuwo leelah, kawai dai ban gane a sentence d'in da kika saka shi bane."

Ta cije gefen lebb'enta na k'asa tana kallonsa.

"Kenan ba'a koya muku komai ba tunda baku san karin magana ba."

"Na san karin magana mana, akwai littafi guda ma dana tab'a karantawa akansa."

"Zaka iya tuna d'aya?"

Ya sake gyad'a kansa.

"Inaga kamar akwai wani da ake cewa kulin kuli fita..."

Sautin dariyarta ne ya katse shi daga k'arasawa, dariyarta mai dad'in gaske da kunnensa ya saba da jinta a kwanakin nan, amma kuma zuciyarsa ta kasa karb'ar sabon, don duk sanda taji ta sai ta fitar da wani rad'ad'i dake watsuwa a k'irjinsa.

"Me ya baki dariya?"

Yana ganin yadda tayi saurin tsaida kanta ta hanyar cije lebb'enta na k'asa sannan ta girgiza kai alamun babu komai. A lokacin ne ya rasa dukkan wata dauriyarsa ya mik'a hannunsa ya rik'o d'aya natan sannan muryarsa k'asa-k'asa yace.

"Zan iya samun amsata a cikin dariyar nan?"

Murmushin fuskarta bai tafi gabad'aya ba amma kuma bata ce komai ba, me hakan yake nufi? Nasara ko akasinta? tunaninsa ya dagule zuwa wajaje daban-daban, ya rasa wanne zai tsamo ya d'auko bashi mazaunin a lokacin, sai ya k'ara sauke muryarsa can k'asa sosai kamar mai rad'a ya kira sunanta.

"Fadeelah, jiya bayan na barki ban iya barci ba ko kad'an, tunani kala-kala zuciyata ta dinga yi akan irin amsar da zan samu a wajenki, ban sani ba ko kin shirya fad'a min ita a yanzu amma ina son ki sani cewa duk abinda zaki yanke kar kiyi la'akari da rayuwarki ta baya ko kuma irin k'addarar data had'a mu, wannan duk abu ne daya riga ya wuce kuma bamu da iko akansa.

Amma a cikin zukatanmu zamu iya canja komai, Allah ya bamu damar da a yanzu zamu iya sake labarinmu ya tafi daidai da irin rayuwar da zamu shimfida a gaba, we have a whole new chance to rewrite all those sad and angry memories of our lives and create a better us that will shine the future."

Ya san ya tab'o wani abu mai girma a rayuwarta da wannan maganar, ya tab'o wani babban b'angare dake rufta zuciyarta a kullum, don a lokaci guda yanayin fuskarta ya canja zuwa na wata Fadeelan daban ba wadda ta fito da annashuwa ba. Kuma yana sane yayi hakan, don a jiya babu irin tunanin da bai yi ba na irin abubuwan da zasu sa Fadeelah ta kasa amincewa dashi, kuma a cikinsu zuciyarsa ta yarda cewa wannan dalilin yafi dukkanin sauran k'arfi, babban rauninta shine rayuwarta ta baya da take wa kallon hargitsi wanda in har zuciyarta na rik'e da hakan ba zata tab'a barinta ta cigaba ba, abubuwa zasu cigaba da rugujewa ne a duk lokacin data tuno hakan, shi yasa ya kudiri niyyar rage tasirin wannan tunanin nata don ya san ba zai tab'a iya goge shi baki d'aya ba.

Ta girgiza kanta tana k'okarin zame hannayenta amma ya sake rik'e su gam, cikin sigar rik'on da yake son ta fahimci cewa daga yanzu yana tare da ita a kowanne irin yanayi.

"Bana tunanin akwai wata rayuwa da zanyi a gaba da zata goge dukkan tabon dake rayuwata, bana jin akwai wani abu da zai mutane su manta matsayin da suka san ni dashi a baya, tabo wani abu ne da baya tab'a barin d'an Adam, don haka ko mutuwa nayi na tabbata duk wanda ya sani zai tuno ni da wad'annan tarin tabon dana riga na samu, don duk da 'yancin dana samu a yanzu bana jin zan tab'a zama wani abu mai daraja a idon duniya."

Tsawon wucewar wasu sakanni, Adam bai ko kifta idanunsa balle yayi wani motsi, zuciyarsa tana b'antarewa ne jin cewa da gaske hasashensa game da ita gaskiya ne, har a yanzu tana ganin kanta a matsayin mara daraja saboda mutane kawai. 

Zuciyarsa ta matse da irin zurfin da yaji a muryarta, ya had'iye yawu a hankali sanda wani abu ya mai girma ya cika k'irjinsa.

A hankali ya mik'a hannunsa d'aya ya shafi gefen fuskarta, ta rufe idanunta amma bata motsa ba, tana k'ame a wajen kamar abunda baya numfashi, zai iya k'irga sautin bugun zuciyarta.

"Kin san wani abu lealah? We all have scars and they are an important part of our lives, sune abinda ke nuna rauni da gazawarmu a matsayin 'yan adam, I have alot of my own too, amma hakan baya nufin zan kyale su su  durk'usar dani a cigaban rayuwata. Misali, a lokacin dana gama high school na gano cewa iyayen da nake tare dasu basu ne asalin mahaifana ba, abun yayi min ciwo sosai, zuciyata ta shiga zullumi da damuwa tsawon lokaci, har sai da mates d'ina suka yi joining  college ina zaune a gida babu abinda nake yi.

A lokaci d'aya kuma sai tunanina yayi hankali, ya bani shawarar cewa rayuwa ba zata tsaya ba don kawai an samu tangard'ar wani abun, living with the past will only make me more vulnerable and frail, zan k'are rayuwata ne ba tare dana samu komai ba, saboda haka rana d'aya kawai na tashi na sami wani littafi da biro na rubuta sabon labari akaina, na tsara komai ya tafi daidai da mafarkina har zuwa matsayin da nake a wancan lokacin, sannan na fara kokarin cigabawa daga nan, ya zama duk sanda wani abu na kewaye na ke kokarin tuna min da zahiri sai in d'auko labarin nan in karanta in kuma cigaba da inda na tsaya."

A wannan lokacin ta bud'e idanunta ta kalle shi, akwaibkyallin hawaye a idanunta amma sai tayi dariya... Rana ta farko kenan da tayi dariya tana kallonsa, kyallin hakan kuma ya haska har cikin zuciyarsa yasa shi murmushin da bai shirya ba don abin yaso ya bashi mamaki, waye yake kuka yana dariya a lokaci d'aya?

"Ta yaya mutum yake canja labarinsa kuma ya yarda da hakan?"

"Very simple..." Ya fad'a yana cigaba da tracing gefen fuskarta cike da jin dad'in yadda bata hana shi ba yace.

"Zaki bud'e zuciyarki ne ki fito da dukkan mafarkinki na duniya, sanann ki yarda da kanki, ki bawa kanki yak'inin da ko shaid'an bai isa ya ture hakan ba balle kwakwalwarki."

Fuskarta ta juya kowanne b'angare cikin hannunsa kafin tace.

"Bana jin zan iya, don ko ina da mafarki ni ba sanshi ba."

"Kowa yana da mafarki a duniyar nan leelah, baza ki tab'a rasawa ba don ko ni na san naki da yawa, in kina so zan iya canja labarin mu a yanzu nan."

Ta d'auko da idonta ta sake kallonsa, sai ya kautar da nasa kad'an don idan ya cigaba da kallonta zai iya manta zancen wani labari ya jata cikin jikinsa.

"Ta yaya? Ta yaya zaka iya canja komai?"

A hankali ya sunkuyar da kansa sannan ya sake rik'o hannayenta, idonsa ya kai kan combination d'in fari da baki'n lallen da bai gama barin farcenta, ba zuciyarsa ta matse da tunanin cewa don shi akayi lallen. Yayi gyaran murya kad'an sannan ya sake yin k'asa da muryarsa cikin amon daya san zai ratsa zuciyarta yace.

"Let's say, shekaru goma da suka wuce baya, kina Ikara, tare da mahaifanki da kuma yayarki Maryam data gama makaranta, komai yana tafiya daidai a rayuwarku saboda kuna kusa da babban gida inda kowa ke mutuk'ar sonku dalilin kyawawan halayen mamanku...."

Fadeelah bata san lokacin data rufe idanunta ba jin hakan, lallai wannan shine mafarki, mai d'auke ka zuwa wata duniyar da babu kishiyar komai, a hankali taji wata kwalla mai d'umi na shirin taruwa a idanunta, 

"... a cikin haka ne mahaifinku ya had'a Maryam aure da d'an wani amininsa, kowa yayi farin cikin hakan don Sadiq yana da hankali sosai da kuma nutsuwa. Bayan bikinsu rayuwa ta cigaba da gangara muku a hankali cikin tarin nasarori, ki gama makaranta kuma kowa ya yarda da ra'ayinki na cigaba da karatu, watakila Kawu Ibrahim ko wani daga cikin yayyenki ya samo miki makaranta kika fara zuwa daga nan gida kina dawowa, komai yana tafiya daidai a rayuwarki..."

Ya d'anyi shiru kafin ya cigaba.

"A wannan lokacin ni kuma na dawo daga America a matsayin d'aya daga cikin jikokin babban gida daya samu schoolarship na karantar aikin lauya, kowa yayi murna da kammala karatuna, kuma mahaifina ya tura ni gidajen 'yan uwa in gaishe su don na dad'e bana k'asar..."

A daidai nan kwallar da Fadeelah ke kokarin rikewa ta gangaro kan kumatunta, ta gyad'a kanta a hankali don ta hango inda labari ke dosa.

"... Watakila Sai'd yayi min jagora muka shiga bin gidajen 'yan uwa, gida na k'arshe da muka je shine gidanku, muna falo a zaune ana gaisawa kika dawo daga makaranta, ban san me ya faru ba amma a wannan lokacin kowa na wajen ya b'ace a idanuna sai ke kad'ai kawai nake iya gani kina tahowa saitina, sanye cikin doguwar rigarki mai kyau sannan da glasses na karatu a idanunki, kika k'araso kika gaishe damu amma bayan muryarki bana iya jin motsin kowa na d'akin, kika karb'i babyn yayarki daga hannun mamanki kina tayi mata wasa da dariya kina kallonta...."

Muryarsa ta d'anyi rawa kafin ya cigaba.

"... Amma ni babu abinda nake so a wannan lokacin illa in kalle ki kawai."

Ya sake yin shiru yana murza yatsunta cikin nasa, itama kuma bata cewa komai ba tsawon wucewar wani lokaci.

"Daga nan me ya faru?" Zuwa can muryarta ta tambaya a hankali alamun tana son jin cigaban.

Sai ya sunkuyo da kansa daidai satin nata ya had'a goshinsu, abinda ya fad'a na gaba ya sauka kamar ruwan sama akanta, kowacce kalma ta tab'o can k'asan ruhinta.

"May be na samu sa'ar samun numberki a wajen Sa'id, then we talk. May be kuma na fara aiki ke kuma kika cigaba da karatunki, amma muna tare da juna kodayaushe, we talked about almost everything, all those little and silly things but there never sound silly to me saboda dasu nake iya rayuwa a kullum. An then one night... Na gaya miki cewa ina sonki!"

Bata san lokacin da wani murmushi mai kama da dariya ya sub'uce mata ba, don har sai da fuskarsu ta jijjiga a tare, dama ace so samu ne...

"Zaki k'arasa?" Ya tambaya cikin husky muryarsa.

A wannan lokacin ne kuma ta kasa iya rik'e kanta, taji ba abinda take son irin itama ta fallasa mata sirrin tata zuciyar, ta fad'i kalaman da har yanzu bakinta bai gama tsara su ba, don kowacce jijiya a jikinta a matse take da zumud'in hakan. Ta d'ago da kanta a hankali ta kalle shi, shima ita yake kallo, idanunsa d'auke da wani abu daya k'ara dulmiyar da tunaninta. Ta d'aga masa kai a hankali kafin tace.

"Nima ina sonka Adam, na dad'e ina sonka... na soka tun a lokacin da nake tunanin na tsane ka, lokacin da ban ko ni wacece ba, sannan na so ka har a lokacin da rayuwarta ke cikin hargitsi, kuma insha Allah zan cigaba da sonka fiye da yadda duk wata mace zata so ka a duniyar nan, na karbi rahmar da Allah yayi min ta bani kai, insha Allah zan zama abin alfaharinka kuma ina rok'on Allah ya bani ikon da zanyi maka biyayya da dukkan iyawata."

Bata kai ga rufe bakinta ba Adam ya jata cikin jikinsa gabad'aya, ya jata zuwa wata duniya da ba san da wanzuwarta ba tsawon rayuwarta, hannayenta suka shiga rawa sannan kwakwalwarta ta rud'e, Ta dai ji sanda yayi magana amma bata iya fahimtar komai a cikin abinda yace ba sai kalamai uku kawai.

"...an bani ke!"

Bayan haka ba abinda take iya fahimtar sai yadda bakinsa ke motsawa akan nata, yana kissing d'inta kamar bazai daina ba, kamar iya wannan lokacin kad'ai suke dashi a rayuwarsu, kamar babu wata sauran magana da ta rage a duniya.

Hawaye mai d'umi ya gangaro daga idanunta sanda tattausar muryarsa ta furta akan bakinta.

"Ina sonki Fadeelah..!"

***

BAYAN NA MUTU!

BAYAN WATANNI TAKWAS!

Babban gida a cike yake da mutane fal maza da mata wanda duk wanda ka gani jini na gidan, don banda matattu hatta wad'anda ba'a fiye gani a gidan ba da wad'anda suka dade basa garin aka fara mantawa dasu kowa na nan.

Taro ne na farko irinsa da aka tab'a had'awa a gidan bisa kokarin Adam da kuma Sa'id, don sune umul'abaisin haddasa shi, kuma ba karamar wuya suka sha ba kafin hakan ya tabbata, don babu wanda aka gaiyata ta waya, da kansu ska dinga yawo gari-gari duk inda wani jinin gidan ya yada reshe har suka samu had'o kan kowa.

Babban falon Kawu Da'njuma cike yake da dattijai magidanta wad'anda sune 'ya'ya kad'ai na gidan, in ka d'ebe matansu kuma da suka taru a b'angaren gwaggi Ramatu, bayan gaka kowacce kusufa-kusufa ta gidan a cike take da jikoki da 'ya'yan jikoki har da tattab'a kunne ma suna ta wasa da tsalle-tsallensu, kowa cikin shiga yake mai kyau kamar yau take sallah. Don babu wanda zaka gani kaga fuskarsa babu annashuwa.

Filin dake harabar wajen Kawu D'anjuma shine inda aka kawata da rumfuna da kuma tausasan dardumai a matsayin inda za'a zauna, sannan ga tarin cima nan kala-kala da Adam yasa akayi ordering daga wani babban gidan abinci dake cikin garin Zariya. Abinci ne fal! Kuma kala-kala da duk yawan mutanen gidan babu hangen zasu iya tashinsa.

A wannan lokacin Fadeelah na b'angaren Aunty Hassanah ita dasu Mairo da kuma sauran wasu daga cikin sa'anni irinsu, suna ta kokarin packaging wasu 'yan souvenirs ne da suka yi shawarar a rabawa 'yan mata da kuma matan aure.

Wani maroon lace ne a jikinta da yasha adon fararen duwatsu, anyi mata d'inkin riga da skirt mai bud'ewa sosai, fatar jikinta tayi wani haske alamun hutu da nutsuwa da kuma d'an jaririn ciki.

Duk aikin da suke, Afra na mak'ale a kusa da ita don yanzu kusan ta zama 'yar gidanta. Wata Nafisa 'yar wajen Gwaggo Hajiya tana ta nacin taje wajenta amma tak'i, don haka takanas ta tura kasuwar rana aka siyo mata wata k'atuwar 'yar tsana, ai kuwa tana ganinta ta tashi da sauri har tana fad'uwa ta nufi wajenta, aka yi ta dariya.

A yanzu Fadeelah ta sake da 'yan babban gida sosai, don Adam ya taka muhimmiyar rawa wajen kawo ta akai akai har komai ya fara yin sauk'i a ranta, wannan fargabar da take yi akansu ta shud'e.

"Kin san Kawu sulaiman ne ya shigo yana tsokanata wai munyi wariyar 'yanuwantaka mun ture maza a gefe in ba haka su ina nasu k'ullin."

Mairo ta fad'a mata lokacin da suke k'arasa shirinsu a cikin d'akin Aunty Hassana bayan an gama aikin kayan.

"Kin san nima kwanaki da muka zo haka yayi ta jana da hira har yana ce masa wai ai zai zo ya kawo min babbar 'yarsa ta min hutu."

Mairo ta gyad'a kanta kafin tace.

"Ina ga shi da sauki ma tunda 'yan kewaye-kewayensa yake tayi, amma gwaggo Lami jiya fa bayan kun fita da Aunty Hassanah aikowa tayi wai a kai mata su Afra su gaisa, wallahi kasa rufe baki nayi saboda mamaki."

Duniyar kenan! Fadeelah ta ayyana a ranta, a da wace irin kiyayya ce mutanen nan biyu basu gwada mu ba, Kawu sulaiman yana d'aya daga cikin wad'anda suka haddasa tsanar innarsu a zukatan 'yan Babban gida, sannan takakkiya yayi har Abuja don ya d'auko ta a gurfanar da ita gaban shari'a, innarsu kuwa wace irin bak'ar wuya ce bata sha ba a wajen gwaggo lami.

Hirarsu ta katse lokacin da Ummi 'yar gidan Aunty Hassanah ta lek'o ta sanar dasu cewa an aiko cewa mata su fito.

Sanda suka isa harabar wajen da kowa ke ta hayaniyar samun wajen zama tare da makusantansa, zuciyar Fadeelah tayi mak'il da farin ciki ganin d'imbin al'umar da gabad'ayansu ke amsa sunan 'yan uwanta, ta tuno wani lokaci can baya daya wuce sanda take ganin kamar ita kad'ai Allah ya halitta a duniya bata da kowa a duniya sai su Mami kawai, Hakika dukkan wani farin cikin duniya in zaka dubi asalinsa yana komawa ne ga DANGI!

Taron ya tafi kamar yadda aka tsara komai, anyi zumuncin daya zama mak'asudi, anyi nishad'i, anyi raha kuma anci an k'oshi. Bayan nan Kawu Danjuma da wasu daga cikin dattijan gidan sunyi nasiha mai k'arfi akan muhimmanci zumunci da kuma irin k'alubalen da suka fuskanta a baya na rashin samun fahimtar juna tsawon shekaru, an yiwa wad'anda suka rasu addu'a, an yiwa Habiba fatan samun waraka, an sake jan hankali da nuna illar abinda Sule ya aikata, sannan kuma anyi fatan wannan taron zai k'ara had'in kai tsakaninsu kuma za'a yi k'okarin d'orar da hakan. Kawu Bashir kuma ya tsara cewar kafin zuwan wani taron za'a sanar da wad'anda ya kamata don kowa ya kawo gudunmawarsa ba kamar yanzu da kusan komai ya ta'allak'a akan Adam kad'ai ba.

Adam. Shi da Sa'id sun sha d'imbin godiya a wannan ranar da addu'a da kuma fatan alkhairi, kowa ya yarda cewa zuwansa cikinsu alkhairi ne mai d'imbin yawa, don duk yawan jama'ar babban gida babu wanda za'a d'ebe da zai ce bai tab'a samun alkhairinsa ba, shi kad'ai ne amma kuma yana da hannaye da yawa, yasha d'imbin godiyar da in har tana yawa a wannan ranar za'ace tayi, don tun yana iya amsawa har ya zama sai murmushi kawai yake yi. 

Fadeelah na iya hango yadda yake lumshe idanunsa daga inda take zaune rik'e da Muhammad da yayi bacci a kafad'unta, yadda kyallin idanunsa ke tafiya tare da murmushin.

A cikin 'yan watannin nan rayuwarta ta canja, ta samu wani irin farin ciki da bata san dad'insa ba sai a yanzu, Adam ya cike rayuwarta da soyayyarsa, ya nuna mata kala-kala na ma'anar kulawa ta yadda ko a murmushinsa idanunsa na gaya mata cewa yana son ta, tana ganin wata gaskiya a cikinsu kullum dake sawa ta yarda cewa ba zai tab'a rabuwa da ita ba, idan kuwa ya rik'e hannunta tana k'ara yarda cewa tana cikin kulawarsa ne kuma har abada ba zai tab'a bari ta fad'i ba.

Zata yini tana jin maganganun mutane amma duk lokacin da take tare dashi, kewayenta nutsewa yake cikin wani ruwa mai zurfi, bata tab'a iya fahimtar komai sai shi kawai da kuma al'amarinsa, wanda itama a yanzu ta koya don bata shakkar nuna masa nata b'angaren k'aunar, rayuwarsu tana tafiya daidai manne da wani malik'i daya had'e zuciyoyinsu guri d'aya.

Zuwa can yamma bayan komai ya natsa an kammala taron ne ta samu wayar Mami.

"Mami tun safe nake ta kira shiru, d'azu kuma hayaniya ta hana ni sake gwadawa."

"Yi hakuri Deelah, naje makarantarsu Iman ne zancen lesson d'inta, ya kowa da kowa? Munyi waya ai da Aunty Saratu jiya take ce min bakya gida lokacin."

"Ina jin sanda muka je cikin gari ne, dama tambayarki zanyi kayan k'amshin na nawa za'a siyo?"

"Na 3 thousand ma ya isa, sannan idan zaki iya a taho min da daddawa ta 1 thousand."

Sarai ta san me Mamin take nufi da idan zata iya, tana nufin idan warinta ba zai takura ta ba kenan, don Mami ce ta farko duk duniya data fara ganewa tana da ciki kafin ma ita kanta, kuma tun daga wannan lokacin kulawar da take mata ta ninku akan da.

"Insha Allah Mami za'a taho da ita. Yauwa dan Allah ki gayawa Zahra tayi wa mai k'unshin magana idan mun dawo jibi zamu je."

"Au yanzu baku hak'ura da wannan k'unshin ba, tunda baku samu ba har anyi taron an gama ba sai ku bari sai wani lokaci ba."

Sai ta girgiza kai kamar Mamin na kallonta tace.

"A'a Mami dan Allah, zamu je dai."

A yadda Adam ya kwallafa ransa tayi k'unshin nan ta yaya zata iya ce masa ta fasa? Watakila Mami ta fahimci zancen nata ne shi yasa suka yi sallama akan hakan ba tare da ta sake cewa komai ba, kuma kafin Mamin ta kashe, tana iya jiyo muryar Iman wadda ke kwalo mata ihun 'Aunt deelah yaushe zaki dawo?'_ Taso sunyi magana don alkawari Iman d'in a mata cewa zata zo tayi mata weekend in ta dawo, karo na farko kenan da Mami zata barta tazo sa kwana don koyaushe sai dai suzo suyi mata yini kawai su tafi.

Da daddare bayan komai ya tsagaita ne text d'in Adam ya shigo wayarta.

"Babeğim (Turkish; My baby) zan iya ganinki dan Allah?"

Dama kiranshi take jira don ta san halinsa sarai ba lallai ne yaci abinci a wannan hayaniyar ba, don haka ta d'auki ledar takeaway-takeway na abincin data tanadar masa tace da Mairo wadda ke k'okarin yiwa su Afrah wankan kwanciya tana zuwa, so samu ne ace itama tayi wankan kafin ta fita, amma ta san Adam ba hakurin jiranta zai yi ba.

Babu mutane sosai a k'ofar gidan amma duk da haka motar tasa na daga can gaba hanyar wata kwana da mutane basu fiye zama ba. Sai da ta k'arasa sannan ta fahimci motar Sa'id ce bak'a wuluk mai d'auke da tinted glass a jikin tagogin, tayi kokarin bud'e k'ofar gaba amma taji ta a rufe gam saboda haka ta dawo ta bud'e baya.

Sanyin AC da kuma tsadadden k'amshin nan nasa suka fara yi mata maraba kafin siffarsa, da alama daga can guest inn d'in da suka sauka yake don yayi wanka ya canja manyan kayan daya yini dasu zuwa wani 3-quater wando sak irin socin sojoji da kuma bakar T-shirt mai laushi data kama jikinsa, Ya Allah! Ita kam tun kayan rana ne a jikinta.

Kansa a jingine yake saman kujerar ya rufe idanunsa, kuma bai bud'e su ba har bayan shigowarta, a haka ya amsa sallamar da tayi.

A lokaci guda ta fahimci akwai abinda ke damunsa, ba dai gajiya bace don ta san wannan d'an taron kawai ba zai jijjiga shi ba.

"Daga wani waje kake ne?" Ta tambaya jin bashi da alamun magana. Yayi murmushin jin muryarta kafin yace.

"Eh na koma masauki nayi wanka ne."

"Kaci abinci?"

Sai ya d'ago da kansa a lokacin ya kalle ta, amma bayan kyakkkwar fuskar ta har yanzu akwai wani jan haske da yake gani a gefen idonsa. Irin hasken da tunda yake sau d'aya ya tab'a ganinsa a rayuwarsa, watanni biyu da suka wuce, lokacin da sab'anin farko ya shiga tsakaninsa da Fadeelah.

Ranar da yana duba hotunan wayarta ya tsinci wani hoton ta tare da Al'ameen, sun d'auka ne a cikin wani library cikin sigar selfie, dukkaninsu na dariya yayin da Fadeelah ke kallon camerar amma shi ya juya yana kallonta, yana kallonta... Irin kallon da shima yake mata in yan tare da ita, a wannan ranar kwanan wayar nan ya kare don fasa ta yayi har batirinta.

Tun da yake a rayuwarsa bai taba tunanin Al'ameen d'in Fadeelah shine Al'ameen d'in da shima ya sani a America ba, duk da ba wani sabo suka yi ba amma zai iya cewa sun had'u kusan sau biyar ta hanya abokinsa Kamal daya taimaka masa a baya game da binciken asalinsa, a wancan lokacin zuciyarsa ta kwanta da Al'ameen ne kasancewarsa sabon lauya mai kokarin cimma burinsa, amma a yanzu hoton fuskarsa a k'one yake zuwa idanunsa a kullum.

Kuskuren da zuciyarsa tayi a wancan lokacin shine na kasa rik'e fushinsa har ya fasa wayarta kuma ya bari zargi ya shiga zuciyarsa na tunanin ko har yanzu Al'ameen bai gama barin zuciyarta ba, don a yadda hoton nan ya fassara masa komai, gani yake mu'amarlarsu tayi k'arfin da ba lallai har a lokacin nasa kokarin yayi nasarar cire shi a zuciyarta ba, ko don kyawun fuskarsa ma.

Don haka karo na farko aka samu sab'ani tsakaninsu har na tsawon kwanaki biyu, Fadeelah tayi fushin data daina yi masa murmushi balle dariya, bata fasa yin dukkan wata d'awainiya ta gidan ba amma komai yayi duhu a idanunsa, gidan ya zama babu haske balle nutsuwa, da kansa ya gano kuskurensa ya koma ya nemi yafiyarta. Shin irin wannan kuskuren yake son sake aikatawa a yanzu? Dukkanin wata kafa ta kwakwalwarsa ta shiga kokarin hana shi abinda yake shirin tambaya amma ya kasa danne zuciyarsa.

"Leelah waye Abdoul?"

Yana kallon yadda fuskarta ta canja a lokaci guda zuwa tunani, goshinta ta takure waje d'aya.

"Abdoul? Waye shi?" Ta maido masa da tambayar.

Ya d'aga kafad'unsa kad'an.

"Mun had'u dashi ne a masallacin da la'asar bayan mun gaisa sai naji yana gayawa abokansa a bayana cewa da shine zai aure ki."

Ta d'an yi shiru kamar mai nazari, bayan wucewar wasu 'yan sakanni kuma ga mamakinsa kawai sai ta kyalkyale da dariya tana kallonsa.

"Seriously Wolfie? Shine zaka cinye ni d'anya?"

Bai san lokacin da yayi murmushi ba shima jin sunan data kira shi, zai iya rantsewa ba'a kwana biyu a duniyar nan Fadeelah bata canja masa suna ba, suna nan da yawa... Big guy, boobear, bunches, captain, cowboy, charmy, heartthrob, hoshi, habibi, Oppa, Ironman, Jaan, Ma cherie.... Ba zai iya lissafo su ba.

"Allah ya huci zuciyarka tough guy, ni wallahi yanzu in zaka shak'e ni ko kammaninsa ba zan iya ganewa ba, amma dai na tuna shi abokin yaya Salisu ne daya tab'a min magana sau d'aya, amma kafin ma a samu damar da zan bashi amsa k'addara ta d'auke ni zuwa hanyar da zan had'u da kai, so cool off kaci abincinka ka daina tunanin...."

Kafin ta k'arasa abinda zata fad'a, Adam ya jawo ta cikin jikinsa ya zagaye ta da dukan hannayensa, ya riga ya samu amsar sa kuma baya son shaid'an ya sake samun tasiri akansa, a hankali idanunsa ya sauka kan bakinta. "I miss you." Ya fad'a muryarsa k'asa-k'asa.

Nan take jinin jikinta ya sake d'aukar d'umi yana neman tafasa don jikinta da zuciyarta sunyi kewarsa kamar babu gobe, kwanansu biyu kenan da zuwa Ikara ita da Mairo, tun ranar Alhamis suka taho shi  kuma sai jiya juma'a ya k'araso tare dasu Sa'id, kuma tun a jiyan waya kawai suka yi don shirye-shirye sun sha kan kowannensu, a yau kuma wayar ma bata samu ba sai hango shi kawai da ta dinga yi tare da mutane.

Ta d'ago da fuskarta kad'an yadda karan hancinsu ya had'u da juna sannan ta mik'a da hannayenta ta zagaye su a wuyansa. "I miss you too."

D'aya hannunsa ya lalubi cikin k'asan rigarta yace.

"Babyna fa?"

"Shima yayi missing d'inka like crazy."

Sai yayi wani murmushi a hankali, sautin ya fito daga can k'asan mak'oshinsa.

Fadeelah ta nutse cikin d'umin jikinsa wanda ke had'e da k'amshin sabulu da turare sannan a hankali ta rufe idanunta sanda ya sunkuyo da fuskarsa kan tata, wata wuta kamar ta lantarki ta harba tsakanin fuskarsa zuwa tata, lebbensa masu taushi da d'umi suka d'aga ta zuwa cikin gajimare.

Zuciyarta ta manta da komai ta biye masa na wani lokaci kafin kuma ta tuna inda suke, da sauri ta janye jikinta sannan ta matsa gefe.

"A mota muke fa." Tayi k'okarin tuna masa.

Sai ya jefa kansa jikin kujerar motar sannan ya zura hannu cikin gashinsa yana sauke numfashi yace.

"I'm sorry Babeğim, na manta ne." Muryarsa ta fito a shagale kamar mai jin bacci ko wanda ya tashi.

Murmushi mai taushi ya sub'uce a fuskarta sannan ta juya ta d'ebo kayan takeaway d'innan, tace.

"Bismillah, time to eat."

"Yes Babe." Ya fad'a sanda ya juyo gabad'aya saitin ta ya tankwashe k'afafunsa akan kujerar motar sannan ya sake jawota jikinsa.

Ta d'ora abincin akan cinyarta sannan ta shiga bashi a baki, yana rik'e da d'aya hannunta sannan a hankali kuma wannan lallausar muryar tasa tana mata mitar yadda yayi kewar girkinta.

Idanun Fadeelah suka ciko da wata irin kwallar farin ciki da kuma godiya ga Allah, 'yan shekaru da basu fi cikin hannu ba a baya,  rayuwarta a hargitse take bata ma san wacece ita ba balle har tayi tunanin samun dad'in rayuwa haka, amma tun daga lokacin da ta fara sanin Adam a America, abubuwa suka fara bud'ewa d'aya bayan d'aya a rayuwarta.

A yau gata cikin jikinsa a matsayinsa na mijinta, gata d'auke da halittar dake shirin zama jininsu, gata a cikin garin da yake mahaifarta, cikin 'yanuwanta kuma cikin Babban gida a matsayin wani abu mai daraja.

Sai ta juya a hankali ta hango ginin k'ofar Babban gidan, kantangarsa mai tsayi na nan a tsaye kyam kamar wani gingimeman dutse, a lokaci d'aya idanunta ya dawo mata da wani zamani daban, sanda ta bud'e k'ofar wannan gidan ta fito, sanye da cukurkudadden hijabinta cikin duhun dare!

Sai kawai ta rufe idanunta a hankali kwallar dake cikinsu ta gangaro kan kumatunta.

Rayuwa.

Mece ce ita?

Tasha tambayar kanta hakan!

ALHAMDLILLAH.

KARSHE.

BAYAN NA MUTU.

©AYSHA SHAFI'EE

SHARHI

(☆_☆) 

Bayan na mutu labari ne da jigonsa ya k'unshi muhimmancin dangi a rayuwar  d'an Adam. Dangi wasu mutane ne da Allah ya halitta a rayuwar kowanne mutum, dangi sune ginshik'i kuma k'ashin bayan dake tafi da rayuwar duk wani mai rai.

Dangi sune mutanen da suka san ka tun lokacin da baka san kanka ba har zuwa mutuwarka, Dangi sune masu taimakonka, sune mutanen dake tare da kai a lokacin nasara da kuma fad'uwarka, sune mutanen dake k'aunarka a yadda kake ba tare da wani dalili ba, sune wad'anda ke d'orar da kai akan halayyar da zata maida kai cikakken mutum. Dangi sune mutanen dake iya fahimtar damuwarka ko baka furta ba.

Mutane da yawa zasu danganta rabi na wad'annan ma'anonin da wani zamani daya wuce ba wanda muke ciki ba, A yanzu mafi yawancin mutane zasu gaya maka ma'anar Dangi ne a matsayin K'ALUBALE kawai!

Idan muka dubi rayuwar BINTU, ita kanta zata iya bamu wannan fassarar... Amma rayuwar ADAM ta nuna mana akasin hakan, ta nuna mana cewa duk wani jin dad'in rayuwa da matsayin da mutum zai samu a duniyar nan zasu koma gefe d'aya ne su taru in har baya cikin DANGINSA, DANGI wani b'ari ne na jikin mutum ne da in har babu shi, dole ne girma da darajarsa ta ragu. Ina fatan Allah ya bamu damar rik'e zumunci a tsakanin DANGINMU ta yadda duk tsanani da k'alubalen hakan ba zai kawo rabuwar kai ba kamar yadda ya faru da al'ummar BABBAN GIDA.

Akwai mutane da yawa a duniyar nan irin ADAM da basu da masaniyar DANGINSU, wasu suna iya samun su wani kuma har ya koma ga Allah babu wanda zai iya nunawa a matsayin nasa, Ina fatan Allah ya sanya hak'uri da juriyar hakan a zukatansu ya kuma mayar musu da hakan a matsayi rahma a ranar gobe k'iyama.

Bayan Adam, rayuwar FADEELAH ma wani karatu ne mai zaman kansa, rayuwar hak'uri da juriya da kuma fuskantar k'alubale kala-kala, wanda duk daga k'arshe ke juyewa zuwa tarin alkhairi.

Ina fata Allah ya bamu irin hak'uri da juriyarta, ya kuma saka mana da fiye da alkhairin data samu, don babu wata nasara data wuce samun jin dad'in duniya da kuma na lahira.

Nagode da tarin hak'urinku da kuma lokacinku da kuka yi amfani dashi wajen karanta labarin nan. Ina fata kuma ku amfana da wani abu daga cikinsa.

MA'ANAR SUNAN LABARIN BAYAN NA MUTU.
Labarin ya fara ne ta cikin tunanin wata yarinya Bintu, wadda ke bamu labarin rayuwarta tare da kakarta bayan rasuwar iyayenta, bayan ta gudu daga gida ne tayi hatsari daga nan sai labarin ya cigaba ta b'angaren mai bayarwa ana nuna labarin Fadeelah.

A wannan hatsarin, kwakwalwar Bintu ta mutu, tunaninta ya shafe bata san wacece ita ba balle har ta cigaba da bamu labari, don haka duk wani abu daya faru bayan nan, Bintu na gaya mana cewa ne....

BAYAN NA MUTU...!

Signed.

Aysha Shafi'ee.

08067794315.


